
459. ‘Sajotibhūtā (..0134) pathaviŋ kamanti, tattehi khandhehi ca potha-yanti;

bhayañhi maŋ vindati sūta disvā, pucchāmi taŋ mātali devasārathi; ime nu maccā kimakaŋsu pāpaŋ, yeme janā khandhahatā sayanti. 460. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

461. ‘Ye jīvalokasmi supāpadhammino, narañca nāriñca apāpadhammaŋ.

hiŋ santi rosenti supāpadhammā, te luddakammā pasavetva pāpaŋ; teme janā khandhahatā sayantī’ ti.

Tattha sajotibhūtāti pajjalitasarīrā. Pathavinti pajjalitaŋ navayojanabahalaŋ

ayapathaviŋ. Kamantīti akkamanti. Khandhehi ca pothayantīti nirayapālā

anubandhitvā tālappamāņehi jalita-ayakkhandhehi janghādīsu paharitvā

pātetvā teheva khandhehi pothayanti, cuņņavicuņņaŋ karonti. Supāpadha-mminoti attanā suţţhu pāpadhammā hutvā. Apāpadhammanti sīlācārādisa-mpannaŋ, niraparādhaŋ vā.

462. ‘Angārakāsuŋ apare phuņanti, narā rudantā paridađđhagattā;

bhayañhi maŋ vindati sūta disvā, pucchāmi taŋ mātali devasārathi;

ime nu maccā kiŋ makaŋsu pāpaŋ, yeme janā angārakāsuŋ

phuņanti.

463. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

464. ‘Ye keci (p. 6.135) pūgāya dhanassa hetu, sakkhiŋ karitvā iņaŋ jāpa-yanti;

te jāpayitvā janataŋ janinda, te luddakammā pasavetva pāpaŋ; teme janā angārakāsuŋ phuņantī’ ti.

Tattha angārakāsunti samma mātali, ke nāmete apare vajaŋ apavisantiyo

gāvo viya samparivāretvā nirayapālehi jalita-ayaguļehi pothiyamānā angārakāsuŋ patanti. Tatra ca nesaŋ yāva kaţippamāņā nimuggānaŋ mahatīhi ayapacchīhi ādāya upari-angāre okiranti, atha ne angāre sampaţicchituŋ asakkontā rodantā dađđhagattā phuņanti vidhunanti, kammabalena vā attano

sīse angāre phuņanti okirantīti attho. Pūgāya dhanassāti okāse sati dānaŋ vā dassāma, pūjaŋ vā pavattessāma, vihāraŋ vā karissāmāti sankađđhitvā ţhapitassa pūgasantakassa dhanassa hetu. Jāpayantīti taŋ dhanaŋ yathā-ruci khāditvā gaņajeţţhakānaŋ lañjaŋ datvā ‘asukaţţhāne ettakaŋ vayaka-raņaŋ gataŋ, asukaţţhāne amhehi ettakaŋ dinnan’ ti kūţasakkhiŋ karitvā taŋ iņaŋ jāpayanti vināsenti.

465. ‘Sajotibhūtā jalitā padittā, padissati mahatī lohakumbhī;

bhayañhi maŋ vindati sūta disvā, pucchāmi taŋ mātali devasārathi;

ime nu maccā kimakaŋsu pāpaŋ, yeme janā avaŋsirā lohakumbhiŋ

patanti.

466. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

467. ‘Ye sīlavantaŋ samaņaŋ brāhmaņaŋ vā, hiŋsanti rosenti supāpa-dhammā;

te luddakammā pasavetva pāpaŋ, teme janā avaŋsirā lohakumbhiŋ patantī’ ti.

Tattha (p. 6.136) padittāti-ādittā. Mahatīti pabbatappamāņā kappena saņţhi-taloharasena sampuņņā. Avaŋsirāti bhayānakehi nirayapālehi uddhaŋpāde adhosire katvā khipiyamānā taŋ lohakumbhiŋ patanti. Sīlavantanti sīla-ācā-raguņasampannaŋ.

468. ‘Luñcanti gīvaŋ atha veţhayitvā, uņhodakasmiŋ pakiledayitvā;

bhayañhi maŋ vindati sūta disvā, pucchāmi taŋ mātali devasārathi; ime nu maccā kimakaŋsu pāpaŋ, yeme janā luttasirā sayanti.

469. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

470. ‘Ye jīvalokasmi supāpadhammino, pakkhī gahetvāna viheţhayanti te;

viheţhayitvā sakuņaŋ janinda, te luddakammā pasavetva pāpaŋ; teme janā luttasirā sayan’ ti.

Tattha luñcantīti uppāţenti. Atha veţhayitvāti jalitalohayottehi adhomukhaŋ

veţhayitvā. Uņhodakasminti kappena saņţhitaloha-udakasmiŋ. Pakiledayitvāti temetvā khipitvā. Idaŋ vuttaŋ hoti– samma mātali, yesaŋ ime nirayapālā jalitalohayottehi gīvaŋ veţhetvā tigāvutappamāņaŋ sarīraŋ onāmetvā

taŋ gīvaŋ samparivattakaŋ luñcitvā jalita-ayadaņđehi ādāya ekasmiŋ jalitaloharase pakkhipitvā tuţţhahaţţhā honti, tāya ca gīvāya luñcitāya puna sīsena

saddhiŋ gīvā uppajjatiyeva. Kiŋ nāmete kammaŋ kariŋsu? Ete hi me disvā

bhayaŋ uppajjatīti. Pakkhī gahetvāna viheţhayantīti mahārāja, ye jīvalokasmiŋ sakuņe gahetvā pakkhe luñcitvā gīvaŋ veţhetvā jīvitakkhayaŋ

pāpetvā khādanti vā vikkiņanti vā, te ime luttasirā sayantīti.

471. ‘Pahūtatoyā (p. 6.137) anigādhakūlā, nadī ayaŋ sandati suppatitthā;

ghammābhitattā manujā pivanti, pītañca tesaŋ bhusa hoti pāni.

472. ‘Bhayañhi maŋ vindati sūta disvā, pucchāmi taŋ mātali devasārathi;

ime nu maccā kimakaŋsu pāpaŋ, pītañca tesaŋ bhusa hoti pāni.

473. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

474. ‘Ye suddhadhaññaŋ palāsena missaŋ, asuddhakammā kayino dadanti;

ghammābhitattāna pipāsitānaŋ, pītañca tesaŋ bhusa hoti pānī’ ti.

Tattha anigādhakūlāti agambhīratīrā. Suppatitthāti sobhanehi titthehi

upetā. Bhusa hotīti vīhibhusaŋ sampajjati. Pānīti pānīyaŋ. Tasmiŋ kira

padese pahūtasalilā ramaņīyā nadī sandati, nerayikasattā aggisantāpena

tattā pipāsaŋ sandhāretuŋ asakkontā bāhā paggayha jalitalohapathaviŋ

maddantā taŋ nadiŋ otaranti, tankhaņaññeva tīrā pajjalanti, pānīyaŋ bhusa-palāsabhāvaŋ āpajjitvā pajjalati. Te pipāsaŋ sandhāretuŋ asakkontā taŋ jalitaŋ bhusapalāsaŋ khādanti. Taŋ tesaŋ sakalasarīraŋ jhāpetvā adhobhā-gena nikkhamati. Te taŋ dukkhaŋ adhivāsetuŋ asakkontā bāhā paggayha kandanti. Suddhadhaññanti vīhi-ādisattavidhaŋ parisuddhadhaññaŋ. Palā-sena missanti palāsena vā bhusena vā vālukāmattikādīhi vā missakaŋ katvā . Asuddhakammāti kiliţţhakāyavacīmanokammā. Kayinoti ‘suddhadhaññaŋ dassāmī’ ti kayikassa hatthato mūlaŋ gahetvā tathārūpaŋ asuddhadhaññaŋ dadanti.

475. ‘Usūhi (p. 6.138) sattīhi ca tomarehi, dubhayāni passāni tudanti kandataŋ;

bhayañhi maŋ vindati sūta disvā, pucchāmi taŋ mātali devasārathi; ime nu maccā kimakaŋsu pāpaŋ, yeme janā sattihatā sayanti. 476. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

477. ‘Ye jīvalokasmiŋ asādhukammino, adinnamādāya karonti jīvikaŋ;

dhaññaŋ dhanaŋ rajataŋ jātarūpaŋ, ajeļakañcāpi pasuŋ mahiŋsaŋ; te luddakammā pasavetva pāpaŋ, teme janā sattihatā sayantī’ ti.

Tattha dubhayānīti ubhayāni. Tudantīti vijjhanti. Kandatanti kandantānaŋ. Pharusā nirayapālā araññe luddā migaŋ viya samparivāretvā usu-ādīhi nānā-vudhehi dve passāni tudanti, sarīraŋ chiddāvachiddaŋ purāņapaņņaŋ viya khāyati. Adinnamādāyātiparasantakaŋ saviññāņakāviññāņakaŋ sandhicche-dādīhi ceva vañcanāya ca gahetvā jīvikaŋ kappenti.

478. ‘Gīvāya baddhā kissa ime puneke, aññe vikantā bilakatā sayanti;

bhayañhi maŋ vindati sūta disvā, pucchāmi taŋ mātali devasārathi; ime nu maccā kimakaŋsu pāpaŋ, yeme janā bilakatā sayanti.

479. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

480. ‘Orabbhikā (..0139) sūkarikā ca macchikā, pasuŋ mahiŋsañca ajeļa-kañca;

hantvāna sūnesu pasārayiŋsu, te luddakammā pasavetva pāpaŋ; teme janā bilakatā sayantī’ ti.

Tattha gīvāya baddhāTi mahantehi jalitalohayottehi gīvāya bandhitvā ākađđhitvā ayapathaviyaŋ pātetvā nānāvudhehi koţţiyamāne disvā pucchi. Aññe

vikantāti aññe pana khaņđākhaņđikaŋ chinnā. Bilakatāti jalitesu ayaphalakesu ţhapetvā maŋsaŋ viya potthaniyā koţţetvā puñjakatā hutvā sayanti.

Macchikāti macchaghātakā. Pasunti gāviŋ. Sūnesu pasārayiŋsūti maŋsaŋ vikkiņitvā jīvikakappanatthaŋ sūnāpaņesu ţhapesuŋ.

481. ‘Rahado ayaŋ muttakarīsapūro, duggandharūpo asuci pūti vāti;

khudāparetā manujā adanti, bhayañhi maŋ vindati sūta disvā; pucchāmi taŋ mātali devasārathi, ime nu maccā kimakaŋsu pāpaŋ; yeme janā muttakarīsabhakkhā.

482. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsi jānato.

483. ‘Ye kecime kāraņikā virosakā, paresaŋ hiŋsāya sadā niviţţhā;

te luddakammā pasavetva pāpaŋ, mittadduno mīļhamadanti bālā’ ti;

Tattha khudāparetā manujā adantīti ete nerayikā sattā chātakena phuţţhā khudaŋ sahituŋ asakkontā pakkuthitaŋ dhūmāyantaŋ pajjalantaŋ kappena saņţhitaŋ purāņamīļhaŋ piņđaŋ piņđaŋ katvā adanti khādanti. Kāraņikāti (p. 6.140) kāraņakārakā. Virosakāti mittasuhajjānampi viheţhakā. Mittaddunoti ye tesa-ññeva gehe khāditvā bhuñjitvā paññattāsane nisīditvā sayitvā puna māsaka-hāpaņaŋ nāma āharāpenti, lañjaŋ gaņhanti, te mittadūsakā bālā evarūpaŋ mīļhaŋ khādanti, mahārājāti.

484. ‘Rahado ayaŋ lohitapubbapūro, duggandharūpo asuci pūti vāti;

ghammābhitattā manujā pivanti, bhayañhi maŋ vindati sūta disvā; pucchāmi taŋ mātali devasārathi, ime nu maccā kimakaŋsu pāpaŋ; yeme janā lohitapubbabhakkhā.

485. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

486. ‘Ye mātaraŋ vā pitaraŋ vā jīvaloke, pārājikā arahante hananti;

te luddakammā pasavetva pāpaŋ, teme janā lohitapubbabhakkhā’ ti.

Tattha ghammābhitattāti santāpena pīļitā. Pārājikāti parājitā jarājiņņe mātā-pitaro ghātetvā gihibhāveyeva pārājikaŋ pattā. Arahanteti pūjāvisesassa anu-cchavike. Hanantīti dukkarakārake mātāpitaro mārenti. Apica ‘arahante’ ti padena buddhasāvakepi sangaņhāti.

Aparasmimpi ussadaniraye nirayapālā nerayikānaŋ tālappamāņena jalita-ayabaļisena jivhaŋ vijjhitvā ākađđhitvā te satte jalita-ayapathaviyaŋ

pātetvā usabhacammaŋ viya pattharitvā sankusatena hananti. Te thale

khittamacchā viya phandanti, tañca dukkhaŋ sahituŋ asakkontā rodantā

paridevantā mukhena kheļaŋ muñcanti. Tasmiŋ rājā mātalinā dassite āha–

487. ‘Jivha (p. 6.141) ca passa baļisena viddhaŋ, vihataŋ yathā sankusa-tena cammaŋ;

phandanti macchāva thalamhi khittā, muñcanti kheļaŋ rudamānā kimete.

488. ‘Bhayañhi maŋ vindati sūta disvā, pucchāmi taŋ mātali devasārathi;

ime nu maccā kimakaŋsu pāpaŋ, yeme janā vankaghastā sayantī’ ti.

489. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

490. ‘Ye keci sandhānagatā manussā, agghena agghaŋ kayaŋ hāpayanti.

kūţena kūţaŋ dhanalobhahetu, channaŋ yathā vāricaraŋ vadhāya.

491. ‘Na hi kūţakārissa bhavanti tāņā, sakehi kammehi purakkhatassa;

te luddakammā pasavetva pāpaŋ, teme janā vankaghastā sayantī’ ti.

Tattha kimeteti kinkāraņā ete. Vankaghastāti gilitabaļisā. Sandhānagatāti

sandhānaŋ mariyādaŋ gatā, agghāpanakaţţhāne ţhitāti attho. Agghena

agghanti taŋ taŋ agghaŋ lañjaŋ gahetvā hatthi-assādīnaŋ vā jātarūparajatādīnaŋ vā tesaŋ tesaŋ saviññāņakāviññāņakānaŋ agghaŋ hāpenti.

Kayanti taŋ hāpentā kāyikānaŋ kayaŋ hāpenti, sate dātabbe paņņāsaŋ

dāpenti, itaraŋ tehi saddhiŋ vibhajitvā gaņhanti. Kūţena kūţanti tulākūţādīsu taŋ taŋ kūţaŋ. Dhanalobhahetūti dhanalobhena etaŋ kūţakammaŋ karonti. Channaŋ yathā vāricaraŋ vadhāyāti taŋ pana kammaŋ karontāpi madhura-vācāya tathā katabhāvaŋ paţicchannaŋ katvā yathā (p. 6.142) vāricaraŋ macchaŋ vadhāya upagacchantā baļisaŋ āmisena paţicchannaŋ katvā taŋ vadhenti, evaŋ paţicchannaŋ katvā taŋ kammaŋ karonti. Na hi kūţakāri-ssāti paţicchannaŋ mama kammaŋ, na taŋ koci jānātīti maññamānassa hi kūţakārissa tāņā nāma na honti. So tehi kammehi purakkhato patiţţhaŋ na labhati.

492. ‘Nārī imā samparibhinnagattā, paggayha kandanti bhuje dujaccā;

sammakkhitā lohitapubbalittā, gāvo yathā āghātane vikantā; tā bhūmibhāgasmiŋ sadā nikhātā, khandhātivattanti sajotibhūtā.

493. ‘Bhayañhi maŋ vindati sūta disvā, pucchāmi taŋ mātali devasārathi;

imā nu nāriyo kimakaŋsu pāpaŋ, yā bhūmibhāgasmiŋ sadā nikhātā; khandhātivattanti sajotibhūtā.

494. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

495. ‘Kolitthiyāyo idha jīvaloke, asuddhakammā asataŋ acāruŋ;

tā dittarūpā pati vippahāya, aññaŋ acāruŋ ratikhiđđahetu; tā jīvalokasmiŋ ramāpayitvā, khandhātivattanti sajotibhūtā’ ti.

Tattha nārīti itthiyo. Samparibhinnagattāti suţţhu samantato bhinnasarīrā.

Dujaccāti dujjātikā virūpā jegucchā. Āghātaneti gāvaghātaţţhāne. Vikantāti

chinnasīsā gāvo viya pubbalohitalittā hutvā (p. 6.143). Sadā nikhātāti niccaŋ

jalita-ayapathaviyaŋ kaţimattaŋ pavesetvā nikhaņitvā ţhapitā viya ţhitā.

Khandhātivattantīti samma mātali, tā nāriyo ete pabbatakkhandhā atikkamanti. Tāsaŋ kira evaŋ kaţippamāņaŋ pavisitvā ţhitakāle puratthimāya

disāya jalita-ayapabbato samuţţhahitvā asani viya viravanto āgantvā sarīraŋ saņhakaraņī viya pisanto gacchati. Tasmiŋ ativattitvā pacchimapasse ţhite puna ca tāsaŋ sarīraŋ pātu bhavati. Tā dukkhaŋ adhivāsetuŋ asakkontiyo bāhā paggayha kandanti. Sesadisāsu vuţţhitesu jalitapabbatesupi eseva nayo. Dve pabbatā samuţţhāya ucchughaţikaŋ viya pīļenti, lohitaŋ pakku-thitaŋ sandati. Kadāci tayo pabbatā samuţţhāya pīļenti. Kadāci cattāro pabbatā samuţţhāya tāsaŋ sarīraŋ pīļenti. Tenāha ‘khandhātivattantī’ ti.

Kolitthiyāyoti kule patiţţhitā kuladhītaro. Asataŋ acārunti asaññata-kammaŋ kariŋsu. Dittarūpāti saţharūpā dhuttajātikā hutvā. Pati vippahāyāti attano patiŋ pajahitvā. Acārunti agamaŋsu. Ratikhiđđahetūti kāmaratihetu ceva khiđđāhetu ca. Ramāpayitvāti parapurisehi saddhiŋ attano cittaŋ ramā-payitvā idha upapannā. Atha tāsaŋ sarīraŋ ime khandhātivattanti sajotibhū-tāti.

496. ‘Pāde gahetvā kissa ime puneke, avaŋsirā narake pātayanti;

bhayañhi maŋ vindati sūta disvā, pucchāmi taŋ mātali devasārathi;

ime nu maccā kimakaŋsu pāpaŋ, yeme janā avaŋsirā narake pātayanti.

497. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

498. ‘Ye (p. 6.144) jīvalokasmiŋ asādhukammino, parassa dārāni atikka-manti;

te tādisā uttamabhaņđathenā, teme janā avaŋsirā narake pātayanti.

499. ‘Te vassapūgāni bahūni tattha, nirayesu dukkhaŋ vedanaŋ vedayanti;

na hi pāpakārissa bhavanti tāņā, sakehi kammehi purakkhatassa;

te luddakammā pasavetva pāpaŋ, teme janā avaŋsirā narake pātayantī’ ti.

Tattha naraketi jalita-angārapuņņe mahā-āvāţe. Te kira vajaŋ apavisa-ntiyo gāvo viya nirayapālehi nānāvudhāni gahetvā vijjhiyamānā pothiyamānā yadā taŋ narakaŋ upagacchanti, atha te nirayapālā uddhaŋpāde katvā tattha pātayanti khipanti. Evaŋ te pātiyamāne disvā pucchanto evamāha. Utta-mabhaņđathenāti manussehi piyāyitassa varabhaņđassa thenakā.

Evañca pana vatvā mātalisangāhako taŋ nirayaŋ antaradhāpetvā rathaŋ purato pesetvā micchādiţţhikānaŋ paccanaţţhānaŋ nirayaŋ dassesi. Tena puţţho cassa viyākāsi.

500. ‘Uccāvacāme vividhā upakkamā, nirayesu dissanti sughorarūpā;

bhayañhi maŋ vindati sūta disvā, pucchāmi taŋ mātali devasārathi; ime nu maccā kimakaŋsu pāpaŋ, yeme janā adhimattā dukkhā tibbā; kharā kaţukā vedanā vedayanti.

501. ‘Tassa puţţho viyākāsi, mātali devasārathi;

vipākaŋ pāpakammānaŋ, jānaŋ akkhāsijānato.

502. ‘Ye (p. 6.145) jīvalokasmiŋ supāpadiţţhino, vissāsakammāni karonti mohā;

parañca diţţhīsu samādapenti, te pāpadiţţhiŋ pasavetva pāpaŋ; teme janā adhimattā dukkhā tibbā, kharā kaţukā vedanā vedayantī’ ti.

Tattha uccāvacāmeti uccā avacā ime, khuddakā ca mahantā cāti attho. Upakkamāti kāraņappayogā. Supāpadiţţhinoti ‘natthi dinnan’ ti-ādikāya dasava-tthukāya micchādiţţhiyā suţţhu pāpadiţţhino. Vissāsakammānīti tāya diţţhiyā vissāsena tannissitā hutvā nānāvidhāni pāpakammāni karonti. Temeti te ime janā evarūpaŋ dukkhaŋ anubhavanti.

Iti rañño micchādiţţhikānaŋ paccananirayaŋ ācikkhi. Devalokepi devagaņā rañño āgamanamaggaŋ olokayamānā sudhammāyaŋ devasabhāyaŋ

nisīdiŋsuyeva. Sakkopi ‘kiŋ nu kho, mātali, cirāyatī’ ti upadhārento taŋ

kāraņaŋ ñatvā ‘mātali, attano dūtavisesaŋ dassetuŋ “mahārāja, asukakammaŋ katvā asukaniraye nāma paccantī” ti niraye dassento vicarati, nimi-rañño pana appameva āyu khīyetha, nirayadassanaŋ nāssa pariyantaŋ gaccheyyā’ ti ekaŋ mahājavaŋ devaputtaŋ pesesi ‘tvaŋ “sīghaŋ rājānaŋ gahetvā āgacchatū” ti mātalissa vadehī’ ti. So ‘sādhū’ ti sampaţicchitvā javena gantvā ārocesi. Mātali, tassa vacanaŋ sutvā ‘na sakkā cirāyitun’ ti rañño eka-pahāreneva catūsu disāsu bahū niraye dassetvā gāthamāha–

503. ‘Viditāni te mahārāja, āvāsaŋ pāpakamminaŋ;

ţhānāni luddakammānaŋ, dussīlānañca yā gati; uyyāhi dāni rājīsi, devarājassa santike’ ti.

Tassattho– mahārāja, imaŋ pāpakammīnaŋ sattānaŋ āvāsaŋ disvā ludda-kammānañca ţhānāni tayā viditāni. Dussīlānañca yā gati nibbatti, sāpi te (p. 6.146) viditā. Idāni devarājassa santike dibbasampattiŋ dassanatthaŋ uyyāhi gacchāhi, mahārājāti.

Nirayakaņđaŋ niţţhitaŋ.

Saggakaņđaŋ

Evañca pana vatvā mātali devalokābhimukhaŋ rathaŋ pesesi. Rājā devalokaŋ gacchanto dvādasayojanikaŋ maņimayaŋ pañcathūpikaŋ sabbālankārapaţimaņđitaŋ uyyānapokkharaņisampannaŋ kapparukkhaparivutaŋ

bīraņiyā devadhītāya ākāsaţţhakavimānaŋ disvā, tañca devadhītaraŋ antokū-ţāgāre sayanapiţţhe nisinnaŋ accharāsahassaparivutaŋ maņisīhapañjaraŋ vivaritvā olokentiŋ disvā mātaliŋ pucchanto gāthamāha. Itaropissa byākāsi.

504. ‘Pañcathūpaŋ dissatidaŋ vimānaŋ, mālāpiļandhā sayanassa majjhe.

tatthacchati nārī mahānubhāvā, uccāvacaŋ iddhi vikubbamānā.

505. ‘Vittī hi maŋ vindati sūta disvā, pucchāmi taŋ mātali devasārathi;

ayaŋ nu nārī kimakāsi sādhuŋ, yā modati saggapattā vimāne.

506. ‘Tassa puţţho viyākāsi, mātali devasārathi;

vipākaŋ puññakammānaŋ, jānaŋ akkhāsijānato.

507. ‘Yadi te sutā bīraņī jīvaloke, āmāyadāsī ahu brāhmaņassa;

sā pattakālaŋ atithiŋ viditvā, mātāva puttaŋ sakimābhinandī; saŋyamā saŋvibhāgā ca, sā vimānasmi modatī’ ti.

Tattha pañcathūpanti pañcahi kūţāgārehi samannāgataŋ. Mālāpiļandhāti

mālādīhi sabbābharaņehi paţimaņđitāti attho. Tatthacchatīti tasmiŋ (p. 6.147)

vimāne acchati. Uccāvacaŋ iddhi vikubbamānāTi nānappakāraŋ deviddhiŋ

dassayamānā. Disvāti etaŋ disvā ţhitaŋ maŋ vitti vindati paţilabhati, vittisantako viya homi tuţţhiyā atibhūtattāti attho. Āmāyadāsīti gehadāsiyā

kucchimhi jātadāsī. Ahu brāhmaņassāti sā kira kassapadasabalassa kāle

ekassa brāhmaņassa dāsī ahosi. Sā pattakālanti tena brāhmaņena aţţha salākabhattāni sanghassa pariccattāni ahesuŋ. So gehaŋ gantvā ‘sve paţţhāya

ekekassa bhikkhussa ekekaŋ kahāpaņagghanakaŋ katvā aţţha salākabhattāni sampādeyyāsī’ ti brāhmaņiŋ āha. Sā ‘sāmi, bhikkhu nāma dhutto,

nāhaŋ sakkhissāmī’ ti paţikkhipi. Dhītaropissa paţikkhipiŋsu. So dāsiŋ

‘sakkhissasi ammā’ ti āha. Sā ‘sakkhissāmi ayyā’ ti sampaţicchitvā

sakkaccaŋ yāgukhajjakabhattādīni sampādetvā salākaŋ labhitvā āgataŋ

pattakālaŋ atithiŋ viditvā haritagomayupalitte katapupphupahāre supañña-ttāsane nisīdāpetvā yathā nāma vippavāsā āgataŋ puttaŋ mātā sakiŋ abhi-nandati, tathā niccakālaŋ abhinandati, sakkaccaŋ parivisati, attano santa-kampi kiñci deti. Saŋyamā saŋvibhāgā cāti sā sīlavatī ahosi cāgavatī ca, tasmā tena sīlena ceva cāgena ca imasmiŋ vimāne modati. Atha vā saŋya-māti indriyadamanā.

Evañca pana vatvā mātali purato rathaŋ pesetvā soņadinnadevaputtassa satta kanakavimānāni dassesi. So tāni ca tassa ca sirisampattiŋ disvā tena katakammaŋ pucchi. Itaropissa byākāsi.

508. ‘Daddallamānā ābhenti, vimānā satta nimmitā;

tattha yakkho mahiddhiko, sabbābharaņabhūsito; samantā anupariyāti, nārīgaņapurakkhato.

509. ‘Vittī hi maŋ vindati sūta disvā, pucchāmi taŋ mātali devasārathi;

ayaŋ nu macco kimakāsi sādhuŋ, yo modati saggapatto vimāne.

510. ‘Tassa (p. 6.148) puţţho viyākāsi, mātali devasārathi;

vipākaŋ puññakammānaŋ, jānaŋ akkhāsijānato.

511. ‘Soņadinno gahapati, esa dānapatī ahu;

esa pabbajituddissa, vihāre satta kārayi.

512. ‘Sakkaccaŋ te upaţţhāsi, bhikkhavo tattha vāsike;

acchādanañca bhattañca, senāsanaŋ padīpiyaŋ; adāsi ujubhūtesu, vippasannena cetasā.

513. ‘Cātuddasiŋ pañcadasiŋ, yā ca pakkhassa aţţhamī;

pāţihāriyapakkhañca, aţţhangasusamāgataŋ.

514. ‘Uposathaŋ upavasī, sadā sīlesu saŋvuto;

saŋyamā saŋvibhāgā ca, so vimānasmi modatī’ ti.

Tattha daddallamānāti jalamānā. Ābhentīti taruņasūriyo viya obhāsanti.

Tatthāti tesu paţipāţiyā ţhitesu sattasu vimānesu. Yakkhoti eko devaputto.

Soņadinnoti mahārāja, ayaŋ pubbe kassapadasabalassa kāle kāsiraţţhe

aññatarasmiŋ nigame soņadinno nāma gahapati dānapati ahosi. So pabbajite uddissa satta vihārakuţiyo kāretvā tattha vāsike bhikkhū catūhi paccayehi sakkaccaŋ upaţţhāsi, uposathañca upavasi, niccaŋ sīlesu ca saŋvuto

ahosi. So tato cavitvā idhūpapanno modatīti attho. Ettha ca pāţihāriyapakkhanti idaŋ pana aţţhamī-uposathassa paccuggamanānugamanavasena

sattaminavamiyo, cātuddasīpannarasīnaŋ paccuggamanānugamanavasena

terasīpāţipade ca sandhāya vuttaŋ.

Evaŋ soņadinnassa katakammaŋ kathetvā purato rathaŋ pesetvā phalika-vimānaŋ dassesi. Taŋ ubbedhato pañcavīsatiyojanaŋ anekasatehi sattara-tanamayatthambhehi samannāgataŋ, anekasatakūţāgārapaţimaņđitaŋ, kinkiņikajālāparikkhittaŋ, samussitasuvaņņarajatamayadhajaŋ, nānāpuppha-vicitta-uyyānavanavibhūsitaŋ, ramaņīyapokkharaņisamannāgataŋ, naccagī-tavāditādīsu chekāhi accharāhi samparikiņņaŋ. Taŋ disvā rājā tāsaŋ accha-rānaŋ katakammaŋ pucchi, itaropissa byākāsi.

515. ‘Pabhāsati (p. 6.149) midaŋ byamhaŋ, phalikāsu sunimmitaŋ;

nārīvaragaņākiņņaŋ, kūţāgāravarocitaŋ; upetaŋ annapānehi, naccagītehi cūbhayaŋ.

516. ‘Vittī hi maŋ vindati sūta disvā, pucchāmi taŋ mātali devasārathi;

ime nu maccā kimakaŋsu sādhuŋ, yā modare saggapattā vimāne.

517. ‘Tassa puţţho viyākāsi, mātali devasārathi;

vipākaŋ puññakammānaŋ, jānaŋ akkhāsijānato.

518. ‘Yā kāci nāriyo idha jīvaloke, sīlavantiyo upāsikā;

dāne ratā niccaŋ pasannacittā, sacce ţhitā uposathe appamattā; saŋyamā saŋvibhāgā ca, tā vimānasmi modare’ ti.

Tattha byamhanti vimānaŋ, pāsādoti vuttaŋ hoti. Phalikāsūti phalikabhi-ttīsu. Nārīvaragaņākiņņanti varanārigaņehi ākiņņaŋ. Kūţāgāravarocitanti varakūţāgārehi ocitaŋ samocitaŋ, vađđhitanti attho. Ubhayanti ubhayehi. ‘Yā kācī’ ti idaŋ kiñcāpi aniyametvā vuttaŋ, tā pana kassapabuddhasāsane bārā-ņasiyaŋ upāsikā hutvā gaņabandhanena etāni vuttappakārāni puññāni katvā taŋ dibbasampattiŋ pattāti veditabbā.

Athassa so purato rathaŋ pesetvā ekaŋ ramaņīyaŋ maņivimānaŋ dassesi. Taŋ same bhūmibhāge patiţţhitaŋ ubbedhasampannaŋ maņipa-bbato viya obhāsamānaŋ tiţţhati, dibbagītavāditaninnāditaŋ bahūhi devapu-ttehi samparikiņņaŋ. Taŋ disvā rājā tesaŋ devaputtānaŋ katakammaŋ pucchi, itaropissa byākāsi.

519. ‘Pabhāsati midaŋ byamhaŋ, veļuriyāsu nimmitaŋ;

upetaŋ bhūmibhāgehi, vibhattaŋ bhāgaso mitaŋ.

520. ‘Āļambarā (p. 6.150) mudingā ca, naccagītā suvāditā;

dibbā saddā niccharanti, savanīyā manoramā.

521. ‘Nāhaŋ evaŋgataŋ jātu, evaŋsuruciraŋ pure;

saddaŋ samabhijānāmi, diţţhaŋ vā yadi vā sutaŋ.

522. ‘Vittī hi maŋ vindati sūta disvā, pucchāmi taŋ mātali devasārathi;

ime nu maccā kimakaŋsu sādhuŋ, ye modare saggapattā vimāne.

523. ‘Tassa puţţho viyākāsi, mātali devasārathi;

vipākaŋ puññakammānaŋ, jānaŋ akkhāsijānato.

524. ‘Ye keci maccā idha jīvaloke, sīlavantā upāsakā;

ārāme udapāne ca, papā sankamanāni ca; arahante sītibhūte, sakkaccaŋ paţipādayuŋ.

525. ‘Cīvaraŋ piņđapātañca, paccayaŋ sayanāsanaŋ;

adaŋsu ujubhūtesu, vippasannena cetasā.

526. ‘Cātuddasiŋ pañcadasiŋ, yā ca pakkhassa aţţhamī;

pāţihāriyapakkhañca, aţţhangasusamāgataŋ.

527. ‘Uposathaŋ upavasuŋ, sadā sīlesu saŋvutā;

saŋyamā saŋvibhāgā ca, te vimānasmi modare’ ti.

Tattha veļuriyāsūti veļuriyabhittīsu. Bhūmibhāgehīti ramaņīyehi bhūmibhā-gehi upetaŋ. Āļambarā mudingā cāti ete dve ettha vajjanti. Naccagītā suvā-ditāti nānappakārāni naccāni ceva gītāni ca aparesampi tūriyānaŋ suvādi-tāni cettha pavattanti. Evaŋgatanti evaŋ manoramabhāvaŋ gataŋ. ‘Ye kecī’-ti idampi kāmaŋ aniyametvā vuttaŋ, te pana kassapabuddhakāle bārāņasivā-sino upāsakā hutvā gaņabandhanena etāni puññāni katvā taŋ sampattiŋ pattāti veditabbā. Tattha paţipādayunti (p. 6.151) paţipādayiŋsu, tesaŋ adaŋ-sūti attho. Paccayanti gilānapaccayaŋ. Adaŋsūti evaŋ nānappakārakaŋ dānaŋ adaŋsūti.

Itissa so tesaŋ katakammaŋ ācikkhitvā purato rathaŋ pesetvā aparampi phalikavimānaŋ dassesi. Taŋ anekakūţāgārapaţimaņđitaŋ, nānākusumasa-ñchannadibbataruņavanapaţimaņđitatīrāya, vividhavihangamaninnāditāya nimmalasalilāya nadiyā parikkhittaŋ, accharāgaņaparivutassekassa puñña-vato nivāsabhūtaŋ. Taŋ disvā rājā tassa katakammaŋ pucchi, itaropissa byākāsi.

528. ‘Pabhāsati midaŋ byamhaŋ, phalikāsu sunimmitaŋ;

nārīvaragaņākiņņaŋ, kūţāgāravarocitaŋ.

529. ‘Upetaŋ annapānehi, naccagītehi cūbhayaŋ;

najjo cānupariyāti, nānāpupphadumāyutā.

530. ‘Vittī hi maŋ vindati sūta disvā, pucchāmi taŋ mātali devasārathi;

ayaŋ nu macco kiŋmakāsi sādhuŋ, yo modatī saggapatto vimāne.

531. ‘Tassa puţţho viyākāsi, mātali devasārathi;

vipākaŋ puññakammānaŋ, jānaŋ akkhāsijānato.

532. ‘Mithilāyaŋ gahapati, esa dānapatī ahu;

ārāme udapāne ca, papā sankamanāni ca; arahante sītibhūte, sakkaccaŋ paţipādayi.

533. ‘Cīvaraŋ piņđapātañca, paccayaŋ sayanāsanaŋ;

adāsi ujubhūtesu, vippasannena cetasā.

534. ‘Cātuddasiŋ pañcadasiŋ, yā ca pakkhassa aţţhamī;

pāţihāriyapakkhañca, aţţhangasusamāgataŋ.

535. ‘Uposathaŋ (p. 6.152) upavasī, sadā sīlesu saŋvuto;

saŋyamā saŋvibhāgā ca, so vimānasmi modatī’ ti.

Tattha najjoti vacanavipallāso, ekā nadī taŋ vimānaŋ parikkhipitvā gatāti attho. Nānāpupphadumāyutāti sā nadī nānāpupphehi dumehi āyutā. Mithilā-yanti esa mahārāja, kassapabuddhakāle mithilanagare eko gahapati dāna-pati ahosi. So etāni ārāmaropanādīni puññāni katvā imaŋ sampattiŋ pattoti.

Evamassa tena katakammaŋ ācikkhitvā purato rathaŋ pesetvā aparampi

phalikavimānaŋ dassesi. Taŋ purimavimānato atirekāya nānāpupphaphalasañchannāya taruņavanaghaţāya samannāgataŋ. Taŋ disvā rājā tāya

sampattiyā samannāgatassa devaputtassa katakammaŋ pucchi, itaropissa

byākāsi.

536. ‘Pabhāsati midaŋ byamhaŋ, phalikāsu sunimmitaŋ;

nārīvaragaņākiņņaŋ, kūţāgāravarocitaŋ.

537. ‘Upetaŋ annapānehi, naccagītehi cūbhayaŋ;

najjo cānupariyāti, nānāpupphadumāyutā.

538. ‘Rājāyatanā kapitthā ca, ambā sālā ca jambuyo;

tindukā ca piyālā ca, dumā niccaphalā bahū.

539. ‘Vittī hi maŋ vindati sūta disvā, pucchāmi taŋ mātali devasārathi;

ayaŋ nu macco kimakāsi sādhuŋ, yo modatī saggapatto vimāne.

540. ‘Tassa puţţho viyākāsi, mātali devasārathi;

vipākaŋ puññakammānaŋ, jānaŋ akkhāsijānato.

541. ‘Mithilāyaŋ gahapati, esa dānapatī ahu;

ārāme udapāne ca, papā sankamanāni ca; arahante sītibhūte, sakkaccaŋ paţipādayi.

542. ‘Cīvaraŋ (p. 6.153) piņđapātañca, paccayaŋ sayanāsanaŋ;

adāsi ujubhūtesu, vippasannena cetasā.

543. ‘Cātuddasiŋ pañcadasiŋ, yā ca pakkhassa aţţhamī;

pāţihāriyapakkhañca, aţţhangasusamāgataŋ.

544. ‘Uposathaŋ upavasī, sadā sīlesu saŋvuto;

saŋyamā saŋvibhāgā ca, so vimānasmi modatī’ ti.

Tattha mithilāyanti esa, mahārāja, kassapabuddhakāle videharaţţhe mithi-lanagare eko gahapati dānapati ahosi. So etāni puññāni katvā imaŋ sampattiŋ pattoti.

Evamassa tena katakammaŋ ācikkhitvā purato rathaŋ pesetvā purimasa-disameva aparampi veļuriyavimānaŋ dassetvā tattha sampattiŋ anubhava-ntassa devaputtassa katakammaŋ puţţho ācikkhi.

545. ‘Pabhāsati midaŋ byamhaŋ, veļuriyāsu nimmitaŋ;

upetaŋ bhūmibhāgehi, vibhattaŋ bhāgaso mitaŋ.

546. ‘Āļambarā mudingā ca, naccagītā suvāditā;

dibyā saddā niccharanti, savanīyā manoramā.

547. ‘Nāhaŋ evaŋgataŋ jātu, evaŋsuruciraŋ pure;

saddaŋ samabhijānāmi, diţţhaŋ vā yadi vā sutaŋ.

548. ‘Vittī hi maŋ vindati sūta disvā, pucchāmi taŋ mātali devasārathi;

ayaŋ nu macco kimakāsi sādhuŋ, yo modatī saggapatto vimāne.

549. ‘Tassa puţţho viyākāsi, mātali devasārathi;

vipākaŋ puññakammānaŋ, jānaŋ akkhāsijānato.

550. ‘Bārāņasiyaŋ gahapati, esa dānapatī ahu;

ārāme udapāne ca, papā sankamanāni ca; arahante sītibhūte, sakkaccaŋ paţipādayi.

551. ‘Cīvaraŋ (p. 6.154) piņđapātañca, paccayaŋ sayanāsanaŋ;

adāsi ujubhūtesu, vippasannena cetasā.

552. ‘Cātuddasiŋ pañcadasiŋ, yā ca pakkhassa aţţhamī;

pāţihāriyapakkhañca, aţţhangasusamāgataŋ.

553. ‘Uposathaŋ upavasī, sadā sīlesu saŋvuto;

saŋyamā saŋvibhāgā ca, so vimānasmi modatī’ ti.

Athassa purato rathaŋ pesetvā bālasūriyasannibhaŋ kanakavimānaŋ dassetvā tattha nivāsino devaputtassa sampattiŋ puţţho ācikkhi.

554. ‘Yathā udayamādicco, hoti lohitako mahā;

tathūpamaŋ idaŋ byamhaŋ, jātarūpassa nimmitaŋ.

555. ‘Vittī hi maŋ vindati sūta disvā, pucchāmi taŋ mātali devasārathi;

ayaŋ nu macco kimakāsi sādhuŋ, yo modatī saggapatto vimāne.

556. ‘Tassa puţţho viyākāsi, mātali devasārathi;

vipākaŋ puññakammānaŋ, jānaŋ akkhāsijānato.

557. ‘Sāvatthiyaŋ gahapati, esa dānapatī ahu;

ārāme udapāne ca, papā sankamanāni ca; arahante sītibhūte, sakkaccaŋ paţipādayi.

558. ‘Cīvaraŋ piņđapātañca, paccayaŋ sayanāsanaŋ;

adāsi ujubhūtesu, vippasannena cetasā.

559. ‘Cātuddasiŋ pañcadasiŋ, yā ca pakkhassa aţţhamī;

pāţihāriyapakkhañca, aţţhangasusamāgataŋ.

560. ‘Uposathaŋ upavasī, sadā sīlesu saŋvuto;

saŋyamā saŋvibhāgā ca, so vimānasmi modatī’ ti.

Tattha (p. 6.155) udayamādiccoTi uggacchanto ādicco. Sāvatthiyanti kassa-pabuddhakāle sāvatthinagare eko gahapati dānapati ahosi. So etāni puññāni katvā imaŋ sampattiŋ pattoti.

Evaŋ tena imesaŋ aţţhannaŋ vimānānaŋ kathitakāle sakko devarājā

‘mātali, ativiya cirāyatī’ ti aparampi javanadevaputtaŋ pesesi. So vegena

gantvā ārocesi. So tassa vacanaŋ sutvā ‘na sakkā idāni cirāyitun’ ti catūsu disāsu ekappahāreneva bahūni vimānāni dassesi. Raññā ca tattha sampattiŋ anubhavantānaŋ devaputtānaŋ katakammaŋ puţţho ācikkhi.

561. ‘Vehāyasāme bahukā, jātarūpassa nimmitā;

daddallamānā ābhenti, vijjuvabbhaghanantare.

562. ‘Vittī hi maŋ vindati sūta disvā, pucchāmi taŋ mātali devasārathi;

ime nu maccā kimakaŋsu sādhuŋ, ye modare saggapattā vimāne.

563. ‘Tassa puţţho viyākāsi, mātali devasārathi;

vipākaŋ puññakammānaŋ, jānaŋ akkhāsijānato.

564. ‘Saddhāya suniviţţhāya, saddhamme suppavedite;

akaŋsu satthu vacanaŋ, sammāsambuddhasāsane; tesaŋ etāni ţhānāni, yāni tvaŋ rāja passasī’ ti.

Tattha vehāyasāmeti vehāyasā ime ākāseyeva saņţhitā. Ākāsaţţhakavimānā imeti vadati. VijjuvabbhaghanantareTi ghanavalāhakantare jalamānā

vijju viya. SuniviţţhāyāTi maggena āgatattā suppatiţţhitāya. Idaŋ vuttaŋ hoti–mahārāja, ete pure niyyānike kassapabuddhasāsane pabbajitvā parisuddha-sīlā samaņadhammaŋ karontā sotāpattiphalaŋ sacchikatvā arahattaŋ nibba-ttetuŋ asakkontā tato cutā imesu kanakavimānesu uppannā. Etesaŋ kassa-pabuddhasāvakānaŋ tāni ţhānāni, yāni tvaŋ, mahārāja, passasīti.

Evamassa (p. 6.156) ākāsaţţhakavimānāni dassetvā sakkassa santikaŋ gamanatthāya ussāhaŋ karonto āha–

565. ‘Viditāni te mahārāja, āvāsaŋ pāpakamminaŋ;

atho kalyāņakammānaŋ, ţhānāni viditāni te; uyyāhi dāni rājīsi, devarājassa santike’ ti.

Tattha āvāsanti mahārāja, tayā paţhamameva nerayikānaŋ āvāsaŋ disvā

pāpakammānaŋ ţhānāni viditāni, idāni pana ākāsaţţhakavimānāni passantena atho kalyāņakammānaŋ ţhānāni viditāni, idāni devarājassa santike

sampattiŋ daţţhuŋ uyyāhi gacchāhīti.

Evañca pana vatvā purato rathaŋ pesetvā sineruŋ parivāretvā ţhite satta paribhaņđapabbate dassesi. Te disvā raññā mātalissa puţţhabhāvaŋ āvika-ronto satthā āha–

566. ‘Sahassayuttaŋ hayavāhiŋ, dibbayānamadhiţţhito;

yāyamāno mahārājā, addā sīdantare nage; disvānāmantayī sūtaŋ, ime ke nāma pabbatā’ ti.

Tattha hayavāhinti hayehi vāhiyamānaŋ. Dibbayānamadhiţţhitoti dibba-yāne ţhito hutvā. AddāTi addasa. Sīdantareti sīdāmahāsamuddassa antare. Tasmiŋ kira mahāsamudde udakaŋ sukhumaŋ, morapiñchamattampi pakkhittaŋ patiţţhātuŋ na sakkoti sīdateva, tasmā so ‘sīdāmahāsamuddo’ ti vuccati. Tassa antare. Nageti pabbate. Ke nāmāti ke nāma nāmena ime pabbatāti.

Evaŋ nimiraññā puţţho mātali devaputto āha–

568. ‘Sudassano karavīko, īsadharo yugandharo;

nemindharo vinatako, assakaņņo girī brahā.

569. ‘Ete sīdantare nagā, anupubbasamuggatā;

mahārājānamāvāsā, yāni tvaŋ rāja passasī’ ti.

Tattha sudassanoti ayaŋ, mahārāja, etesaŋ sabbabāhiro sudassano pabbato nāma, tadanantare karavīko nāma, so sudassanato uccataro (p. 6.157). Ubhinnampi pana tesaŋ antare ekopi sīdantaramahāsamuddo. Karavīkassa anantare īsadharo nāma, so karavīkato uccataro. Tesampi antare eko sīda-ntaramahāsamuddo. Īsadharassa anantare yugandharo nāma, so īsadharato uccataro. Tesampi antare eko sīdantaramahāsamuddo. Yugandharassa ana-ntare nemindharo nāma, so yugandharato uccataro. Tesampi antare eko sīda-ntaramahāsamuddo. Nemindharassa anantare vinatako nāma, so nemindha-rato uccataro. Tesampi antare eko sīdantaramahāsamuddo. Vinatakassa anantare assakaņņo nāma, so vinatakato uccataro. Tesampi antare eko sīda-ntaramahāsamuddo. Anupubbasamuggatāti ete sīdantaramahāsamudde satta pabbatā anupaţipāţiyā samuggatā sopānasadisā hutvā ţhitā. Yānīti ye tvaŋ, mahārāja, ime pabbate passasi, ete catuņņaŋ mahārājānaŋ āvāsāti.

Evamassa cātumahārājikadevalokaŋ dassetvā purato rathaŋ pesetvā tāvatiŋsabhavanassa cittakūţadvārakoţţhakaŋ parivāretvā ţhitā indapaţimā dassesi. Taŋ disvā rājā pucchi, itaropissa byākāsi.

570. ‘Anekarūpaŋ ruciraŋ, nānācitraŋ pakāsati;

ākiņņaŋ indasadisehi, byaggheheva surakkhitaŋ.

571. ‘Vittī hi maŋ vindati sūta disvā, pucchāmi taŋ mātali devasārathi;

imaŋ nu dvāraŋ kimabhaññamāhu, manoramaŋ dissati dūratova.

572. ‘Tassa puţţho viyākāsi, mātali devasārathi;

vipākaŋ puññakammānaŋ, jānaŋ akkhāsijānato.

573. ‘“Citrakūţo” ti yaŋ āhu, devarājapavesanaŋ;

sudassanassa girino, dvārañhetaŋ pakāsati.

574. ‘Anekarūpaŋ (p. 6.158) ruciraŋ, nānācitraŋ pakāsati;

ākiņņaŋ indasadisehi, byaggheheva surakkhitaŋ; pavisetena rājīsi, arajaŋ bhūmimakkamā’ ti.

Tattha anekarūpanti anekajātikaŋ. Nānācitranti nānāratanacitraŋ. Pakāsa-tīti kiŋ nāma etaŋ paññāyati. Ākiņņanti samparipuņņaŋ. Byaggheheva sura-kkhitanti yathā nāma byagghehi vā sīhehi vā mahāvanaŋ, evaŋ indasadise-heva surakkhitaŋ. Tāsañca pana indapaţimānaŋ ārakkhaņatthāya ţhapita-bhāvo ekakanipāte kulāvakajātake (jā. 1.1.31) vuttanayena gahetabbo. Kiŋmabhaññamāhūti kinnāmaŋ vadanti. Pavesananti nikkhamanappavesa-natthāya nimmitaŋ. Sudassanassāti sobhanadassanassa sinerugirino. Dvāraŋ hetanti etaŋ sinerumatthake patiţţhitassa dasasahassayojanikassa devanagarassa dvāraŋ pakāsati, dvārakoţţhako paññāyatīti attho. Pavisete-nāti etena dvārena devanagaraŋ pavisa. Arajaŋ bhūmimakkamāti arajaŋ suvaņņarajatamaņimayaŋ nānāpupphehi samākiņņaŋ dibbabhūmiŋ dibba-yānena akkama, mahārājāti.

Evañca pana vatvā mātali rājānaŋ devanagaraŋ pavesesi. Tena vuttaŋ–

575. ‘Sahassayuttaŋ hayavāhiŋ, dibbayānamadhiţţhito;

yāyamāno mahārājā, addā devasabhaŋ idan’ ti.

So dibbayāne ţhitova gacchanto sudhammādevasabhaŋ disvā mātaliŋ pucchi, sopissa ācikkhi.

576. ‘Yathā sarade ākāse, nīlobhāso padissati;

tathūpamaŋ idaŋ byamhaŋ, veļuriyāsu nimmitaŋ.

577. ‘Vittī hi maŋ vindati sūta disvā, pucchāmi taŋ mātali devasārathi;

imaŋ nu byamhaŋ kimabhaññamāhu, manoramaŋ dissati dūratova.

578. ‘Tassa (p. 6.159) puţţho viyākāsi, mātali devasārathi;

vipākaŋ puññakammānaŋ, jānaŋ akkhāsijānato.

579. ‘“Sudhammā” iti yaŋ āhu, passesā dissate sabhā;

veļuriyārucirā citrā, dhārayanti sunimmitā.

580. ‘Aţţhaŋsā sukatā thambhā, sabbe veļuriyāmayā;

yattha devā tāvatiŋsā, sabbe indapurohitā.

581. ‘Atthaŋ devamanussānaŋ, cintayantā samacchare;

pavisetena rājīsi, devānaŋ anumodananti.

Tattha idanti nipātamattaŋ, devasabhaŋ addasāti attho. Passesāti passa esā. Veļuriyā rucirāti ruciraveļuriyā. Citrāti nānāratanavicitrā. Dhārayantīti imaŋ sabhaŋ ete aţţhaŋsādibhedā sukatā thambhā dhārayanti. Indapurohi-tāti indaŋ purohitaŋ purecārikaŋ katvā parivāretvā ţhitā devamanussānaŋ atthaŋ cintayantā acchanti. Pavisetenāti iminā maggena yattha devā añña-maññaŋ anumodantā acchanti, taŋ ţhānaŋ devānaŋ anumodanaŋ pavisa.

Devāpi kho tassāgamanamaggaŋ olokentāva nisīdiŋsu. Te ‘rājā āgato’ ti sutvā dibbagandhavāsapupphahatthā yāva cittakūţadvārakoţţhakā paţi-maggaŋ gantvā mahāsattaŋ dibbagandhamālādīhi pūjayantā sudhammāde-vasabhaŋ ānayiŋsu. Rājā rathā otaritvā devasabhaŋ pāvisi. Devā āsanena nimantayiŋsu. Sakkopi āsanena ceva kāmehi ca nimantesi. Tamatthaŋ pakāsento satthā āha–

582. ‘Taŋ devā paţinandiŋsu, disvā rājānamāgataŋ;

svāgataŋ te mahārāja, atho te adurāgataŋ; nisīda dāni rājīsi, devarājassa santike.

583. ‘Sakkopi paţinandittha, vedehaŋ mithilaggahaŋ;

nimantayittha kāmehi, āsanena ca vāsavo.

584. ‘Sādhu (p. 6.160) khosi anuppatto, āvāsaŋ vasavattinaŋ;

vasa devesu rājīsi, sabbakāmasamiddhisu; tāvatiŋsesu devesu, bhuñja kāme amānuse’ ti.

Tattha paţinandiŋsūti sampiyāyiŋsu, haţţhatuţţhāva hutvā sampaţi-cchiŋsu. Sabbakāmasamiddhisūti sabbesaŋ kāmānaŋ samiddhiyuttesu.

Evaŋ sakkena dibbakāmehi ceva āsanena ca nimantito rājā paţikkhipanto āha–

585. ‘Yathā yācitakaŋ yānaŋ, yathā yācitakaŋ dhanaŋ;

evaŋ sampadamevetaŋ, yaŋ parato dānapaccayā.

586. ‘Na cāhametamicchāmi, yaŋ parato dānapaccayā;

sayankatāni puññāni, taŋ me āveņikaŋ dhanaŋ.

587. ‘Sohaŋ gantvā manussesu, kāhāmi kusalaŋ bahuŋ;

dānena samacariyāya, saŋyamena damena ca; yaŋ katvā sukhito hoti, na ca pacchānutappatī’ ti.

Tattha yaŋ parato dānapaccayāti yaŋ parato tassa parassa dānapaccayā

tena dinnattā labbhati, taŋ yācitakasadisaŋ hoti, tasmā nāhaŋ etaŋ

icchāmi. Sayankatānīti yāni pana mayā attanā katāni puññāni, tameva

mama parehi asādhāraņattā āveņikaŋ dhanaŋ anugāmiyadhanaŋ. Samaca-riyāyāti tīhi dvārehi samacariyāya. Saŋyamenāti sīlarakkhaņena. Damenāti indriyadamena.

Evaŋ mahāsatto devānaŋ madhurasaddena dhammaŋ desesi. Dhammaŋ desentoyeva manussagaņanāya satta divasāni ţhatvā devagaņaŋ kosetvā devagaņamajjhe ţhitova mātalissa guņaŋ kathento āha–

588. ‘Bahūpakāro no bhavaŋ, mātali devasārathi;

yo me kalyāņakammānaŋ, pāpānaŋ paţidassayī’ ti.

Tattha (p. 6.161) yo me kalyāņakammānaŋ, pāpānaŋ paţidassayīti yo esa mayhaŋ kalyāņakammānaŋ devānañca ţhānāni pāpakammānaŋ nerayikā-nañca pāpāni ţhānāni dassesīti attho.

Saggakaņđaŋ niţţhitaŋ.

Atha rājā sakkaŋ āmantetvā ‘icchāmahaŋ, mahārāja, manussalokaŋ gantun’ ti āha. Sakko ‘tena hi, samma mātali, nimirājānaŋ tattheva mithilaŋ nehī’ ti āha. So ‘sādhū’ ti sampaţicchitvā rathaŋ upaţţhāpesi. Rājā devaga-ņehi saddhiŋ sammoditvā deve nivattāpetvā rathaŋ abhiruhi. Mātali rathaŋ pesento pācīnadisābhāgena mithilaŋ pāpuņi. Mahājano dibbarathaŋ disvā ‘rājā no āgato’ ti pamudito ahosi. Mātali mithilaŋ padakkhiņaŋ katvā tasmiŋ-yeva sīhapañjare mahāsattaŋ otāretvā ‘gacchāmahaŋ, mahārājā’ ti āpu-cchitvā sakaţţhānameva gato. Mahājanopi rājānaŋ parivāretvā ‘kīdiso, deva, devaloko’ ti pucchi. Rājā devatānañca sakkassa ca devarañño sampattiŋ vaņņetvā ‘tumhepi dānādīni puññāni karotha, evaŋ tasmiŋ devaloke nibba-ttissathā’ ti mahājanassa dhammaŋ desesi.

So aparabhāge kappakena palitassa jātabhāve ārocite palitaŋ suvaņņasa-ņđāsena uddharāpetvā hatthe ţhapetvā kappakassa gāmavaraŋ datvā pabba-jitukāmo hutvā puttassa rajjaŋ paţicchāpesi. Tena ca ‘kasmā, deva, pabbaji-ssasī’ ti vutte–

‘Uttamangaruhā mayhaŋ, ime jātā vayoharā; pāhubhūtā devadūtā, pabbajjāsamayo mamā’ ti.–

Gāthaŋ vatvā purimarājāno viya pabbajitvā tasmiŋyeva ambavane viharanto cattāro brahmavihāre bhāvetvā brahmalokūpago ahosi. Tassevaŋ

pabbajitabhāvaŋ āvikaronto satthā osānagāthamāha–

589. ‘Idaŋ vatvā nimirājā, vedeho mithilaggaho;

puthuyaññaŋ yajitvāna, saŋyamaŋ ajjhupāgamī’ ti.

Tattha (p. 6.162) idaŋ vatvāti ‘uttamangaruhā mayhan’ ti imaŋ gāthaŋ vatvā. Puthuyaññaŋ yajitvānāti mahādānaŋ datvā. Saŋyamaŋ ajjhupāga-mīti sīlasaŋyamaŋ upagato.

Putto panassa kāļārajanako nāma taŋ vaŋsaŋ upacchindi.

Satthā imaŋ dhammadesanaŋ āharitvā ‘na, bhikkhave, idāneva, pubbepi

tathāgato mahābhinikkhamanaŋ nikkhantoyevā’ ti vatvā jātakaŋ samodhānesi ‘tadā sakko anuruddho ahosi, mātali ānando, caturāsīti khattiyasahassāni buddhaparisā, nimirājā pana ahameva sammāsambuddho ahosin’ ti.

Nimijātakavaņņanā catutthā.

[542] 5. Umangajātakavaņņanā

Pañcālo (p. 6.163) sabbasenāyāti idaŋ satthā jetavane viharanto paññāpāramiŋ ārabbha kathesi. Ekadivasañhi bhikkhū dhammasabhāyaŋ sannisinnā tathāgatassa paññāpāramiŋ vaņņayantā nisīdiŋsu ‘mahāpañño,

āvuso, tathāgato puthupañño gambhīrapañño hāsapañño javanapañño tikkhapañño nibbedhikapañño parappavādamaddano, attano paññānubhāvena

kūţadantādayo brāhmaņe, sabhiyādayo paribbājake, angulimālādayo core,

āļavakādayo yakkhe, sakkādayo deve, bakādayo brahmāno ca dametvā

nibbisevane akāsi, bahujanakāye pabbajjaŋ datvā maggaphalesu patiţţhāpesi, evaŋ mahāpañño, āvuso, satthā’ ti. Satthā āgantvā ‘kāya nuttha,

bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, tathāgato idāneva paññavā, atītepi aparipakke ñāņe bodhiñāņa-tthāya cariyaŋ carantopi paññavāyevā’ ti vatvā tehi yācito atītaŋ āhari.

Atīte videharaţţhe mithilāyaŋ vedeho nāma rājā rajjaŋ kāresi. Tassa attha-dhammānusāsakā cattāro paņđitā ahesuŋ senako, pukkuso, kāmindo, devindo cāti. Tadā rājā bodhisattassa paţisandhiggahaņadivase paccūsakāle evarūpaŋ supinaŋ addasa– rājangaņe catūsu koņesu cattāro aggikkhandhā mahāpākārappamāņā uţţhāya pajjalanti. Tesaŋ majjhe khajjopanakappa-māņo aggikkhando uţţhahitvā tankhaņaññeva cattāro aggikkhandhe atikka-mitvā yāva brahmalokā uţţhāya sakalacakkavāļaŋ obhāsetvā ţhito, bhūmiyaŋ patito sāsapabījamattampi paññāyati. Taŋ sadevakā lokā samā-rakā sabrahmakā gandhamālādīhi pūjenti, mahājano jālantareneva carati, lomakūpamattampi uņhaŋ na gaņhāti. Rājā imaŋ supinaŋ disvā bhītatasito uţţhāya ‘kiŋ nu kho me bhavissatī’ ti cintento nisinnakova aruņaŋ uţţhāpesi.

Cattāropi paņđitā pātovāgantvā ‘kacci, deva, sukhaŋ sayitthā’ ti sukhaseyyaŋ pucchiŋsu. So ‘kuto me sukhaseyyaŋ laddhan’ ti vatvā ‘evarūpo (p. 6.164)

me supino diţţho’ ti sabbaŋ kathesi. Atha naŋ senakapaņđito ‘mā bhāyi,

mahārāja, mangalasupino esa, vuddhi vo bhavissatī’ ti vatvā ‘kiŋ kāraņā ācariyā’ ti vutte ‘mahārāja, amhe cattāro paņđite abhibhavitvā añño vo pañcamo

paņđito uppajjissati, mayañhi cattāro paņđitā cattāro aggikkhandhā viya,

tesaŋ majjhe uppanno aggikkhandho viya añño pañcamo paņđito uppajjissati, so sadevake loke asadiso bhavissatī’ ti vatvā ‘idāni panesa kuhin’ ti

vutte ‘mahārāja, ajja tassa paţisandhiggahaņena vā mātukucchito nikkhama-nena vā bhavitabban’ ti attano sippabalena dibbacakkhunā diţţho viya byākāsi. Rājāpi tato paţţhāya taŋ vacanaŋ anussari.

Mithilāyaŋ pana catūsu dvāresu pācīnayavamajjhako, dakkhiņayavama-jjhako, pacchimayavamajjhako, uttarayavamajjhakoti cattāro gāmā ahesuŋ.

Tesu pācīnayavamajjhake sirivađđhano nāma seţţhi paţivasati, sumanadevī

nāmassa bhariyā ahosi. Mahāsatto taŋ divasaŋ raññā supinassa diţţhavelāya tāvatiŋsabhavanato cavitvā tassā kucchimhi paţisandhiŋ gaņhi.

Tasmiŋyeva kāle aparepi devaputtasahassā tāvatiŋsabhavanato cavitvā

tasmiŋyeva gāme seţţhānuseţţhīnaŋ kulesu paţisandhiŋ gaņhiŋsu. Sumanadevīpi dasamāsaccayena suvaņņavaņņaŋ puttaŋ vijāyi. Tasmiŋ khaņe

sakko manussalokaŋ olokento mahāsattassa mātukucchito nikkhamanabhāvaŋ ñatvā ‘imaŋ buddhankuraŋ sadevake loke pākaţaŋ kātuŋ vaţţatī’ ti mahāsattassa mātukucchito nikkhantakkhaņe adissamānakāyena gantvā tassa hatthe ekaŋ osadhaghaţikaŋ ţhapetvā sakaţţhānameva gato. Mahā-satto taŋ muţţhiŋ katvā gaņhi. Tasmiŋ pana mātukucchito nikkhante mātu appamattakampi dukkhaŋ nāhosi, dhamakaraņato udakamiva sukhena nikkhami.

Sā tassa hatthe osadhaghaţikaŋ disvā ‘tāta, kiŋ te laddhan’ ti āha.

‘Osadhaŋ, ammā’ ti dibbosadhaŋ mātu hatthe ţhapesi. Ṭhapetvā ca pana

‘amma, idaŋ osadhaŋ yena kenaci ābādhena ābādhikānaŋ dethā’ ti āha. Sā

tuţţhapahaţţhā sirivađđhanaseţţhino ārocesi. Tassa pana sattavassiko sīsābādho atthi. So tuţţhapahaţţho hutvā ‘ayaŋ mātukucchito (p. 6.165) jāyamāno

osadhaŋ gahetvā āgato, jātakkhaņeyeva mātarā saddhiŋ kathesi, evarūpena puññavatā dinnaŋ osadhaŋ mahānubhāvaŋ bhavissatī’ ti cintetvā taŋ

osadhaŋ gahetvā nisadāyaŋ ghaŋsitvā thokaŋ nalāţe makkhesi. Tasmiŋ

khaņe tassa sattavassiko sīsābādho padumapattato udakaŋ viya nivattitvā

gato. So ‘mahānubhāvaŋ osadhan’ ti somanassappatto ahosi. Mahāsattassa osadhaŋ gahetvā āgatabhāvo sabbattha pākaţo jāto. Ye keci ābādhikā, sabbe seţţhissa gehaŋ gantvā osadhaŋ yācanti. Sabbesaŋ nisadāyaŋ ghaŋsitvā thokaŋ gahetvā udakena āļoletvā deti. Dibbosadhena

sarīre makkhitamatteyeva sabbābādhā vūpasammanti. Sukhitā manussā

‘sirivađđhanaseţţhino gehe osadhassa mahanto ānubhāvo’ ti vaņņayantā

pakkamiŋsu. Mahāsattassa pana nāmaggahaņadivase mahāseţţhi ‘mama

puttassa ayyakādīnaŋ na nāmena attho atthi, jāyamānassa osadhaŋ

gahetvā āgatattā osadhanāmakova hotū’ ti vatvā ‘mahosadhakumāro’tvevassa nāmamakāsi.

Idañcassa ahosi ‘mama putto mahāpuñño, na ekakova nibbattissati, iminā

saddhiŋ jātadārakehi bhavitabban’ ti. So olokāpento dārakasahassānaŋ

nibbattabhāvaŋ sutvā sabbesampi kumārakānaŋ piļandhanāni datvā

dhātiyo dāpesi ‘puttassa me upaţţhākā bhavissantī’ ti. Bodhisattena saddhiŋyeva tesaŋ mangalaţţhāne mangalaŋ kāresi. Dārake alankaritvā mahāsattassa upaţţhātuŋ ānenti. Bodhisatto tehi saddhiŋ kīļanto vađđhitvā sattavassikakāle suvaņņapaţimā viya abhirūpo ahosi. Athassa gāmamajjhe tehi

saddhiŋ kīļantassa hatthi-assādīsu āgacchantesu kīļāmaņđalaŋ bhijjati.

Vātātapapaharaņakāle dārakā kilamanti. Ekadivasañca tesaŋ kīļantānaŋyeva akālamegho uţţhahi. Taŋ disvā nāgabalo bodhisatto dhāvitvā ekasālaŋ

pāvisi. Itare dārakā pacchato dhāvantā aññamaññassa pādesu paharitvā upakkhalitvā patitā jaņņukabhedādīni pāpuņiŋsu. Bodhisattopi ‘imasmiŋ ţhāne

kīļāsālaŋ kātuŋ vaţţati, evaŋ vāte vā vasse (p. 6.166) vā ātape vā āgate na

kilamissāmā’ ti cintetvā te dārake āha– ‘sammā, imasmiŋ ţhāne vāte vā

vasse vā ātape vā āgate ţhānanisajjasayanakkhamaŋ ekaŋ sālaŋ kāressāma, ekekaŋ kahāpaņaŋ āharathā’ ti. Te tathā kariŋsu.

Mahāsatto mahāvađđhakiŋ pakkosāpetvā ‘imasmiŋ ţhāne sālaŋ karohī’ ti sahassaŋ adāsi. So ‘sādhū’ ti sampaţicchitvā sahassaŋ gahetvā khāņukaņţake koţţetvā bhūmiŋ samaŋ kāretvā suttaŋ pasāresi. Mahāsatto tassa

suttapasāraņavidhānaŋ anārādhento ‘ācariya, evaŋ apasāretvā sādhukaŋ

pasārehī’ ti āha. Sāmi, ahaŋ attano sippānurūpena pasāresiŋ, ito aññaŋ na

jānāmīti. “Ettakaŋ ajānanto tvaŋ amhākaŋ dhanaŋ gahetvā sālaŋ kathaŋ

karissasi, āhara, suttaŋ pasāretvā te dassāmī’ ti āharāpetvā sayaŋ suttaŋ

pasāresi. Taŋ vissakammadevaputtassa pasāritaŋ viya ahosi. Tato

vađđhakiŋ āha ‘evaŋ pasāretuŋ sakkhissasī’ ti? ‘Na sakkhissāmī’ ti.

‘Mama vicāraņāya pana kātuŋ sakkhissasī’ ti. ‘Sakkhissāmi, sāmī’ ti. Mahāsatto yathā tassā sālāya ekasmiŋ padese anāthānaŋ vasanaţţhānaŋ hoti,

ekasmiŋ anāthānaŋ itthīnaŋ vijāyanaţţhānaŋ, ekasmiŋ āgantukasamaņabrāhmaņānaŋ vasanaţţhānaŋ, ekasmiŋ āgantukamanussānaŋ vasanaţţhānaŋ, ekasmiŋ āgantukavāņijānaŋ bhaņđaţţhapanaţţhānaŋ hoti, tathā

sabbāni ţhānāni bahimukhāni katvā sālaŋ vicāresi. Tattheva kīļāmaņđalaŋ, tattheva vinicchayaŋ, tattheva dhammasabhaŋ kāresi. Katipāheneva niţţhi-tāya sālāya cittakāre pakkosāpetvā sayaŋ vicāretvā ramaņīyaŋ citta-kammaŋ kāresi. Sālā sudhammādevasabhāpaţibhāgā ahosi.

Tato ‘na ettakena sālā sobhati, pokkharaņiŋ pana kāretuŋ vaţţatī’ ti

pokkharaņiŋ khaņāpetvā iţţhakavađđhakiŋ pakkosāpetvā sayaŋ vicāretvā

sahassavankaŋ satatitthaŋ pokkharaņiŋ kāresi. Sā pañcavidhapadumasa-ñchannā nandāpokkharaņī viya ahosi. Tassā tīre pupphaphaladhare nānā-rukkhe ropāpetvā nandanavanakappaŋ uyyānaŋ kāresi. Tameva ca sālaŋ nissāya dhammikasamaņabrāhmaņānañceva āgantukagamikādīnañca dāna-vattaŋ paţţhapesi. Tassa sā kiriyā sabbattha pākaţā ahosi (p. 6.167). Bahū manussā osaranti. Mahāsatto sālāya nisīditvā sampattasampattānaŋ kāraņā-kāraņaŋ yuttāyuttaŋ kathesi, vinicchayaŋ ţhapesi, buddhuppādakālo viya ahosi.

Vedeharājāpi sattavassaccayena ‘cattāro paņđitā “amhe abhibhavitvā

pañcamo paņđito uppajjissatī” ti me kathayiŋsu, kattha so etarahī’ ti saritvā

‘tassa vasanaţţhānaŋ jānāthā’ ti catūhi dvārehi cattāro amacce pesesi. Sesadvārehi nikkhantā amaccā mahāsattaŋ na passiŋsu. Pācīnadvārena

nikkhanto amacco pana sālādīni disvā ‘paņđitena nāma imissā sālāya kārakena vā kārāpakena vā bhavitabban’ ti cintetvā manusse pucchi ‘ayaŋ sālā

kataravađđhakinā katā’ ti? Manussā ‘nāyaŋ vađđhakinā katā, sirivađđhanaseţţhiputtena mahosadhapaņđitena attano paññābalena vicāretvā katā’ ti

vadiŋsu. ‘Kativasso pana paņđito’ ti? ‘Paripuņņasattavasso’ ti. Amacco

raññā diţţhasupinadivasato paţţhāya vassaŋ gaņetvā ‘rañño diţţhasupinena

sameti, ayameva so paņđito’ ti rañño dūtaŋ pesesi ‘deva, pācīnayavamajjhakagāme sirivađđhanaseţţhiputto mahosadhapaņđito nāma sattavassikova

samāno evarūpaŋ nāma sālaŋ vicāresi, pokkharaņiŋ uyyānañca kāresi,

imaŋ paņđitaŋ gahetvā ānemī’ ti. Rājā taŋ kathaŋ sutvāva tuţţhacitto hutvā

senakaŋ pakkosāpetvā tamatthaŋ ārocetvā ‘kiŋ, ācariya, ānema paņđitan’ti pucchi. So lābhaŋ maccharāyanto ‘mahārāja, sālādīnaŋ kārāpitamattena

paņđito nāma na hoti, yo koci etāni kāreti, appamattakaŋ etan’ ti āha. So

tassa kathaŋ sutvā ‘bhavitabbamettha kāraņenā’ ti tuņhī hutvā ‘tattheva

vasanto paņđitaŋ vīmaŋsatū’ ti amaccassa dūtaŋ paţipesesi. Taŋ sutvā

amacco tattheva vasanto paņđitaŋ vīmaŋsi.

Sattadārakapañho

Tatridaŋ vīmaŋsanuddānaŋ–

‘Maŋsaŋ goņo ganthi suttaŋ, putto goto rathena ca; daņđo sīsaŋ ahī ceva, kukkuţo maņi vijāyanaŋ; odanaŋ vālukañcāpi, taļākuyyānaŋ gadrabho maņī’ ti.

Tattha (p. 6.168) maŋsanti ekadivasaŋ bodhisatte kīļāmaņđalaŋ

gacchante eko seno sūnaphalakato maŋsapesiŋ gahetvā ākāsaŋ

pakkhandi. Taŋ disvā dārakā ‘maŋsapesiŋ chađđāpessāmā’ ti senaŋ anubandhiŋsu. Seno ito cito ca dhāvati. Te uddhaŋ oloketvā tassa pacchato

pacchato gacchantā pāsāņādīsu upakkhalitvā kilamanti. Atha ne paņđito āha

‘chađđāpessāmi nan’ ti. ‘Chađđāpehi sāmī’ ti. ‘Tena hi passathā’ ti so

uddhaŋ anoloketvāva vātavegena dhāvitvā senassa chāyaŋ akkamitvā

pāņiŋ paharitvā mahāravaŋ ravi. Tassa tejena so saddo senassa kucchiyaŋ

vinivijjhitvā nicchārito viya ahosi. So bhīto maŋsaŋ chađđesi. Mahāsatto

chađđitabhāvaŋ ñatvā chāyaŋ olokentova bhūmiyaŋ patituŋ adatvā ākāseyeva sampaţicchi. Taŋ acchariyaŋ disvā mahājano nadanto vagganto apphoţento mahāsaddaŋ akāsi. Amacco taŋ pavattiŋ ñatvā rañño dūtaŋ pesesi

‘paņđito iminā upāyena maŋsapesiŋ chađđāpesi, idaŋ devo jānātū’ ti. Taŋ

sutvā rājā senakaŋ pucchi ‘kiŋ, senaka, ānema paņđitan’ ti? So cintesi

‘tassa idhāgatakālato paţţhāya mayaŋ nippabhā bhavissāma, atthibhāvampi no rājā na jānissati, na taŋ ānetuŋ vaţţatī’ ti. So balavalābhamaccha-riyatāya ‘mahārāja, ettakena paņđito nāma na hoti, appamattakaŋ kiñci etan’-ti āha. Rājā majjhattova hutvā ‘tattheva naŋ vīmaŋsatū’ ti puna pesesi.

Goņoti eko pācīnayavamajjhakagāmavāsī puriso ‘vasse patite kasissāmī’ ti gāmantarato goņe kiņitvā ānetvā gehe vasāpetvā punadivase gocaratthāya tiņabhūmiŋ ānetvā goņapiţţhe nisinno kilantarūpo otaritvā rukkhamūle nipannova niddaŋ okkami. Tasmiŋ khaņe eko coro goņe gahetvā

palāyi. So pabujjhitvā goņe apassanto ito cito ca oloketvā goņe gahetvā palā-yantaŋ coraŋ disvā vegena pakkhanditvā ‘kuhiŋ me goņe nesī’ ti āha. ‘Mama goņe attano icchitaţţhānaŋ nemī’ ti. Tesaŋ vivādaŋ sutvā mahājano sannipati. Paņđito tesaŋ sālādvārena gacchantānaŋ saddaŋ sutvā ubhopi pakkosāpetvā tesaŋ kiriyaŋ disvāva ‘ayaŋ (p. 6.169) coro, ayaŋ goņasāmi-ko’ ti jānāti. Jānantopi ‘kasmā vivadathā’ ti pucchi. Goņasāmiko āha– ‘sāmi, ime ahaŋ asukagāmato asukassa nāma hatthato kiņitvā ānetvā gehe vasā-petvā gocaratthāya tiņabhūmiŋ nesiŋ, tattha mama pamādaŋ disvā ayaŋ goņe gahetvā palāyi. Svāhaŋ ito cito ca olokento imaŋ disvā anubandhitvā gaņhiŋ, asukagāmavāsino mayā etesaŋ kiņitvā gahitabhāvaŋ jānantī’ ti. Coro pana ‘mamete gharajātikā, ayaŋ musā bhaņatī’ ti āha.

Atha ne paņđito ‘ahaŋ vo ađđaŋ dhammena vinicchinissāmi, ţhassatha

me vinicchaye’ ti pucchitvā ‘āma, sāmi, ţhassāmā’ ti vutte ‘mahājanassa

manaŋ gaņhituŋ vaţţatī’ ti paţhamaŋ coraŋ pucchi ‘tayā ime goņā kiŋ

khādāpitā kiŋ pāyitā’ ti? ‘Yāguŋ pāyitā tilapiţţhañca māse ca khādāpitā’ ti. Tato goņasāmikaŋ pucchi. So āha– ‘sāmi, kuto me duggatassa yāgu-ādīni laddhāni, tiņameva khādāpitā’ ti. Paņđito tesaŋ kathaŋ parisaŋ gāhāpetvā piyangupattāni āha-rāpetvā koţţāpetvā udakena maddāpetvā goņe pāyesi. Goņā tiņameva chađđayiŋsu. Paņđito ‘passathetan’ ti mahājanassa dassetvā coraŋ pucchi ‘tvaŋ corosi, na corosī’ ti? So ‘coromhī’ ti āha. ‘Tena hi tvaŋ ito paţţhāya mā evarūpamakāsī’ ti ovadi. Bodhisattassa parisā pana taŋ hatthapādehi koţţetvā dubbalamakāsi. Atha naŋ paņđito ‘diţţhadhammeyeva tāva imaŋ dukkhaŋ labhasi, samparāye pana nirayādīsu mahādukkhaŋ anubhavissasi, samma, tvaŋ ito paţţhāya pajahetaŋ kamman’ ti vatvā tassa pañca sīlāni adāsi. Amacco taŋ pavattiŋ yathābhūtaŋ rañño ārocāpesi. Rājā senakaŋ pucchi ‘kiŋ, senaka, ānema paņđitan’ ti. ‘Goņa-ađđaŋ nāma, mahārāja, ye keci vinicchinanti, āgamehi tāvā’ ti vutte rājā majjhatto hutvā puna tatheva sāsanaŋ pesesi. Sabbaţţhānesupi evaŋ veditabbaŋ. Ito paraŋ pana uddā-namattameva vibhajitvā dassayissāmāti.

Ganthīti ekā duggatitthī nānāvaņņehi suttehi ganthike bandhitvā kataŋ

suttaganthitapiļandhanaŋ gīvato mocetvā sāţakassa upari ţhapetvā nhāyituŋ

(p. 6.170) paņđitena kāritapokkharaņiŋ otari. Aparā taruņitthī taŋ disvā

lobhaŋ uppādetvā ukkhipitvā ‘amma, ativiya sobhanaŋ idaŋ kittakena te

kataŋ, ahampi attano evarūpaŋ karissāmi, gīvāya piļandhitvā pamāņaŋ

tāvassa upadhāremī’ ti vatvā tāya ujucittatāya ‘upadhārehī’ ti vutte gīvāya

piļandhitvā pakkāmi. Itarā taŋ disvā sīghaŋ uttaritvā sāţakaŋ nivāsetvā upadhāvitvā ‘kahaŋ me piļandhanaŋ gahetvā palāyissasī’ ti sāţake gaņhi. Itarā

‘nāhaŋ tava santakaŋ gaņhāmi, mama gīvāyameva piļandhanan’ ti āha.

Mahājano taŋ sutvā sannipati. Paņđito dārakehi saddhiŋ kīļanto tāsaŋ

kalahaŋ katvā sālādvārena gacchantīnaŋ saddaŋ sutvā ‘kiŋ saddo eso’ ti

pucchitvā ubhinnaŋ kalahakāraņaŋ sutvā pakkosāpetvā ākāreneva coriñca

acoriñca ñatvāpi tamatthaŋ pucchitvā ‘ahaŋ vo dhammena vinicchinissāmi,

mama vinicchaye ţhassathā’ ti vatvā ‘āma, ţhassāma, sāmī’ ti vutte

paţhamaŋ coriŋ pucchi ‘tvaŋ imaŋ piļandhanaŋ piļandhantī kataragandhaŋ vilimpasī’ ti? ‘Ahaŋ niccaŋ sabbasaŋhārakaŋ vilimpāmī’ ti.

Sabbasaŋhārako nāma sabbagandhehi yojetvā katagandho. Tato itaraŋ

pucchi. Sā āha ‘kuto, sāmi, laddho duggatāya mayhaŋ sabbasaŋhārako, ahaŋ niccaŋ piyangupupphagandhameva vilimpāmī’ ti. Paņđito udakapātiŋ āharāpetvā taŋ piļandhanaŋ tattha pakkhipāpetvā gandhikaŋ pakkosāpetvā ‘etaŋ gandhaŋ upasinghitvā asukagandhabhāvaŋ jānāhī’ ti āha. So upasi-nghanto piyangupupphabhāvaŋ ñatvā imaŋ ekakanipāte gāthamāha–

‘Sabbasaŋhārako natthi, suddhaŋ kangu pavāyati; alikaŋ bhāsatiyaŋ dhuttī, saccamāhu mahallikā’ ti. (jā. 1.1.110);

Tattha dhuttīti dhuttikā. Āhūti āha, ayameva vā pāţho.

Evaŋ mahāsatto taŋ kāraņaŋ mahājanaŋ jānāpetvā ‘tvaŋ corīsi, na corīsī’ ti pucchitvā coribhāvaŋ paţijānāpesi. Tato paţţhāya mahāsattassa paņđita-bhāvo pākaţo jāto.

Suttanti ekā kappāsakkhettarakkhikā itthī kappāsakkhettaŋ rakkhantī

tattheva parisuddhaŋ kappāsaŋ gahetvā sukhumasuttaŋ kantitvā guļaŋ

katvā ucchange (p. 6.171) ţhapetvā gāmaŋ āgacchantī ‘paņđitassa pokkharaņiyaŋ nhāyissāmī’ ti tīraŋ gantvā sāţakaŋ muñcitvā sāţakassa upari suttaguļaŋ ţhapetvā otaritvā pokkharaņiyaŋ nhāyati. Aparā taŋ disvā luddhacittatāya taŋ gahetvā ‘aho manāpaŋ suttaŋ, amma, tayā katan’ ti accharaŋ

paharitvā olokentī viya ucchange katvā pakkāmi. Sesaŋ purimanayeneva

vitthāretabbaŋ. Paņđito paţhamaŋ coriŋ pucchi ‘tvaŋ guļaŋ karontī anto kiŋ pakkhipitvā akāsī’ ti? ‘Kappāsaphalaţţhimeva sāmī’ ti. Tato itaraŋ pucchi. Sā ‘sāmi timbaru-aţţhin’ ti āha. So ubhinnaŋ vacanaŋ parisaŋ gāhā-petvā suttaguļaŋ nibbeţhāpetvā timbaru-aţţhiŋ disvā taŋ coribhāvaŋ saŋpaţicchāpesi. Mahājano haţţhatuţţho ‘suvinicchito ađđo’ ti sādhukārasa-hassāni pavattesi.

Puttoti ekadivasaŋ ekā itthī puttaŋ ādāya mukhadhovanatthāya paņđitassa pokkharaņiŋ gantvā puttaŋ nhāpetvā attano sāţake nisīdāpetvā attano

mukhaŋ dhovituŋ otari. Tasmiŋ khaņe ekā yakkhinī taŋ dārakaŋ disvā

khāditukāmā hutvā itthivesaŋ gahetvā ‘sahāyike, sobhati vatāyaŋ dārako,

taveso putto’ ti pucchitvā ‘āmā’ ti vutte ‘pāyemi nan’ ti vatvā ‘pāyehī’ ti vuttā

taŋ gahetvā thokaŋ kīļāpetvā ādāya palāyi. Itarā taŋ disvā dhāvitvā ‘kuhiŋ

me puttaŋ nesī’ ti gaņhi. Yakkhinī ‘kuto tayā putto laddho, mameso putto’ ti

āha. Tā kalahaŋ karontiyo sālādvārena gacchanti. Paņđito taŋ kalahasaddaŋ sutvā pakkosāpetvā ‘kimetan’ ti pucchi. Tā tassa etamatthaŋ ārocesuŋ. Taŋ sutvā mahāsatto akkhīnaŋ animisatāya ceva rattatāya ca nirāsankatāya ca chāyāya abhāvatāya ca ‘ayaŋ yakkhinī’ ti ñatvāpi ‘mama vinicchaye ţhassathā’ ti vatvā ‘āma, ţhassāmā’ ti vutte bhūmiyaŋ lekhaŋ kađđhayitvā lekhāmajjhe dārakaŋ nipajjāpetvā yakkhiniŋ hatthesu, mātaraŋ

pādesu gāhāpetvā ‘dvepi kađđhitvā gaņhatha, kađđhituŋ sakkontiyā eva

putto’ ti āha.

Tā ubhopi kađđhiŋsu. Dārako kađđhiyamāno dukkhappatto hutvā viravi.

Mātā hadayena phalitena viya hutvā puttaŋ muñcitvā rodamānā aţţhāsi. Paņđito mahājanaŋ pucchi ‘ambho, dārake, mātu hadayaŋ mudukaŋ hoti, udāhu amātū’ ti. ‘Mātu hadayaŋ mudukaŋ hotī’ ti. ‘Kiŋ dāni dārakaŋ (p. 6.172) gahetvā ţhitā mātā hoti, udāhu vissajjetvā ţhitā’ ti? ‘Vissajjetvā ţhitā paņđi-tā’ ti. ‘Imaŋ pana dārakacoriŋ tumhe jānāthā’ ti? ‘Na jānāma, paņđitā’ ti. Atha ne paņđito āha– ‘yakkhinī esā, etaŋ khādituŋ gaņhī’ ti. ‘Kathaŋ jānāsi, paņđitā’ ti. ‘Akkhīnaŋ animisatāya ceva rattatāya ca nirāsankatāya ca chāyāya abhāvena ca nikkaruņatāya cā’ ti. Atha naŋ pucchi ‘kāsi tvan’ ti? ‘Yakkhinīmhi sāmī’ ti. ‘Kasmā imaŋ dārakaŋ gaņhī’ ti? ‘Khādituŋ gaņhāmi, sāmī’ ti. ‘Andhabāle, tvaŋ pubbepi pāpakammaŋ katvā yakkhinī jātāsi, idāni punapi pāpaŋ karosi, aho andhabālāsī’ ti vatvā taŋ pañcasīlesu patiţţhā-petvā ‘ito paţţhāya evarūpaŋ pāpakammaŋ mā akāsī’ ti vatvā taŋ uyyojesi. Dārakamātāpi dārakaŋ labhitvā ‘ciraŋ jīvatu sāmī’ ti paņđitaŋ thometvā puttaŋ ādāya pakkāmi.

Gototi eko kira lakuņđakattā goto, kāļavaņņatā ca kāļoti gotakāļo nāma

puriso sattasaŋvaccharāni kammaŋ katvā bhariyaŋ labhi. Sā nāmena

dīghatālā nāma. So ekadivasaŋ taŋ āmantetvā ‘bhadde, pūvakhādanīyaŋ

pacāhi, mātāpitaro daţţhuŋ gamissāmā’ ti vatvā ‘kiŋ te mātāpitūhī’ ti tāya

paţikkhittopi yāvatatiyaŋ vatvā pūvakhādanīyaŋ pacāpetvā pātheyyañceva

paņņākārañca ādāya tāya saddhiŋ maggaŋ paţipanno antarāmagge uttānavāhiniŋ ekaŋ nadiŋ addasa. Te pana dvepi udakabhīrukajātikāva, tasmā taŋ

uttarituŋ avisahantā tīre aţţhaŋsu. Tadā dīghapiţţhi nāmeko duggatapuriso

anuvicaranto taŋ ţhānaŋ pāpuņi. Atha naŋ te disvā pucchiŋsu ‘samma,

ayaŋ nadī gambhīrā uttānā’ ti. So tesaŋ kathaŋ sutvā udakabhīrukabhāvaŋ

ñatvā ‘samma, ayaŋ nadī gambhīrā bahucaņđamacchākiņņā’ ti āha.

‘Samma, kathaŋ tvaŋ gamissasī’ ti? So āha– ‘saŋsumāramakarānaŋ

amhehi paricayo atthi, tena te amhe na viheţhentī’ ti. ‘Tena hi, samma,

amhepi nehī’ ti. So ‘sādhū’ ti sampaţicchi. Athassa te khajjabhojanaŋ

adaŋsu. So katabhattakicco ‘samma, kaŋ paţhamaŋ nemī’ ti pucchi. So

āha– ‘tava sahāyikaŋ paţhamaŋ nehi, maŋ pacchā nehī’ ti. So ‘sādhū’ ti

sampaţicchitvā taŋ khandhe katvā pātheyyañceva paņņākārañca gahetvā

nadiŋ otaritvā thokaŋ gantvā ukkuţiko nisīditvā pakkāmi.

Gotakāļo (p. 6.173) tīre ţhitova ‘gambhīrāvatāyaŋ nadī, evaŋ dīghassapi

nāma evarūpā, mayhaŋ pana apasayhāva bhavissatī’ ti cintesi. Itaropi taŋ

nadīmajjhaŋ netvā ‘bhadde, ahaŋ taŋ posessāmi, sampannavatthālankārā

dāsidāsaparivutā vicarissasi, kiŋ te ayaŋ lakuņđakavāmanako karissati,

mama vacanaŋ karohī’ ti āha. Sā tassa vacanaŋ sutvāva attano sāmike

sinehaŋ bhinditvā tankhaņaññeva tasmiŋ paţibaddhacittā hutvā ‘sāmi,

sace maŋ na chađđessasi, karissāmi te vacanan’ ti sampaţicchi. ‘Bhadde,

kiŋ vadesi, ahaŋ taŋ posessāmī’ ti. Te paratīraŋ gantvā ubhopi samaggā

sammodamānā ‘gotakāļaŋ pahāya tiţţha tvan’ ti vatvā tassa passantasseva

khādanīyaŋ khādantā pakkamiŋsu. So disvā ‘ime ekato hutvā maŋ

chađđetvā palāyanti maññe’ ti aparāparaŋ dhāvanto thokaŋ otaritvā

bhayena nivattitvā puna tesu kopena ‘jīvāmi vā marāmi vā’ ti ullanghitvā

nadiyaŋ patito uttānabhāvaŋ ñatvā nadiŋ uttaritvā vegena taŋ pāpuņitvā ‘ambho duţţhacora, kuhiŋ me bhariyaŋ nesī’ ti āha. Itaropi taŋ ‘are duţţha-vāmanaka, kuto tava bhariyā, mamesā bhariyā’ ti vatvā gīvāyaŋ gahetvā khipi. So dīghatālaŋ hatthe gahetvā’ tiţţha tvaŋ kuhiŋ gacchasi, satta saŋva-ccharāni kammaŋ katvā laddhabhariyā mesī’ ti vatvā tena saddhiŋ kalahaŋ karonto sālāya santikaŋ pāpuņi. Mahājano sannipati.

Paņđito ‘kiŋ saddo nāmeso’ ti pucchitvā te ubhopi pakkosāpetvā vacana-ppaţivacanaŋ sutvā ‘mama vinicchaye ţhassathā’ ti vatvā ‘āma, ţhassā-mā’ ti vutte paţhamaŋ dīghapiţţhiŋ pakkosāpetvā ‘tvaŋ konāmosī’ ti pucchi.

‘Dīghapiţţhiko nāma, sāmī’ ti. ‘Bhariyā te kā nāmā’ ti? So tassā nāmaŋ ajānanto aññaŋ kathesi. ‘Mātāpitaro te ke nāmā’ ti? ‘Asukā nāmā’ ti. ‘Bhariyāya pana te mātāpitaro ke nāmā’ ti? So ajānitvā aññaŋ kathesi. Tassa

kathaŋ parisaŋ gāhāpetvā taŋ apanetvā itaraŋ pakkosāpetvā purimanaye-neva sabbesaŋ nāmāni pucchi. So yathābhūtaŋ jānanto avirajjhitvā kathesi. Tampi apanetvā dīghatālaŋ pakkosāpetvā ‘tvaŋ kā nāmā’ ti pucchi. ‘Dīgha-tālā nāma sāmī’ ti. ‘Sāmiko te konāmo’ ti? Sā ajānantī aññaŋ kathesi. ‘Mātā-pitaro te ke nāmā’ ti. ‘Asukā nāma sāmī’ ti. ‘Sāmikassa pana te mātāpitaro ke nāmā’ ti? Sāpi vilapantī aññaŋ kathesi (p. 6.174). Itare dve pakkosāpetvā mahājanaŋ pucchi ‘kiŋ imissā dīghapiţţhissa vacanena sameti, udāhu gota-kāļassā’ ti. ‘Gotakāļassa paņđitā’ ti. ‘Ayaŋ etissā sāmiko, itaro coro’ ti. Atha naŋ ‘corosi, na corosī’ ti pucchi. ‘Āma, sāmi, coromhī’ ti corabhāvaŋ sampa-ţicchi. Paņđitassa vinicchayena gotakāļo attano bhariyaŋ labhitvā mahā-sattaŋ thometvā taŋ ādāya pakkāmi. Paņđito dīghapiţţhimāha ‘mā puna eva-makāsī’ ti.

Rathena cāti ekadivasaŋ eko pana puriso rathe nisīditvā mukhadhovanatthāya nikkhami. Tasmiŋ khaņe sakko āvajjento paņđitaŋ disvā ‘mahosadhabuddhankurassa paññānubhāvaŋ pākaţaŋ karissāmī’ ti cintetvā manussavesenāgantvā rathassa pacchābhāgaŋ gahetvā pāyāsi. Rathe nisinno puriso

‘tāta, kenatthenāgatosī’ ti pucchitvā ‘tumhe upaţţhātun’ ti vutte ‘sādhū’ ti

sampaţicchitvā yānā oruyha sarīrakiccatthāya gato. Tasmiŋ khaņe sakko

rathaŋ abhiruhitvā vegena pājesi. Rathasāmiko pana sarīrakiccaŋ katvā

nikkhanto sakkaŋ rathaŋ gahetvā palāyantaŋ disvā vegena gantvā ‘ tiţţha tiţţha, kuhiŋ me rathaŋ nesī’ ti vatvā ‘tava ratho añño bhavissati, ayaŋ pana mama ratho’ ti vutte tena saddhiŋ kalahaŋ karonto sālādvāraŋ patto.

Paņđito ‘kiŋ nāmetan’ ti pucchitvā te pakkosāpetvā āgacchante disvā nibbhayatāya ceva akkhīnaŋ animisatāya ca ‘ayaŋ sakko, ayaŋ rathasāmiko’ ti

aññāsi, evaŋ santepi vivādakāraņaŋ pucchitvā ‘mama vinicchaye ţhassathā’ti vatvā ‘āma, ţhassāmā’ ti vutte ‘ahaŋ rathaŋ pājessāmi, tumhe dvepi

rathaŋ pacchato gahetvā gacchatha, rathasāmiko na vissajjessati, itaro vissajjessatī’ ti vatvā purisaŋ āņāpesi ‘rathaŋ pājehī’ ti. So tathā akāsi.

Itarepi dve pacchato gahetvā gacchanti. Rathasāmiko thokaŋ gantvā

vissajjetvā ţhito, sakko pana rathena saddhiŋ gantvā ratheneva saddhiŋ

nivatti. Paņđito manusse ācikkhi ‘ayaŋ puriso thokaŋ gantvā rathaŋ vissa-jjetvā ţhito, ayaŋ pana rathena saddhiŋ dhāvitvā ratheneva saddhiŋ nivatti, nevassa sarīre sedabindumattampi atthi, assāsapassāsopi natthi, (..0175) abhīto animisanetto, esa sakko devarājā’ ti. Atha naŋ ‘sakko devarājāsī’ ti pucchitvā ‘āma, paņđitā’ ti vutte ‘kasmā āgatosī’ ti vatvā ‘taveva paññāpakāsanatthaŋ paņđitā’ ti vutte ‘tena hi mā puna evamakāsī’ ti ovadati. Sakkopi sakkānubhāvaŋ dassento ākāse ţhatvā ‘suvinicchito paņđitena ađđo’ ti paņđitassa thutiŋ katvā sakaţţhānameva gato. Tadā so amacco saya-meva rañño santikaŋ gantvā ‘mahārāja, paņđitena evaŋ ratha-ađđo suvini-cchito, sakkopi tena parājito, kasmā purisavisesaŋ na jānāsi, devā’ ti āha. Rājā senakaŋ pucchi ‘kiŋ, senaka, ānema paņđitan’ ti. So lābhamaccharena ‘mahārāja, ettakena paņđito nāma na hoti, āgametha tāva vīmaŋsitvā jāni-ssāmā’ ti āha.

Sattadārakapañho niţţhito.

Gadrabhapañho

Daņđoti athekadivasaŋ rājā ‘paņđitaŋ vīmaŋsissāmā’ ti khadiradaņđaŋ

āharāpetvā tato vidatthiŋ gahetvā cundakāre pakkosāpetvā suţţhu likhāpetvā pācīnayavamajjhakagāmaŋ pesesi ‘pācīnayavamajjhakagāmavāsino

kira paņđitā, “imassa khadiradaņđassa idaŋ aggaŋ, idaŋ mūlan” ti jānantu, ajānantānaŋ sahassadaņđo’ ti. Gāmavāsino sannipatitvā jānituŋ asakkontā seţţhino kathayiŋsu ‘kadāci mahosadhapaņđito jāneyya, pakkosāpetvā taŋ pucchathā’ ti. Seţţhi paņđitaŋ kīļāmaņđalā pakkosāpetvā tamatthaŋ āro-cetvā ‘tāta, mayaŋ jānituŋ na sakkoma, api nu tvaŋ sakkhissasī’ ti pucchi. Taŋ sutvā paņđito cintesi ‘rañño imassa aggena vā mūlena vā payojanaŋ natthi, mama vīmaŋsanatthāya pesitaŋ bhavissatī’ ti. Cintetvā ca pana ‘āha-ratha, tāta, jānissāmī’ ti āharāpetvā hatthena gahetvāva ‘idaŋ aggaŋ idaŋ mūlan’ ti ñatvāpi mahājanassa hadayaggahaņatthaŋ udakapātiŋ āharāpetvā khadiradaņđakassa majjhe suttena bandhitvā suttakoţiyaŋ gahetvā khadira-daņđakaŋ udakapiţţhe ţhapesi. Mūlaŋ bhāriyatāya paţhamaŋ udake nimujji. Tato mahājanaŋ pucchi ‘rukkhassa nāma mūlaŋ bhāriyaŋ hoti, udāhu agga-n’ ti? ‘Mūlaŋ paņđitā’ ti. Tena hi imassa paţhamaŋ nimuggaŋ passatha, etaŋ mūlanti imāya saññāya (p. 6.176) aggañca mūlañca ācikkhi. Gāmavā-sino ‘idaŋ aggaŋ idaŋ mūlan’ ti rañño pahiņiŋsu. Rājā ‘ko imaŋ jānātī’ ti pucchitvā ‘sirivađđhanaseţţhino putto mahosadhapaņđito’ ti sutvā ‘kiŋ, senaka, ānema paņđitan’ ti pucchi. Adhivāsehi, deva, aññenapi upāyena naŋ vīmaŋsissāmāti.

Sīsanti athekadivasaŋ itthiyā ca purisassa cāti dve sīsāni āharāpetvā ‘idaŋ itthisīsaŋ, idaŋ purisasīsanti jānantu, ajānantānaŋ sahassadaņđo’ ti pahiņiŋsu. Gāmavāsino ajānantā paņđitaŋ pucchiŋsu. So disvāva aññāsi. Kathaŋ jānāti? Purisasīse kira sibbinī ujukāva hoti, itthisīse sibbinī vankā hoti, parivattitvā gacchati. So iminā abhiññāņena ‘idaŋ itthiyā sīsaŋ, idaŋ purisassa sīsan’ ti ācikkhi. Gāmavāsinopi rañño pahiņiŋsu. Sesaŋ purimasa-disameva.

Ahīti athekadivasaŋ sappañca sappiniñca āharāpetvā ‘ayaŋ sappo, ayaŋ

sappinīti jānantu, ajānantānaŋ sahassadaņđo’ ti vatvā gāmavāsīnaŋ

pesesuŋ. Gāmavāsino ajānantā paņđitaŋ pucchiŋsu. So disvāva jānāti.

Sappassa hi nanguţţhaŋ thūlaŋ hoti, sappiniyā tanukaŋ hoti, sappassa

sīsaŋ puthulaŋ hoti, sappiniyā tanukaŋ hoti, sappassa akkhīni mahantāni, sappiniyā khuddakāni, sappassa sovattiko parābaddho hoti, sappiniyā vicchi-nnako. So imehi abhiññāņehi ‘ayaŋ sappo, ayaŋ sappinī’ ti ācikkhi. Sesaŋ vuttanayameva.

Kukkuţoti athekadivasaŋ ‘pācīnayavamajjhakagāmavāsino amhākaŋ sabbasetaŋ pādavisāņaŋ sīsakakudhaŋ tayo kāle anatikkamitvā nadantaŋ usabhaŋ pesentu, no ce pesenti, sahassadaņđo’ ti pahiņiŋsu. Te ajānantā paņđitaŋ pucchiŋsu. So āha– ‘rājā vo sabbasetaŋ kukkuţaŋ āharāpesi, so hi pādanakhasikhatāya pādavisāņo nāma, sīsacūļatāya sīsakakudho nāma, tikkhattuŋ vassanato tayo kāle anatikkamitvā nadati nāma, tasmā evarūpaŋ kukkuļaŋ pesethā’ ti āha. Te pesayiŋsu.

Maņīti (p. 6.177) sakkena kusarañño dinno maņikkhandho aţţhasu ţhānesu

vanko hoti. Tassa purāņasuttaŋ chinnaŋ, koci purāņasuttaŋ nīharitvā navasuttaŋ pavesetuŋ na sakkoti, tasmā ekadivasaŋ ‘imasmā maņikkhandhā

purāņasuttaŋ nīharitvā navasuttaŋ pavesentū’ ti pesayiŋsu. Gāmavāsino

purāņasuttaŋ nīharitvā navasuttaŋ pavesetuŋ asakkontā paņđitassa ācikkhiŋsu. So ‘mā cintayittha, madhuŋ āharathā’ ti āharāpetvā maņino dvīsu

passesu madhunā chiddaŋ makkhetvā kambalasuttaŋ vaţţetvā koţiyaŋ

madhunā makkhetvā thokaŋ chidde pavesetvā kipillikānaŋ nikkhamanaţţhāne ţhapesi. Kipillikā madhugandhena nikkhamitvā maņimhi purāņasuttaŋ khādamānā gantvā kambalasuttakoţiyaŋ đaŋsitvā kađđhantā ekena passena nīhariŋsu. Paņđito pavesitabhāvaŋ ñatvā ‘rañño dethā’ ti gāmavā-sīnaŋ adāsi. Te rañño pesayiŋsu. So pavesita-upāyaŋ sutvā tussi.

Vijāyananti athekadivasaŋ rañño mangala-usabhaŋ bahū māse khādāpetvā mahodaraŋ katvā visāņāni dhovitvā telena makkhetvā haliddiyā

nhāpetvā gāmavāsīnaŋ pahiņiŋsu ‘tumhe kira paņđitā, ayañca rañño

mangala-usabho patiţţhitagabbho, etaŋ vijāyāpetvā savacchakaŋ pesetha, apesentānaŋ sahassadaņđo’ ti. Gāmavāsino ‘na sakkā idaŋ kātuŋ, kiŋ nu kho karissāmā’ ti paņđitaŋ pucchiŋsu. So ‘iminā ekena pañhapaţibhāgena bhavitabban’ ti cintetvā ‘sakkhissatha panekaŋ raññā saddhiŋ kathanasa-matthaŋ visāradaŋ purisaŋ laddhun’ ti pucchi. ‘Na garu etaŋ, paņđitā’ ti. ‘Tena hi naŋ pakkosathā’ ti. Te pakkosiŋsu. Atha naŋ mahāsatto ‘ehi, bho purisa, tvaŋ tava kese piţţhiyaŋ vikiritvā nānappakāraŋ balavaparidevaŋ paridevanto rājadvāraŋ gaccha, aññehi pucchitopi kiñci avatvāva parideva, raññā pana pakkosāpetvā paridevakāraņaŋ pucchitova samāno “pitā me deva vijāyituŋ na sakkoti, ajja sattamo divaso, paţisaraņaŋ me hohi, vijāyanu-pāyamassa karohī” ti vatvā raññā “kiŋ vilapasi aţţhānametaŋ, purisā nāma vijāyantā natthī” ti vutte “sace deva, evaŋ natthi, atha kasmā (p. 6.178) pācīna-yavamajjhakagāmavāsino kathaŋ mangala-usabhaŋ vijāyāpessantī” ti vade-yyāsī’ ti āha. So ‘sādhū’ ti sampaţicchitvā tathā akāsi. Rājā ‘kenidaŋ pañha-paţibhāgaŋ cintitan’ ti pucchitvā ‘mahosadhapaņđitenā’ ti sutvā tussi.

Odananti aparasmiŋ divase ‘paņđitaŋ vīmaŋsissāmā’ ti ‘pācīnayavamajjhakagāmavāsino amhākaŋ aţţhangasamannāgataŋ ambilodanaŋ pacitvā

pesentu. Tatrimāni aţţhangāni– na taņđulehi, na udakena, na ukkhaliyā, na

uddhanena, na agginā, na dārūhi, na itthiyā na purisena, na maggenāti. Apesentānaŋ sahassadaņđo’ ti pahiņiŋsu. Gāmavāsino taŋ kāraņaŋ ajānantā

paņđitaŋ pucchiŋsu. So ‘mā cintayitthā’ ti vatvā ‘na taņđulehīti kaņikaŋ

gāhāpetvā, na udakenāti himaŋ gāhāpetvā, na ukkhaliyāti aññaŋ navamattikābhājanaŋ gāhāpetvā, na uddhanenāti khāņuke koţţāpetvā, na aggināti

pakati-aggiŋ pahāya araņi-aggiŋ gāhāpetvā, na dārūhīti paņņāni gāhāpetvā

ambilodanaŋ pacāpetvā navabhājane pakkhipitvā lañchitvā, na itthiyā na

purisenāti paņđakena ukkhipāpetvā, na maggenāti mahāmaggaŋ pahāya

janghamaggena rañño pesethā’ ti āha. Te tathā kariŋsu. Rājā ‘kena panesa pañho ñāto’ ti pucchitvā ‘mahosadhapaņđitenā’ ti sutvā tussi.

Vālukanti aparasmiŋ divase paņđitassa vīmaŋsanatthaŋ gāmavāsīnaŋ

pahiņiŋsu ‘rājā dolāya kīļitukāmo, rājakule purāņayottaŋ chinnaŋ, ekaŋ

vālukayottaŋ vaţţetvā pesentu, apesentānaŋ sahassadaņđo’ ti. Te paņđitaŋ

pucchiŋsu. Paņđito ‘imināpi pañhapaţibhāgeneva bhavitabban’ ti gāmavāsino assāsetvā vacanakusale dve tayo purise pakkosāpetvā ‘gacchatha

tumhe, rājānaŋ vadetha “deva, gāmavāsino tassa yottassa tanukaŋ vā

thūlaŋ vā pamāņaŋ na jānanti, purāņavālukayottato vidatthimattaŋ vā caturangulamattaŋ vā khaņđaŋ pesetha, taŋ oloketvā tena pamāņena vaţţessantī” ti. Sace, vo rājā “amhākaŋ ghare vālukayottaŋ nāma na kadāci sutapubban” ti vadati, atha naŋ “sace, mahārāja, vo evarūpaŋ na sakkā kātuŋ, pācīnayavamajjhakagāmavāsino kathaŋ karissantī” ti vadeyyāthā’ ti pesesi. Te

tathā kariŋsu. Rājā ‘kena (p. 6.179) cintitaŋ pañhapaţibhāgan’ ti pucchitvā

‘mahosadhapaņđitenā’ ti sutvā tussi.

Taļākanti aparasmiŋ divase paņđitassa vīmaŋsanatthaŋ ‘rājā udakakīļaŋ kīļitukāmo, pañcavidhapadumasacchannaŋ pokkharaņiŋ pesentu, apese-ntānaŋ sahassadaņđo’ ti gāmavāsīnaŋ pesayiŋsu. Te paņđitassa ārocesuŋ.

So ‘imināpi pañhapaţibhāgeneva bhavitabban’ ti cintetvā vacanakusale katipaye manusse pakkosāpetvā ‘etha tumhe udakakīļaŋ kīļitvā akkhīni rattāni

katvā allakesā allavatthā kaddamamakkhitasarīrā yottadaņđaleđđuhatthā

rājadvāraŋ gantvā dvāre ţhitabhāvaŋ rañño ārocāpetvā katokāsā pavisitvā

“mahārāja, tumhehi kira pācīnayavamajjhakagāmavāsino pokkharaņiŋ pesentūti pahitā mayaŋ tumhākaŋ anucchavikaŋ mahantaŋ pokkharaņiŋ ādāya

āgatā. Sā pana araññavāsikattā nagaraŋ disvā dvārapākāraparikhā-aţţālakādīni oloketvā bhītatasitā yottāni chinditvā palāyitvā araññameva paviţţhā,

mayaŋ leđđudaņđādīhi pothentāpi nivattetuŋ na sakkhimhā, tumhākaŋ

araññā ānītaŋ purāņapokkharaņiŋ pesetha, tāya saddhiŋ yojetvā harissāmā”ti vatvā raññāna kadāci mama araññato ānītapokkharaņī nāma bhūtapubbā,

na ca mayā kassaci yojetvā āharaņatthāya pokkharaņī pesitapubbā” ti vutte

“sace, deva, vo evaŋ na sakkā kātuŋ, pācīnayavamajjhakagāmavāsino

kathaŋ pokkharaņiŋ pesessantī” ti vadeyyāthā’ ti vatvā pesesi. Te tathā

kariŋsu. Rājā paņđitena ñātabhāvaŋ sutvā tussi.

Uyyānanti punekadivasaŋ ‘mayaŋ uyyānakīļaŋ kīļitukāmā, amhākañca purāņa-uyyānaŋ parijiņņaŋ, obhaggaŋ jātaŋ, pācīnayavamajjhakagāmavā-sino supupphitataruņarukkhasañchannaŋ nava-uyyānaŋ pesentū’ ti pahi-ņiŋsu. Gāmavāsino paņđitassa ārocesuŋ. Paņđito ‘imināpi pañhapaţibhāge-neva bhavitabban’ ti te samassāsetvā manusse pesetvā purimanayeneva kathāpesi.

Tadāpi (p. 6.180) rājā tussitvā senakaŋ pucchi ‘kiŋ, senaka, ānema paņđitan’ ti. So lābhamacchariyena ‘ettakena paņđito nāma na hoti, āgametha,

devā’ ti āha. Tassa taŋ vacanaŋ sutvā rājā cintesi ‘mahosadhapaņđito sattadārakapañhehi mama manaŋ gaņhi, evarūpesupissa guyhapañhavissajjanesu ceva pañhapaţibhāgesu ca buddhassa viya byākaraņaŋ, senako evarūpaŋ paņđitaŋ ānetuŋ na deti, kiŋ me senakena, ānessāmi nan’ ti. So

mahantena parivārena taŋ gāmaŋ pāyāsi. Tassa mangala-assaŋ abhiruhitvā gacchantassa assassa pādo phalitabhūmiyā antaraŋ pavisitvā bhijji.

Rājā tatova nivattitvā nagaraŋ pāvisi. Atha naŋ senako upasankamitvā

pucchi ‘mahārāja, paņđitaŋ kiŋ ānetuŋ pācīnayavamajjhakagāmaŋ agami-tthā’ ti. ‘Āma, paņđitā’ ti. ‘Mahārāja, tumhe maŋ anatthakāmaŋ katvā passatha, “āgametha tāvā” ti vuttepi atituritā nikkhamittha, paţhamagamane-neva mangala-assassa pādo bhinno’ ti.

So tassa vacanaŋ sutvā tuņhī hutvā punekadivasaŋ tena saddhiŋ

mantesi ‘kiŋ, senaka, ānema paņđitan’ ti. Deva, sayaŋ agantvā dūtaŋ

pesetha ‘paņđita, amhākaŋ tava santikaŋ āgacchantānaŋ assassa pādo

bhinno, assataraŋ vā no pesetu seţţhataraŋ vā’ ti. ‘Yadi assataraŋ pesessati, sayaŋ āgamissati. Seţţhataraŋ pesento pitaraŋ pesessati, ayameko

no pañho bhavissatī’ ti. Rājā ‘sādhū’ ti sampaţicchitvā tathā katvā dūtaŋ

pesesi. Paņđito dūtassa vacanaŋ sutvā ‘rājā mamañceva pitarañca passitukāmo’ ti cintetvā pitu santikaŋ gantvā vanditvā ‘tāta, rājā tumhe ceva

mamañca daţţhukāmo, tumhe paţhamataraŋ seţţhisahassaparivutā

gacchatha, gacchantā ca tucchahatthā agantvā navasappipūraŋ candanakaraņđakaŋ ādāya gacchatha. Rājā tumhehi saddhiŋ paţisanthāraŋ katvā

“gahapati patirūpaŋ āsanaŋ ñatvā nisīdāhī” ti vakkhati, atha tumhe tathārūpaŋ āsanaŋ ñatvā nisīdeyyātha. Tumhākaŋ nisinnakāle ahaŋ āgamissāmi, rājā mayāpi saddhiŋ paţisanthāraŋ katvā “paņđita, tavānurūpaŋ

āsanaŋ ñatvā nisīdā” ti vakkhati, athāhaŋ tumhe olokessāmi, tumhe tāya

saññāya āsanā vuţţhāya “tāta mahosadha, imasmiŋ āsane nisīdā” ti vadeyyātha, ajja no eko pañho matthakaŋ pāpuņissatī’ ti (p. 6.181) āha. So ‘sādhū’ ti sampaţicchitvā vuttanayeneva gantvā attano dvāre ţhitabhāvaŋ rañño ārocāpetvā ‘pavisatū’ ti vutte pavisitvā rājānaŋ vanditvā ekamantaŋ aţţhāsi.

Rājā tena saddhiŋ paţisanthāraŋ katvā ‘gahapati, tavaputto mahosadhapaņđito kuhin’ ti pucchi. ‘Pacchato āgacchati, devā’ ti. Rājā ‘pacchato āgacchatī’ ti sutvā tuţţhamānaso hutvā ‘mahāseţţhi attano yuttāsanaŋ ñatvā

nisīdā’ ti āha. So attano yuttāsanaŋ ñatvā ekamantaŋ nisīdi. Mahāsattopi

alankatapaţiyatto dārakasahassaparivuto alankatarathe nisīditvā nagaraŋ

pavisanto parikhāpiţţhe caramānaŋ ekaŋ gadrabhaŋ disvā thāmasampanne māņave pesesi ‘ambho, etaŋ gadrabhaŋ anubandhitvā yathā

saddaŋ na karoti, evamassa mukhabandhanaŋ katvā kilañjena veţhetvā

tasmiŋ ekenattharaņena paţicchādetvā aŋsenādāya āgacchathā’ ti. Te tathā kariŋsu. Bodhisattopi mahantena parivārena nagaraŋ pāvisi. Mahājano ‘esa kira sirivađđhanaseţţhino putto mahosadhapaņđito nāma, esa kira jāya-māno osadhaghaţikaŋ hatthena gahetvā jāto, iminā kira ettakānaŋ vīmaŋsa-napañhānaŋ pañhapaţibhāgo ñāto’ ti mahāsattaŋ abhitthavanto olokentopi tittiŋ na gacchati. So rājadvāraŋ gantvā paţivedesi. Rājā sutvāva haţţha-tuţţho ‘mama putto mahosadhapaņđito khippaŋ āgacchatū’ ti āha. So dāraka-sahassaparivuto pāsādaŋ abhiruhitvā rājānaŋ vanditvā ekamantaŋ aţţhāsi.

Rājā taŋ disvāva somanassappatto hutvā madhurapaţisanthāraŋ katvā

‘paņđita, patirūpaŋ āsanaŋ ñatvā nisīdā’ ti āha. Atha so pitaraŋ olokesi.

Athassa pitāpi olokitasaññāya uţţhāya ‘paņđita, imasmiŋ āsane nisīdā’ ti āha.

So tasmiŋ āsane nisīdi.

Taŋ tattha nisinnaŋ disvāva senakapukkusakāmindadevindā ceva aññe

ca andhabālā pāņiŋ paharitvā mahāhasitaŋ hasitvā ‘imaŋ andhabālaŋ

“paņđito” ti vadiŋsu, so pitaraŋ āsanā vuţţhāpetvā sayaŋ nisīdati, imaŋ

“paņđito” ti vattuŋ ayuttan’ ti parihāsaŋ kariŋsu. Rājāpi dummukho anattamano ahosi. Atha naŋ mahāsatto pucchi ‘kiŋ, mahārāja, dummukhatthā’ ti (p. 6.182)? ‘Āma paņđita, dummukhomhi, savanameva te manāpaŋ, dassanaŋ pana amanāpaŋ jātan’ ti. ‘Kiŋ kāraņā, mahārājā’ ti? ‘Pitaraŋ āsanā vuţţhāpetvā nisinnattā’ ti. ‘Kiŋ pana tvaŋ, mahārāja, “sabbaţţhānesu puttehi pitarova utta-mā” ti maññasī’ ti. ‘Āma, paņđitā’ ti. Atha mahāsatto ‘nanu, mahārāja, tumhehi amhākaŋ “assataraŋ vā pesetu seţţhataraŋ vā” ti sāsanaŋ pahitan’-ti vatvā āsanā vuţţhāya te māņave oloketvā ‘tumhehi gahitaŋ gadrabhaŋ ānethā’ ti āņāpetvā rañño pādamūle nipajjāpetvā ‘mahārāja, ayaŋ gadrabho kiŋ agghatī’ ti pucchi. ‘Paņđita, sace upakārako, aţţha kahāpaņe agghatī’ ti.

‘Imaŋ paţicca jāto ājānīyavaļavāya kucchimhi vuţţha-assataro kiŋ agghatī’ ti? ‘Anaggho paņđitā’ ti. ‘Deva, kasmā evaŋ kathetha, nanu tumhehi idāneva vuttaŋ “sabbaţţhānesu puttehi pitarova uttamā” ti. Sace taŋ saccaŋ,

tumhākaŋ vāde assatarato gadrabhova uttamo hoti, kiŋ pana, mahārāja,

tumhākaŋ paņđitā ettakampi jānituŋ asakkontā pāņiŋ paharitvā hasanti,

aho tumhākaŋ paņđitānaŋ paññāsampatti, kuto vo ete laddhā’ ti cattāro

paņđite parihasitvā rājānaŋ imāya ekakanipāte gāthāya ajjhabhāsi–

‘Haŋci tuvaŋ evamaññasi “seyyo, puttena pitā” ti rājaseţţha; handassatarassa te ayaŋ, assatarassa hi gadrabho pitā’ ti. (jā. 1.1.111).

Tassattho– yadi, tvaŋ rājaseţţha, sabbaţţhānesu seyyo puttena pitāti evaŋ

maññasi, tava assataratopi ayaŋ gadrabho seyyo hotu. Kiŋ kāraņā? Assata-rassa hi gadrabho pitāti.

Evañca pana vatvā mahāsatto āha– ‘mahārāja, sace puttato pitā seyyo,

mama pitaraŋ gaņhatha. Sace pitito putto seyyo, maŋ gaņhatha tumhākaŋ

atthāyā’ ti. Rājā somanassappatto ahosi. Sabbā rājaparisāpi ‘sukathito

paņđitena pañho’ ti unnadantā sādhukārasahassāni adaŋsu, anguliphoţā

ceva celukkhepā ca pavattiŋsu (p. 6.183). Cattāro paņđitāpi dummukhā

pajjhāyantāva ahesuŋ. Nanu mātāpitūnaŋ guņaŋ jānanto bodhisattena

sadiso nāma natthi, atha so kasmā evamakāsīti? Na so pitu avamānanatthāya, raññā pana ‘assataraŋ vā pesetu seţţhataraŋ vā’ ti pesitaŋ, tasmā tasseva pañhassa āvibhāvatthaŋ attano ca paņđitabhāvassa ñāpanatthaŋ catunnañca paņđitānaŋ appaţibhānakaraņatthaŋ evamakāsīti.

Gadrabhapañho niţţhito.

Ekūnavīsatimapañho

Rājā tussitvā gandhodakapuņņaŋ suvaņņabhinkāraŋ ādāya ‘pācīnayavamajjhakagāmaŋ rājabhogena paribhuñjatū’ ti seţţhissa hatthe udakaŋ

pātetvā ‘sesaseţţhino etasseva upaţţhākā hontū’ ti vatvā bodhisattassa mātu

ca sabbālankāre pesetvā gadrabhapañhe pasanno bodhisattaŋ puttaŋ katvā

gaņhituŋ seţţhiŋ avoca– ‘gahapati, mahosadhapaņđitaŋ mama puttaŋ

katvā dehī’ ti. ‘Deva, atitaruņo ayaŋ, ajjāpissa mukhe khīragandho vāyati,

mahallakakāle tumhākaŋ santike bhavissatī’ ti. ‘Gahapati, tvaŋ ito paţţhāya

etasmiŋ nirālayo hohi, ayaŋ ajjatagge mama putto, ahaŋ mama puttaŋ

posetuŋ sakkhissāmi, gaccha tvan’ ti taŋ uyyojesi. So rājānaŋ vanditvā

paņđitaŋ ālingitvā ure nipajjāpetvā sīse cumbitvā ‘tāta, appamatto hohī’ ti

ovādamassa adāsi. Sopi pitaraŋ vanditvā ‘tāta, mā cintayitthā’ ti assāsetvā

pitaraŋ uyyojesi. Rājā paņđitaŋ pucchi ‘tāta, antobhattiko bhavissasi, udāhu

bahibhattiko’ ti. So ‘mahā me parivāro, tasmā bahibhattikena mayā bhavituŋ

vaţţatī’ ti cintetvā ‘bahibhattiko bhavissāmi, devā’ ti āha. Athassa rājā anurūpaŋ gehaŋ dāpetvā dārakasahassaŋ ādiŋ katvā paribbayaŋ dāpetvā

sabbaparibhoge dāpesi. So tato paţţhāya rājānaŋ upaţţhāsi.

Rājāpi naŋ vīmaŋsitukāmo ahosi. Tadā ca nagarassa dakkhiņadvārato

avidūre pokkharaņitīre ekasmiŋ tālarukkhe kākakulāvake maņiratanaŋ

ahosi. Tassa chāyā pokkharaņiyaŋ paññāyi. Mahājano ‘pokkharaņiyaŋ (p. 6.184)

maņi atthī’ ti rañño ārocesi. So senakaŋ āmantetvā ‘pokkharaņiyaŋ kira

maņiratanaŋ paññāyati, kathaŋ taŋ gaņhāpessāmā’ ti pucchitvā ‘mahārāja,

udakaŋ nīharāpetvā gaņhituŋ vaţţatī’ ti vutte ‘tena hi, ācariya, evaŋ karohī’ti tasseva bhāramakāsi. So bahū manusse sannipātāpetvā udakañca kaddamañca nīharāpetvā bhūmiŋ bhinditvāpi maņiŋ nāddasa. Puna puņņāya

pokkharaņiyā maņicchāyā paññāyi. So punapi tathā katvā na ca addasa.

Tato rājā paņđitaŋ āmantetvā ‘tāta, pokkharaņiyaŋ eko maņi paññāyati,

senako udakañca kaddamañca nīharāpetvā bhūmiŋ bhinditvāpi nāddasa,

puna puņņāya pokkharaņiyā paññāyati, sakkhissasi taŋ maņiŋ gaņhāpetun’-ti pucchi. So ‘netaŋ, mahārāja, garu, etha dassessāmī’ ti āha. Rājā tassa vacanaŋ tussitvā ‘passissāmi ajja paņđitassa ñāņabalan’ ti mahājanapari-vuto pokkharaņitīraŋ gato.

Mahāsatto tīre ţhatvā maņiŋ olokento ‘nāyaŋ maņi pokkharaņiyaŋ, tālarukkhe kākakulāvake maņinā bhavitabban’ ti ñatvā ‘natthi, deva, pokkharaņiyaŋ maņī’ ti vatvā ‘nanu udake paññāyatī’ ti vutte ‘tena hi udakapātiŋ āharā’ ti udakapātiŋ āharāpetvā ‘passatha, deva, nāyaŋ maņi pokkharaņiyaŋyeva paññāyati, pātiyampi paññāyatī’ ti vatvā ‘paņđita, kattha pana maņinā

bhavitabban’ ti vutte ‘deva, pokkharaņiyampi pātiyampi chāyāva paññāyati,

na maņi, maņi pana tālarukkhe kākakulāvake atthi, purisaŋ āņāpetvā āharāpehī’ ti āha. Rājā tathā katvā maņiŋ āharāpesi. So āharitvā paņđitassa

adāsi. Paņđito taŋ gahetvā rañño hatthe ţhapesi. Taŋ disvā mahājano

paņđitassa sādhukāraŋ datvā senakaŋ paribhāsanto ‘maņiratanaŋ tālarukkhe kākakulāvake atthi, senakabālo bahū manusse pokkharaņimeva

bhindāpesi, paņđitena nāma mahosadhasadisena bhavitabban’ ti mahāsattassa thutimakāsi. Rājāpissa tuţţho attano gīvāya piļandhanaŋ muttāhāraŋ datvā dārakasahassānampi muttāvaliyo dāpesi. Bodhisattassa ca parivā-rassa ca iminā parihārena upaţţhānaŋ anujānīti.

Ekūnavīsatimapañho niţţhito.

Kakaņţakapañho

Punekadivasaŋ (p. 6.185) rājā paņđitena saddhiŋ uyyānaŋ agamāsi. Tadā eko kakaņţako toraņagge vasati. So rājānaŋ āgacchantaŋ disvā otaritvā bhūmiyaŋ nipajji. Rājā tassa taŋ kiriyaŋ oloketvā ‘paņđita, ayaŋ kakaņţako kiŋ karotī’ ti pucchi. Mahāsatto ‘mahārāja, tumhe sevatī’ ti āha. ‘Sace evaŋ amhākaŋ sevati, etassa mā nipphalo hotu, bhogamassa dāpehī’ ti. ‘Deva, tassa bhogena kiccaŋ natthi, khādanīyamattaŋ alametassā’ ti. ‘Kiŋ panesa, khādatī’ ti? ‘Maŋsaŋ devā’ ti. ‘Kittakaŋ laddhuŋ vaţţatī’ ti? ‘Kākaņikamatta-gghanakaŋ devā’ ti. Rājā ekaŋ purisaŋ āņāpesi ‘rājadāyo nāma kākaņika-mattaŋ na vaţţati, imassa nibaddhaŋ ađđhamāsagghanakaŋ maŋsaŋ āha-ritvā dehī’ ti. So ‘sādhū’ ti sampaţicchitvā tato paţţhāya tathā akāsi. So ekadi-vasaŋ uposathe māghāte maŋsaŋ alabhitvā tameva ađđhamāsakaŋ vijjhitvā suttena āvunitvā tassa gīvāyaŋ piļandhi. Athassa taŋ nissāya māno uppajji. Taŋ divasameva rājā puna mahosadhena saddhiŋ uyyānaŋ aga-māsi. So rājānaŋ āgacchantaŋ disvāpi dhanaŋ nissāya uppannamānava-sena ‘vedeha, tvaŋ nu kho mahaddhano, ahaŋ nu kho’ ti raññā saddhiŋ attānaŋ samaŋ karonto anotaritvā toraņaggeyeva sīsaŋ cālento nipajji. Rājā tassa taŋ kiriyaŋ oloketvā ‘paņđita, esa pubbe viya ajja na otarati, kiŋ nu kho kāraņan’ ti pucchanto imaŋ gāthamāha–

‘Nāyaŋ pure unnamati, toraņagge kakaņţako; mahosadha vijānāhi, kena thaddho kakaņţako’ ti. (jā. 1.2.39);

Tattha unnamatīti yathā ajja anotaritvā toraņaggeyeva sīsaŋ cālento unnamati, evaŋ pure na unnamati. Kena thaddhoti kena kāraņena thaddhabhāvaŋ āpannoti.

Paņđito tassa vacanaŋ sutvā ‘mahārāja, uposathe māghāte maŋsaŋ ala-bhantena rājapurisena gīvāya baddhaŋ ađđhamāsakaŋ nissāya tassa mānena bhavitabban’ ti ñatvā imaŋ gāthamāha–

‘Aladdhapubbaŋ laddhāna, ađđhamāsaŋ kakaņţako; atimaññati rājānaŋ, vedehaŋ mithilaggahan’ ti. (jā. 1.2.40);

Rājā (p. 6.186) tassa vacanaŋ sutvā taŋ purisaŋ pakkosāpetvā pucchi. So

yathābhūtaŋ rañño ārocesi. Rājā taŋ kathaŋ sutvā ‘kañci apucchitvāva

sabbaññubuddhena viya paņđitena kakaņţakassa ajjhāsayo ñāto’ ti ativiya

pasīditvā paņđitassa catūsu dvāresu sunkaŋ dāpesi. Kakaņţakassa pana

kujjhitvā vattaŋ hāretuŋ ārabhi. Paņđito pana ‘mā hārehi mahārājā’ ti taŋ nivāresi.

Kakaņţakapañho niţţhito.

Sirikāļakaņņipañho

Atheko mithilavāsī pinguttaro nāma māņavo takkasilaŋ gantvā disāpāmo-kkhācariyassa santike sippaŋ sikkhanto khippameva sikkhi. So anuyogaŋ datvā ‘gacchāmahan’ ti ācariyaŋ āpucchi. Tasmiŋ pana kule ‘sace vaya-ppattā dhītā hoti, jeţţhantevāsikassa dātabbā’ ti vattaŋva, tasmā tassa ācari-yassa vayappattā ekā dhītā atthi, sā abhirūpā devaccharāpaţibhāgā. Atha naŋ ācariyo ‘dhītaraŋ te, tāta, dassāmi, taŋ ādāya gamissasī’ ti āha. So pana māņavo dubbhago kāļakaņņī, kumārikā pana mahāpuññā. Tassa taŋ disvā cittaŋ na allīyati. So taŋ arocentopi ‘ācariyassa vacanaŋ na bhindi-ssāmī’ ti sampaţicchi. Ācariyo dhītaraŋ tassa adāsi. So rattibhāge alankata-sirisayane nipanno tāya āgantvā sayanaŋ abhiruļhamattāya aţţīyamāno harā-yamāno jigucchamāno pakampamāno otaritvā bhūmiyaŋ nipajji. Sāpi ota-ritvā tassa santikaŋ gantvā nipajji, so uţţhāya sayanaŋ abhiruhi. Sāpi puna sayanaŋ abhiruhi, so puna sayanā otaritvā bhūmiyaŋ nipajji. Kāļakaņņī nāma siriyā saddhiŋ na sameti. Kumārikā sayaneyeva nipajji, so bhūmiyaŋ sayi.

Evaŋ sattāhaŋ vītināmetvā taŋ ādāya ācariyaŋ vanditvā nikkhami, antarāmagge ālāpasallāpamattampi natthi. Anicchamānāva ubhopi mithilaŋ

sampattā. Atha pinguttaro nagarā avidūre phalasampannaŋ udumbararukkhaŋ disvā khudāya pīļito taŋ abhiruhitvā phalāni khādi. Sāpi chātajjhattā rukkhamūlaŋ gantvā ‘sāmi, mayhampi phalāni pātethā’ ti āha. Kiŋ tava hatthapādā natthi, sayaŋ abhiruhitvā khādāti. Sā abhiruhitvā khādi. So tassā abhiruļhabhāvaŋ (p. 6.187) ñatvā khippaŋ otaritvā rukkhaŋ kaņţakehi pari-kkhipitvā ‘muttomhi kāļakaņņiyā’ ti vatvā palāyi. Sāpi otarituŋ asakkontī tattheva nisīdi. Atha rājā uyyāne kīļitvā hatthikkhandhe nisinno sāyanhasa-maye nagaraŋ pavisanto taŋ disvā paţibaddhacitto hutvā ‘sapariggahā, apa-riggahā’ ti pucchāpesi. Sāpi ‘atthi me, sāmi, kuladattiko pati, so pana maŋ idha nisīdāpetvā chađđetvā palāto’ ti āha. Amacco taŋ kāraņaŋ rañño āro-cesi. Rājā ‘asāmikabhaņđaŋ nāma rañño pāpuņātī’ ti taŋ otāretvā hatthi-kkhandhaŋ āropetvā nivesanaŋ netvā abhisiñcitvā aggamahesiţţhāne ţhapesi. Sā tassa piyā ahosi manāpā. Udumbararukkhe laddhattā ‘udumbara-devī’tvevassā nāmaŋ sañjāniŋsu.

Athekadivasaŋ rañño uyyānagamanatthāya dvāragāmavāsikehi maggaŋ

paţijaggāpesuŋ. Pinguttaropi bhatiŋ karonto kacchaŋ bandhitvā kuddālena

maggaŋ tacchi. Magge aniţţhiteyeva rājā udumbaradeviyā saddhiŋ rathe

nisīditvā nikkhami. Udumbaradevī kāļakaņņiŋ maggaŋ tacchantaŋ disvā

‘evarūpaŋ siriŋ dhāretuŋ nāsakkhi ayaŋ kāļakaņņī’ ti taŋ olokentī hasi.

Rājā hasamānaŋ disvā kujjhitvā ‘kasmā hasī’ ti pucchi. Deva, ayaŋ maggatacchako puriso mayhaŋ porāņakasāmiko, esa maŋ udumbararukkhaŋ āropetvā kaņţakehi parikkhipitvā gato, imāhaŋ oloketvā ‘evarūpaŋ siriŋ

dhāretuŋ nāsakkhi kāļakaņņī ayan’ ti cintetvā hasinti. Rājā ‘tvaŋ musāvādaŋ kathesi, aññaŋ kañci purisaŋ disvā tayā hasitaŋ bhavissati, taŋ māressā-mī’ ti asiŋ aggahesi. Sā bhayappattā ‘deva, paņđite tāva pucchathā’ ti āha. Rājā senakaŋ pucchi ‘senaka, imissā vacanaŋ tvaŋ saddahasī’ ti. ‘Na saddahāmi, deva, ko nāma evarūpaŋ itthiratanaŋ pahāya gamissatī’ ti. Sā tassa kathaŋ sutvā atirekataraŋ bhītā ahosi. Atha rājā ‘senako kiŋ jānāti, paņđitaŋ pucchissāmī’ ti cintetvā taŋ pucchanto imaŋ gāthamāha–

‘Itthī siyā rūpavatī, sā ca sīlavatī siyā; puriso taŋ na iccheyya, saddahāsi mahosadhā’ ti. (jā. 1.2.83);

Tattha sīlavatīTi ācāraguņasampannā.

Taŋ (p. 6.188) sutvā paņđito gāthamāha–

‘Saddahāmi mahārāja, puriso dubbhago siyā; sirī ca kāļakaņņī ca, na samenti kudācanan’ ti. (jā. 1.2.84);

Tattha na samentīti samuddassa orimatīrapārimatīrāni viya ca gaganatala-pathavitalāni viya ca na samāgacchanti.

Rājā tassa vacanena taŋ kāraņaŋ sutvā tassā na kujjhi, hadayamassa

nibbāyi. So tassa tussitvā ‘sace paņđito nābhavissa, ajjāhaŋ bālasenakassa

kathāya evarūpaŋ itthiratanaŋ hīno assaŋ, taŋ nissāya mayā esā laddhā’ ti

satasahassena pūjaŋ kāresi. Devīpi rājānaŋ vanditvā ‘deva, paņđitaŋ

nissāya mayā jīvitaŋ laddhaŋ, imāhaŋ kaniţţhabhātikaţţhāne ţhapetuŋ

varaŋ yācāmī’ ti āha. ‘Sādhu, devi, gaņhāhi, dammi te varan’ ti. ‘Deva, ajja paţţhāya mama kaniţţhaŋ vinā kiñci madhurarasaŋ na khādissāmi, ito paţţhāya velāya vā avelāya vā dvāraŋ vivarāpetvā imassa madhurarasaŋ pesetuŋ labhanakavaraŋ gaņhāmī’ ti. ‘Sādhu, bhadde, imañca varaŋ gaņhā-hī’ ti.

Sirikāļakaņņipañho niţţhito.

Meņđakapañho

Aparasmiŋ divase rājā katapātarāso pāsādassa dīghantare cankamanto

vātapānantarena olokento ekaŋ eļakañca sunakhañca mittasanthavaŋ

karontaŋ addasa. So kira eļako hatthisālaŋ gantvā hatthissa purato khittaŋ

anāmaţţhatiņaŋ khādi. Atha naŋ hatthigopakā pothetvā nīhariŋsu. So viravitvā palāyi. Atha naŋ eko puriso vegenāgantvā piţţhiyaŋ daņđena tiriyaŋ

pahari. So piţţhiŋ onāmetvā vedanāppatto hutvā gantvā rājagehassa mahābhittiŋ nissāya piţţhikāya nipajji. Taŋ divasameva rañño mahānase aţţhicammādīni khāditvā vađđhitasunakho bhattakārake bhattaŋ sampādetvā bahi

ţhatvā sarīre sedaŋ nibbāpente macchamaŋsagandhaŋ ghāyitvā taņhaŋ

adhivāsetuŋ asakkonto mahānasaŋ (p. 6.189) pavisitvā bhājanapidhānaŋ

pātetvā maŋsaŋ khādi. Atha bhattakārako bhājanasaddena pavisitvā taŋ

disvā dvāraŋ pidahitvā taŋ leđđudaņđādīhi pothesi. So khāditamaŋsaŋ

mukheneva chađđetvā viravitvā nikkhami. Bhattakārakopi tassa nikkhanta-bhāvaŋ ñatvā anubandhitvā piţţhiyaŋ daņđena tiriyaŋ pahari. So vedanā-ppatto piţţhiŋ onāmetvā ekaŋ pādaŋ ukkhipitvā eļakassa nipannaţţhāna-meva pāvisi. Atha naŋ eļako ‘samma, kiŋ piţţhiŋ onāmetvā āgacchasi, kiŋ te vāto vijjhatī’ ti pucchi. Sunakhopi ‘tvampi piţţhiŋ onāmetvā nipannosi, kiŋ te vāto vijjhatī’ ti pucchi. Te aññamaññaŋ attano pavattiŋ ārocesuŋ.

Atha naŋ eļako pucchi ‘kiŋ pana tvaŋ puna bhattagehaŋ gantuŋ sakkhi-ssasi sammā’ ti? ‘Na sakkhissāmi, samma, gatassa me jīvitaŋ natthī’ ti.

‘Tvaŋ pana puna hatthisālaŋ gantuŋ sakkhissasī’ ti. ‘Mayāpi tattha gantuŋ

na sakkā, gatassa me jīvitaŋ natthī’ ti. Te ‘kathaŋ nu kho mayaŋ idāni jīvissāmā’ ti upāyaŋ cintesuŋ. Atha naŋ eļako āha– ‘sace mayaŋ samaggavāsaŋ vasituŋ sakkoma, attheko upāyo’ ti. ‘Tena hi kathehī’ ti. ‘Samma,

tvaŋ ito paţţhāya hatthisālaŋ yāhi, ‘nāyaŋ tiņaŋ khādatī’ ti tayi hatthigopakā āsankaŋ na karissanti, tvaŋ mama tiņaŋ āhareyyāsi. Ahampi bhattagehaŋ pavisissāmi, ‘nāyaŋ maŋsakhādako’ ti bhattakārako mayi āsankaŋ

na karissati, ahaŋ te maŋsaŋ āharissāmī’ ti. Te ‘sundaro upāyo’ ti ubhopi

sampaţicchiŋsu. Sunakho hatthisālaŋ gantvā tiņakalāpaŋ đaŋsitvā

āgantvā mahābhittipiţţhikāya ţhapesi. Itaropi bhattagehaŋ gantvā maŋsakhaņđaŋ mukhapūraŋ đaŋsitvā ānetvā tattheva ţhapesi. Sunakho maŋsaŋ khādi, eļako tiņaŋ khādi. Te iminā upāyena samaggā sammodamānā mahā-bhittipiţţhikāya vasanti. Rājā tesaŋ mittasanthavaŋ disvā cintesi ‘adiţţha-pubbaŋ vata me kāraņaŋ diţţhaŋ, ime paccāmittā hutvāpi samaggavāsaŋ vasanti. Idaŋ kāraņaŋ gahetvā pañhaŋ katvā pañca paņđite pucchissāmi, imaŋ pañhaŋ ajānantaŋ raţţhā pabbājessāmi, taŋ jānantassa “evarūpo paņđito natthī” ti mahāsakkāraŋ karissāmi. Ajja tāva avelā, sve upaţţhānaŋ āgatakāle pucchissāmī’ ti. So punadivase paņđitesu āgantvā nisinnesu pañhaŋ pucchanto imaŋ gāthamāha–

‘Yesaŋ (p. 6.190) na kadāci bhūtapubbaŋ, sakhyaŋ sattapadampi-masmi loke;

jātā amittā duve sahāyā, paţisandhāya caranti kissa hetū’ ti. (jā. 1.12.94).

Tattha paţisandhāyāti saddahitvā ghaţitā hutvā.

Idañca pana vatvā puna evamāha–

‘Yadi me ajja pātarāsakāle, pañhaŋ na sakkuņeyyātha vattumetaŋ; raţţhā pabbājayissāmi vo sabbe, na hi mattho duppaññajātikehī’ ti. (jā. 1.

12.95);

Tadā pana senako aggāsane nisinno ahosi, paņđito pana pariyante nisinno. So taŋ pañhaŋ upadhārento tamatthaŋ adisvā cintesi ‘ayaŋ rājā dandha-dhātuko imaŋ pañhaŋ cintetvā sankharituŋ asamattho, kiñcideva, tena diţţhaŋ bhavissati, ekadivasaŋ okāsaŋ labhanto imaŋ pañhaŋ nīharissāmi, senako kenaci upāyena ajjekadivasamattaŋ adhivāsāpetū’ ti. Itarepi cattāro paņđitā andhakāragabbhaŋ paviţţhā viya na kiñci passiŋsu. Senako ‘kā nu kho mahosadhassa pavattī’ ti bodhisattaŋ olokesi. Sopi taŋ olokesi. Senako bodhisattassa olokitākāreneva tassa adhippāyaŋ ñatvā ‘paņđitassapi na upa-ţţhāti, tenekadivasaŋ okāsaŋ icchati, pūressāmissa manorathan’ ti cintetvā raññā saddhiŋ vissāsena mahāhasitaŋ hasitvā ‘kiŋ, mahārāja, sabbeva amhe pañhaŋ kathetuŋ asakkonte raţţhā pabbājessasi, etampi “eko gaņţhi-pañho” ti tvaŋ sallakkhesi, na mayaŋ etaŋ kathetuŋ na sakkoma, apica kho thokaŋ adhivāsehi. Gaņţhipañho esa, na sakkoma mahājanamajjhe kathetuŋ, ekamante cintetvā pacchā tumhākaŋ kathessāma, okāsaŋ no dehī’ ti mahā-sattaŋ oloketvā imaŋ gāthādvayamāha–

‘Mahājanasamāgamamhi (p. 6.191) ghore, janakolāhalasangamamhi jāte;

vikkhittamanā anekacittā, pañhaŋ na sakkuņoma vattumetaŋ.

‘Ekaggacittāva ekamekā, rahasi gatā atthaŋ nicintayitvā; paviveke sammasitvāna dhīrā, atha vakkhanti janinda etamatthan’ ti. (jā.

1.12.96-97);

Tattha sammasitvānāti kāyacittaviveke ţhitā ime dhīrā imaŋ pañhaŋ sammasitvā atha vo etaŋ atthaŋ vakkhanti.

Rājā tassa kathaŋ sutvā anattamano hutvāpi ‘sādhu cintetvā kathetha, akathente pana vo pabbājessāmī’ ti tajjesiyeva. Cattāro paņđitā pāsādā ota-riŋsu. Senako itare āha– ‘sammā, rājā sukhumapañhaŋ pucchi, akathite mahantaŋ bhayaŋ bhavissati, sappāyabhojanaŋ bhuñjitvā sammā upadhā-rethā’ ti. Te attano attano gehaŋ gatā. Paņđitopi uţţhāya udumbaradeviyā santikaŋ gantvā ‘devi, ajja vā hiyyo vā rājā kattha ciraŋ aţţhāsī’ ti pucchi.

‘Tāta, dīghantare vātapānena olokento cankamatī’ ti. Tato paņđito cintesi

‘raññā iminā passena kiñci diţţhaŋ bhavissatī’ ti. So tattha gantvā bahi olokento eļakasunakhānaŋ kiriyaŋ disvā ‘ime disvā raññā pañho abhisankhato’ti sanniţţhānaŋ katvā gehaŋ gato. Itarepi tayo cintetvā kiñci adisvā senakassa santikaŋ agamaŋsu. So te pucchi ‘diţţho vo pañho’ ti. ‘Na diţţho ācariyā’ ti. ‘Yadi evaŋ rājā vo pabbājessati, kiŋ karissathā’ ti? ‘Tumhehi pana

diţţho’ ti? ‘Ahampi na passāmī’ ti. ‘Tumhesu apassantesu mayaŋ kiŋ

passāma, rañño pana santike “cintetvā kathessāmā” ti sīhanādaŋ naditvā āgatamhā, akathite amhe rājā kujjhissati, kiŋ karoma, ayaŋ pañho na sakkā

amhehi daţţhuŋ, paņđitena pana sataguņaŋ sahassaguņaŋ satasahassaguņaŋ katvā cintito bhavissati, etha tassa santikaŋ gacchāmā’ ti te cattāro paņđitā bodhisattassa gharadvāraŋ āgatabhāvaŋ (p. 6.192) ārocāpetvā ‘pavisantu paņđitā’ ti vutte gehaŋ pavisitvā paţisanthāraŋ katvā ekamantaŋ ţhitā mahāsattaŋ pucchiŋsu ‘kiŋ pana, paņđita, cintito pañho’ ti? ‘Āma, cintito, mayi acintente añño ko cintayissatī’ ti. ‘Tena hi paņđita amhākampi kathethā’ ti.

Paņđito ‘sacāhaŋ etesaŋ na kathessāmi, rājā te raţţhā pabbājessati, maŋ pana sattahi ratanehi pūjessati, ime andhabālā mā vinassantu, kathessāmi tesan’ ti cintetvā te cattāropi nīcāsane nisīdāpetvā añjaliŋ paggaņhāpetvā raññā diţţhataŋ ajānāpetvā ‘raññā pucchitakāle evaŋ katheyyāthā’ ti catu-nnampi catasso gāthāyo bandhitvā pāļimeva uggaņhāpetvā uyyojesi. Te duti-yadivase rājupaţţhānaŋ gantvā paññattāsane nisīdiŋsu. Rājā senakaŋ pucchi ‘ñāto te, senaka, pañho’ ti? ‘Mahārāja, mayi ajānante añño ko jānissa-tī’ ti. ‘Tena hi kathehī’ ti. ‘Suņātha devā’ ti so uggahitaniyāmeneva gātha-māha–

‘Uggaputtarājaputtiyānaŋ, urabbhassa maŋsaŋ piyaŋ manāpaŋ;

na sunakhassa te adenti maŋsaŋ, atha meņđassa suņena sakhyamassā’ ti. (jā. 1.12.98);

Tattha uggaputtarājaputtiyānanti uggatānaŋ amaccaputtānañceva rājapu-ttānañca.

Gāthaŋ vatvāpi senako atthaŋ na jānāti. Rājā pana attano diţţhabhāvena pajānāti, tasmā ‘senakena tāva ñāto’ ti pukkusaŋ pucchi. Sopissa ‘kiŋ ahampi apaņđito’ ti vatvā uggahitaniyāmeneva gāthamāha–

‘Cammaŋ vihananti eļakassa, assapiţţhattharassukhassa hetu;

na ca te sunakhassa attharanti, atha meņđassa suņena sakhyamassā’ti. (jā. 1.12.99);

Tassapi (p. 6.193) attho apākaţoyeva. Rājā pana attano pākaţattā ‘imināpi pukkusena ñāto’ ti kāmindaŋ pucchi. Sopi uggahitaniyāmeneva gāthamāha–

‘Āvellitasingiko hi meņđo, na ca sunakhassa visāņakāni atthi;

tiņabhakkho maŋsabhojano ca, atha meņđassa suņena sakhyamassā’ti. (jā. 1.12.100);

Rājā ‘imināpi ñāto’ ti devindaŋ pucchi. Sopi uggahitaniyāmeneva gātha-māha–

‘ tiņamāsi palāsamāsi meņđo, na ca sunakho tiņamāsi no palāsaŋ;

gaņheyya suņo sasaŋ biļāraŋ, atha meņđassa suņena sakhyamassā’ ti. (jā. 1.12.101);

Tattha tiņamāsi palāsamāsīti tiņakhādako ceva paņņakhādako ca. No palā-santi paņņampi na khādati.

Atha rājā paņđitaŋ pucchi– ‘tāta, tvampi imaŋ pañhaŋ jānāsī’ ti? ‘Mahā-rāja, avīcito yāva bhavaggā maŋ ţhapetvā ko añño etaŋ jānissatī’ ti. ‘Tena hi kathehī’ ti. ‘Suņa mahārājā’ ti tassa pañhassa attano pākaţabhāvaŋ pakā-sento gāthādvayamāha–

‘Aţţhađđhapado catuppadassa, meņđo aţţhanakho adissamāno; chādiyamāharatī ayaŋ imassa, maŋsaŋ āharatī ayaŋ amussa. ‘Pāsādavaragato videhaseţţho, vītihāraŋ aññamaññabhojanānaŋ;

addakkhi kira sakkhikaŋ janindo, bubhukkassa puņņaŋmukhassa cetan’ ti. (jā. 1.12.102-103);

Tattha (p. 6.194) aţţhađđhapadoti byañjanakusalatāya eļakassa catuppādaŋ sandhāyāha. Meņđoti eļako. Aţţhanakhoti ekekasmiŋ pāde dvinnaŋ dvinnaŋ khurānaŋ vasenetaŋ vuttaŋ. Adissamānoti maŋsaŋ āharaņakāle apaññā-yamāno. Chādiyanti gehacchadanaŋ. Tiņanti attho. Ayaŋ imassāti sunakho eļakassa. Vītihāranti vītiharaņaŋ. Aññamaññabhojanānanti aññamaññassa bhojanānaŋ. Meņđo hi sunakhassa bhojanaŋ harati, so tassa vītiharati, suna-khopi tassa harati, itaro vītiharati. Addakkhīti taŋ tesaŋ aññamaññabhoja-nānaŋ vītiharaņaŋ sakkhikaŋ attano paccakkhaŋ katvā addasa. Bubhukka-ssāti bhubhūti saddakaraņasunakhassa. Puņņaŋmukhassāti meņđassa. Imesaŋ etaŋ mittasanthavaŋ rājā sayaŋ passīti.

Rājā itarehi bodhisattaŋ nissāya ñātabhāvaŋ ajānanto ‘pañca paņđitā

attano attano ñāņabalena jāniŋsū’ ti maññamāno somanassappatto hutvā

imaŋ gāthamāha–

‘Lābhā vata me anapparūpā, yassa medisā paņđitā kulamhi;

pañhassa gambhīragataŋ nipuņamatthaŋ, paţivijjhanti subhāsitena

dhīrā’ ti. (jā. 1.12.104);

Tattha paţivijjhantīti subhāsitena te viditvā kathenti.

Atha nesaŋ ‘tuţţhena nāma tuţţhākāro kattabbo’ ti taŋ karonto imaŋ

gāthamāha–

‘Assatarirathañca ekamekaŋ, phītaŋ gāmavarañca ekamekaŋ; sabbesaŋ vo dammi paņđitānaŋ, paramappatītamano subhāsitenā’ ti.

(jā. 1.12.105);

Iti vatvā tesaŋ taŋ sabbaŋ dāpesi.

Dvādasanipāte meņđakapañho niţţhito.

Sirimantapañho

Udumbaradevī (p. 6.195) pana itarehi paņđitaŋ nissāya pañhassa ñātabhāvaŋ ñatvā ‘raññā muggaŋ māsena nibbisesakaŋ karontena viya

pañcannaŋ samakova sakkāro kato, nanu mayhaŋ kaniţţhassa visesaŋ

sakkāraŋ kātuŋ vaţţatī’ ti cintetvā rañño santikaŋ gantvā pucchi ‘deva, kena vo pañho kathito’ ti? ‘Pañcahi paņđitehi, bhadde’ ti. ‘Deva, cattāro janā taŋ pañhaŋ kaŋ nissāya jāniŋsū’ ti? ‘Na jānāmi, bhadde’ ti. ‘Mahārāja, kiŋ te jānanti, paņđito pana “mā nassantu ime bālā” ti pañhaŋ uggaņhāpesi, tumhe sabbesaŋ samakaŋ sakkāraŋ karotha, ayuttametaŋ, paņđitassa visesakaŋ kātuŋ vaţţatī’ ti. Rājā ‘attānaŋ nissāya ñātabhāvaŋ na kathesī’ ti paņđitassa tussitvā atirekataraŋ sakkāraŋ kātukāmo cintesi ‘hotu mama puttaŋ ekaŋ pañhaŋ pucchitvā kathitakāle mahantaŋ sakkāraŋ karissāmī’ ti. So pañhaŋ cintento sirimantapañhaŋ cintetvā ekadivasaŋ pañcannaŋ paņđitānaŋ upa-ţţhānaŋ āgantvā sukhanisinnakāle senakaŋ āha– ‘senaka, pañhaŋ pucchi-ssāmī’ ti. ‘Puccha devā’ ti. Rājā sirimantapañhe paţhamaŋ gāthamāha–

‘Paññāyupetaŋ siriyā vihīnaŋ, yasassinaŋ vāpi apetapaññaŋ; pucchāmi taŋ senaka etamatthaŋ, kamettha seyyo kusalā vadantī’ ti.

(jā. 1.15.83);

Tattha kamettha seyyoti imesu dvīsu kataraŋ paņđitā seyyoti vadanti.

Ayañca kira pañho senakassa vaŋsānugato, tena naŋ khippameva

kathesi–

‘Dhīrā ca bālā ca have janinda, sippūpapannā ca asippino ca; sujātimantopi ajātimassa, yasassino pesakarā bhavanti; etampi disvāna ahaŋ vadāmi, pañño nihīno sirīmāva seyyo’ ti. (jā. 1.15.

84);

Tattha (p. 6.196) pañño nihīnoTi paññavā nihīno, issarova uttamoti attho.

Rājā tassa vacanaŋ sutvā itare tayo apucchitvā sanghanavakaŋ hutvā

nisinnaŋ mahosadhapaņđitaŋ āha–

‘Tuvampi pucchāmi anomapañña, mahosadha kevaladhammadassi;

bālaŋ yasassiŋ paņđitaŋ appabhogaŋ, kamettha seyyo kusalā vadantī’ ti. (jā. 1.15.85);

Tattha kevaladhammadassīti sabbadhammadassi.

Athassa mahāsatto ‘suņa, mahārājā’ ti vatvā kathesi–

‘Pāpāni kammāni karoti bālo, idhameva seyyo iti maññamāno; idhalokadassī paralokamadassī, ubhayattha bālo kalimaggahesi; etampi disvāna ahaŋ vadāmi, paññova seyyo na yasassi bālo’ ti. (jā. 1.

15.86);

Tattha idhameva seyyoti idhaloke issariyameva mayhaŋ seţţhanti maññamāno. Kalimaggahesīti bālo issariyamānena pāpakammaŋ katvā nirayādiŋ

upapajjanto paraloke ca puna tato āgantvā nīcakule dukkhabhāvaŋ patvā

nibbattamāno idhaloke cāti ubhayattha parājayameva gaņhāti. Etampi

kāraņaŋ ahaŋ disvā paññāsampannova uttamo, issaro pana bālo na utta-moti vadāmi.

Evaŋ vutte rājā senakaŋ oloketvā ‘nanu mahosadho paññavantameva

uttamoti vadatī’ ti āha. Senako ‘mahārāja, mahosadho daharo, ajjāpissa

mukhe khīragandho vāyati, kimesa jānātī’ ti vatvā imaŋ gāthamāha–

‘Nisippametaŋ (p. 6.197) vidadhāti bhogaŋ, na bandhuvā na sarīra-vaņņo yo;

passeļamūgaŋ sukhamedhamānaŋ, sirī hi naŋ bhajate goravindaŋ;

etampi disvāna ahaŋ vadāmi, pañño nihīno

sirīmāva seyyo’ ti.

Tattha eļamūganti paggharitalālamukhaŋ. Goravindanti so kira tasmiŋyeva nagare asītikoţivibhavo seţţhi virūpo. Nāssa putto na ca dhītā, na kiñci

sippaŋ jānāti. Kathentassapissa hanukassa ubhohipi passehi lālādhārā

paggharati. Devaccharā viya dve itthiyo sabbālankārehi vibhūsitā supupphitāni nīluppalāni gahetvā ubhosu passesu ţhitā taŋ lālaŋ nīluppalehi sampaţicchitvā nīluppalāni vātapānena chađđenti. Surāsoņđāpi pānāgāraŋ pavisantā nīluppalehi atthe sati tassa gehadvāraŋ gantvā ‘sāmi goravinda,

seţţhī’ ti vadanti. So tesaŋ saddaŋ sutvā vātapāne ţhatvā ‘kiŋ, tātā’ ti

vadati. Athassa lālādhārā paggharati. Tā itthiyo taŋ nīluppalehi sampaţicchitvā nīluppalāni antaravīthiyaŋ khipanti. Surādhuttā tāni gahetvā udakena vikkhāletvā piļandhitvā pānāgāraŋ pavisanti. Evaŋ sirisampanno ahosi. Senako taŋ udāharaņaŋ katvā dassento evamāha.

Taŋ sutvā rājā ‘kīdisaŋ, tāta, mahosadhapaņđitā’ ti āha. Paņđito ‘deva, kiŋ senako jānāti, odanasitthaţţhāne kāko viya dadhiŋ pātuŋ āraddhasu-nakho viya ca yasameva passati, sīse patantaŋ mahāmuggaraŋ na passati, suņa, devā’ ti vatvā imaŋ gāthamāha–

‘Laddhā sukhaŋ majjati appapañño, dukkhena phuţţhopi pamohameti;

āgantunā dukkhasukhena phuţţho, pavedhati vāricarova ghamme; etampi disvāna ahaŋ vadāmi, paññova seyyo na yasassi bālo’ ti. (jā. 1.

15.88);

Tattha (p. 6.198) sukhanti issariyasukhaŋ labhitvā bālo pamajjati, pamatto samāno pāpaŋ karoti. Dukkhenāti kāyikacetasikadukkhena. Āgantunāti na ajjhattikena. Sattānañhi sukhampi dukkhampi āgantukameva, na niccapa-vattaŋ. GhammeTi udakā uddharitvā ātape khittamaccho viya.

Taŋ sutvā rājā ‘kīdisaŋ ācariyā’ ti āha. Senako ‘deva, kimesa jānāti,

tiţţhantu tāva manussā, araññe jātarukkhesupi phalasampannameva bahū

vihangamā bhajantī’ ti vatvā imaŋ gāthamāha–

‘Dumaŋ yathā sāduphalaŋ araññe, samantato samabhisaranti pakkhī. evampi ađđhaŋ sadhanaŋ sabhogaŋ, bahujjano bhajati atthahetu; etampi disvāna ahaŋ vadāmi, pañño nihīno sirīmāva seyyo’ ti. (jā. 1.15.

89);

Tattha bahujjanoti mahājano.

Taŋ sutvā rājā ‘kīdisaŋ tātā’ ti āha. Paņđito ‘kimesa mahodaro jānāti,

suņa, devā’ ti vatvā imaŋ gāthamāha–

‘Na sādhu balavā bālo, sāhasā vindate dhanaŋ; kandantametaŋ dummedhaŋ, kađđhanti nirayaŋ bhusaŋ; etampi disvāna ahaŋ vadāmi, paññova seyyo na yasassi bālo’ ti. (jā. 1.

15.90);

Tattha sāhasāti sāhasena sāhasikakammaŋ katvā janaŋ pīļetvā dhanaŋ vindati. Atha naŋ nirayapālā kandantameva dummedhaŋ balavavedanaŋ nirayaŋ kađđhanti.

Puna (p. 6.199) raññā ‘kiŋ senakā’ ti vutte senako imaŋ gāthamāha–

‘Yā kāci najjo gangamabhissavanti, sabbāva tā nāmagottaŋ jahanti; gangā samuddaŋ paţipajjamānā, na khāyate iddhiŋ paññopi loke; etampi disvāna ahaŋ vadāmi, pañño nihīno sirīmāva seyyo’ ti. (jā. 1.15.

91);

Tattha najjoti ninnā hutvā sandamānā antamaso kunnadiyopi gangaŋ abhissavanti. Jahantīti gangātveva sankhyaŋ gacchanti, attano nāmagottaŋ

jahanti. Na khāyateti sāpi gangā samuddaŋ paţipajjamānā na paññāyati,

samuddotveva nāmaŋ labhati. Evameva mahāpaññopi issarasantikaŋ patto na khāyati na paññāyati,samuddaŋ paviţţhagangā viya hoti.

Puna rājā ‘kiŋ paņđitā’ ti āha. So ‘suņa, mahārājā’ ti vatvā imaŋ gāthādva-yamāha–

‘Yametamakkhā udadhiŋ mahantaŋ, savanti najjo sabbakālama-sankhyaŋ;

so sāgaro niccamuļāravego, velaŋ na acceti mahāsamuddo. ‘Evampi bālassa pajappitāni, paññaŋ na acceti sirī kadāci; etampi disvāna ahaŋ vadāmi, paññova seyyo na yasassi bālo’ ti. (jā. 1.

15.92-93);

Tattha yametamakkhāti yaŋ etaŋ akkhāsi vadesi. Asankhyanti agaņanaŋ. Velaŋ na accetīti uļāravegopi hutvā ūmisahassaŋ ukkhipitvāpi velaŋ atikka-mituŋ na sakkoti, velaŋ patvā avassaŋ sabbā ūmiyo bhijjanti. Evampi bālassa pajappitānīti bālassa vacanānipi evameva paññavantaŋ atikkamituŋ na sakkonti, taŋ patvāva bhijjanti. Paññaŋ na accetīti paññavantaŋ sirimā nāma nātikkamati. Na hi koci manujo atthānatthe uppannakankho taŋchinda-natthāya (p. 6.200) paññavantaŋ atikkamitvā bālassa issarassa pādamūlaŋ gacchati, paññavantassa pana pādamūleyeva vinicchayo nāma labbhatīti.

Taŋ sutvā rājā ‘kathaŋ senakā’ ti āha. So ‘suņa, devā’ ti vatvā imaŋ gāthamāha–

‘Asaññato cepi paresamatthaŋ, bhaņāti sandhānagato yasassī; tasseva taŋ rūhati ñātimajjhe, sirī hi naŋ kārayate na paññā; etampi disvāna ahaŋ vadāmi, pañño nihīno sirīmāva seyyo’ ti. (jā. 1.15.

94);

Tattha asaññato cepīti issaro hi sacepi kāyādīhi asaññato dussīlo. Sandhā-nagatoti vinicchaye ţhito hutvā paresaŋ atthaŋ bhaņati, tasmiŋ vinicchaya-maņđale mahāparivāraparivutassa musāvādaŋ vatvā sāmikampi assāmikaŋ karontassa tasseva taŋ vacanaŋ ruhati. Sirī hi naŋ tathā kārayate na paññā, tasmā pañño nihīno, sirimāva seyyoti vadāmi.

Puna raññā ‘kiŋ, tātā’ ti vutte paņđito ‘suņa, deva, bālasenako kiŋ jānā-tī’ ti vatvā imaŋ gāthamāha–

‘Parassa vā attano vāpi hetu, bālo musā bhāsati appapañño; so nindito hoti sabhāya majjhe, pacchāpi so duggatigāmī hoti; etampi disvāna ahaŋ vadāmi, paññova seyyo na yasassi bālo’ ti. (jā. 1.

15.95);

Tato (p. 6.201) senako imaŋ gāthamāha–

‘Atthampi ce bhāsati bhūripañño, anāļhiyo appadhano daliddo; na tassa taŋ rūhati ñātimajjhe, sirī ca paññāņavato na hoti; etampi disvāna ahaŋ vadāmi, pañño nihīno sirīmāva seyyo’ ti. (jā. 1.15.

96);

Tattha atthampīti kāraņampi ce bhāsati. Ñātimajjheti parisamajjhe. Paññāņa-vatoti mahārāja, paññāņavantassa sirisobhaggappattassa santikaŋ gantvā pakatiyā vijjamānāpi sirī nāma na hoti. So hi tassa santike sūriyuggamane khajjopanako viya khāyatīti dasseti.

Puna raññā ‘kīdisaŋ, tātā’ ti vutte paņđito ‘kiŋ jānāti, senako, idhalokama-ttameva oloketi, na paralokan’ ti vatvā imaŋ gāthamāha–

‘Parassa vā attano vāpi hetu, na bhāsati alikaŋ bhūripañño; so pūjito hoti sabhāya majjhe, pacchāpi so suggatigāmī hoti; etampi disvāna ahaŋ vadāmi, paññova seyyo na yasassi bālo’ ti. (jā. 1.

15.97);

Tato senako gāthamāha–

‘Hatthī gavāssā maņikuņđalā ca, thiyo ca iddhesu kulesu jātā; sabbāva tā upabhogā bhavanti, iddhassa posassa aniddhimanto; etampi disvāna ahaŋ vadāmi, pañño nihīno sirīmāva seyyo’ ti. (jā. 1.15.

98);

Tattha (p. 6.202) iddhassāti issarassa. Aniddhimantoti na kevalaŋ tā nāri-yova, atha kho sabbe aniddhimantopi sattā tassa upabhogā bhavanti.

Tato paņđito ‘kiŋ esa jānātī’ ti vatvā ekaŋ kāraņaŋ āharitvā dassento imaŋ gāthamāha–

‘Asaŋvihitakammantaŋ, bālaŋ dummedhamantinaŋ;

Sirī jahati dummedhaŋ, jiņņaŋva urago tacaŋ.

Etampi disvāna ahaŋ vadāmi; paññova seyyo na yasassi bālo’ ti. (jā. 1.15.99);

Tattha ‘sirī jahatī’ ti padassa cetiyajātakena (jā. 1.8.45 ādayo) attho vaņņe-tabbo.

Atha senako raññā ‘kīdisan’ ti vutte ‘deva, kiŋ esa taruņadārako jānāti, suņāthā’ ti vatvā ‘paņđitaŋ appaţibhānaŋ karissāmī’ ti cintetvā imaŋ gātha-māha–

‘Pañca paņđitā mayaŋ bhaddante, sabbe pañjalikā upaţţhitā; tvaŋ no abhibhuyya issarosi, sakkova bhūtapati devarājā; etampi disvāna ahaŋ vadāmi, pañño nihīno sirīmāva seyyo’ ti. (jā. 1.15.

100);

Idaŋ kira sutvā rājā ‘sādhurūpaŋ senakena kāraņaŋ ābhataŋ, sakkhissati nu kho me putto imassa vādaŋ bhinditvā aññaŋ kāraņaŋ āharitun’ ti

cintetvā ‘kīdisaŋ paņđitā’ ti āha. Senakena kira imasmiŋ kāraņe ābhate

ţhapetvā bodhisattaŋ añño taŋ vādaŋ bhindituŋ samattho nāma natthi,

tasmā mahāsatto attano ñāņabalena tassa vādaŋ bhindanto ‘mahārāja,

kimesa bālo jānāti, yasameva oloketi, paññāya visesaŋ na jānāti, suņāthā’ ti vatvā imaŋ gāthamāha–

‘Dāsova (p. 6.203) paññassa yasassi bālo, atthesu jātesu tathāvidhesu; yaŋ paņđito nipuņaŋ saŋvidheti, sammohamāpajjati tattha bālo; etampi disvāna ahaŋ vadāmi, paññova seyyo na yasassi bālo’ ti. (jā. 1.

15.101);

Tattha atthesūti kiccesu jātesu. Saŋvidhetīti saŋvidahati.

Iti mahāsatto sinerupādato suvaņņavālukaŋ uddharanto viya gaganatale

puņņacandaŋ uţţhāpento viya ca nayakāraņaŋ dassesi. Evaŋ mahāsattena

paññānubhāvaŋ dassetvā kathite rājā senakaŋ āha– ‘kīdisaŋ, senaka,

sakkonto uttaripi kathehī’ ti. So koţţhe ţhapitadhaññaŋ viya uggahitakaŋ

khepetvā appaţibhāno mankubhūto pajjhāyanto nisīdi. Sace hi so aññaŋ

kāraņaŋ āhareyya, na gāthāsahassenapi imaŋ jātakaŋ niţţhāyetha. Tassa pana appaţibhānassa ţhitakāle gambhīraŋ oghaŋ ānento viya mahāsatto uttaripi paññameva vaņņento imaŋ gāthamāha–

‘Addhā hi paññāva sataŋ pasatthā, kantā sirī bhogaratā manussā; ñāņañca buddhānamatulyarūpaŋ, paññaŋ na acceti sirī kadācī’ ti. (jā.

1.15.102);

Tattha satanti buddhādīnaŋ sappurisānaŋ. BhogaratāTi mahārāja, yasmā andhabālamanussā bhogaratāva, tasmā tesaŋ sirī kantā. Yaso nāmesa paņđitehi garahito bālānaŋ kantoti cāyaŋ attho bhisajātakena (jā. 1.14.78 ādayo) vaņņetabbo. Buddhānanti sabbaññubuddhānañca ñāņaŋ. Kadācīti kismiñci kāle ñāņavantaŋ sirī nāma nātikkamati, devāti.

Taŋ sutvā rājā mahāsattassa pañhabyākaraņena tuţţho ghanavassaŋ vassento viya mahāsattaŋ dhanena pūjento imaŋ gāthamāha–

‘Yaŋ (p. 6.204) taŋ apucchimha akittayī no, mahosadha kevaladha-mmadassī;

gavaŋ sahassaŋ usabhañca nāgaŋ, ājaññayutte ca rathe dasa ime; pañhassa veyyākaraņena tuţţho, dadāmi te gāmavarāni soļasā’ ti. (jā. 1.

15.103);

Tattha usabhañca nāganti tassa gavaŋ sahassassa usabhaŋ katvā alanka-tapaţiyattaŋ ārohanīyaŋ nāgaŋ dammīti.

Vīsatinipāte sirimantapañho niţţhito.

Channapathapañho

Tato paţţhāya bodhisattassa yaso mahā ahosi. Taŋ sabbaŋ udumbaradevīyeva vicāresi. Sā tassa soļasavassikakāle cintesi ‘mama kaniţţho mahallako jāto, yasopissa mahā ahosi, āvāhamassa kātuŋ vaţţatī’ ti. Sā rañño

tamatthaŋ ārocesi. Rājā ‘sādhu jānāpehi nan’ ti āha. Sā taŋ jānāpetvā tena

sampaţicchite ‘tena hi, tāta, te kumārikaŋ ānemī’ ti āha. Atha mahāsatto

‘kadāci imehi ānītā mama na rucceyya, sayameva tāva upadhāremī’ ti

cintetvā evamāha– ‘devi, katipāhaŋ mā kiñci rañño vadetha, ahaŋ ekaŋ

kumārikaŋ sayaŋ pariyesitvā mama cittarucitaŋ tumhākaŋ ācikkhissāmī’ ti.

‘Evaŋ karohi, tātā’ ti. So deviŋ vanditvā attano gharaŋ gantvā sahāyakānaŋ

saññaŋ datvā aññātakavesena tunnavāya-upakaraņāni gahetvā ekakova

uttaradvārena nikkhamitvā uttarayavamajjhakaŋ pāyāsi. Tadā pana tattha

ekaŋ porāņaseţţhikulaŋ parikkhīņaŋ ahosi. Tassa kulassa dhītā amarādevī

nāma abhirūpā dassanīyā pāsādikā sabbalakkhaņasampannā puññavatī. Sā

taŋ divasaŋ pātova yāguŋ pacitvā ādāya ‘pitu kasanaţţhānaŋ gamissāmī’ ti nikkhamitvā tameva maggaŋ paţipajji. Mahāsatto taŋ āgacchantiŋ

disvā ‘sabbalakkhaņasampannāyaŋ itthī, sace apariggahā, imāya me pāda-paricārikāya bhavituŋ vaţţatī’ ti cintesi.

Sāpi (p. 6.205) taŋ disvāva ‘sace evarūpassa purisassa gehe bhaveyyaŋ, sakkā mayā kuţumbaŋ saņţhāpetun’ ti cintesi.

Atha mahāsatto– ‘imissā sapariggahāpariggahabhāvaŋ na jānāmi, hattha-muţţhiyā naŋ pucchissāmi, sace esā paņđitā bhavissati, jānissati. No ce, na jānissati, idheva naŋ chađđetvā gacchāmī’ ti cintetvā dūre ţhitova hatthamu-ţţhimakāsi. Sāpi ‘ayaŋ mama sasāmikāsāmikabhāvaŋ pucchatī’ ti ñatvā hatthaŋ pasāresi. So apariggahabhāvaŋ ñatvā samīpaŋ gantvā ‘bhadde, kā nāma tvan’ ti pucchi. ‘Sāmi, ahaŋ atīte vā anāgate vā etarahi vā yaŋ natthi, tannāmikā’ ti. ‘Bhadde, loke amarā nāma natthi, tvaŋ amarā nāma bhavissa-sī’ ti. ‘Evaŋ, sāmī’ ti. ‘Bhadde, kassa yāguŋ harissasī’ ti? ‘Pubbadevatāya, sāmī’ ti. ‘Bhadde, pubbadevatā nāma mātāpitaro, tava pitu yāguŋ harissasi maññe’ ti. ‘Evaŋ, sāmī’ ti. ‘Bhadde, tava pitā kiŋ karotī’ ti? ‘Sāmi, ekaŋ dvidhā karotī’ ti. ‘Ekassa dvidhākaraņaŋ nāma kasanaŋ, tava pitā kasatī’ ti.

‘Evaŋ, sāmī’ ti. ‘Katarasmiŋ pana ţhāne te pitā kasatī’ ti? ‘Yattha sakiŋ

gatā na enti, tasmiŋ ţhāne, sāmī’ ti. ‘Sakiŋ gatānaŋ na paccāgamanaţţhānaŋ nāma susānaŋ, susānasantike kasati, bhadde’ ti. ‘Evaŋ, sāmī’ ti.

‘Bhadde, ajjeva essasī’ ti. ‘Sace essati, na essā’mi. ‘No ce essati, essāmi, sāmī’ ti. ‘Bhadde, pitā te maññe nadīpāre kasati, udake ente na essasi, anente essasī’ ti. ‘Evaŋ, sāmī’ ti. Ettakaŋ nāma mahāsatto ālāpasallāpaŋ karoti.

Atha naŋ amarādevī ‘yāguŋ pivissasi, sāmī’ ti nimantesi. Mahāsatto

‘paţhamameva paţikkhipanaŋ nāma avamangalan’ ti cintetvā ‘āma, pivissāmī’ ti āha. Sā pana yāgughaţaŋ otāresi. Mahāsatto cintesi ‘sace pātiŋ adhovitvā hatthadhovanaŋ adatvā dassati, ettheva naŋ pahāya gamissāmī’ ti. Sā

pana pātiŋ dhovitvā pātiyā udakaŋ āharitvā hatthadhovanaŋ datvā tucchapātiŋ hatthe aţţhapetvā bhūmiyaŋ ţhapetvā ghaţaŋ āluļetvā yāguyā pūresi,

tattha pana sitthāni mahantāni. Atha naŋ mahāsatto āha ‘kiŋ, bhadde, atibahalā yāgū’ ti. ‘Udakaŋ na laddhaŋ, sāmī’ ti (p. 6.206). ‘Kedāre udakaŋ na

laddhaŋ bhavissati maññe’ ti. ‘Evaŋ, sāmī’ ti. Sā pitu yāguŋ ţhapetvā bodhisattassa adāsi. So yāguŋ pivitvā mukhaŋ vikkhāletvā ‘bhadde, tuyhaŋ

mātu gehaŋ gamissāmi, maggaŋ me ācikkhā’ ti āha. Sā ‘sādhū’ ti vatvā

maggaŋ ācikkhantī ekakanipāte imaŋ gāthamāha–

‘Yena sattubilangā ca, diguņapalāso ca pupphito; yena dadāmi tena vadāmi, yena na dadāmi na tena vadāmi; esa maggo yavamajjhakassa, etaŋ annapathaŋ vijānāhī’ ti. (jā. 1.1.112).

Tassattho– ‘sāmi, antogāmaŋ pavisitvā ekaŋ sattu-āpaņaŋ passissasi,

tato kañjikāpaņaŋ, tesaŋ purato diguņapaņņo koviļāro supupphito, tasmā

tvaŋ yena sattubilangā ca koviļāro ca pupphito, tena gantvā koviļāramūle

ţhatvā dakkhiņaŋ gaņha vāmaŋ muñca, esa maggo yavamajjhakassa yavamajjhakagāme ţhitassa amhākaŋ gehassa, etaŋ evaŋ paţicchādetvā mayā

vuttaŋ channapathaŋ paţicchannapathaŋ channapathaŋ vā paţicchannakāraņaŋ vijānāhī’ ti. Ettha hi yena dadāmīti yena hatthena dadāmi, idaŋ

dakkhiņahatthaŋ sandhāya vuttaŋ, itaraŋ vāmahatthaŋ. Evaŋ sā tassa

maggaŋ ācikkhitvā pitu yāguŋ gahetvā agamāsi.

Channapathapañho niţţhito.

Amarādevipariyesanā

Sopi tāya kathitamaggeneva taŋ gehaŋ gato. Atha naŋ amarādeviyā

mātā disvā āsanaŋ datvā ‘yāguŋ pivissasi, sāmī’ ti āha. ‘Amma, kaniţţhabhaginiyā me amarādeviyā thokā yāgu me dinnā’ ti. Taŋ sutvā sā ‘dhītu me

atthāya āgato bhavissatī’ ti aññāsi. Mahāsatto tesaŋ duggatabhāvaŋ jānantopi ‘amma, ahaŋ tunnavāyo, kiñci sibbitabbayuttakaŋ atthī’ ti pucchi.

‘Atthi, sāmi, mūlaŋ pana natthī’ ti? ‘Amma mūlena kammaŋ natthi, ānehi,

sibbissāmi nan’ ti. Sā jiņņasāţakāni āharitvā adāsi. Bodhisatto āhaţāhaţaŋ

niţţhāpesiyeva. Puññavato hi kiriyā nāma samijjhatiyeva. Atha naŋ āha

‘amma, vīthibhāgena (p. 6.207) āroceyyāsī’ ti. Sā sakalagāmaŋ ārocesi.

Mahāsatto tunnavāyakammaŋ katvā ekāheneva sahassaŋ kahāpaņaŋ

uppādesi. Mahallikāpissa pātarāsabhattaŋ pacitvā datvā ‘tāta, sāyamāsaŋ

kittakaŋ pacāmī’ ti āha. ‘Amma, yattakā imasmiŋ gehe bhuñjanti, tesaŋ

pamāņenā’ ti. Sā anekasūpabyañjanaŋ bahubhattaŋ paci. Amarādevīpi

sāyaŋ sīsena dārukalāpaŋ, ucchangena paņņaŋ ādāya araññato āgantvā

puragehadvāre dārukalāpaŋ nikkhipitvā pacchimadvārena gehaŋ pāvisi.

Pitāpissā sāyataraŋ āgamāsi. Mahāsatto nānaggarasabhojanaŋ bhuñji.

Itarā mātāpitaro bhojetvā pacchā sayaŋ bhuñjitvā mātāpitūnaŋ pāde

dhovitvā mahāsattassa pāde dhovi.

So taŋ pariggaņhanto katipāhaŋ tattheva vasi. Atha naŋ vīmaŋsanto ekadivasaŋ āha– ‘bhadde, ađđhanāļikataņđule gahetvā tato mayhaŋ yāguñca

pūvañca bhattañca pacāhī’ ti. Sā ‘sādhū’ ti sampaţicchitvā taņđule koţţetvā

mūlataņđulehi bhattaŋ, majjhimataņđulehi yāguŋ, kaņakāhi pūvaŋ pacitvā

tadanurūpaŋ sūpabyañjanaŋ sampādetvā mahāsattassa sabyañjanaŋ

yāguŋ adāsi. Sā yāgu mukhe ţhapitamattāva satta rasaharaņisahassāni

pharitvā aţţhāsi. So tassā vīmaŋsanatthameva ‘bhadde, yāguŋ pacituŋ ajānantī kimatthaŋ mama taņđule nāsesī’ ti kuddho viya saha kheļena niţţhubhitvā bhūmiyaŋ pātesi. Sā tassa akujjhitvāva ‘sāmi, sace yāgu na sundarā,

pūvaŋ khādā’ ti pūvaŋ adāsi. Tampi tatheva akāsi. ‘Sace, sāmi, pūvaŋ na

sundaraŋ, bhattaŋ bhuñjā’ ti bhattaŋ adāsi. Bhattampi tatheva katvā

‘bhadde, tvaŋ pacituŋ ajānantī mama santakaŋ kimatthaŋ nāsesī’ ti

kuddho viya tīņipi ekato madditvā sīsato

paţţhāya sakalasarīraŋ limpitvā ‘gaccha, dvāre nisīdāhī’ ti āha. Sā akujjhitvāva ‘sādhu, sāmī’ ti gantvā tathā akāsi. So tassā nihatamānabhāvaŋ ñatvā

‘bhadde, ehī’ ti āha. Sā akujjhitvā ekavacaneneva āgatā. Mahāsatto pana

āgacchanto kahāpaņasahassena saddhiŋ ekasāţakayugaŋ tambūlapasibbake ţhapetvā āgato. Atha (p. 6.208) so taŋ sāţakaŋ nīharitvā tassā hatthe ţhapetvā ‘bhadde, tava sahāyikāhi saddhiŋ nhāyitvā imaŋ sāţakaŋ nivā-setvā ehī’ ti āha. Sā tathā akāsi.

Paņđito uppāditadhanañca, ābhatadhanañca sabbaŋ tassā mātāpitūnaŋ

datvā samassāsetvā sasure āpucchitvā taŋ ādāya nagarābhimukho agamāsi. Antarāmagge tassā vīmaŋsanatthāya chattañca upāhanañca datvā

evamāha– ‘bhadde, imaŋ chattaŋ gahetvā attānaŋ dhārehi, upāhanaŋ

abhiruhitvā yāhī’ ti. Sā taŋ gahetvā tathā akatvā abbhokāse sūriyasantāpe

chattaŋ adhāretvā vanante dhāretvā gacchati, thalaţţhāne upāhanaŋ paţimuñcitvā udakaţţhānaŋ sampattakāle abhiruhitvā gacchati. Bodhisatto taŋ

kāraņaŋ disvā pucchi ‘kiŋ, bhadde, thalaţţhāne upāhanaŋ paţimuñcitvā udakaţţhāne abhiruhitvā gacchasi, sūriyasantāpe chattaŋ adhāretvā vanante

dhāretvā’ ti? Sā āha– ‘sāmi, thalaţţhāne kaņţakādīni passāmi, udakaţţhāne

macchakacchapakaņţakādīni na passāmi, tesu pāde paviţţhesu dukkhavedanā bhaveyya, abbhokāse sukkharukkhakaņţakādīni natthi, vanantaraŋ

paviţţhānaŋ pana sukkharukkhadaņđādikesu matthake patitesu dukkhavedanā bhaveyya, tasmā tāni paţighātanatthāya evaŋ karomī’ ti.

Bodhisatto dvīhi kāraņehi tassā kathaŋ sutvā tussitvā gacchanto ekasmiŋ

ţhāne phalasampannaŋ ekaŋ badararukkhaŋ disvā badararukkhamūle

nisīdi. Sā badararukkhamūle nisinnaŋ mahāsattaŋ disvā ‘sāmi, abhiruhitvā

badaraphalaŋ gahetvā khādāhi, mayhampi dehī’ ti āha. ‘Bhadde, ahaŋ kilamāmi, abhiruhituŋ na sakkomi, tvameva abhiruhā’ ti. Sā tassa vacanaŋ

sutvā badararukkhaŋ abhiruyha sākhantare nisīditvā phalaŋ ocini. Bodhisatto taŋ āha– ‘bhadde, phalaŋ mayhaŋ dehī’ ti. Sā ‘ayaŋ puriso paņđito

vā apaņđito vā vīmaŋsissāmī’ ti cintetvā taŋ āha ‘sāmi, uņhaphalaŋ khādissasi, udāhu sītaphalan’ ti? So taŋ kāraņaŋ ajānanto viya evamāha–

‘bhadde, uņhaphalena me attho’ ti. Sā phalāni bhūmiyaŋ khipitvā ‘sāmi,

khādā’ ti āha. Bodhisatto taŋ gahetvā dhamento khādi. Puna vīmaŋsamāno

naŋ evamāha– ‘bhadde, sītalaŋ me dehī’ ti. Atha sā (p. 6.209) badaraphalāni

tiņabhūmiyā upari khipi. So taŋ gahetvā khāditvā ‘ayaŋ dārikā ativiya paņđitā’ ti cintetvā tussi. Atha mahāsatto taŋ āha– ‘bhadde, badararukkhato otarāhī’ ti. Sā mahāsattassa vacanaŋ sutvā rukkhato otaritvā ghaţaŋ gahetvā

nadiŋ gantvā udakaŋ ānetvā mahāsattassa adāsi. Mahāsatto pivitvā

mukhaŋ vikkhāletvā tato uţţhāya gacchanto nagarameva sampatto.

Atha so taŋ vīmaŋsanatthāya dovārikassa gehe ţhapetvā dovārikassa

bhariyāya ācikkhitvā attano nivesanaŋ gantvā purise āmantetvā ‘asukagehe

itthiŋ ţhapetvā āgatomhi, imaŋ sahassaŋ ādāya gantvā taŋ vīmaŋsathā’ ti

sahassaŋ datvā pesesi. Te tathā kariŋsu. Sā āha– ‘idaŋ mama sāmikassa

pādarajampi na agghatī’ ti. Te āgantvā paņđitassa ārocesuŋ. Punapi yāvatatiyaŋ pesetvā catutthe vāre mahāsatto teyeva ‘tena hi naŋ hatthe gahetvā

kađđhantā ānethā’ ti āha. Te tathā kariŋsu. Sā mahāsattaŋ mahāsampattiyaŋ ţhitaŋ na sañjāni, naŋ oloketvā ca pana hasi ceva rodi ca. So ubhayakāraņaŋ pucchi. Atha naŋ sā āha– ‘sāmi, ahaŋ hasamānā tava sampattiŋ

oloketvā “ayaŋ akāraņena na laddhā, purimabhave kusalaŋ katvā laddhā,

aho puññānaŋ phalaŋ nāmā” ti hasiŋ. Rodamānā pana “idāni parassa

rakkhitagopitavatthumhi aparajjhitvā nirayaŋ gamissatī” ti tayi kāruññena

rodin’ ti.

So taŋ vīmaŋsitvā suddhabhāvaŋ ñatvā ‘gacchatha naŋ tattheva nethā’ti vatvā pesetvā puna tunnavāyavesaŋ gahetvā gantvā tāya saddhiŋ sayitvā

punadivase pātova rājakulaŋ pavisitvā udumbaradeviyā ārocesi. Sā rañño

ārocetvā amarādeviŋ sabbālankārehi alankaritvā mahāyogge nisīdāpetvā

mahantena sakkārena mahāsattassa gehaŋ netvā mangalaŋ kāresi. Rājā

bodhisattassa sahassamūlaŋ paņņākāraŋ pesesi. Dovārike ādiŋ katvā

sakalanagaravāsino paņņākāre pahiņiŋsu. Amarādevīpi raññā pahitaŋ

paņņākāraŋ dvidhā (p. 6.210) bhinditvā ekaŋ koţţhāsaŋ rañño pesesi. Etenupāyena sakalanagaravāsīnampi paņņākāraŋ pesetvā nagaraŋ sangaņhi.

Tato paţţhāya mahāsatto tāya saddhiŋ samaggavāsaŋ vasanto rañño

atthañca dhammañca anusāsi.

Amarādevipariyesanā niţţhitā.

Sabbaratanathenavaņņanā
Athekadivasaŋ senako itare tayo attano santikaŋ āgate āmantesi ‘ambho, mayaŋ gahapatiputtassa mahosadhasseva nappahoma, idāni pana tena attanā byattatarā bhariyā ānītā, kinti naŋ rañño antare paribhindeyyāmā’ ti. ‘Ācariya, mayaŋ kiŋ jānāma, tvaŋyeva jānāhī’ ti. ‘Hotu mā cintayittha, attheko upāyo, ahaŋ rañño cūļāmaņiŋ thenetvā āharissāmi, pukkusa, tvaŋ suvaņņamālaŋ āhara, kāminda, tvaŋ kambalaŋ, devinda, tvaŋ suvaņņapā-dukanti evaŋ mayaŋ cattāropi upāyena tāni āharissāma, tato amhākaŋ gehe aţţhapetvā gahapatiputtassa gehaŋ pesessāmā’ ti. Atha kho te cattā-ropi tathā kariŋsu. Tesu senako tāva cūļāmaņiŋ takkaghaţe pakkhipitvā dāsiyā hatthe ţhapetvā pesesi ‘imaŋ takkaghaţaŋ aññesaŋ gaņhantānaŋ adatvā sace mahosadhassa gehe gaņhāti, ghaţeneva saddhiŋ dehī’ ti. Sā paņđitassa gharadvāraŋ gantvā ‘takkaŋ gaņhatha, takkaŋ gaņhathā’ ti apa-rāparaŋ carati.

Amarādevī dvāre ţhitā tassā kiriyaŋ disvā ‘ayaŋ aññattha na gacchati,

bhavitabbamettha kāraņenā’ ti ingitasaññāya dāsiyo paţikkamāpetvā sayameva ‘amma, ehi takkaŋ gaņhissāmī’ ti pakkositvā tassā āgatakāle dāsīnaŋ

saññaŋ datvā tāsu anāgacchantīsu ‘gaccha, amma, dāsiyo pakkosāhī’ ti

tameva pesetvā takkaghaţe hatthaŋ otāretvā maņiŋ disvā taŋ dāsiŋ

pucchi ‘amma, tvaŋ kassa santakā’ ti? ‘Ayye, senakapaņđitassa dāsīmhī’ ti. Tato tassā nāmaŋ tassā ca mātuyā nāmaŋ pucchitvā ‘asukā nāmā’ ti vutte ‘amma, imaŋ takkaŋ katimūlan’ ti pucchi. ‘Ayye, catunāļikan’ ti. ‘Tena hi, amma, imaŋ takkaŋ me dehī’ ti vatvā ‘ayye, tumhesu gaņhantīsu mūlena me ko attho, ghaţeneva saddhiŋ gaņhathā’ ti vutte ‘tena hi yāhī’ ti taŋ uyyo-jetvā sā ‘asukamāse asukadivase (p. 6.211) senakācariyo asukāya nāma dāsiyā dhītāya asukāya nāma hatthe rañño cūļāmaņiŋ pahenakatthāya pahi-ņī’ ti paņņe likhitvā takkaŋ gaņhi. Pukkusopi suvaņņamālaŋ sumanapuppha-cankoţake ţhapetvā sumanapupphena paţicchādetvā tatheva pesesi. Kāmi-ndopi kambalaŋ paņņapacchiyaŋ ţhapetvā paņņehi chādetvā pesesi. Devi-ndopi suvaņņapādukaŋ yavakalāpantare bandhitvā pesesi. Sā sabbānipi tāni gahetvā paņņe akkharāni āropetvā mahāsattassa ācikkhitvā ţhapesi.

Tepi cattāro paņđitā rājakulaŋ gantvā ‘kiŋ, deva, tumhe cūļāmaņiŋ na

piļandhathā’ ti āhaŋsu. Rājā ‘piļandhissāmi āharathā’ ti purise āha. Te maņiŋ

na passiŋsu, itarānipi na passiŋsuyeva. Atha te cattāro paņđitā ‘deva,

tumhākaŋ ābharaņāni mahosadhassa gehe atthi, so tāni sayaŋ vaļañjeti,

paţisattu te mahārāja, gahapatiputto’ ti taŋ bhindiŋsu. Athassa atthacarakā manussā sīghaŋ gantvā ārocesuŋ. So ‘rājānaŋ disvā jānissāmī’ ti rājupa-ţţhānaŋ agamāsi. Rājā kujjhitvā ‘ko jānissati, kiŋ bhavissati kiŋ karissatī’ ti attānaŋ passituŋ nādāsi. Paņđito rañño kuddhabhāvaŋ ñatvā attano nivesa-nameva gato. Rājā ‘naŋ gaņhathā’ ti āņāpesi. Paņđito atthacarakānaŋ vacanaŋ sutvā ‘mayā apagantuŋ vaţţatī’ ti amarādeviyā saññaŋ datvā aññā-takavesena nagarā nikkhamitvā dakkhiņayavamajjhakagāmaŋ gantvā tasmiŋ kumbhakārakammaŋ akāsi. Nagare ‘paņđito palāto’ ti ekakolāhalaŋ jātaŋ.

Senakādayopi cattāro janā tassa palātabhāvaŋ ñatvā ‘mā cintayittha,

mayaŋ kiŋ apaņđitā’ ti aññamaññaŋ ajānāpetvāva amarādeviyā paņņākāraŋ pahiņiŋsu sā tehi catūhi pesitapaņņākāraŋ gahetvā ‘asuka-asukavelāya āgacchatū’ ti vatvā ekaŋ kūpaŋ khaņāpetvā gūtharāsino saha udakena

tattha pūretvā gūthakūpassa uparitale yantaphalakāhi pidahitvā kiļañjena

paţicchādetvā sabbaŋ niţţhāpesi. Atha senako sāyanhasamaye nhatvā

attānaŋ alankaritvā nānaggarasabhojanaŋ bhuñjitvā bodhisattassa gehaŋ

agamāsi. So gharadvāre ţhatvā (p. 6.212) attano āgatabhāvaŋ jānāpesi. Sā

‘ehi, ācariyā’ ti āha. So gantvā tassā santike aţţhāsi. Sā evamāha– ‘sāmi,

idāni ahaŋ tava vasaŋ gatā, attano sarīraŋ anhāyitvā sayituŋ ayuttan’ ti. So

tassā vacanaŋ sutvā ‘sādhū’ ti sampaţicchi. Sā nikkhamitvā udakapūraŋ

ghaţaŋ gahetvā āsittā viya ‘ehi, ācariya, nhānatthāya phalakāni āruhā’ ti

vatvā tassa phalakāni abhiruyha ţhitakāle gehaŋ pavisitvā phalakakoţiyaŋ akkamitvā gūthakūpe pātesi.

Pukkusopi sāyanhasamaye nhatvā alankaritvā nānaggarasabhojanaŋ

bhuñjitvā bodhisattassa gehaŋ gantvā gharadvāre ţhatvā attano āgatabhāvaŋ jānāpesi. Ekā paricārikā itthī amarādeviyā ārocesi. Sā tassā

vacanaŋ sutvā ‘ehi, ācariya, attano sarīraŋ anhāyitvā sayituŋ ayuttan’ ti āha. So ‘sādhū’ ti sampaţicchi. Sā nikkhamitvā udakapūraŋ ghaţaŋ gahetvā āsi-ñcamānā viya ‘ehi, ācariya, nhānatthāya phalakāni abhiruhā’ ti āha. Tassa phalakāni abhiruyha ţhitakāle sā gehaŋ pavisitvā phalakāni ākađđhitvā gūthakūpe pātesi. Pukkusaŋ senako ‘ko eso’ ti pucchi. ‘Ahaŋ pukkuso’ ti. ‘Tvaŋ ko nāma manusso’ ti? ‘Ahaŋ senako’ ti aññamaññaŋ pucchitvā aţţhaŋsu. Tathā itare dvepi tattheva pātesi. Sabbepi te jegucche gūthakūpe aţţhaŋsu. Sā vibhātāya rattiyā tato ukkhipāpetvā, cattāropi jane khuramuņđe kārāpetvā taņđulāni gāhāpetvā udakena temetvā koţţāpetvā cuņņaŋ bahala-yāguŋ pacāpetvā madditvā sīsato paţţhāya sakalasarīraŋ vilimpāpetvā tūla-picūni gāhāpetvā tatheva sīsato paţţhāya okirāpetvā mahādukkhaŋ pāpetvā kilañjakucchiyaŋ nipajjāpetvā veţhetvā rañño ārocetukāmā hutvā tehi saddhiŋ cattāri ratanāni gāhāpetvā rañño santikaŋ gantvā rājānaŋ vanditvā ekamantaŋ nisīditvā– ‘deva, setavānaraŋ nāma mahāpaņņākāraŋ paţigga-ņhathā’ ti vatvā cattāri kilañjāni rañño pādamūle ţhapāpesi. Atha rājā vivarā-petvā setamakkaţasadise cattāropi jane passi. Atha sabbe manussā ‘aho adiţţhapubbā, aho mahāsetavānarā’ ti vatvā mahāhasitaŋ hasiŋsu. Te cattā-ropi mahālajjā ahesuŋ.

Atha (p. 6.213) amarādevī attano sāmino niddosabhāvaŋ kathentī rājānaŋ āha– ‘deva, mahosadhapaņđito na coro, ime cattārova corā. Etesu hi senako maņicoro, pukkuso suvaņņamālācoro, kāmindo kambalacoro, devindo suva-ņņapādukācoro. Ime corā asukamāse asukadivase asukadāsidhītānaŋ asu-kadāsīnaŋ hatthe imāni ratanāni pahiņanti. Imaŋ paņņaŋ passatha, attano santakañca gaņhatha, core ca, deva, paţicchathā’ ti. Sā cattāropi jane mahā-vippakāraŋ pāpetvā rājānaŋ vanditvā attano gehameva gatā. Rājā bodhisa-ttassa palātabhāvena tasmiŋ āsankāya ca aññesaŋ paņđitapatimantīnaŋ abhāvena ca tesaŋ kiñci avatvā ‘paņđitā nhāpetvā attano gehāni gacchathā’-ti pesesi. Cattāro janā mahāvippakāraŋ patvā rājānaŋ vanditvā attano geha-meva gatā.

Sabbaratanathenā niţţhitā.

Khajjopanakapañho

Athassa chatte adhivatthā devatā bodhisattassa dhammadesanaŋ assuņantī ‘kiŋ nu kho kāraņan’ ti āvajjamānā taŋ kāraņaŋ ñatvā ‘paņđitassa ānayanakāraņaŋ karissāmī’ ti cintetvā rattibhāge chattapiņđikaŋ vivaritvā

rājānaŋ catukkanipāte devatāya pucchitapañhe āgate ‘hanti hatthehi pādehī’ti-ādike cattāro pañhe pucchi. Rājā ajānanto ‘ahaŋ na jānāmi, aññe paņđite

pucchissāmī’ ti ekadivasaŋ okāsaŋ yācitvā punadivase ‘āgacchantū’ ti

catunnaŋ paņđitānaŋ sāsanaŋ pesesi. Tehi ‘mayaŋ khuramuņđā vīthiŋ

otarantā lajjāmā’ ti vutte rājā cattāro nāļipaţţe pesesi ‘ime sīsesu katvā āgacchantū’ ti. Tadā kira te nāļipaţţā uppannā. Te āgantvā paññattāsane nisīdiŋsu. Atha rājā ‘senaka, ajja rattibhāge chatte adhivatthā devatā maŋ cattāro pañhe pucchi, ahaŋ pana ajānanto “paņđite pucchissāmī” ti avacaŋ, kathehi me te pañhe’ ti vatvā imaŋ gāthamāha–

‘Hanti hatthehi pādehi, mukhañca parisumbhati; sa ve rāja piyo hoti, kaŋ tena tvābhipassasī’ ti. (jā. 1.4.197);

Senako (p. 6.214) ajānanto ‘kiŋ hanti, kathaŋ hantī’ ti taŋ taŋ vilapitvā

neva antaŋ passi, na koţiŋ passi. Sesāpi appaţibhānā ahesuŋ. Atha rājā

vippaţisārī hutvā puna rattibhāge devatāya ‘pañho te ñāto’ ti puţţho ‘mayā

cattāro paņđitā puţţhā, tepi na jāniŋsū’ ti āha. Devatā ‘kiŋ te jānissanti,

ţhapetvā mahosadhapaņđitaŋ añño koci ete pañhe kathetuŋ samattho

nāma natthi. Sace taŋ pakkosāpetvā ete pañhe na kathāpessasi, iminā te

jalitena ayakūţena sīsaŋ bhindissāmī’ ti rājānaŋ tajjetvā ‘mahārāja, agginā

atthe sati khajjopanakaŋ dhamituŋ na vaţţati, khīrena atthe sati visāņaŋ

duhituŋ na vaţţatī’ ti vatvā imaŋ pañcakanipāte khajjopanakapañhaŋ udāhari–

‘Ko nu santamhi pajjote, aggipariyesanaŋ caraŋ; addakkhi ratti khajjotaŋ, jātavedaŋ amaññatha. ‘Svassa gomayacuņņāni, abhimatthaŋ tiņāni ca; viparītāya saññāya, nāsakkhi pajjaletave.

‘Evampi anupāyena, atthaŋ na labhate migo; visāņato gavaŋ dohaŋ, yattha khīraŋ na vindati. ‘Vividhehi upāyehi, atthaŋ papponti māņavā; niggahena amittānaŋ, mittānaŋ paggahena ca. ‘Senāmokkhapalābhena, vallabhānaŋ nayena ca; jagatiŋ jagatipālā, āvasanti vasundharan’ ti. (jā. 1.5.75-79);

Tattha santamhi pajjoteTi aggimhi sante. Caranti caranto. Addakkhīti

passi, disvā ca pana vaņņasāmaññatāya khajjopanakaŋ ‘jātavedo ayaŋ

bhavissatī’ ti amaññittha. Svassāti so assa khajjopanakassa upari sukhumāni gomayacuņņāni ceva tiņāni ca. Abhimatthanti hatthehi ghaŋsitvā āki-ranto jaņņukehi bhūmiyaŋ patiţţhāya mukhena dhamanto jālessāmi nanti viparītāya saññāya vāyamantopi jāletuŋ nāsakkhi. Migoti migasadiso andha-bālo evaŋ anupāyena pariyesanto atthaŋ na labhati. Yatthāti yasmiŋ visāņe khīrameva natthi, tato gāviŋ duhanto (p. 6.215) viya ca atthaŋ na vindati. Senā-mokkhapalābhenāti senāmokkhānaŋ amaccānaŋ lābhena. Vallabhānanti piyamanāpānaŋ vissāsikānaŋ amaccānaŋ nayena ca. Vasundharanti vasu-sankhātānaŋ ratanānaŋ dhāraņato vasundharanti laddhanāmaŋ jagatiŋ jagatipālā rājāno āvasanti.

Na te tayā sadisā hutvā aggimhi vijjamāneyeva khajjopanakaŋ dhamanti. Mahārāja, tvaŋ pana aggimhi sati khajjopanakaŋ dhamanto viya, tulaŋ chađđetvā hatthena tulayanto viya, khīrena atthe jāte visāņato duhanto viya ca, senakādayo pucchasi, ete kiŋ jānanti. Khajjopanakasadisā hete. Aggi-kkhandhasadiso mahosadho paññāya jalati, taŋ pakkosāpetvā puccha. Ime te pañhe ajānantassa jīvitaŋ natthīti rājānaŋ tajjetvā antaradhāyi.

Khajjopanakapañho niţţhito.

Bhūripañho

Atha rājā maraņabhayatajjito punadivase cattāro amacce pakkosāpetvā

‘tātā, tumhe cattāro catūsu rathesu ţhatvā catūhi nagaradvārehi nikkhamitvā

yattha mama puttaŋ mahosadhapaņđitaŋ passatha, tatthevassa sakkāraŋ

katvā khippaŋ ānethā’ ti āņāpesi. Tepi cattāro ekekena dvārena nikkhamiŋsu. Tesu tayo janā paņđitaŋ na passiŋsu. Dakkhiņadvārena nikkhanto

pana dakkhiņayavamajjhakagāme mahāsattaŋ mattikaŋ āharitvā ācariyassa

cakkaŋ vaţţetvā mattikāmakkhitasarīraŋ palālapiţţhake nisīditvā muţţhiŋ

muţţhiŋ katvā appasūpaŋ yavabhattaŋ bhuñjamānaŋ passi. Kasmā panesa

etaŋ kammaŋ akāsīti? Rājā kira ‘nissaŋsayaŋ paņđito rajjaŋ gaņhissatī’ ti

āsankati. ‘So “kumbhakārakammena jīvatī” ti sutvā nirāsanko bhavissatī’ ti

cintetvā evamakāsīti. So amaccaŋ disvā attano santikaŋ āgatabhāvaŋ

ñatvā ‘ajja mayhaŋ yaso puna pākatiko bhavissati, amarādeviyā sampāditaŋ nānaggarasabhojanameva bhuñjissāmī’ ti cintetvā gahitaŋ yavabhattapiņđaŋ chađđetvā uţţhāya mukhaŋ vikkhāletvā nisīdi. Tasmiŋ khaņe so amacco taŋ upasankami. So pana senakapakkhiko, tasmā naŋ ghaţento ‘paņđita, ācari-yasenakassa vacanaŋ niyyānikaŋ, tava nāma yase parihīne tathārūpā (p. 6.216) paññā patiţţhā hotuŋ nāsakkhi, idāni mattikāmakkhito palālapiţţhe nisīditvā evarūpaŋ bhattaŋ bhuñjasī’ ti vatvā dasakanipāte bhūripañhe paţhamaŋ gāthamāha–

‘Saccaŋ kira, tvaŋ api bhūripañña, yā tādisī sirī dhitī matī ca; na tāyatebhāvavasūpanitaŋ, yo yavakaŋ bhuñjasi appasūpan’ ti. (jā. 1.

10.145);

Tattha saccaŋ kirāti yaŋ ācariyasenako āha, taŋ kira saccameva. Sirīti issariyaŋ. Dhitīti abbhocchinnavīriyaŋ. Na tāyatebhāvavasūpanitanti abhā-vassa avuđđhiyā vasaŋ upanītaŋ taŋ na rakkhati na gopeti, patiţţhā hotuŋ na sakkoti. Yavakanti yavabhattaŋ.

Atha naŋ mahāsatto ‘andhabāla, ahaŋ attano paññābalena puna taŋ yasaŋ pākatikaŋ kātukāmo evaŋ karomī’ ti vatvā imaŋ gāthādvayamāha–

‘Sukhaŋ dukkhena paripācayanto, kālākālaŋ vicinaŋ chandachanno; atthassa dvārāni avāpuranto, tenāhaŋ tussāmi yavodanena. ‘Kālañca ñatvā abhijīhanāya, mantehi atthaŋ paripācayitvā; vijambhissaŋ sīhavijambhitāni, tāyiddhiyā dakkhasi maŋ punāpī’ ti. (jā.

1.10.146-147);

Tattha dukkhenāti iminā kāyikacetasikadukkhena attano porāņakasukhaŋ

paţipākatikakaraņena paripācayantovađđhento. Kālākālanti ayaŋ paţicchanno hutvā caraņakālo, ayaŋ appaţicchannoti evaŋ kālañca akālañca

vicinanto rañño kuddhakāle channena caritabbanti ñatvā chandena attano

ruciyā channo paţicchanno hutvā kumbhakārakammena jīvanto attano

atthassa kāraņasankhātāni dvārāni (p. 6.217) avāpuranto viharāmi, tena kāra-ņenāhaŋ yavodanena tussāmīti attho. Abhijīhanāyāti vīriyakaraņassa. Mantehi atthaŋ paripācayitvāti attano ñāņabalena mama yasaŋ vađđhetvā manosilātale vijambhamāno sīho viya vijambhissaŋ, tāya iddhiyā maŋ punapi tvaŋ passissasīti.

Atha naŋ amacco āha– ‘paņđita, chatte adhivatthā devatā rājānaŋ pañhaŋ

pucchi. Rājā cattāro paņđite pucchi. Tesu ekopi taŋ pañhaŋ kathetuŋ

nāsakkhi, tasmā rājā tava santikaŋ maŋ pahiņī’ ti. ‘Evaŋ sante paññāya

ānubhāvaŋ kasmā na passasi, evarūpe hi kāle na issariyaŋ patiţţhā hoti, paññāsampannova patiţţhā hotī’ ti mahāsatto paññāya ānubhāvaŋ vaņņesi.

Amacco raññā ‘paņđitaŋ diţţhaţţhāneyeva sakkāraŋ katvā ānethā’ ti dinnaŋ

kahāpaņasahassaŋ mahāsattassa hatthe ţhapesi. Kumbhakāro ‘mahosadhapaņđito kira mayā pesakārakammaŋ kārito’ ti bhayaŋ āpajji. Atha naŋ mahāsatto ‘mā bhāyi, ācariya, bahūpakāro tvaŋ amhākan’ ti assāsetvā sahassaŋ

datvā mattikāmakkhiteneva sarīrena rathe nisīditvā nagaraŋ pāvisi. Amacco

rañño ārocetvā ‘tāta, kuhiŋ paņđito diţţho’ ti vutte ‘deva, dakkhiņayavamajjhakagāme kumbhakārakammaŋ katvā jīvati, tumhe pakkosathāti sutvāva

anhāyitvā mattikāmakkhiteneva sarīrena āgato’ ti āha. Rājā ‘sace mayhaŋ

paccatthiko assa, issariyavidhinā careyya, nāyaŋ mama paccatthiko’ ti

cintetvā ‘mama puttassa “attano gharaŋ gantvā nhatvā alankaritvā mayā

dinnavidhānena āgacchatū” ti vadeyyāthā’ ti āha. Taŋ sutvā paņđito tathā

katvā āgantvā ‘pavisatū’ ti vutte pavisitvā rājānaŋ vanditvā ekamantaŋ

aţţhāsi. Rājā paţisanthāraŋ katvā paņđitaŋ vīmaŋsanto imaŋ gāthamāha–

‘Sukhīpi heke na karonti pāpaŋ, avaņņasaŋsaggabhayā puneke; pahū samāno vipulatthacintī, kiŋ kāraņā me na karosi dukkhan’ ti. (jā. 1.

10.148);

Tattha (p. 6.218) sukhīTi paņđita, ekacce ‘mayaŋ sukhino sampanna-issa-riyā, alaŋ no ettakenā’ ti uttari issariyakāraņā pāpaŋ na karonti, ekacce ‘eva-rūpassa no yasadāyakassa sāmikassa aparajjhantānaŋ avaņņo bhavissa-tī’ ti avaņņasaŋsaggabhayā na karonti. Eko na samattho hoti, eko manda-pañño, tvaŋ pana samattho ca vipulatthacintī ca, icchanto pana sakalajambu-dīpe rajjampi kāreyyāsi. Kiŋ kāraņā mama rajjaŋ gahetvā dukkhaŋ na karo-sīti.

Atha naŋ bodhisatto āha–

‘Na paņđitā attasukhassa hetu, pāpāni kammāni samācaranti;

dukkhena phuţţhā khalitāpi santā, chandā ca dosā na jahanti dhamman’ti. (jā. 1.10.149);

Tattha khalitāpīti sampattito khalitvā vipattiyaŋ ţhitasabhāvā hutvāpi. Na jahanti dhammanti paveņiyadhammampi sucaritadhammampi na jahanti.

Puna rājā tassa vīmaŋsanatthaŋ khattiyamāyaŋ kathento imaŋ gātha-māha–

‘Yena kenaci vaņņena, mudunā dāruņena vā; uddhare dīnamattānaŋ, pacchā dhammaŋ samācare’ ti. (jā. 1.10.150);

Tattha dīnanti duggataŋ attānaŋ uddharitvā sampattiyaŋ ţhapeyyāti.

Athassa mahāsatto rukkhūpamaŋ dassento imaŋ gāthamāha–

‘Yassa rukkhassa chāyāya, nisīdeyya sayeyya vā;

na tassa sākhaŋ bhañjeyya, mittadubbho hi pāpako’ ti. (jā. 1.10.151);

Evañca pana vatvā– ‘mahārāja, yadi paribhuttarukkhassa sākhaŋ bhañja-ntopi mittadubbhī hoti, yehi tumhehi mama pitā uļāre issariye patiţţhāpito, ahañca mahantena anuggahena anuggahito, tesu tumhesu aparajjhanto ahaŋ kathaŋ nāma mittadubbho na bhaveyyan’ ti sabbathāpi attano amittadubbhi-bhāvaŋ kathetvā rañño cittācāraŋ codento imaŋ gāthamāha–

‘Yassāpi (p. 6.219) dhammaŋ puriso vijaññā, ye cassa kankhaŋ vina-yanti santo;

taŋ hissa dīpañca parāyaņañca, na tena mettiŋ jarayetha pañño’ ti. (jā.

1.10.152);

Tassattho– mahārāja, yassa ācariyassa santikā yo puriso appamattakampi dhammaŋ kāraņaŋ jāneyya, ye cassa santo uppannaŋ kankhaŋ vinayanti, taŋ tassa patiţţhānaţţhena dīpañceva parāyaņañca, tādisena ācariyena saddhiŋ paņđito mittabhāvaŋ nāma na jīreyya na nāseyya.

Idāni taŋ ovadanto imaŋ gāthādvayamāha–

‘Alaso gihī kāmabhogī na sādhu, asaññato pabbajito na sādhu; rājā na sādhu anisammakārī, yo paņđito kodhano taŋ na sādhu. ‘Nisamma khattiyo kayirā, nānisamma disampati; nisammakārino rāja, yaso kitti ca vađđhatī’ ti. (jā. 1.10.153-154);

Tattha na sādhūti na sundaro. Anisammakārīti kiñci sutvā anupadhāretvā attano paccakkhaŋ akatvā kārako. Yaso kitti cāti issariyaparivāro ca guņa-kitti ca ekantena vađđhatīti.

Bhūripañho niţţhito.

Devatāpañho

Evaŋ vutte rājā mahāsattaŋ samussitasetacchatte rājapallanke nisīdā-petvā sayaŋ nīcāsane nisīditvā āha– ‘paņđita, setacchatte adhivatthā devatā maŋ cattāro pañhe pucchi, te ahaŋ na jānāmi. Cattāropi paņđitā na jāniŋsu, kathehi me, tāta, te pañhe’ ti. Mahārāja, chatte adhivatthā devatā vā hotu, cātumahārājikādayo vā hontu, yena kenaci pucchitapañhaŋ ahaŋ kathetuŋ sakkomi. Vada, mahārāja, devatāya pucchitapañheti. Atha rājā devatāya pucchitaniyāmeneva kathento paţhamaŋ gāthamāha–

‘Hanti (p. 6.220) hatthehi pādehi, mukhañca parisumbhati; sa ve rāja piyo hoti, kaŋ tena tvābhipassasī’ ti. (jā. 1.4.197);

Tattha hantīti paharati. Parisumbhatīti paharatiyeva. Sa veti so evaŋ

karonto piyo hoti. Kaŋ tena tvābhipassasīti tena paharaņakāraņena piyaŋ katamaŋ puggalaŋ tvaŋ, rāja, abhipassasīti.

Mahāsattassa taŋ kathaŋ sutvāva gaganatale puņņacando viya attho

pākaţo ahosi. Atha mahāsatto ‘suņa, mahārāja, yadā hi mātu-anke nipanno

daharakumāro haţţhatuţţho kīļanto mātaraŋ hatthapādehi paharati, kese

luñcati, muţţhinā mukhaŋ paharati, tadā naŋ mātā “coraputtaka, kathaŋ

tvaŋ no evaŋ paharasī” ti-ādīni pemasinehavaseneva vatvā pemaŋ sandhā-retuŋ asakkontī ālingitvā thanantare nipajjāpetvā mukhaŋ paricumbati. Iti so tassā evarūpe kāle piyataro hoti, tathā pitunopī’ ti evaŋ gaganamajjhe sūriyaŋ uţţhāpento viya pākaţaŋ katvā pañhaŋ kathesi. Taŋ sutvā devatā chattapiņđikaŋ vivaritvā nikkhamitvā upađđhaŋ sarīraŋ dassetvā ‘sukathito paņđitena pañho’ ti madhurassarena sādhukāraŋ datvā ratanacankoţakaŋ pūretvā dibbapupphagandhavāsehi bodhisattaŋ pūjetvā antaradhāyi. Rājāpi paņđitaŋ pupphādīhi pūjetvā itaraŋ pañhaŋ yācitvā ‘vada, mahārājā’ ti vutte dutiyaŋ gāthamāha–

‘Akkosati yathākāmaŋ, āgamañcassa icchati; sa ve rāja piyo hoti, kaŋ tena tvābhipassasī’ ti. (jā. 1.4.198);

Athassa mahāsatto– ‘mahārāja, mātā vacanapesanaŋ kātuŋ samatthaŋ

sattaţţhavassikaŋ puttaŋ “tāta, khettaŋ gaccha, antarāpaņaŋ gacchā” ti-ādīni vatvā “amma, sace idañcidañca khādanīyaŋ bhojanīyaŋ dassasi, gamissāmī” ti vutte “sādhu, putta, gaņhāhī” ti vatvā deti. So dārako taŋ khāditvā

bahi gantvā dārakehi saddhiŋ kīļitvā mātupesanaŋ na gacchati. Mātarā

‘tāta, gacchāhī” ti vutte so mātaraŋ “amma, tvaŋ sītāya gharacchāyāya nisīdasi, kiŋ pana ahaŋ tava bahi (p. 6.221) pesanakammaŋ karissāmi, ahaŋ

taŋ vañcemī” ti vatvā hatthavikāramukhavikāre katvā gato. Sā gacchantaŋ

disvā kujjhitvā daņđakaŋ gahetvā “tvaŋ mama santakaŋ khāditvā khette

kiccaŋ kātuŋ na icchasī” ti tajjentī vegena palāyantaŋ anubandhitvā pāpuņituŋ asakkontī “corā taŋ khaņđākhaņđaŋ chindantū” ti-ādīni vatvā yathākāmaŋ akkosati paribhāsati. Yaŋ pana mukhena bhaņati, tathā hadaye

appamattakampi na icchati, āgamanañcassa icchati, so divasabhāgaŋ kīļitvā

sāyaŋ gehaŋ pavisituŋ avisahanto ñātakānaŋ santikaŋ gacchati. Mātāpissa āgamanamaggaŋ olokentī anāgacchantaŋ disvā “pavisituŋ na visahati maññe” ti sokassa hadayaŋ pūretvā assupuņņehi nettehi ñātighare upadhārentī puttaŋ disvā ālingitvā sīse cumbitvā ubhohi hatthehi daļhaŋ

gahetvā “tāta piyaputtaka, mama vacanaŋ hadaye ţhapesī” ti atirekataraŋ

pemaŋ uppādesi. Evaŋ, mahārāja, mātuyā kuddhakāle putto piyataro nāma hotī’ ti dutiyaŋ pañhaŋ kathesi. Devatā tatheva pūjesi.

Rājāpi pūjetvā tatiyaŋ pañhaŋ yācitvā ‘vada, mahārājā’ ti vutte tatiyaŋ gāthamāha–

‘Abbhakkhāti abhūtena, alikenābhisāraye; sa ve rāja piyo hoti, kaŋ tena tvābhipassasī’ ti. (jā. 1.4.199);

Athassa mahāsatto ‘rāja, yadā ubho jayampatikā rahogatā lokassādaratiyā

kīļantā “bhadde, tava mayi pemaŋ natthi, hadayaŋ te bahi gatan” ti evaŋ aññamaññaŋ abhūtena abbhācikkhanti, alikena sārenti codenti, tadā te atire-kataraŋ aññamaññaŋ piyāyanti. Evamassa pañhassa atthaŋ jānāhī’ ti kathesi. Devatā tatheva pūjesi.

Rājāpi pūjetvā itaraŋ pañhaŋ yācitvā ‘vada, mahārājā’ ti vutte catutthaŋ gāthamāha–

‘Haraŋ (..0222) annañca pānañca, vatthasenāsanāni ca;

Aññadatthuharā santā, te ve rāja piyā honti; kaŋ tena tvābhipassasī’ ti. (jā. 1.4.200);

Athassa mahāsatto ‘mahārāja, ayaŋ pañho dhammikasamaņabrāhmaņe

sandhāya vutto. Saddhāni hi kulāni idhalokaparalokaŋ saddahitvā denti ceva dātukāmāni ca honti, tāni tathārūpe samaņabrāhmaņe yācantepi laddhaŋ harante bhuñjantepi disvā “amheyeva yācanti, amhākaŋyeva santakāni anna-pānādīni paribhuñjantī” ti tesu atirekataraŋ pemaŋ karonti. Evaŋ kho, mahā-rāja, aññadatthuharā santā ekaŋsena yācantā ceva laddhaŋ harantā ca samānā piyā hontī’ ti kathesi. Imasmiŋ pana pañhe kathite devatā tatheva pūjetvā sādhukāraŋ datvā sattaratanapūraŋ ratanacankoţakaŋ ‘gaņha, mahāpaņđitā’ ti mahāsattassa pādamūle khipi. Rājāpissa atirekataraŋ pūjaŋ karonto ativiya pasīditvā senāpatiţţhānaŋ adāsi. Tato paţţhāya mahāsa-ttassa yaso mahā ahosi.

Devatāpañho niţţhito.

Pañcapaņđitapañho

Puna te cattāro paņđitā ‘ambho, gahapatiputto idāni mahantataro jāto, kiŋ

karomā’ ti mantayiŋsu. Atha ne senako āha– ‘hotu diţţho me upāyo, mayaŋ

gahapatiputtaŋ upasankamitvā “rahassaŋ nāma kassa kathetuŋ vaţţatī” ti

pucchissāma, so “na kassaci kathetabban” ti vakkhati. Atha naŋ “gahapatiputto te, deva, paccatthiko jāto” ti paribhindissāmā’ ti. Te cattāropi paņđitā

tassa gharaŋ gantvā paţisanthāraŋ katvā ‘paņđita, pañhaŋ pucchitukāmamhā’ ti vatvā ‘pucchathā’ ti vutte senako pucchi ‘paņđita, purisena nāma

kattha patiţţhātabban’ ti? ‘Sacce patiţţhātabban’ ti. ‘Sacce patiţţhitena kiŋ

uppādetabban’ ti? ‘Dhanaŋ uppādetabban’ ti. ‘Dhanaŋ uppādetvā kiŋ kātabban’ ti? ‘Manto gahetabbo’ ti. ‘Mantaŋ gahetvā kiŋ kātabban’ ti? ‘Attano

rahassaŋ parassa na kathetabban’ ti. Te ‘sādhu paņđitā’ ti vatvā tuţţhamānasā hutvā ‘idāni gahapatiputtassa piţţhiŋ passissāmā’ ti rañño santikaŋ

gantvā ‘mahārāja, gahapatiputto (p. 6.223) te paccatthiko jāto’ ti vadiŋsu.

‘Nāhaŋ tumhākaŋ vacanaŋ saddahāmi, na so mayhaŋ paccatthiko bhavissatī’ ti. Saccaŋ, mahārāja, saddahatha, asaddahanto pana tameva

pucchatha ‘paņđita, attano rahassaŋ nāma kassa kathetabban’ ti? Sace

paccatthiko na bhavissati, ‘asukassa nāma kathetabban’ ti vakkhati. Sace

paccatthiko bhavissati, ‘kassaci na kathetabbaŋ, manorathe paripuņņe

kathetabban’ ti vakkhati. Tadā amhākaŋ vacanaŋ saddahitvā nikkankhā

bhaveyyāthāti. So ‘sādhū’ ti sampaţicchitvā ekadivasaŋ sabbesu samāgantvā nisinnesu vīsatinipāte pañcapaņđitapañhe paţhamaŋ gāthamāha–

‘Pañca paņđitā samāgatāttha, pañhā me paţibhāti taŋ suņātha; nindiyamatthaŋ pasaŋsiyaŋ vā, kassevāvikareyya guyhamatthan’ ti.

(jā. 1.15.315);

Evaŋ vutte senako ‘rājānampi amhākaŋyeva abbhantare pakkhipissāmī’-ti cintetvā imaŋ gāthamāha–

‘Tvaŋ āvikarohi bhūmipāla, bhattā bhārasaho tuvaŋ vadetaŋ; tava chandarucīni sammasitvā, atha vakkhanti janinda pañca dhīrā’ ti.

(jā. 1.15.316);

Tattha bhattāti tvaŋ amhākaŋ sāmiko ceva uppannassa ca bhārassa saho, paţhamaŋ tāva tvameva etaŋ vadehi. Tava chandarucīnīti pacchā tava chandañceva ruccanakāraņāni ca sammasitvā ime pañca paņđitā vakkhanti.

Atha rājā attano kilesavasikatāya imaŋ gāthamāha–

‘Yā sīlavatī anaññatheyyā, bhattucchandavasānugā piyā manāpā;

nindiyamatthaŋ pasaŋsiyaŋ vā, bhariyāyāvikareyya guyhamatthan’ ti.

(jā. 1.15.317);

Tattha anaññatheyyāti kilesavasena aññena na thenitabbā.

Tato (p. 6.224) senako ‘idāni rājānaŋ amhākaŋ abbhantare pakkhipimhā’ ti tussitvā sayankatakāraņameva dīpento imaŋ gāthamāha–

‘Yo kicchagatassa āturassa, saraņaŋ hoti gatī parāyaņañca; nindiyamatthaŋ pasaŋsiyaŋ vā, sakhinovāvikareyya guyhamatthan’ ti.

(jā. 1.15.318);

Atha rājā pukkusaŋ pucchi ‘kathaŋ, pukkusa, passasi, nindiyaŋ vā pasaŋ-siyaŋ vā rahassaŋ kassa kathetabban’ ti? So kathento imaŋ gāthamāha–

‘Jeţţho atha majjhimo kaniţţho, yo ce sīlasamāhito ţhitatto; nindiyamatthaŋ pasaŋsiyaŋ vā, bhātuvāvikareyya guyhamatthan’ ti.

(jā. 1.15.319);

Tattha ţhitattoti ţhitasabhāvo nibbisevano.

Tato rājā kāmindaŋ pucchi ‘kathaŋ kāminda passasi, rahassaŋ kassa

kathetabban’ ti? So kathento imaŋ gāthamāha–

‘Yo ve pituhadayassa paddhagū, anujāto pitaraŋ anomapañño; nindiyamatthaŋ pasaŋsiyaŋ vā, puttassāvikareyya guyhamatthan’ ti.

(jā. 1.15.320);

Tattha paddhagūti pesanakārako yo pitussa pesanaŋ karoti, pitu cittassa vase vattati, ovādakkhamo hotīti attho. Anujātoti tayo puttā atijāto ca anujāto ca avajāto cāti. Anuppannaŋ yasaŋ uppādento atijāto, kulabhāro avajāto, kulapaveņirakkhako pana anujāto. Taŋ sandhāya evamāha.

Tato (p. 6.225) rājā devindaŋ pucchi– ‘kathaŋ devinda, passasi, rahassaŋ kassa kathetabban’ ti? So attano katakāraņameva kathento imaŋ gātha-māha–

‘Mātā dvipadājanindaseţţha, yā naŋ poseti chandasā piyena; nindiyamatthaŋ pasaŋsiyaŋ vā, mātuyāvikareyya guyhamatthan’ ti. (jā.

1.15.321);

Tattha dvipadājanindaseţţhāti dvipadānaŋ seţţha, janinda. Chandasā piye-nāti chandena ceva pemena ca.

Evaŋ te pucchitvā rājā paņđitaŋ pucchi ‘kathaŋ passasi, paņđita, rahassaŋ kassa kathetabban’ ti. ‘Mahārāja, yāva attano icchitaŋ na nippha-jjati, tāva paņđito adhivāseyya, kassaci na katheyyā’ ti so imaŋ gāthamāha–

‘Guyhassa hi guyhameva sādhu, na hi guyhassa pasatthamāvikammaŋ. anipphannatā saheyya dhīro, nipphannova yathāsukhaŋ bhaņeyyā’ ti.

(jā. 1.15.322);

Tattha anipphannatāti mahārāja, yāva attano icchitaŋ na nipphajjati, tāva paņđito adhivāseyya, na kassaci katheyyāti.

Paņđitena pana evaŋ vutte rājā anattamano ahosi. Senako rājānaŋ olo-kesi, rājāpi senakamukhaŋ olokesi. Bodhisatto tesaŋ kiriyaŋ disvāva jāni ‘ime cattāro janā paţhamameva maŋ rañño antare paribhindiŋsu, vīmaŋsa-navasena pañho pucchito bhavissatī’ ti. Tesaŋ pana kathentānaññeva sūriyo atthangato, dīpā jalitā. Paņđito ‘rājakammāni nāma bhāriyāni, na paññāyati “kiŋ bhavissatī” ti, khippameva gantuŋ vaţţatī’ ti uţţhāyāsanā rājānaŋ vanditvā nikkhamitvā cintesi ‘imesu eko “sahāyakassa kathetuŋ vaţţatī” ti āha (p. 6.226), eko “bhātussa, eko puttassa, eko mātu kathetuŋ vaţţatī” ti āha.

Imehi etaŋ katameva bhavissati, diţţhameva kathitanti maññāmi, hotu ajjeva

etaŋ jānissāmī’ ti. Te pana cattāropi aññesu divasesu rājakulā nikkhamitvā

rājanivesanadvāre ekassa bhatta-ambaņassa piţţhe nisīditvā kiccakaraņīyāni mantetvā gharāni gacchanti. Tasmā paņđito ‘ahaŋ etesaŋ catunnaŋ

rahassaŋ ambaņassa heţţhā nipajjitvā jānituŋ sakkuņeyyan’ ti cintetvā taŋ

ambaņaŋ ukkhipāpetvā attharaņaŋ attharāpetvā ambaņassa heţţhā pavisitvā purisānaŋ saññaŋ adāsi ‘tumhe catūsu paņđitesu mantetvā gatesu

āgantvā maŋ āneyyāthā’ ti. Te ‘sādhū’ ti sampaţicchitvā pakkamiŋsu. Sena-kopi rājānaŋ āha– ‘mahārāja, amhākaŋ vacanaŋ na saddahatha, idāni kiŋ karissathā’ ti. So tassa vacanaŋ gahetvā anisāmetvāva bhītatasito hutvā ‘idāni kiŋ karoma, senaka paņđitā’ ti pucchi. ‘Mahārāja, papañcaŋ akatvā kañci ajānāpetvā gahapatiputtaŋ māretuŋ vaţţatī’ ti. Rājā ‘senaka, ţhapetvā tumhe añño mama atthakāmo nāma natthi, tumhe attano suhade gahetvā dvārantare ţhatvā gahapatiputtassa pātova upaţţhānaŋ āgacchantassa khaggena sīsaŋ chindathā’ ti attano khaggaratanaŋ adāsi. Te ‘sādhu, deva, mā bhāyi, mayaŋ taŋ māressāmā’ ti vatvā nikkhamitvā ‘diţţhā no paccāmi-ttassa piţţhī’ ti bhatta-ambaņassa piţţhe nisīdiŋsu. Tato senako āha ‘ambho, ko gahapatiputtaŋ māressatī’ ti. Itare ‘tumheyeva ācariya, mārethā’ ti tasseva bhāraŋ kariŋsu.

Atha ne senako pucchi ‘tumhe “rahassaŋ nāma asukassa asukassa kathetabban” ti vadatha, kiŋ vo etaŋ kataŋ, udāhu diţţhaŋ sutan’ ti? ‘Kataŋ etaŋ,

ācariyā’ ti. Tumhe ‘rahassaŋ nāma sahāyakassa kathetabban’ ti vadatha,

‘kiŋ vo etaŋ kataŋ, udāhu diţţhaŋ sutan’ ti? ‘Kataŋ etaŋ mayā’ ti?

‘Kathetha, ācariyā’ ti. ‘Imasmiŋ rahasse raññā ñāte jīvitaŋ me natthī’ ti. ‘Mā bhāyatha ācariya, idha tumhākaŋ rahassabhedako natthi, kathethā’ ti. So nakhena ambaņaŋ koţţetvā ‘atthi nu kho imassa heţţhā gahapatiputto’ ti āha. ‘Ācariya, gahapatiputto attano issariyena evarūpaŋ ţhānaŋ na pavisissati, idāni yasena matto bhavissati, kathetha (p. 6.227) tumhe’ ti. Senako tāva attano rahassaŋ kathento āha– ‘tumhe imasmiŋ nagare asukaŋ nāma vesiŋ jānāthā’ ti? ‘Āma, ācariyā’ ti. ‘Idāni sā paññāyatī’ ti. ‘Na paññāyati, ācariyā’ ti.

‘Ahaŋ sālavanuyyāne tāya saddhiŋ purisakiccaŋ katvā tassā piļandhanesu

lobhena taŋ māretvā tassāyeva sāţakena bhaņđikaŋ katvā āharitvā

amhākaŋ ghare asukabhūmikāya asuke nāma gabbhe nāgadantake

laggesiŋ, vaļañjetuŋ 3 visahāmi, purāņabhāvamassa olokemi, evarūpaŋ

aparādhakammaŋ katvā mayā ekassa sahāyakassa kathitaŋ, na tena

kassaci kathitapubbaŋ, iminā kāraņena “sahāyakassa guyhaŋ kathetabban”-ti mayā kathitan’ ti. Paņđito tassa rahassaŋ sādhukaŋ vavatthapetvā salla-kkhesi.

Pukkusopi attano rahassaŋ kathento āha– ‘mama ūruyā kuţţhaŋ atthi,

kaniţţho me pātova kañci ajānāpetvā taŋ dhovitvā bhesajjena makkhetvā

upari pilotikaŋ datvā bandhati. Rājā mayi muducitto “ehi pukkusā” ti maŋ

pakkositvā yebhuyyena mama ūruyāyeva sayati, sace pana etaŋ rājā

jāneyya, maŋ māreyya. Taŋ mama kaniţţhaŋ ţhapetvā añño jānanto nāma natthi, tena kāraņena “rahassaŋ nāma bhātu kathetabban” ti mayā vuttan’ ti.

Kāmindopi attano rahassaŋ kathento āha– ‘maŋ kāļapakkhe uposathadivase naradevo nāma yakkho gaņhāti, ahaŋ ummattakasunakho viya viravāmi, svāhaŋ tamatthaŋ puttassa kathesiŋ. So mama yakkhena gahitabhāvaŋ ñatvā maŋ antogehagabbhe nipajjāpetvā dvāraŋ pidahitvā nikkha-mitvā mama saddaŋ paţicchādanatthaŋ dvāre samajjaŋ kāresi, iminā kāra-ņena “rahassaŋ nāma puttassa kathetabban” ti mayā vuttan’ ti. Tato tayopi devindaŋ pucchiŋsu. So attano rahassaŋ kathento āha– ‘mayā maņipahaŋ-sanakammaŋ karontena rañño santakaŋ sakkena kusarañño dinnaŋ, siripa-vesanaŋ mangalamaņiratanaŋ thenetvā mātuyā dinnaŋ. Sā kañci ajānā-petvā mama rājakulaŋ pavisanakāle taŋ mayhaŋ deti, ahaŋ tena maņinā siriŋ pavesetvā rājanivesanaŋ gacchāmi. Rājā tumhehi saddhiŋ akathetvā paţhamataraŋ mayā saddhiŋ kathesi. Devasikaŋ aţţha, soļasa, dvattiŋsa, catusaţţhi kahāpaņe mama paribbayatthāya deti (p. 6.228). Sace tassa maņi-ratanassa channabhāvaŋ rājā jāneyya, mayhaŋ jīvitaŋ natthi, iminā kāra-ņena “rahassaŋ nāma mātu kathetabban” ti mayā vuttan’ ti.

Mahāsatto sabbesampi guyhaŋ attano paccakkhaŋ akāsi. Te pana attano

udaraŋ phāletvā antaŋ bāhiraŋ karontā viya rahassaŋ aññamaññaŋ

kathetvā ‘tumhe appamattā pātova āgacchatha, gahapatiputtaŋ māressāmā’ti uţţhāya pakkamiŋsu. Tesaŋ gatakāle paņđitassa purisā āgantvā ambaņaŋ

ukkhipitvā mahāsattaŋ ādāya pakkamiŋsu. So gharaŋ gantvā nhatvā alankaritvā subhojanaŋ bhuñjitvā ‘ajja me bhaginī udumbaradevī rājagehato

sāsanaŋ pesessatī’ ti ñatvā dvāre paccāyikaŋ purisaŋ ţhapesi ‘rājagehato

āgataŋ sīghaŋ pavesetvā mama dasseyyāsī’ ti. Evañca pana vatvā sayanapiţţhe nipajji. Tasmiŋ khaņe rājāpi sayanapiţţhe nipannova paņđitassa guņaŋ

saritvā ‘mahosadhapaņđito sattavassikakālato paţţhāya maŋ upaţţhahanto

na kiñci mayhaŋ anatthaŋ akāsi, devatāya pucchitapañhepi paņđite asati

jīvitaŋ me laddhaŋ na siyā. Veripaccāmittānaŋ vacanaŋ gahetvā “asamadhuraŋ paņđitaŋ mārethā” ti khaggaŋ dentena ayuttaŋ mayā kataŋ, sve

dāni naŋ passituŋ na labhissāmī’ ti sokaŋ uppādesi. Sarīrato sedā

mucciŋsu. So sokasamappito cittassādaŋ na labhi. Udumbaradevīpi tena saddhiŋ ekasayanagatā taŋ ākāraŋ disvā ‘kiŋ nu kho mayhaŋ koci apa-rādho atthi, udāhu devassa kiñci sokakāraņaŋ uppannaŋ, pucchissāmi tāva nan’ ti imaŋ gāthamāha–

‘Kiŋ tvaŋ vimanosi rājaseţţha, dvipadajaninda vacanaŋ suņoma metaŋ;

kiŋ cintayamāno dummanosi, nūna deva aparādho atthi mayhan’ ti. (jā.

1.15.323);

Atha rājā kathento gāthamāha–

‘Paņhe vajjho mahosadhoti, āņatto me vamāya bhūripañño; taŋ cintayamāno dummanosmi, na hi devī aparādho atthi tuyhan’ ti. (jā.

1.15.324);

Tattha (p. 6.229) āņattoti bhadde, cattāro paņđitā ‘mahosadho mama pacca-tthiko’ ti kathayiŋsu. Mayā tathato avicinitvā ‘vadhetha nan’ ti bhūripañño vadhāya āņatto. Taŋ kāraņaŋ cintayamāno dummanosmīti.

Tassā tassa vacanaŋ sutvāva mahāsatte sinehena pabbatamatto soko

uppajji. Tato sā cintesi ‘ekena upāyena rājānaŋ assāsetvā rañño niddaŋ

okkamanakāle mama kaniţţhassa sāsanaŋ pahiņissāmī’ ti. Atha sā ‘mahārāja, tayāvetaŋ kataŋ gahapatiputtaŋ mahante issariye patiţţhāpentena,

tumhehi so senāpatiţţhāne ţhapito, idāni kira so tumhākaŋyeva paccatthiko

jāto, na kho pana paccatthiko khuddako nāma atthi, māretabbova, tumhe mā

cintayitthā’ ti rājānaŋ assāsesi. So tanubhūtasoko niddaŋ okkami. Devī

uţţhāya gabbhaŋ pavisitvā ‘tāta mahosadha, cattāro paņđitā taŋ paribhindiŋsu, rājā kuddho sve dvārantare taŋ vadhāya āņāpesi, sve rājakulaŋ mā āgaccheyyāsi, āgacchanto pana nagaraŋ hatthagataŋ katvā samattho hutvā āgaccheyyāsī’ ti paņņaŋ likhitvā modakassa anto pakkhipitvā modakaŋ suttena veţhetvā navabhājane katvā chādetvā lañchetvā atthacārikāya dāsiyā adāsi ‘imaŋ modakaŋ gahetvā mama kaniţţhassa dehī’ ti. Sā tathā akāsi. ‘Rattiŋ kathaŋ nikkhantā’ ti na cintetabbaŋ. Raññā paţhamameva deviyā varo dinno, tena na naŋ koci nivā-resi. Bodhisatto paņņākāraŋ gahetvā naŋ uyyojesi. Sā puna āgantvā dinna-bhāvaŋ ārocesi. Tasmiŋ khaņe devī āgantvā raññā saddhiŋ nipajji. Mahāsa-ttopi modakaŋ bhinditvā paņņaŋ vācetvā tamatthaŋ ñatvā kattabbakiccaŋ vicāretvā sayane nipajji.

Itarepi cattāro janā pātova khaggaŋ gahetvā dvārantare ţhatvā paņđitaŋ

apassantā dummanā hutvā rañño santikaŋ gantvā ‘kiŋ paņđitā mārito vo

gahapatiputto’ ti vutte ‘na passāma, devā’ ti āhaŋsu. Mahāsattopi aruņuggamaneyeva nagaraŋ attano hatthagataŋ katvā tattha tattha ārakkhaŋ

ţhapetvā mahājanaparivuto rathaŋ āruyha mahantena parivārena rājadvāraŋ

agamāsi. Rājā sīhapañjaraŋ ugghāţetvā bahi olokento aţţhāsi. Atha mahāsatto rathā otaritvā rājānaŋ vanditvā aţţhāsi. Rājā taŋ disvā cintesi ‘sace

ayaŋ mama paccatthiko bhaveyya (p. 6.230), na maŋ vandeyyā’ ti. Atha naŋ

pakkosāpetvā rājā āsane nisīdi. Mahāsattopi ekamantaŋ nisīdi. Cattāropi

paņđitā tattheva nisīdiŋsu. Atha naŋ rājā kiñci ajānanto viya ‘tāta, tvaŋ

hiyyo gantvā idāni āgacchasi, kiŋ maŋ pariccajasī’ ti vatvā imaŋ gāthamāha–

‘Abhidosagato dāni ehisi, kiŋ sutvā kiŋ sankate mano te; ko te kimavoca bhūripañña, ingha vacanaŋ suņoma brūhi metan’ ti. (jā.

1.15.325);

Tattha abhidosagatoti hiyyo paţhamayāme gato idāni āgato. Kiŋ sanka-teti kiŋ āsankate. Kimavocāti kiŋ rañño santikaŋ mā gamīti taŋ koci avoca.

Atha naŋ mahāsatto ‘mahārāja, tayā me catunnaŋ paņđitānaŋ vacanaŋ gahetvā vadho āņatto, tenāhaŋ na emī’ ti codento imaŋ gāthamāha–

‘Paņhe vajjho mahosadhoti, yadi te mantayitaŋ janinda dosaŋ; bhariyāya rahogato asaŋsi, guyhaŋ pātukataŋ sutaŋ mametan’ ti. (jā.

1.15.326);

Tattha yadi teti yasmā tayā. Mantayitanti kathitaŋ. Dosanti abhidosaŋ,

rattibhāgeti attho. Kassa kathitanti? Bhariyāya. Tvañhi hiyyo tassā imamatthaŋ rahogato asaŋsi. Guyhaŋ pātukatanti tassā evarūpaŋ attano

rahassaŋ pātukataŋ. Sutaŋ mametanti mayā panetaŋ tasmiŋ khaņeyeva sutaŋ.

Rājā taŋ sutvā ‘imāya tankhaņaññeva sāsanaŋ pahitaŋ bhavissatī’ ti

kuddho deviŋ olokesi. Taŋ ñatvā mahāsatto ‘kiŋ, deva, deviyā kujjhatha,

ahaŋ atītānāgatapaccuppannaŋ sabbaŋ jānāmi. Deva, tumhākaŋ tāva

rahassaŋ deviyā kathitaŋ hotu, ācariyasenakassa pukkusādīnaŋ vā

rahassaŋ mama kena kathitaŋ, ahaŋ etesampi rahassaŋ jānāmiyevā’ ti (p. 6.231) senakassa tāva rahassaŋ kathento imaŋ gāthamāha–

‘Yaŋ sālavanasmiŋ senako, pāpakammaŋ akāsi asabbhirūpaŋ; sakhinova rahogato asaŋsi, guyhaŋ pātukataŋ sutaŋ mametan’ ti. (jā.

1.15.327);

Tattha asabbhirūpanti asādhujātikaŋ lāmakaŋ akusalakammaŋ akāsi. Imasmiŋyeva hi nagare asukaŋ nāma vesiŋ sālavanuyyāne purisakiccaŋ katvā taŋ māretvā alankāraŋ gahetvā tassāyeva sāţakena bhaņđikaŋ katvā attano ghare asukaţţhāne nāgadantake laggetvā ţhapesi. Sakhinovāti atha naŋ, mahārāja, ekassa sahāyakassa rahogato hutvā akkhāsi, tampi mayā sutaŋ. Nāhaŋ devassa paccatthiko, senakoyeva. Yadi te paccatthikena kammaŋ atthi, senakaŋ gaņhāpehīti.

Rājā senakaŋ oloketvā ‘saccaŋ, senakā’ ti pucchitvā ‘saccaŋ, devā’ ti

vutte tassa bandhanāgārappavesanaŋ āņāpesi. Paņđito pukkusassa

rahassaŋ kathento imaŋ gāthamāha–

‘Pukkusapurisassa te janinda, uppanno rogo arājayutto; bhātucca rahogato asaŋsi, guyhaŋ pātukataŋ sutaŋ mametan’ ti. (jā.

1.15.328);

Tattha arājayuttoti mahārāja, etassa kuţţharogo uppanno, so rājānaŋ pattuŋ ayutto, chupanānucchaviko na hoti. Tumhe ca ‘pukkusassa ūru mudu-ko’ ti yebhuyyena tassa ūrumhi nipajjatha. So panesa vaņabandhapilotikāya phasso, devāti.

Rājā tampi oloketvā ‘saccaŋ pukkusā’ ti pucchitvā ‘saccaŋ devā’ ti vutte tampi bandhanāgāraŋ pavesāpesi. Paņđito kāmindassapi rahassaŋ kathento imaŋ gāthamāha–

‘Ābādhoyaŋ (p. 6.232) asabbhirūpo, kāmindo naradevena phuţţho; puttassa rahogato asaŋsi, guyhaŋ pātukataŋ sutaŋ mametan’ ti. (jā. 1.

15.329);

Tattha asabbhirūpoti yena so ābādhena phuţţho ummattakasunakho viya viravati, so naradevayakkhābādho asabbhijātiko lāmako, rājakulaŋ pavisituŋ na yutto, mahārājāti vadati.

Rājā tampi oloketvā ‘saccaŋ kāmindā’ ti pucchitvā ‘saccaŋ devā’ ti vutte tampi bandhanāgāraŋ pavesāpesi. Paņđito devindassapi rahassaŋ kathento imaŋ gāthamāha–

‘Aţţhavankaŋ maņiratanaŋ uļāraŋ, sakko te adadā pitāmahassa; devindassa gataŋ tadajja hatthaŋ, mātucca rahogato asaŋsi; guyhaŋ pātukataŋ sutaŋ mametan’ ti. (jā. 1.15.330);

Tattha pitāmahassāti tava pitāmahassa kusarājassa. Tadajja hatthanti taŋ

mangalasammataŋ maņiratanaŋ ajja devindassa hatthagataŋ, mahārājāti.

Rājā tampi oloketvā ‘saccaŋ devindā’ ti pucchitvā ‘saccaŋ devā’ ti vutte

tampi bandhanāgāraŋ pavesāpesi. Evaŋ ‘bodhisattaŋ vadhissāmā’ ti

cintetvā sabbepi te bandhanāgāraŋ paviţţhā. Bodhisatto ‘mahārāja, iminā

kāraņenāhaŋ “attano guyhaŋ parassa na kathetabban” ti vadāmi, vadantā

pana mahāvināsaŋ pattā’ ti vatvā uttari dhammaŋ desento imā gāthā

abhāsi–

‘Guyhassa hi guyhameva sādhu, na guyhassa pasatthamāvikammaŋ; anipphannatā saheyya dhīro, nipphannova yathāsukhaŋ bhaņeyya. ‘Na (p. 6.233) guyhamatthaŋ vivareyya, rakkheyya naŋ yathā nidhiŋ; na hi pātukato sādhu, guyho attho pajānatā. ‘Thiyā guyhaŋ na saŋseyya, amittassa ca paņđito; yo cāmisena saŋhīro, hadayattheno ca yo naro. ‘Guyhamatthaŋ asambuddhaŋ, sambodhayati yo naro; mantabhedabhayā tassa, dāsabhūto titikkhati. ‘Yāvanto purisassatthaŋ, guyhaŋ jānanti mantinaŋ; tāvanto tassa ubbegā, tasmā guyhaŋ na vissaje. ‘Vivicca bhāseyya divā rahassaŋ, rattiŋ giraŋ nātivelaŋ pamuñce; upassutikā hi suņanti mantaŋ, tasmā manto khippamupeti bhedan’ ti.

(jā. 1.15.331-336);

Tattha amittassa cāti itthiyā ca paccatthikassa ca na katheyya. Saŋhīroti yo ca yena kenaci āmisena saŋhīrati upalāpati sangahaŋ gacchati, tassapi na saŋseyya. Hadayatthenoti yo ca amitto mittapatirūpako mukhena aññaŋ katheti, hadayena aññaŋ cinteti, tassapi na saŋseyya. Asambuddhanti parehi aññātaŋ. ‘Asambodhan’ tipi pāţho, paresaŋ bodhetuŋ ayuttanti attho. Titikkhatīti tassa akkosampi paribhāsampi pahārampi dāso viya hutvā adhivā-seti. Mantinanti mantitaŋ, mantīnaŋ vā antare yāvanto jānantīti attho. Tāva-ntoti te guyhajānanake paţicca tattakā tassa ubbegā santāsā uppajjanti. Na vissajeti na vissajjeyya paraŋ na jānāpeyya. Viviccāti sace divā rahassaŋ mantetukāmo hoti, vivittaŋ okāsaŋ kāretvā suppaţicchannaţţhāne manteyya.

Nātivelanti rattiŋ rahassaŋ kathento pana ativelaŋ mariyādātikkantaŋ

mahāsaddaŋ karonto giraŋ nappamuñceyya. Upassutikā hīti mantanaţţhānaŋ upagantvā tirokuţţādīsu ţhatvā sotāro. Tasmāti mahārāja, tena kāra-ņena so manto khippameva bhedamupāgamīti.

Rājā (p. 6.234) mahāsattassa kathaŋ sutvā ‘ete sayaŋ rājaverino hutvā paņđitaŋ mama veriŋ karontī’ ti kujjhitvā ‘gacchatha ne nagarā nikkhamā-petvā sūlesu vā uttāsetha, sīsāni vā tesaŋ chindathā’ ti āņāpesi. Tesu pacchābāhaŋ bandhitvā catukke catukke kasāhi pahārasahassaŋ datvā nīya-mānesu paņđito ‘deva, ime tumhākaŋ porāņakā amaccā, khamatha nesaŋ aparādhan’ ti rājānaŋ khamāpesi. Rājā tassa vacanaŋ sutvā ‘sādhū’ ti te pakkosāpetvā tasseva dāse katvā adāsi. So pana te tattheva bhujisse akāsi. Rājā ‘tena hi mama vijite mā vasantū’ ti pabbājanīyakammaŋ āņāpesi.

Paņđito ‘khamatha, deva, etesaŋ andhabālānaŋ dosan’ ti khamāpetvā tesaŋ

ţhānantarāni puna pākatikāni kāresi. Rājā ‘paccāmittesupi tāvassa evarūpā

mettā bhavati, aññesu janesu kathaŋ na bhavissatī’ ti paņđitassa ativiya

pasanno ahosi. Tato paţţhāya cattāro paņđitā uddhatadāţhā viya sappā

nibbisā hutvā kiñci kathetuŋ nāsakkhiŋsu.

Pañcapaņđitapañho niţţhito.

Niţţhitā ca paribhindakathā.

Yuddhaparājayakaņđaŋ

Tato paţţhāya paņđitova rañño atthañca dhammañca anusāsati. So

cintesi ‘rañño setachattamattameva, rajjaŋ pana ahameva vicāremi, mayā

appamattena bhavituŋ vaţţatī’ ti. So nagare mahāpākāraŋ nāma kāresi,

tathā anupākārañca dvāraţţālake antaraţţālake udakaparikhaŋ kaddamaparikhaŋ sukkhaparikhanti

tisso parikhāyo kāresi, antonagare jiņņagehāni paţisankharāpesi, mahāpokkharaņiyo kāretvā tāsu udakanidhānaŋ kāresi, nagare sabbakoţţhāgārāni

dhaññassa pūrāpesi, himavantappadesato kulupakatāpasehi kudrūsakumudabījāni āharāpesi, udakaniddhamanāni sodhāpetvā tattha ropāpesi, bahinagarepi jiņņasālāpaţisankharaņakammaŋ kāresi. Kiŋ kāraņā? Anāgatabhayapaţibāhanatthaŋ. Tato tato āgatavāņijakepi ‘sammā, tumhe kuto āgatatthā’ ti pucchitvā ‘asukaţţhānato’ ti vutte ‘tumhākaŋ raññā kiŋ piyan’ ti

pucchitvā ‘asukaŋ nāmā’ ti vutte tesaŋ sammānaŋ kāretvā uyyojetvā (p. 6.235)

attano ekasate yodhe pakkosāpetvā ‘sammā, mayā dinne paņņākāre

gahetvā ekasatarājadhāniyo gantvā ime paņņākāre attano piyakāmatāya

tesaŋ rājūnaŋ datvā teyeva upaţţhahantā tesaŋ kiriyaŋ vā mantaŋ vā

ñatvā mayhaŋ sāsanaŋ pesentā tattheva vasatha, ahaŋ vo puttadāraŋ

posessāmī’ ti vatvā kesañci kuņđale, kesañci pādukāyo, kesañci khagge,

kesañci suvaņņamālāyo akkharāni chinditvā ‘yadā mama kiccaŋ atthi, tadā

paññāyantū’ ti adhiţţhahitvā tesaŋ hatthe datvā pesesi. Te tattha tattha

gantvā tesaŋ tesaŋ rājūnaŋ paņņākāraŋ datvā ‘kenatthenāgatā’ ti vutte

‘tumheva upaţţhātuŋ āgatamhā’ ti vatvā ‘kuto āgatatthā’ ti puţţhā āgataţţhānaŋ avatvā aññāni ţhānāni ācikkhitvā ‘tena hi sādhū’ ti sampaţicchite

upaţţhahantā tesaŋ abbhantarikā ahesuŋ.

Tadā kapilaraţţhe sankhabalako nāma rājā āvudhāni sajjāpesi, senaŋ

sankađđhi. Tassa santike upanikkhittakapuriso paņđitassa sāsanaŋ pesesi

‘sāmi, mayaŋ idha pavattiŋ “idaŋ nāma karissatī” ti na jānāma, āvudhāni

sajjāpeti, senaŋ sankađđhati, tumhe purisavisese pesetvā idaŋ pavattiŋ

tathato jānāthā’ ti. Atha mahāsatto suvapotakaŋ āmantetvā ‘samma, kapilaraţţhe sankhabalako nāma rājā āvudhāni sajjāpesi, tvaŋ tattha gantvā “imaŋ

nāma karotī” ti tathato ñatvā sakalajambudīpaŋ āhiņđitvā mayhaŋ pavattiŋ

āharāhī’ ti vatvā madhulāje khādāpetvā madhupānīyaŋ pāyetvā satapākasahassapākehi telehi pakkhantaraŋ makkhetvā pācīnasīhapañjare ţhatvā vissajjesi. Sopi tattha gantvā tassa purisassa santikā tassa rañño pavattiŋ tathato

ñatvā sakalajambudīpaŋ pariggaņhanto kapilaraţţhe uttarapañcālanagaraŋ

pāpuņi. Tadā tattha cūļanibrahmadatto nāma rājā rajjaŋ kāresi. Tassa

kevaţţo nāma brāhmaņo atthañca dhammañca anusāsati, paņđito byatto. So

paccūsakāle pabujjhitvā dīpālokena alankatappaţiyattaŋ sirigabbhaŋ olokento attano mahantaŋ yasaŋ disvā ‘ayaŋ mama yaso, kassa santako’ ti

cintetvā ‘na aññassa santako cūļanibrahmadattassa (p. 6.236), evarūpaŋ

pana yasadāyakaŋ rājānaŋ sakalajambudīpe aggarājānaŋ kātuŋ vaţţati,

ahañca aggapurohito bhavissāmī’ ti cintetvā pātova nhatvā bhuñjitvā alanka-ritvā rañño santikaŋ gantvā ‘mahārāja, sukhaŋ sayathā’ ti sukhaseyyaŋ pucchitvā ‘āma, paņđitā’ ti vutte rājānaŋ ‘deva, mantetabbaŋ atthī’ ti āha. ‘Vada, ācariyā’ ti. ‘Deva, antonagare raho nāma na sakkā laddhuŋ, uyyānaŋ gacchāmā’ ti. ‘Sādhu, ācariyā’ ti rājā tena saddhiŋ uyyānaŋ gantvā bala-kāyaŋ bahi ţhapetvā ārakkhaŋ kāretvā brāhmaņena saddhiŋ uyyānaŋ pavi-sitvā mangalasilāpaţţe nisīdi.

Tadā suvapotakopi taŋ kiriyaŋ disvā ‘bhavitabbamettha kāraņena, ajja

paņđitassa ācikkhitabbayuttakaŋ kiñci suņissāmī’ ti uyyānaŋ pavisitvā

mangalasālarukkhassa pattantare nilīyitvā nisīdi. Rājā ‘kathetha, ācariyā’ ti

āha. ‘Mahārāja, tava kaņņe ito karohi, catukkaņņova manto bhavissati. Sace,

mahārāja, mama vacanaŋ kareyyāsi, sakalajambudīpe taŋ aggarājānaŋ

karomī’ ti. So mahātaņhatāya tassa vacanaŋ sutvā somanassappatto hutvā

‘kathetha, ācariya, karissāmi te vacanan’ ti āha. ‘Deva, mayaŋ senaŋ sankađđhitvā paţhamaŋ khuddakanagaraŋ rumbhitvā gaņhissāma, ahañhi cūļadvārena nagaraŋ pavisitvā rājānaŋ vakkhāmi– mahārāja, tava yuddhena

kiccaŋ natthi, kevalaŋ amhākaŋ rañño santako hohi, tava rajjaŋ taveva

bhavissati, yujjhanto pana amhākaŋ balavāhanassa mahantatāya ekantena

parājissasī’ ti. ‘Sace me vacanaŋ karissati, sangaņhissāma naŋ. No ce,

yujjhitvā jīvitakkhayaŋ pāpetvā dve senā gahetvā aññaŋ nagaraŋ gaņhissāma, tato aññanti etenupāyena sakalajambudīpe rajjaŋ gahetvā “jayapānaŋ pivissāmā” ti vatvā ekasatarājāno amhākaŋ nagaraŋ ānetvā uyyāne āpānamaņđapaŋ kāretvā tattha nisinne visamissakaŋ suraŋ pāyetvā sabbepi te rājāno jīvitakkhayaŋ pāpetvā ekasatarājadhānīsu rajjaŋ amhākaŋ hatthagataŋ karissāma. Evaŋ tvaŋ sakalajambudīpe aggarājā bhavissasī’ ti.

Sopi ‘sādhu, ācariya, evaŋ karissāmī’ ti vadati. ‘Mahārāja, catukkaņņo

manto nāma, ayañhi manto na sakkā aññena jānituŋ, tasmā (p. 6.237)

papañcaŋ akatvā sīghaŋ nikkhamathā’ ti. Rājā tussitvā ‘sādhū’ ti sampaţicchi.

Suvapotako taŋ sutvā tesaŋ mantapariyosāne sākhāyaŋ olambakaŋ otā-rento viya kevaţţassa sīse chakaņapiņđaŋ pātetvā ‘kimetan’ ti mukhaŋ viva-ritvā uddhaŋ olokentassa aparampi mukhe pātetvā ‘kiri kirī’ ti saddaŋ vira-vanto sākhato uppatitvā ‘kevaţţa, tvaŋ catukkaņņamantoti maññasi, idāneva chakkaņņo jāto, puna aţţhakaņņo bhavitvā anekasatakaņņopi bhavissatī’ ti vatvā ‘gaņhatha, gaņhathā’ ti vadantānaññeva vātavegena mithilaŋ gantvā paņđitassa nivesanaŋ pāvisi. Tassa pana idaŋ vattaŋ– sace kutoci ābhata-sāsanaŋ paņđitasseva kathetabbaŋ hoti, athassa aŋsakūţe otarati, sace amarādeviyāpi sotuŋ vaţţati, ucchange otarati, sace mahājanena sotabbaŋ, bhūmiyaŋ otarati. Tadā so paņđitassa aŋsakūţe otari. Tāya saññāya ‘raha-ssena bhavitabban’ ti mahājano paţikkami. Paņđito taŋ gahetvā uparipāsāda-talaŋ abhiruyha ‘kiŋ te, tāta, diţţhaŋ sutan’ ti pucchi. Athassa so ‘ahaŋ, deva, sakalajambudīpe vicaranto aññassa rañño santike kiñci guyhaŋ na passāmi, uttarapañcālanagare pana cūļanibrahmadattassa purohito kevaţţo nāma brāhmaņo rājānaŋ uyyānaŋ netvā catukkaņņamantaŋ gaņhi. Athāhaŋ sākhantare nisīditvā tesaŋ mantaŋ suņitvā mantapariyosāne tassa sīse ca mukhe ca chakaņapiņđaŋ pātetvā āgatomhī’ ti vatvā sabbaŋ kathesi. “Raññā sampaţicchitan’ ti vutte ‘sampaţicchi, devā’ ti āha.

Athassa paņđito kattabbayuttakaŋ sakkāraŋ karitvā taŋ mudupaccattharaņe suvaņņapañjare suţţhu sayāpetvā ‘kevaţţo mama mahosadhassa paņđitabhāvaŋ na jānāti maññe, ahaŋ na dānissa mantassa matthakaŋ pāpuņituŋ dassāmī’ ti cintetvā nagarato duggatakulāni nīharāpetvā bahi nivāsāpesi, raţţhajanapadadvāragāmesu samiddhāni issariyakulāni āharitvā antonagare nivāsāpesi, bahuŋ dhanadhaññaŋ kāresi. Cūļanibrahmadattopi kevaţţassa vacanaŋ gahetvā senangaparivuto gantvā ekaŋ khuddakanagaraŋ

parikkhipi. Kevaţţopi vuttanayeneva tattha (p. 6.238) pavisitvā taŋ rājānaŋ

saññāpetvā attano santakamakāsi. Dve senā ekato katvā tato aññaŋ

nagaraŋ rumbhati. Etenupāyena paţipāţiyā sabbāni tāni nagarāni gaņhi.

Evaŋ cūļanibrahmadatto kevaţţassa ovāde ţhito, ţhapetvā vedeharājānaŋ

sesarājāno sakalajambudīpe attano santake akāsi. Bodhisattassa pana upanikkhittakapurisā ‘cūļanibrahmadattena ettakāni nagarāni gahitāni, appamatto hotū’ ti niccaŋ sāsanaŋ pahiņiŋsu. Sopi tesaŋ ‘ahaŋ idha appamatto vasāmi, tumhepi anukkaņţhantā appamatto hutvā vasathā’ ti paţipesesi.

Cūļanibrahmadatto sattadivasasattamāsādhikehi sattasaŋvaccharehi videharajjaŋ vajjetvā sesaŋ sakalajambudīpe rajjaŋ gahetvā kevaţţaŋ āha– ‘ācariya, mithilāyaŋ videharajjaŋ gaņhāmā’ ti. ‘Mahārāja, mahosadhapaņđitassa

vasananagare rajjaŋ gaņhituŋ na sakkhissāma. So hi evaŋ ñāņasampanno

evaŋ upāyakusalo’ ti so vitthāretvā candamaņđalaŋ uţţhāpento viya mahosadhassa guņe kathesi. Ayañhi sayampi upāyakusalova, tasmā ‘mithilanagaraŋ nāma deva appamattakaŋ, sakalajambudīpe rajjaŋ amhākaŋ pahoti,

kiŋ no etenā’ ti upāyeneva rājānaŋ sallakkhāpesi. Sesarājānopi ‘mayaŋ

mithilarajjaŋ gahetvāva jayapānaŋ pivissāmā’ ti vadanti. Kevaţţo tepi nivāretvā ‘videharajjaŋ gahetvā kiŋ karissāma, sopi rājā amhākaŋ santakova,

tasmā nivattathā’ ti te upāyeneva bodhesi. Te tassa vacanaŋ sutvā nivattiŋsu. Mahāsattassa upanikkhittakapurisā sāsanaŋ pesayiŋsu ‘brahmadatto ekasatarājaparivuto mithilaŋ āgacchantova nivattitvā attano nagarameva gato’ ti. Sopi tesaŋ ‘ito paţţhāya tassa kiriyaŋ jānantū’ ti paţipesesi.

Brahmadattopi kevaţţena saddhiŋ ‘idāni kiŋ karissāmī’ ti mantetvā ‘jayapānaŋ pivissāmā’ ti vutte uyyānaŋ alankaritvā cāţisatesu cāţisahassesu

suraŋ ţhapetha, nānāvidhāni ca macchamaŋsādīni upanethā’ ti sevake āņāpesi. Upanikkhittakapurisā taŋ pavattiŋ paņđitassa ārocesuŋ. Te pana

‘visena suraŋ yojetvā rājāno māretukāmo’ ti na jāniŋsu. Mahāsatto pana

suvapotakassa santikā sutattā (p. 6.239) tathato jānitvā ‘nesaŋ surāpānadivasaŋ tathato jānitvā mama pesethā’ ti paţisāsanaŋ pesesi. Te tathā

kariŋsu.

Paņđito ‘mādise dharamāne ettakānaŋ rājūnaŋ maraņaŋ ayuttaŋ, avassayo nesaŋ bhavissāmī’ ti cintetvā sahajātaŋ yodhasahassaŋ pakkosāpetvā ‘sammā, cūļanibrahmadatto kira uyyānaŋ alankārāpetvā ekasatarājaparivuto suraŋ pātukāmo, tumhe tattha gantvā rājūnaŋ āsanesu paññattesu

kismiñci anisinneyeva “cūļanibrahmadattassa anantaraŋ mahārahaŋ

āsanaŋ amhākaŋ raññova dethā” ti vadantā gahetvā tesaŋ purisehi “tumhe

kassa purisā” ti vutte “videharājassā” ti vadeyyātha. Te tumhehi saddhiŋ

“mayaŋ sattadivasasattamāsādhikāni sattavassāni rajjaŋ gaņhantā ekadivasampi videharājānaŋ na passāma, kiŋ rājā nāmesa, gacchatha pariyante

āsanaŋ gaņhathā” ti vadantā kalahaŋ karissanti. Atha tumhe “ţhapetvā

brahmadattaŋ añño amhākaŋ rañño uttaritaro idha natthī” ti kalahaŋ

vađđhetvā amhākaŋ rañño āsanamattampi alabhantā “na dāni vo suraŋ

pātuŋ macchamaŋsaŋ khādituŋ dassāmā” ti nadantā vaggantā mahāghosaŋ karontā tesaŋ santāsaŋ janentā mahantehi leđđudaņđehi sabbacāţiyo bhinditvā macchamaŋsaŋ vippakiritvā aparibhogaŋ katvā javena

senāya antaraŋ pavisitvā devanagaraŋ paviţţhā asurā viya ulloļaŋ uţţhāpetvā “mayaŋ mithilanagare mahosadhapaņđitassa purisā, sakkontā amhe

gaņhathā” ti tumhākaŋ āgatabhāvaŋ jānāpetvā āgacchathā’ ti pesesi. Te

‘sādhū’ ti tassa vacanaŋ sampaţicchitvā vanditvā sannaddhapañcāvudhā

nikkhamitvā tattha gantvā nandanavanamiva alankata-uyyānaŋ pavisitvā

samussitasetacchatte ekasatarājapallanke ādiŋ katvā alankatappaţiyattaŋ

sirivibhavaŋ disvā mahāsattena vuttaniyāmeneva sabbaŋ katvā mahājanaŋ sankhobhetvā mithilābhimukhā pakkamiŋsu. Rājapurisāpi taŋ pavattiŋ tesaŋ rājūnaŋ ārocesuŋ. Cūļanibrahmadattopi ‘evarūpassa nāma me visa-yogassa antarāyo kato’ ti kujjhi. Rājānopi ‘amhākaŋ jayapānaŋ pātuŋ nādā-sī’ ti kujjhiŋsu. Balakāyāpi ‘mayaŋ amūlakaŋ suraŋ pātuŋ na labhimhā’ ti kujjhiŋsu.

Cūļanibrahmadatto (p. 6.240) te rājāno āmantetvā ‘etha, bho, mithilaŋ

gantvā videharājassa khaggena sīsaŋ chinditvā pādehi akkamitvā nisinnā

jayapānaŋ pivissāma, senaŋ gamanasajjaŋ karothā’ ti vatvā puna rahogato kevaţţassapi etamatthaŋ kathetvā ‘amhākaŋ evarūpassa mantassa antarā-yakaraŋ paccāmittaŋ gaņhissāma, ekasatarājūnaŋ aţţhārasa-akkhobhaņisa-nkhāya senāya parivutā gacchāma, etha, ācariyā’ ti āha. Brāhmaņo attano paņđitabhāvena cintesi ‘mahosadhapaņđitaŋ jinituŋ nāma na sakkā, amhā-kaŋyeva lajjitabbaŋ bhavissati, nivattāpessāmi nan’ ti. Atha naŋ evamāha–

‘mahārāja, na esa videharājassa thāmo, mahosadhapaņđitassa saŋvidhānametaŋ, mahānubhāvo panesa, tena rakkhitā mithilā sīharakkhitaguhā viya

na sakkā kenaci gahetuŋ, kevalaŋ amhākaŋ lajjanakaŋ bhavissati, alaŋ

tattha gamanenā’ ti. Rājā pana khattiyamānena issariyamadena matto hutvā

‘kiŋ so karissatī’ ti vatvā ekasatarājaparivuto aţţhārasa-akkhobhaņisankhāya

senāya saddhiŋ nikkhami. Kevaţţopi attano kathaŋ gaņhāpetuŋ asakkonto

‘rañño paccanīkavutti nāma ayuttā’ ti tena saddhiŋyeva nikkhami. Tepi

yodhā ekaratteneva mithilaŋ patvā attanā katakiccaŋ paņđitassa kathayiŋsu. Paţhamaŋ upanikkhittakapurisāpissa sāsanaŋ pahiņiŋsu. ‘Cūļani-brahmadatto “videharājānaŋ gaņhissāmī” ti ekasatarājaparivuto āgacchati, paņđito appamatto hotu, ajja asukaţţhānaŋ nāma āgato, ajja asukaţţhānaŋ, ajja nagaraŋ pāpuņissatī’ ti paņđitassa nibaddhaŋ pesentiyeva. Taŋ sutvā mahāsatto appamatto ahosi. Videharājā pana ‘brahmadatto kira imaŋ nagaraŋ gahetuŋ āgacchatī’ ti paramparaghosena assosi.

Atha brahmadatto aggapadoseyeva ukkāsatasahassena dhāriyamānena

āgantvā sakalanagaraŋ parivāresi. Atha naŋ hatthipākārarathapākārādīhi

parikkhipāpetvā tesu tesu ţhānesu balagumbaŋ ţhapesi. Manussā unnādentā apphoţentā seļentā naccantā gajjantā

tajjentā mahāghosaŋ karontā aţţhaŋsu. Dīpobhāsena ceva alankārobhāsena ca sakalasattayojanikā mithilā ekobhāsā ahosi. Hatthi-assarathatūriyānaŋ (p. 6.241) saddena pathaviyā bhijjanakālo viya ahosi. Cattāro paņđitā

ulloļasaddaŋ sutvā ajānantā rañño santikaŋ gantvā ‘mahārāja, ulloļasaddo

jāto, na kho pana mayaŋ jānāma, kiŋ nāmetaŋ, vīmaŋsituŋ vaţţatī’ ti

āhaŋsu. Taŋ sutvā rājā ‘cūļanibrahmadatto nu kho āgato bhaveyyā’ ti sīhapañjaraŋ vivaritvā olokento tassāgamanabhāvaŋ ñatvā bhītatasito ‘natthi

amhākaŋ jīvitaŋ, sabbe no jīvitakkhayaŋ pāpessatī’ ti tehi saddhiŋ sallapanto nisīdi. Mahāsatto pana tassāgatabhāvaŋ ñatvā sīho viya achambhito

sakalanagare ārakkhaŋ saŋvidahitvā ‘rājānaŋ assāsessāmī’ ti rājanivesanaŋ abhiruhitvā ekamantaŋ aţţhāsi. Rājā taŋ disvāva paţiladdhassāso

hutvā ‘ţhapetvā mama puttaŋ mahosadhapaņđitaŋ añño maŋ imamhā

dukkhā mocetuŋ samattho nāma natthī’ ti cintetvā tena saddhiŋ sallapanto āha–

590. ‘Pañcālo sabbasenāya, brahmadattoyamāgato;

sāyaŋ pañcāliyā senā, appameyyo mahosadha.

591. ‘Vīthimatī pattimatī, sabbasangāmakovidā;

ohārinī saddavatī, bherisankhappabodhanā.

592. ‘Lohavijjālankārābhā, dhajinī vāmarohinī;

sippiyehi susampannā, sūrehi suppatiţţhitā.

593. ‘Dasettha paņđitā āhu, bhūripaññā rahogamā;

mātā ekādasī rañño, pañcāliyaŋ pasāsati.

594. ‘Athetthekasataŋ khatyā, anuyantā yasassino;

acchinnaraţţhā byathitā, pañcāliyaŋ vasaŋ gatā.

595. ‘Yaŋvadā takkarā rañño, akāmā piyabhāņino;

pañcālamanuyāyanti, akāmā vasino gatā.

596. ‘Tāya senāya mithilā, tisandhiparivāritā;

rājadhānī videhānaŋ, samantā parikhaññati.

597. ‘Uddhaŋ (p. 6.242) tārakajātāva, samantā parivāritā;

mahosadha vijānāhi, kathaŋ mokkho bhavissatī’ ti.

Tattha sabbasenāyāti sabbāya ekasatarājanāyikāya aţţhārasa-akkhobhaņi-sankhāya senāya saddhiŋ āgato kira, tātāti vadati. Pañcāliyāti pañcālarañño santakā. Vīthimatīti vīthiyā ānīte dabbasambhāre gahetvā vicarantena vađđhakigaņena samannāgatā. Pattimatīti padasañcarena balakāyena sama-nnāgatā. Sabbasangāmakovidāti sabbasangāme kusalā. Ohārinīti parase-nāya antaraŋ pavisitvā apaññāyantāva parasīsaŋ āharituŋ samatthā. Sadda-vatīti dasahi saddehi avivittā. Bherisankhappabodhanāti ‘etha yātha yujjha-thā’ ti-ādīni tattha vacībhedena jānāpetuŋ na sakkā, tādisāni panettha kiccāni bherisankhasaddeheva bodhentīti bherisankhappabodhanā. Lohavijjā-lankārābhāti ettha lohavijjāti lohasippāni. Sattaratanapaţimaņđitānaŋ kava-cacammajālikāsīsakareņikādīnaŋ etaŋ nāmaŋ. Alankārāti rājamahāmattā-dīnaŋ alankārā. Tasmā lohavijjāhi ceva alankārehi ca bhāsatīti lohavijjālankā-rābhāti ayamettha attho. Dhajinīti suvaņņādipaţimaņđitehi nānāvatthasamu-jjalehi rathādīsu samussitadhajehi samannāgatā. Vāmarohinīti hatthī ca asse ca ārohantā vāmapassena ārohanti, tena ‘vāmarohinī’ ti vuccanti, tehi sama-nnāgatā, aparimitahatthi-assasamākiņņāti attho. Sippiyehīti hatthisippa-assa-sippādīsu aţţhārasasu sippesu nipphattiŋ pattehi suţţhu samannāgatā susa-mākiņņā. Sūrehīti tāta, esā kira senā sīhasamānaparakkamehi sūrayodhehi suppatiţţhitā.

Āhūti dasa kirettha senāya paņđitāti vadanti. Bhūripaññāti pathavisamāya vipulāya paññāya samannāgatā. Rahogamāti raho gamanasīlā raho nisīditvā mantanasīlā. Te kira ekāhadvīhaŋ cintetuŋ labhantā pathaviŋ parivattetuŋ ākāse gaņhituŋ samatthā. Ekādasīti tehi (p. 6.243) kira paņđitehi atirekatara-paññā pañcālarañño mātā. Sā tesaŋ ekādasī hutvā pañcāliyaŋ senaŋ pasā-sati anusāsati.

Ekadivasaŋ kireko puriso ekaŋ taņđulanāļiñca puţakabhattañca kahāpa-ņasahassañca gahetvā ‘nadiŋ tarissāmī’ ti otiņņo nadimajjhaŋ patvā tarituŋ asakkonto tīre ţhite manusse evamāha– ‘ambho, mama hatthe ekā taņđula-nāļi puţakabhattaŋ kahāpaņasahassañca atthi, ito yaŋ mayhaŋ ruccati, taŋ dassāmi. Yo sakkoti, so maŋ uttāretū’ ti. Atheko thāmasampanno puriso gāļhaŋ nivāsetvā nadiŋ ogāhetvā taŋ hatthe gahetvā paratīraŋ uttāretvā ‘dehi me dātabban’ ti āha. ‘So taņđulanāļiŋ vā puţakabhattaŋ vā gaņhāhī’ ti . ‘Samma, ahaŋ jīvitaŋ agaņetvā taŋ uttāresiŋ, na me etehi attho, kahā-paņaŋ me dehī’ ti. Ahaŋ ‘ito mayhaŋ yaŋ ruccati, taŋ dassāmī’ ti avacaŋ, idāni mayhaŋ yaŋ ruccati, taŋ dammi, icchanto gaņhāti. So samīpe ţhitassa ekassa kathesi. Sopi taŋ ‘esa attano ruccanakaŋ tava deti, gaņhā’ ti āha. So ‘ahaŋ na gaņhissāmī’ ti taŋ ādāya vinicchayaŋ gantvā vinicchayāmaccānaŋ ārocesi. Tepi sabbaŋ sutvā tathevāhaŋsu. So tesaŋ vinicchayena atuţţho rañño santikaŋ gantvā tamatthaŋ ārocesi. Rājāpi vinicchayāmacce pakkosā-petvā tesaŋ santike ubhinnaŋ vacanaŋ sutvā vinicchinituŋ ajānanto attano jīvitaŋ pahāya nadiŋ otiņņaŋ parajjāpesi.

Tasmiŋ khaņe rañño mātā calākadevī nāma avidūre nisinnā ahosi. Sā

rañño dubbinicchitabhāvaŋ ñatvā ‘tāta, imaŋ ađđaŋ ñatvāva suţţhu vinicchitan’ ti āha. ‘Amma, ahaŋ ettakaŋ jānāmi. Sace tumhe uttaritaraŋ

jānātha, tumheva vinicchinathā’ ti. Sā ‘evaŋ karissāmī’ ti vatvā taŋ purisaŋ

pakkosāpetvā ‘ehi, tāta, tava hatthagatāni tīņipi bhūmiyaŋ ţhapehī’ ti paţipāţiyā ţhapāpetvā ‘tāta, tvaŋ udake vuyhamāno imassa kiŋ kathesī’ ti

pucchitvā ‘idaŋ nāmayye’ ti vutte ‘tena hi tava ruccanakaŋ gaņhā’ ti āha. So

sahassatthavikaŋ gaņhi. Atha naŋ sā thokaŋ gatakāle pakkosāpetvā ‘tāta,

sahassaŋ te ruccatī’ ti pucchitvā ‘āma, ruccatī’ ti vutte ‘tāta, tayā “ito (p. 6.244)

yaŋ mayhaŋ ruccati, taŋ dassāmī” ti imassa vuttaŋ, na vuttan’ ti pucchitvā

‘vuttaŋ devī’ ti vutte ‘tena hi imaŋ sahassaŋ etassa dehī’ ti vatvā dāpesi. So

rodanto paridevanto adāsi. Tasmiŋ khaņe rājā amaccā ca tussitvā sādhukāraŋ pavattayiŋsu. Tato paţţhāya tassā paņđitabhāvo sabbattha pākaţo

jāto. Taŋ sandhāya videharājā ‘mātā ekādasī rañño’ ti āha.

Khatyāti khattiyā. Acchinnaraţţhāti cūļanibrahmadattena acchinditvā gahi-taraţţhā. Byathitāti maraņabhayabhītā aññaŋ gahetabbagahaņaŋ apassantā.

Pañcāliyaŋ vasaŋ gatāti etassa pañcālarañño vasaŋ gatāti attho. Sāmivacanatthe hi etaŋ upayogavacanaŋ. Yaŋvadā takkarāti yaŋ mukhena

vadanti, taŋ rañño kātuŋ sakkontāva. Vasino gatāti pubbe sayaŋvasino

idāni panassa vasaŋ gatāti attho. Tisandhīti paţhamaŋ hatthipākārena parikkhittā, tato rathapākārena, tato assapākārena, tato yodhapattipākārena parikkhittāti imehi catūhi sankhepehi tisandhīhi parivāritā. Hatthirathānañhi

antaraŋ eko sandhi, ratha-assānaŋ antaraŋ eko sandhi, assapattīnaŋ

antaraŋ eko sandhi. Parikhaññatīti khanīyati. Imañhi idāni uppāţetvā gaņhitukāmā viya samantato khananti. Uddhaŋ tārakajātāvāti tāta, yāya senāya

samantā parivāritā, sā anekasatasahassadaņđadīpikāhi uddhaŋ tārakajātā

viya khāyati. Vijānāhīti tāta mahosadhapaņđita, avīcito yāva bhavaggā añño tayā sadiso upāyakusalo paņđito nāma natthi, paņđitabhāvo nāma evarūpesu ţhānesu paññāyati, tasmā tvameva jānāhi, kathaŋ amhākaŋ ito dukkhā pamokkho bhavissatīti.

Imaŋ rañño kathaŋ sutvā mahāsatto cintesi ‘ayaŋ rājā ativiya maraņabhayabhīto, gilānassa kho pana vejjo paţisaraņaŋ, chātassa bhojanaŋ, pipāsitassa pānīyaŋ, imassapi maŋ ţhapetvā aññaŋ paţisaraņaŋ natthi, assāsessāmi nan’ ti. Atha mahāsatto manosilātale nadanto sīho viya ‘mā bhāyi,

mahārāja, rajjasukhaŋ anubhava, ahaŋ leđđuŋ

Gahetvā (p. 6.245) kākaŋ viya, dhanuŋ gahetvā makkaţaŋ viya ca, imaŋ aţţhārasa-akkhobhaņisankhaŋ senaŋ udare bandhasāţakānampi assāmikaŋ katvā palāpessāmī’ ti vatvā navamaŋ gāthamāha–

598. ‘Pāde deva pasārehi, bhuñja kāme ramassu ca;

hitvā pañcāliyaŋ senaŋ, brahmadatto palāyitī’ ti.

Tassattho– ‘deva, tvaŋ yathāsukhaŋ attano rajjasukhasankhāte te pāde pasārehi, pasārento ca sangāme cittaŋ akatvā bhuñja, kāme ramassu ca, esa brahmadatto imaŋ senaŋ chađđetvā palāyissatī’ ti.

Evaŋ paņđito rājānaŋ samassāsetvā vanditvā rājanivesanā nikkhamitvā

nagare chaņabheriŋ carāpetvā nāgare āha– ‘ambho, tumhe mā cintayittha,

sattāhaŋ mālāgandhavilepanapānabhojanādīni sampādetvā chaņakīļaŋ

paţţhapetha. Tattha tattha manussā yathārūpaŋ mahāpānaŋ pivantu,

gandhabbaŋ karontu, vādentu vaggantu seļentu nadantu naccantu gāyantu apphoţentu, paribbayo pana vo mama santakova hotu, ahaŋ mahosadhapa-ņđito nāma, passissatha me ānubhāvan’ ti. Te tathā kariŋsu. Tadā gītavāditā-disaddaŋ bahinagare ţhitā suņanti, cūļadvārena manussā nagaraŋ pavi-santi. Ṭhapetvā paţisattuŋ diţţhaŋ diţţhaŋ na gaņhanti, tasmā sañcāro na chijjati, nagaraŋ paviţţhamanussā chaņakīļanissitaŋ janaŋ passanti.

Cūļanibrahmadattopi nagare kolāhalaŋ sutvā amacce evamāha– ‘ambho,

amhesu aţţhārasa-akkhobhaņiyā senāya nagaraŋ parivāretvā ţhitesu nagaravāsīnaŋ bhayaŋ vā sārajjaŋ vā natthi, ānanditā somanassappattā apphoţenti nadanti seļenti naccanti gāyanti, kiŋ nāmetan’ ti? Atha naŋ upanikkhittakapurisā musāvādaŋ katvā evamāhaŋsu ‘deva, mayaŋ ekena kammena

cūļadvārena nagaraŋ pavisitvā chaņanissitaŋ mahājanaŋ disvā pucchimhā

“ambho, sakalajambudīparājāno āgantvā tumhākaŋ nagaraŋ parikkhipitvā

ţhitā, tumhe pana atipamattā, kiŋ nāmetan” ti? Te evamāhaŋsu “ambho,

amhākaŋ rañño kumārakāle eko manoratho ahosi sakalajambudīparājūhi

nagare parivārite chaņaŋ karissāmīti, tassa ajja manoratho matthakaŋ patto, tasmā chaņabheriŋ carāpetvā sayaŋ mahātale mahāpānaŋ pivatī”‘ ti.

Rājā (p. 6.246) tesaŋ kathaŋ sutvā kujjhitvā senaŋ āņāpesi– ‘bhonto,

gacchatha, khippaŋ ito cito ca nagaraŋ avattharitvā parikhaŋ bhinditvā

pākāraŋ maddantā dvāraţţālake bhindantā nagaraŋ pavisitvā sakaţehi

kumbhaņđāni viya mahājanassa sīsāni gaņhatha, videharañño sīsaŋ āharathā’ ti. Taŋ sutvā sūrayodhā nānāvudhahatthā dvārasamīpaŋ gantvā paņđitassa purisehi sakkharavālukakalalasiñcanapāsāņapatanādīhi upaddutā paţikkamanti. ‘Pākāraŋ bhindissāmā’ ti parikhaŋ otiņņepi antaraţţālakesu ţhitā

ususattitomarādīhi vijjhantā mahāvināsaŋ pāpenti. Paņđitassa yodhā cūļanibrahmadattassa yodhe hatthavikārādīni dassetvā nānappakārehi akkosanti

paribhāsanti tajjenti. ‘Tumhe kilamantā bhattaŋ alabhantā thokaŋ pivissatha khādissathā’ ti surāpiţţhakāni ceva macchamaŋsasūlāni ca pasāretvā sayameva pivanti khādanti, anupākāre cankamanti. Itare kiñci kātuŋ asa-kkontā cūļanibrahmadattassa santikaŋ gantvā ‘deva, ţhapetvā iddhimante aññehi niddharituŋ na sakkā’ ti vadiŋsu.

Rājā catupañcāhaŋ vasitvā gahetabbayuttakaŋ apassanto kevaţţaŋ

pucchi ‘ācariya, nagaraŋ gaņhituŋ na sakkoma, ekopi upasankamituŋ

samattho natthi, kiŋ kātabban’ ti. Kevaţţo ‘hotu, mahārāja, nagaraŋ nāma

bahi-udakaŋ hoti, udakakkhayena naŋ gaņhissāma, manussā udakena kilamantā dvāraŋ vivarissantī’ ti āha. So ‘attheso upāyo’ ti sampaţicchi. Tato

paţţhāya udakaŋ pavesetuŋ na denti. Paņđitassa upanikkhittakapurisā

paņņaŋ likhitvā kaņđe bandhitvā taŋ pavattiŋ pesesuŋ. Tenapi paţhama-meva āņattaŋ ‘yo yo kaņđe paņņaŋ passati, so so me āharatū’ ti. Atheko puriso taŋ disvā paņđitassa dassesi. So taŋ pavattiŋ ñatvā ‘na me paņđita-bhāvaŋ jānantī’ ti saţţhihatthaŋ veļuŋ dvidhā phāletvā parisuddhaŋ sodhā-petvā puna ekato katvā cammena bandhitvā upari kalalena makkhetvā hima-vantato iddhimantatāpasehi ānītaŋ kudrūsakumudabījaŋ pokkharaņitīre kala-lesu ropāpetvā upari veļuŋ ţhapāpetvā udakassa pūrāpesi. Ekaratteneva vađđhitvā pupphaŋ veļumatthakato uggantvā ratanamattaŋ aţţhāsi.

Atha (p. 6.247) naŋ uppāţetvā ‘idaŋ cūļanibrahmadattassa dethā’ ti attano

purisānaŋ dāpesi. Te tassa daņđakaŋ valayaŋ katvā ‘ambho, brahmadattassa pādamūlikā chātakena mā marittha, gaņhathetaŋ uppalaŋ piļandhitvā

daņđakaŋ kucchipūraŋ khādathā’ ti vatvā khipiŋsu. Tameko paņđitassa upanikkhittakapuriso uţţhāya gaņhi, atha taŋ rañño santikaŋ āharitvā ‘passatha,

deva, imassa daņđakaŋ, na no ito pubbe evaŋ dīghadaņđako diţţhapubbo’ ti

vatvā ‘minatha nan’ ti vutte paņđitassa purisā saţţhihatthaŋ daņđakaŋ asītihatthaŋ katvā miniŋsu. Puna raññā ‘katthetaŋ jātan’ ti vutte eko musāvādaŋ katvā evamāha– ‘deva, ahaŋ ekadivasaŋ pipāsito hutvā “suraŋ pivissāmī” ti cūļadvārena nagaraŋ paviţţho, nāgarānaŋ udakakīļatthāya kataŋ

mahāpokkharaņiŋ passiŋ, mahājano nāvāya nisīditvā pupphāni gaņhāti.

Tattha idaŋ tīrappadese jātaŋ, gambhīraţţhāne jātassa pana daņđako sata-hattho bhavissatī’ ti.

Taŋ sutvā rājā kevaţţaŋ āha– ‘ācariya, na sakkā udakakkhayena idaŋ

gaņhituŋ, harathekaŋ upāyan’ ti. ‘Tena hi, deva, dhaññakkhayena gaņhissāma, nagaraŋ nāma bahidhaññaŋ hotī’ ti. Evaŋ hotu ācariyāti, paņđito

purimanayeneva taŋ pavattiŋ ñatvā ‘na me kevaţţabrāhmaņo paņđitabhāvaŋ jānātī’ ti anupākāramatthake kalalaŋ katvā vīhiŋ tattha ropāpesi.

Bodhisattānaŋ adhippāyo nāma samijjhatīti vīhī ekaratteneva vuţţhāya pākāramatthake nīlā hutvā paññāyanti. Taŋ disvā cūļanibrahmadatto ‘ambho,

kimetaŋ pākāramatthake nīlaŋ hutvā paññāyatī’ ti pucchi. Paņđitassa upanikkhittakapuriso rañño vacanaŋ mukhato jivhaŋ luñcanto viya gahetvā ‘deva,

gahapatiputto mahosadhapaņđito anāgatabhayaŋ disvā pubbeva raţţhato

dhaññaŋ āharāpetvā koţţhāgārādīni pūrāpetvā sesadhaññaŋ pākārapasse

nikkhipāpesi. Te kira vīhayo ātapena sukkhantā vassena tementā tattheva sassaŋ janesuŋ. Ahaŋ ekadivasaŋ ekena kammena cūļadvārena pavisitvā pākāramatthake vīhirāsito vīhiŋ hatthena gahetvā vīthiyaŋ chađđente passiŋ. Atha te maŋ parihāsantā “chātosi maññe, vīhiŋsāţakadasante (p. 6.248) bandhitvā tava gehaŋ haritvā koţţetvā pacāpetvā bhuñjāhī” ti vadiŋsū’ ti āro-cesi.

Taŋ sutvā rājā kevaţţaŋ ‘ācariya, dhaññakkhayenapi gaņhituŋ na sakkā,

ayampi anupāyo’ ti āha. ‘Tena hi, deva, dārukkhayena gaņhissāma, nagaraŋ

nāma bahidārukaŋ hotī’ ti. ‘Evaŋ hotu, ācariyā’ ti. Paņđito purimanayeneva

taŋ pavattiŋ ñatvā pākāramatthake vīhiŋ atikkamitvā paññāyamānaŋ dārurāsiŋ kāresi. Paņđitassa manussā cūļanibrahmadattassa purisehi saddhiŋ

parihāsaŋ karontā ‘sace chātattha, yāgubhattaŋ pacitvā bhuñjathā’ ti mahantamahantāni dārūni khipiŋsu. Rājā ‘pākāramatthakena dārūni paññāyanti,

kimetan’ ti pucchitvā ‘deva, gahapatiputto kira mahosadhapaņđito anāgatabhayaŋ disvā dārūni āharāpetvā kulānaŋ pacchāgehesu ţhapāpetvā atirekāni pākāraŋ nissāya ţhapāpesī’ ti upanikkhittakānaññeva santikā vacanaŋ

sutvā kevaţţaŋ āha– ‘ācariya, dārukkhayenapi na sakkā amhehi gaņhituŋ,

āharathekaŋ upāyan’ ti. ‘Mā cintayittha, mahārāja, añño upāyo atthī’ ti. ‘Ācariya, kiŋ upāyo nāmesa, nāhaŋ tava upāyassa antaŋ passāmi, na sakkā

amhehi vedehaŋ gaņhituŋ, amhākaŋ nagarameva gamissāmā’ ti. ‘Deva,

“cūļanibrahmadatto ekasatakhattiyehi saddhiŋ vedehaŋ gaņhituŋ nāsakkhī”ti amhākaŋ lajjanakaŋ bhavissati, kiŋ pana mahosadhova paņđito, ahampi

paņđitoyeva, ekaŋ lesaŋ karissāmī’ ti. ‘Kiŋ leso nāma, ācariyā’ ti.

‘Dhammayuddhaŋ nāma karissāma, devā’ ti. ‘Kimetaŋ dhammayuddhaŋ

nāmā’ ti? ‘Mahārāja na senā yujjhissanti, dvinnaŋ pana rājūnaŋ dve paņđitā

ekaţţhāne bhavissanti. Tesu yo vandissati, tassa parājayo bhavissati. Mahosadho pana imaŋ mantaŋ na jānāti, ahaŋ mahallako, so daharo, maŋ

disvāva vandissati, tadā videho parājito nāma bhavissati, atha mayaŋ

videhaŋ parājetvā attano nagarameva gamissāma, evaŋ no lajjanakaŋ na bhavissati. Idaŋ dhammayuddhaŋ nāmā’ ti.

Paņđito tampi rahassaŋ purimanayeneva ñatvā ‘sace kevaţţassa para-jjāmi, nāhaŋ paņđitosmī’ ti cintesi. Cūļanibrahmadattopi ‘sobhano, ācariya, upāyo’ ti vatvā ‘sve dhammayuddhaŋ bhavissati, dvinnampi paņđitānaŋ dhammena (p. 6.249) jayaparājayo bhavissati. Yo dhammayuddhaŋ na kari-ssati, sopi parājito nāma bhavissatī’ ti paņņaŋ likhāpetvā cūļadvārena vede-hassa pesesi. Taŋ sutvā vedeho paņđitaŋ pakkosāpetvā tamatthaŋ ācikkhi.

Taŋ pavattiŋ sutvā paņđito ‘sādhu, deva, sve pātova pacchimadvāre

dhammayuddhamaņđalaŋ sajjessanti, “dhammayuddhamaņđalaŋ āgacchatū” ti pesethā’ ti āha. Taŋ sutvā rājā āgatadūtasseva hatthe paņņakaŋ adāsi. Paņđito punadivase ‘kevaţţasseva parājayo hotū’ ti pacchimadvāre dhamma-yuddhamaņđalaŋ sajjāpesi. Tepi kho ekasatapurisā ‘ko jānāti, kiŋ bhavissa-tī’ ti paņđitassa ārakkhatthāya kevaţţaŋ parivārayiŋsu. Tepi ekasatarājāno dhammayuddhamaņđalaŋ gantvā pācīnadisaŋ olokentā aţţhaŋsu, tathā kevaţţabrāhmaņopi.

Bodhisatto pana pātova gandhodakena nhatvā satasahassagghanakaŋ

kāsikavatthaŋ nivāsetvā sabbālankārapaţimaņđito nānaggarasabhojanaŋ

bhuñjitvā mahantena parivārena rājadvāraŋ gantvā ‘pavisatu me putto’ ti

vutte pavisitvā rājānaŋ vanditvā ekamantaŋ ţhatvā ‘kuhiŋ gamissasi,

tātā’ ti vutte ‘dhammayuddhamaņđalaŋ gamissāmī’ ti āha. ‘Kiŋ laddhuŋ

vaţţatī’ ti? ‘Deva, kevaţţabrāhmaņaŋ maņiratanena vañcetukāmomhi, aţţhavankaŋ maņiratanaŋ laddhuŋ vaţţatī’ ti. ‘Gaņha, tātā’ ti. So taŋ gahetvā

rājānaŋ vanditvā rājanivesanā otiņņo sahajātehi yodhasahassehi parivuto

navutikahāpaņasahassagghanakaŋ setasindhavayuttaŋ rathavaramāruyha

pātarāsavelāya dvārasamīpaŋ pāpuņi. Kevaţţo pana ‘idāni āgamissati,

idāni āgamissatī’ ti tassāgamanaŋ olokentoyeva aţţhāsi, olokanena dīghagī-vataŋ patto viya ahosi, sūriyatejena sedā muccanti. Mahāsattopi mahāparivā-ratāya mahāsamuddo viya ajjhottharanto kesarasīho viya achambhito vigata-lomahaŋso dvāraŋ vivarāpetvā nagarā nikkhamma rathā oruyha sīho viya vijambhamāno pāyāsi. Ekasatarājānopi tassa rūpasiriŋ disvā ‘esa kira siriva-đđhanaseţţhiputto mahosadhapaņđito paññāya sakalajambudīpe adutiyo’ ti ukkuţţhisahassāni pavattayiŋsu.

Sopi marugaņaparivuto viya sakko anomena sirivibhavena taŋ maņira-tanaŋ hatthena gahetvā kevaţţābhimukho agamāsi. Kevaţţopi taŋ disvāva (p. 6.250) sakabhāvena saņţhātuŋ asakkonto paccuggamanaŋ katvā evamāha–

‘paņđita mahosadha, mayaŋ dve paņđitā, amhākaŋ tumhe nissāya ettakaŋ

kālaŋ vasantānaŋ tumhehi paņņākāramattampi na pesitapubbaŋ, kasmā

evamakatthā’ ti? Atha naŋ mahāsatto ‘paņđita, tumhākaŋ anucchavikaŋ

paņņākāraŋ olokentā ajja mayaŋ imaŋ maņiratanaŋ labhimhā, handa, imaŋ maņiratanaŋ gaņhatha, evarūpaŋ nāma aññaŋ maņiratanaŋ natthī’ ti āha.

So tassa hatthe jalamānaŋ maņiratanaŋ disvā ‘dātukāmo me bhavissatī’ ti

cintetvā ‘tena hi, paņđita, dehī’ ti hatthaŋ pasāresi. Mahāsatto ‘gaņhāhi, ācariyā’ ti khipitvā pasāritahatthassa angulīsu pātesi. Brāhmaņo garuŋ maņiratanaŋ angulīhi dhāretuŋ nāsakkhi. Maņiratanaŋ parigaļitvā mahāsattassa

pādamūle pati. Brāhmaņo lobhena ‘gaņhissāmi nan’ ti tassa pādamūle oņato

ahosi. Athassa mahāsatto uţţhātuŋ adatvā ekena hatthena khandhaţţhike,

ekena piţţhikacchāyaŋ gahetvā ‘uţţhetha ācariya, uţţhetha ācariya, ahaŋ atidaharo tumhākaŋ nattumatto, mā maŋ vandathā’ ti vadanto aparāparaŋ

katvā mukhaŋ bhūmiyaŋ ghaŋsitvā lohitamakkhitaŋ katvā ‘andhabāla,

tvaŋ mama santikā vandanaŋ paccāsīsasī’ ti gīvāyaŋ gahetvā khipi. So usa-bhamatte ţhāne patitvā uţţhāya palāyi. Maņiratanaŋ pana mahāsattassa manussāyeva gaņhiŋsu.

Bodhisattassa pana ‘uţţhetha ācariya, uţţhetha ācariya, mā maŋ vandathā’ti vacīghoso sakalaparisaŋ chādetvā aţţhāsi. ‘Kevaţţabrāhmaņo mahosadhassa pāde vandatī’ ti purisāpissa ekappahāreneva unnādādīni akaŋsu.

Brahmadattaŋ ādiŋ katvā sabbepi te rājāno kevaţţaŋ mahāsattassa pāda-mūle oņataŋ addasaŋsuyeva. Te ‘amhākaŋ paņđitena mahosadho vandito, idāni parājitamhā, na no jīvitaŋ dassatī’ ti attano attano asse abhiruhitvā utta-rapañcālābhimukhā palāyituŋ ārabhiŋsu. Te palāyante disvā bodhisattassa purisā ‘cūļanibrahmadatto ekasatakhattiye gahetvā palāyatī’ ti puna ukkuţţhi-makaŋsu. Taŋ sutvā te rājāno maraņabhayabhītā bhiyyosomattāya palā-yantā senangaŋ bhindiŋsu. Bodhisattassa purisāpi nadantā vaggantā suţţhu-taraŋ kolāhalamakaŋsu (p. 6.251). Mahāsatto senangaparivuto nagarameva pāvisi. Cūļanibrahmadattassa senāpi tiyojanamattaŋ pakkhandi.

Kevaţţo assaŋ abhiruyha nalāţe lohitaŋ puñchamāno senaŋ patvā assapiţţhiyaŋ nisinnova ‘bhonto mā palāyatha, bhonto mā palāyatha, nāhaŋ

gahapatiputtaŋ vandāmi, tiţţhatha tiţţhathā’ ti āha. Senā asaddahantā

aţţhatvā āgacchantaŋ kevaţţaŋ akkosantā paribhāsantā ‘pāpadhamma

duţţhabrāhmaņa, “dhammayuddhaŋ nāma karissāmī” ti vatvā nattumattaŋ

appahontampi vandati, natthi tava kattabban’ ti kathaŋ asuņantā viya gaccha-nteva. So vegena gantvā senaŋ pāpuņitvā ‘bhonto vacanaŋ saddahatha mayhaŋ, nāhaŋ taŋ vandāmi, maņiratanena maŋ vañcesī’ ti sabbepi te rājāno nānākāraņehi sambodhetvā attano kathaŋ gaņhāpetvā tathā bhinnaŋ senaŋ paţinivattesi. Sā pana tāva mahatī senā sace ekekapaŋsumuţţhiŋ vā ekekaleđđuŋ vā gahetvā nagarābhimukhā khipeyya, parikhaŋ pūretvā pākā-rappamāņā rāsi bhaveyya. Bodhisattānaŋ pana adhippāyo nāma samijjhati-yeva, tasmā ekopi paŋsumuţţhiŋ vā leđđuŋ vā nagarābhimukhaŋ khipanto nāma nāhosi. Sabbepi te nivattitvā attano attano khandhāvāraţţhānameva paccāgamiŋsu.

Rājā kevaţţaŋ pucchi ‘kiŋ karoma, ācariyā’ ti. ‘Deva, kassaci cūļadvārena

nikkhamituŋ adatvā sañcāraŋ chindāma, manussā nikkhamituŋ alabhantā

ukkaņţhitvā dvāraŋ vivarissanti, atha mayaŋ paccāmittaŋ gaņhissāmā’ ti.

Paņđito taŋ pavattiŋ purimanayeneva ñatvā cintesi ‘imesu ciraŋ idheva

vasantesu phāsukaŋ nāma natthi. Upāyeneva te palāpetuŋ vaţţatī’ ti. So

‘mantena te palāpessāmī’ ti ekaŋ mantakusalaŋ upadhārento anukevaţţaŋ

nāma brāhmaņaŋ disvā taŋ pakkosāpetvā ‘ācariya, amhākaŋ ekaŋ

kammaŋ niddharituŋ vaţţatī’ ti āha. ‘Kiŋ karoma, paņđita, vadehī’ ti. ‘Ācariya, tumhe anupākāre ţhatvā amhākaŋ manussānaŋ pamādaŋ oloketvā

antarantarā brahmadattassa manussānaŋ pūvamacchamaŋsādīni khipitvā

‘ambho, idañcidañca khādatha mā ukkaņţhatha, aññaŋ katipāhaŋ vasituŋ

vāyamatha, nagaravāsino pañjare baddhakukkuţā viya ukkaņţhitā nacirasseva vo dvāraŋ vivarissanti. Atha tumhe vedehañca duţţhagahapatiputtañca gaņhissathā’ ti vadeyyātha (p. 6.252). Amhākaŋ manussā taŋ kathaŋ

sutvā tumhe akkositvā tajjetvā brahmadattassa manussānaŋ passantānaññeva tumhe hatthapādesu gahetvā veļupesikādīhi paharantā viya hutvā

kese ohāretvā pañca cūļā gāhāpetvā iţţhakacuņņena okirāpetvā kaņavīramālaŋ kaņņe katvā katipayapahāre datvā piţţhiyaŋ rājiyo dassetvā pākāraŋ

āropetvā sikkāya pakkhipitvā yottena otāretvā ‘gaccha mantabhedaka, corā’ti cūļanibrahmadattassa manussānaŋ dassanti. Te taŋ rañño santikaŋ ānessanti. Rājā taŋ disvā ‘ko te aparādho’ ti pucchissati. Athassa evaŋ vadeyyātha ‘mahārāja, mayhaŋ pubbe yaso mahanto, gahapatiputto mantabhedako’ ti maŋ kujjhitvā rañño kathetvā sabbaŋ me vibhavaŋ acchindi, ‘ahaŋ

mama yasabhedakassa gahapatiputtassa sīsaŋ

gaņhāpessāmī’ ti tumhākaŋ manussānaŋ ukkaņţhitamocanena etesaŋ

ţhitānaŋ khādanīyaŋ vā bhojanīyaŋ vā demi. Ettakena maŋ porāņaveraŋ

hadaye katvā imaŋ byasanaŋ pāpesi. ‘Taŋ sabbaŋ tumhākaŋ manussā

jānanti, mahārājā’ ti nānappakārehi taŋ saddahāpetvā vissāse uppanne vadeyyātha ‘mahārāja, tumhe mamaŋ laddhakālato paţţhāya mā cintayittha.

Idāni vedehassa ca gahapatiputtassa ca jīvitaŋ natthi, ahaŋ imasmiŋ

nagare pākārassa thiraţţhānadubbalaţţhānañca parikhāyaŋ kumbhīlādīnaŋ atthiţţhānañca natthiţţhānañca jānāmi, na cirasseva vo nagaraŋ gahetvā dassāmī’ ti. Atha so rājā saddahitvā tumhākaŋ sakkāraŋ karissati, senāvāha-nañca paţicchāpessati. Athassa senaŋ vāļakumbhīlaţţhānesuyeva otāre-yyātha. Tassa senā kumbhīlabhayena na otarissati, tadā tumhe rājānaŋ upa-sankamitvā ‘tumhākaŋ senāya, deva, gahapatiputtena lañjo dinno, sabbe rājāno ca ācariyakevaţţañca ādiŋ katvā na kenaci lañjo aggahito nāma atthi. Kevalaŋ ete tumhe parivāretvā caranti, sabbe pana gahapatiputtassa santa-kāva, ahamekova tumhākaŋ puriso. Sace me na saddahatha, sabbe rājāno alankaritvā maŋ dassanāya āgacchantū’ ti pesetha. ‘Atha nesaŋ gahapatipu-ttena attano nāmarūpaŋ likhitvā dinnesu vatthālankārakhaggādīsu akkha-rāni disvā niţţhaŋ gaccheyyāthā’ ti vadeyyātha. So tathā katvā tāni (p. 6.253) disvā niţţhaŋ gantvā bhītatasito te rājāno uyyojetvā ‘idāni kiŋ karoma paņđi-tā’ ti tumhe pucchissati. Tamenaŋ tumhe evaŋ vadeyyātha ‘mahārāja, gaha-patiputto bahumāyo. Sace aññāni katipayadivasāni vasissatha, sabbaŋ vo senaŋ attano hatthagataŋ katvā tumhe gaņhissati. Tasmā papañcaŋ akatvā ajjeva majjhimayāmānantare assapiţţhiyaŋ nisīditvā palāyissāma, mā no parahatthe maraņaŋ hotū’ ti. So tumhākaŋ vacanaŋ sutvā tathā karissati. Tumhe tassa palāyanavelāya nivattitvā amhākaŋ manusse jānāpeyyāthāti.

Taŋ sutvā anukevaţţabrāhmaņo ‘sādhu paņđita, karissāmi te vacanan’ ti

āha. ‘Tena hi katipayapahāre sahituŋ vaţţatī’ ti. ‘Paņđita, mama jīvitañca

hatthapāde ca ţhapetvā sesaŋ attano rucivasena karohī’ ti. So tassa gehe

manussānaŋ sakkāraŋ kāretvā anukevaţţaŋ vuttanayena vippakāraŋ

pāpetvā yottena otāretvā brahmadattamanussānaŋ dāpesi. Atha te taŋ

gahetvā tassa dassesuŋ. Rājā taŋ vīmaŋsitvā saddahitvā sakkāramassa

katvā senaŋ paţicchāpesi. Sopi taŋ vāļakumbhīlaţţhānesuyeva otāreti.

Manussā kumbhīlehi khajjamānā aţţālakaţţhitehi manussehi ususattitomarehi vijjhiyamānā mahāvināsaŋ pāpuņanti. Tato paţţhāya koci bhayena upagantuŋ na sakkoti. Anukevaţţo rājānaŋ upasankamitvā ‘tumhākaŋ atthāya

yujjhanakā nāma natthi, sabbehi lañjo gahito, asaddahanto pakkosāpetvā

nivatthavatthādīsu akkharāni olokethā’ ti āha. Rājā tathā katvā sabbesaŋ

vatthādīsu akkharāni disvā ‘addhā imehi lañjo gahito’ ti niţţhaŋ gantvā ‘āca-riya, idāni kiŋ kattabban’ ti pucchitvā ‘deva, aññaŋ kātabbaŋ natthi. Sace papañcaŋ karissatha, gahapatiputto vo gaņhissati, ācariyakevaţţopi kevalaŋ nalāţe vaņaŋ katvā carati, lañjo pana etenapi gahito. Ayañhi maņiratanaŋ gahetvā tumhe tiyojanaŋ palāpesi, puna saddahāpetvā nivattesi, ayampi paribhindakova. Ekarattivāsopi mayhaŋ na ruccati, ajjeva majjhimayāmasa-manantare palāyituŋ vaţţati, maŋ ţhapetvā añño tava suhadayo nāma natthī’ ti vutte (p. 6.254) ‘tena hi ācariya tumheyeva me assaŋ kappetvā yāna-sajjaŋ karothā’ ti āha.

Brāhmaņo tassa nicchayena palāyanabhāvaŋ ñatvā ‘mā bhāyi, mahārājā’-ti assāsetvā bahi nikkhamitvā upanikkhittakapurisānaŋ ‘ajja rājā palāyissati, mā niddāyitthā’ ti ovādaŋ datvā rañño asso yathā ākađđhito suţţhutaraŋ palāyati, evaŋ avakappanāya kappetvā majjhimayāmasamanantare ‘kappito, deva, asso, velaŋ jānāhī’ ti āha. Rājā assaŋ abhiruhitvā palāyi. Anukeva-ţţopi assaŋ abhiruhitvā tena saddhiŋ gacchanto viya thokaŋ gantvā nivatto.

Avakappanāya kappita-asso ākađđhiyamānopi rājānaŋ gahetvā palāyi. Anukevaţţo senāya antaraŋ pavisitvā ‘cūļanibrahmadatto palāto’ ti ukkuţţhimakāsi. Upanikkhittakapurisāpi attano manussehi saddhiŋ upaghosiŋsu. Sesarājāno taŋ sutvā ‘mahosadhapaņđito dvāraŋ vivaritvā nikkhanto bhavissati,

na no dāni jīvitaŋ dassatī’ ti bhītatasitā upabhogaparibhogabhaņđānipi anoloketvā ito cito ca palāyiŋsu. Manussā ‘rājāno palāyantī’ ti suţţhutaraŋ upaghosiŋsu. Taŋ sutvā dvāraţţālakādīsu ţhitāpi unnādiŋsu apphoţayiŋsu. Iti

tasmiŋ khaņe pathavī viya bhijjamānā samuddo viya sankhubhito sakalanagaraŋ anto ca bahi ca ekaninnādaŋ ahosi. Aţţhārasa-akkhobhaņisankhā

manussā ‘mahosadhapaņđitena kira brahmadatto ekasatarājāno ca gahitā’ ti maraņabhayabhītā attano attano udarabaddhasāţakampi chađđetvā

palāyiŋsu. Khandhāvāraţţhānaŋ tucchaŋ ahosi. Cūļanibrahmadatto ekasate khattiye gahetvā attano nagarameva gato. Punadivase pana pātova

nagaradvārāni vivaritvā balakāyā nagarā nikkhamitvā mahāvilopaŋ disvā

‘kiŋ karoma, paņđitā’ ti mahāsattassa ārocayiŋsu. So āha– ‘etehi chađđitaŋ dhanaŋ amhākaŋ pāpuņāti, sabbesaŋ rājūnaŋ santakaŋ amhākaŋ rañño, detha, seţţhīnañca kevaţţabrāhmaņassa ca santakaŋ amhākaŋ āharatha, avasesaŋ pana nagaravāsino gaņhantū’ ti. Tesaŋ mahaggharatanabhaņđa-meva āharantānaŋ ađđhamāso vītivatto. Sesaŋ pana catūhi māsehi (p. 6.255) āhariŋsu. Mahāsatto anukevaţţassa mahantaŋ sakkāramakāsi. Tato paţţhāya ca kira mithilavāsino bahū hiraññasuvaņņā jātā. Brahmadattassapi tehi rājūhi saddhiŋ uttarapañcālanagare vasantassa ekavassaŋ atītaŋ.

Brahmadattassa yuddhaparājayakaņđaŋ niţţhitaŋ.

Suvakaņđaŋ

Athekadivasaŋ kevaţţo ādāse mukhaŋ olokento nalāţe vaņaŋ disvā ‘idaŋ

gahapatiputtassa kammaŋ, tenāhaŋ ettakānaŋ rājūnaŋ antare lajjāpito’ ti

cintetvā samuppannakodho hutvā ‘kadā nu khvassa piţţhiŋ passituŋ

samattho bhavissāmī’ ti cintento ‘attheso upāyo, amhākaŋ rañño dhītā

pañcālacandī nāma uttamarūpadharā devaccharāpaţibhāgā, taŋ videharañño dassāmā’ ti vatvā ‘vedehaŋ kāmena palobhetvā gilitabaļisaŋ viya

macchaŋ saddhiŋ mahosadhena ānetvā ubho te māretvā jayapānaŋ pivissāmā’ ti sanniţţhānaŋ katvā rājānaŋ upasankamitvā āha– ‘deva, eko manto

atthī’ ti. ‘Ācariya, tava mantaŋ nissāya udarabaddhasāţakassapi assāmino

jātamhā, idāni kiŋ karissasi, tuņhī hohī’ ti. ‘Mahārāja, iminā upāyena sadiso

añño natthī’ ti. ‘Tena hi bhaņāhī’ ti. ‘Mahārāja, amhehi dvīhiyeva ekato

bhavituŋ vaţţatī’ ti. ‘Evaŋ hotū’ ti. Atha naŋ brāhmaņo uparipāsādatalaŋ

āropetvā āha– ‘mahārāja, videharājānaŋ kilesena palobhetvā idhānetvā

saddhiŋ gahapatiputtena māressāmā’ ti. ‘Sundaro, ācariya, upāyo, kathaŋ

pana taŋ palobhetvā ānessāmā’ ti? ‘Mahārāja, dhītā vo pañchālacandī uttamarūpadharā, tassā rūpasampattiŋ cāturiyavilāsena kavīhi gītaŋ bandhāpetvā tāni kabbāni mithilāyaŋ gāyāpetvā “evarūpaŋ itthiratanaŋ alabhantassa videhanarindassa kiŋ rajjenā” ti tassa savanasaŋsaggeneva paţiba-ddhabhāvaŋ ñatvā ahaŋ tattha gantvā divasaŋ vavatthapessāmi. So mayi divasaŋ vavatthapetvā āgate gilitabaļiso viya maccho gahapatiputtaŋ gahetvā āgamissati, atha ne māressāmā’ ti.

Rājā tassa vacanaŋ sutvā tussitvā ‘sundaro upāyo, ācariya, evaŋ karissā-mā’ ti sampaţicchi. Taŋ pana mantaŋ cūļanibrahmadattassa sayanapālikā sāļikā (p. 6.256) sutvā paccakkhamakāsi. Rājā nipuņe kabbakāre pakkosā-petvā bahuŋ dhanaŋ datvā dhītaraŋ tesaŋ dassetvā ‘tātā, etissā rūpasa-mpattiŋ nissāya kabbaŋ karothā’ ti āha. Te atimanoharāni gītāni bandhitvā rājānaŋ sāvayiŋsu. Rājā tussitvā bahuŋ dhanaŋ tesaŋ adāsi. Kavīnaŋ santikā naţā sikkhitvā samajjamaņđale gāyiŋsu. Iti tāni vitthāritāni ahesuŋ.

Tesu manussānaŋ antare vitthāritattaŋ gatesu rājā gāyake pakkosāpetvā

āha– ‘tātā, tumhe mahāsakuņe gahetvā rattibhāge rukkhaŋ abhiruyha tattha

nisinnā gāyitvā paccūsakāle tesaŋ gīvāsu kaŋsatāle bandhitvā te uppātetvā

otarathā’ ti. So kira ‘pañcālarañño dhītu sarīravaņņaŋ devatāpi gāyantī’ ti

pākaţabhāvakaraņatthaŋ tathā kāresi. Puna rājā kavī pakkosāpetvā ‘tātā,

idāni tumhe “evarūpā kumārikā jambudīpatale aññassa rañño nānucchavikā, mithilāyaŋ vedeharañño anucchavikā” ti rañño ca issariyaŋ imāya ca rūpaŋ vaņņetvā gītāni bandhathā’ ti āha. Te tathā katvā rañño ārocayiŋsu.

Rājā tesaŋ dhanaŋ datvā puna gāyake pakkosāpetvā ‘tātā, mithilaŋ

gantvā tattha imināva upāyena gāyathā’ ti pesesi. Te tāni gāyantā anupubbena mithilaŋ gantvā samajjamaņđale gāyiŋsu. Tāni sutvā mahājano ukku-ţţhisahassāni pavattetvā tesaŋ bahuŋ dhanaŋ adāsi. Te rattisamaye rukkhe-supi gāyitvā paccūsakāle sakuņānaŋ gīvāsu kaŋsatāle bandhitvā otaranti.

Ākāse kaŋsatālasaddaŋ sutvā ‘pañcālarājadhītu sarīravaņņaŋ devatāpi

gāyantī’ ti sakalanagare ekakolāhalaŋ ahosi. Rājā sutvā gāyake pakkosāpetvā antonivesane samajjaŋ kāretvā ‘evarūpaŋ kira uttamarūpadharaŋ

dhītaraŋ cūļanirājā mayhaŋ dātukāmo’ ti tussitvā tesaŋ bahuŋ dhanaŋ

adāsi. Te āgantvā brahmadattassa ārocesuŋ. Atha naŋ kevaţţo āha– ‘idāni, mahārāja, divasaŋ vavatthapanatthāya gamissāmī’ ti. ‘Sādhu, ācariya, kiŋ laddhuŋ vaţţatī’ ti? ‘Thokaŋ paņņākāran’ ti. ‘Tena hi gaņhā’ ti dāpesi. So taŋ ādāya mahantena parivārena vedeharaţţhaŋ pāpuņi. Tassāgamanaŋ sutvā nagare ekakolāhalaŋ jātaŋ ‘cūļanirājā kira vedeho ca mittasanthavaŋ kari-ssanti, cūļanirājā attano dhītaraŋ amhākaŋ rañño dassati (p. 6.257), kevaţţo divasaŋ vavatthapetuŋ etī’ ti. Vedeharājāpi suņi, mahāsattopi, sutvāna panassa etadahosi ‘tassāgamanaŋ mayhaŋ na ruccati, tathato naŋ jānissā-mī’ ti. So cūļanisantike upanikkhittakapurisānaŋ sāsanaŋ pesesi ‘ima-matthaŋ tathato jānitvā pesentū’ ti. Atha te ‘mayametaŋ tathato na jānāma, rājā ca kevaţţo ca sayanagabbhe nisīditvā mantenti, rañño pana sayanapā-likā sāļikā sakuņikā etamatthaŋ jāneyyā’ ti paţipesayiŋsu.

Taŋ sutvā mahāsatto cintesi ‘yathā paccāmittānaŋ okāso na hoti, evaŋ

suvibhattaŋ katvā susajjitaŋ nagaraŋ ahaŋ kevaţţassa daţţhuŋ na dassāmī’ ti. So nagaradvārato yāva rājagehā, rājagehato ca yāva attagehā, gamanamaggaŋ ubhosu passesu kilañjehi parikkhipāpetvā matthakepi kilañjehi paţicchādāpetvā cittakammaŋ kārāpetvā bhūmiyaŋ pupphāni vikiritvā puņņaghaţe ţhapāpetvā kadaliyo bandhāpetvā dhaje paggaņhāpesi. Kevaţţo

nagaraŋ pavisitvā suvibhattaŋ nagaraŋ apassanto ‘raññā me maggo ala-nkārāpito’ ti cintetvā nagarassa adassanatthaŋ katabhāvaŋ na jāni. So gantvā rājānaŋ disvā paņņākāraŋ paţicchāpetvā paţisanthāraŋ katvā eka-mantaŋ nisīditvā raññā katasakkārasammāno āgatakāraņaŋ ārocento dve gāthā abhāsi–

599. ‘Rājā santhavakāmo te, ratanāni pavecchati;

āgacchantu ito dūtā, mañjukā piyabhāņino.

600. ‘Bhāsantu mudukā vācā, yā vācā paţinanditā;

pañcālo ca videho ca, ubho ekā bhavantu te’ ti.

Tattha santhavakāmoti mahārāja, amhākaŋ rājā tayā saddhiŋ mittasanthavaŋ kātukāmo. Ratanānīti itthiratanaŋ attano dhītaraŋ ādiŋ katvā

tumhākaŋ sabbaratanāni dassati. Āgacchantūti ito paţţhāya kira uttarapañcā-lanagarato paņņākāraŋ gahetvā madhuravacanā piyabhāņino dūtā idha āga-cchantu, ito ca tattha gacchantu. Ekā bhavantūti gangodakaŋ viya yamuno-dakena saddhiŋ saŋsandantā ekasadisāva hontūti.

Evañca (p. 6.258) pana vatvā ‘mahārāja, amhākaŋ rājā aññaŋ mahāmattaŋ pesetukāmo hutvāpi “añño manāpaŋ katvā sāsanaŋ ārocetuŋ na

sakkhissatī” ti maŋ pesesi “ācariya, tumhe rājānaŋ sādhukaŋ pabodhetvā

ādāya āgacchathā” ti, gacchatha rājaseţţha abhirūpañca kumārikaŋ labhissatha, amhākañca raññā saddhiŋ mittabhāvo patiţţhahissatī’ ti āha. So

tassa vacanaŋ sutvā tuţţhamānaso ‘uttamarūpadharaŋ kira kumārikaŋ

labhissāmī’ ti savanasaŋsaggena bajjhitvā ‘ācariya, tumhākañca kira maho-sadhapaņđitassa ca dhammayuddhe vivādo ahosi, gacchatha puttaŋ me passatha, ubhopi paņđitā aññamaññaŋ khamāpetvā mantetvā ethā’ ti āha. Taŋ sutvā kevaţţo ‘passissāmi paņđitan’ ti taŋ passituŋ agamāsi. Mahāsa-ttopi taŋ divasaŋ ‘tena me pāpadhammena saddhiŋ sallāpo mā hotū’ ti pātova thokaŋ sappiŋ pivi, gehampissa bahalena allagomayena lepāpesi, thambhe telena makkhesi, tassa nipannamañcakaŋ ţhapetvā sesāni mañca-pīţhādīni nīharāpesi.

So manussānaŋ saññamadāsi ‘tātā, brāhmaņe kathetuŋ āraddhe evaŋ

vadeyyātha “brāhmaņa, mā paņđitena saddhiŋ kathayittha, ajja tena tikhiņasappi pivitan” ti. Mayi ca tena saddhiŋ kathanākāraŋ karontepi “deva tikhiņasappi te pivitaŋ, mā kathethā” ti maŋ nivārethā’ ti. Evaŋ vicāretvā mahāsatto

rattapaţaŋ nivāsetvā sattasu dvārakoţţhakesu manusse ţhapetvā sattame

dvārakoţţhake paţamañcake nipajji. Kevaţţopissa paţhamadvārakoţţhake

ţhatvā ‘kahaŋ paņđito’ ti pucchi. Atha naŋ te manussā ‘brāhmaņa, mā

saddamakari, sacepi āgacchitukāmo, tuņhī hutvā ehi, ajja paņđitena tikhiņasappi pītaŋ, mahāsaddaŋ kātuŋ na labbhatī’ ti āhaŋsu. Sesadvārakoţţhakesupi naŋ tatheva āhaŋsu. So sattamadvārakoţţhakaŋ atikkamitvā paņđitassa santikaŋ agamāsi. Paņđito kathanākāraŋ dassesi. Atha naŋ

manussā ‘deva, mā kathayittha, tikhiņasappi te pītaŋ, kiŋ te iminā duţţhabrā-hmaņena saddhiŋ kathitenā’ ti vatvā vārayiŋsu. Iti so tassa santikaŋ gantvā neva nisīdituŋ, na āsanaŋ nissāya ţhitaţţhānaŋ labhi, allagomayaŋ akka-mitvā aţţhāsi.

Atha (p. 6.259) naŋ oloketvā eko akkhīni nimīli, eko bhamukaŋ ukkhipi, eko kapparaŋ kaņđūyi. So tesaŋ kiriyaŋ oloketvā mankubhūto ‘gacchāmahaŋ paņđitā’ ti vatvā aparena ‘are duţţhabrāhmaņa, “mā saddamakāsī” ti vutto saddameva karosi, aţţhīni te bhindissāmī’ ti vutte bhītatasito hutvā nivattitvā olokesi. Atha naŋ añño veļupesikāya piţţhiyaŋ tālesi, añño gīvāyaŋ gahetvā khipi, añño piţţhiyaŋ hatthatalena pahari. So dīpimukhā muttamigo viya bhītatasito nikkhamitvā rājagehaŋ gato. Rājā cintesi ‘ajja mama putto imaŋ pavattiŋ sutvā tuţţho bhavissati, dvinnaŋ paņđitānaŋ mahatiyā dhammasā-kacchāya bhavitabbaŋ, ajja ubho aññamaññaŋ khamāpessanti, lābhā vata me’ ti. So kevaţţaŋ disvā paņđitena saddhiŋ saŋsandanākāraŋ pucchanto gāthamāha–

601. ‘Kathaŋ nu kevaţţa mahosadhena, samāgamo āsi tadingha brūhi;

kacci te paţinijjhatto, kacci tuţţho mahosadho’ ti.

Tattha paţinijjhattoTi dhammayuddhamaņđale pavattaviggahassa vūpasa-manatthaŋ kacci tvaŋ tena, so ca tayā nijjhatto khamāpito. Kacci tuţţhoti kacci tumhākaŋ raññā pesitaŋ pavattiŋ sutvā tuţţhoti.

Taŋ sutvā kevaţţo ‘mahārāja, tumhe “paņđito” ti taŋ gahetvā vicaratha, tato asappurisataro nāma natthī’ ti gāthamāha–

602. ‘Anariyarūpo puriso janinda, asammodako thaddho asabbhirūpo;

yathā mūgo ca badhiro ca, na kiñcitthaŋ abhāsathā’ ti.

Tattha asabbhirūpoti apaņđitajātiko. Na kiñcitthanti mayā saha kiñci atthaŋ na bhāsittha, teneva naŋ apaņđitoti maññāmīti bodhisattassa aguņaŋ kathesi.

Rājā (p. 6.260) tassa vacanaŋ anabhinanditvā appaţikkositvā tassa ca tena saddhiŋ āgatānañca paribbayañceva nivāsagehañca dāpetvā ‘gacchathāca-riya, vissamathā’ ti taŋ uyyojetvā ‘mama putto paņđito paţisanthārakusalo, iminā kira saddhiŋ neva paţisanthāraŋ akāsi, na tuţţhiŋ pavedesi. Kiñci tena anāgatabhayaŋ diţţhaŋ bhavissatī’ ti sayameva kathaŋ samuţţhāpesi–

603. ‘Addhā idaŋ mantapadaŋ sududdasaŋ, attho suddho naraviriyena diţţho;

tathā hi kāyo mama sampavedhati, hitvā sayaŋ ko parahatthamessatī’-ti.

Tattha idanti yaŋ mama puttena diţţhaŋ, addhā idaŋ mantapadaŋ aññena itarapurisena sududdasaŋ. Naraviriyenāti vīriyavantena mahosadha-paņđitena suddho attho diţţho bhavissati. Sayanti sakaŋ raţţhaŋ hitvā ko parahatthaŋ gamissati.

‘Mama puttena brāhmaņassa āgamane doso diţţho bhavissati. Ayañhi āgacchanto na mittasanthavatthāya āgamissati, maŋ pana kāmena palobhetvā

nagaraŋ netvā gaņhanatthāya āgatena bhavitabbaŋ. Taŋ anāgatabhayaŋ

diţţhaŋ bhavissati paņđitenā’ ti tassa tamatthaŋ āvajjetvā bhītatasitassa nisinnakāle cattāro paņđitā āgamiŋsu. Rājā senakaŋ pucchi ‘senaka, ruccati te

uttarapañcālanagaraŋ gantvā cūļanirājassa dhītu ānayanan’ ti? Kiŋ kathetha

mahārāja, na hi siriŋ āgacchantiŋ daņđena paharitvā palāpetuŋ vaţţati.

Sace tumhe tattha gantvā taŋ gaņhissatha, ţhapetvā cūļanibrahmadattaŋ

añño tumhehi samo jambudīpatale na bhavissati. Kiŋ kāraņā? Jeţţharājadhītāya gahitattā. So hi ‘sesarājāno mama manussā, vedeho ekova mayā sadiso’ ti sakalajambudīpe uttamarūpadharaŋ dhītaraŋ tumhākaŋ dātukāmo

jāto, karothassa vacanaŋ. Mayampi tumhe nissāya vatthālankāre labhissāmāti. Rājā sesepi pucchi. Tepi tatheva kathesuŋ. Tassa tehi saddhiŋ kathentasseva kevaţţabrāhmaņo attano nivāsagehā nikkhamitvā ‘rājānaŋ āmantetvā gamissāmī’ ti āgantvā ‘mahārāja, na sakkā amhehi papañcaŋ kātuŋ,

gamissāma mayaŋ (p. 6.261) narindā’ ti āha. Rājā tassa sakkāraŋ katvā taŋ

uyyojesi. Mahāsatto tassa gamanabhāvaŋ ñatvā nhatvā alankaritvā rājupaţţhānaŋ āgantvā rājānaŋ vanditvā ekamantaŋ nisīdi. Rājā cintesi ‘putto me

mahosadhapaņđito mahāmantī mantapārangato atītānāgatapaccuppannaŋ

atthaŋ jānāti. Amhākaŋ tattha gantuŋ yuttabhāvaŋ vā ayuttabhāvaŋ vā

paņđito jānissatī’ ti. So attanā paţhamaŋ cintitaŋ avatvā rāgaratto mohamūļho hutvā taŋ pucchanto gāthamāha–

604. ‘Channañhi ekāva matī sameti, ye paņđitā uttamabhūripattā;

yānaŋ ayānaŋ atha vāpi ţhānaŋ, mahosadha tvampi matiŋ karohī’ ti.

Tattha channanti paņđita, kevaţţabrāhmaņassa ca mama ca imesañca

catunnanti channaŋ amhākaŋ ekāva mati ekoyeva ajjhāsayo gangodakaŋ

viya yamunodakena saŋsandati sameti. Ye mayaŋ chapi janā paņđitā uttamabhūripattā, tesaŋ no channampi cūļanirājadhītu ānayanaŋ ruccatīti.

Ṭhānanti idheva vāso. Matiŋ karohīti amhākaŋ ruccanakaŋ nāma appamāņaŋ, tvampi cintehi, kiŋ amhākaŋ āvāhatthāya tattha yānaŋ, udāhu

ayānaŋ, adu idheva vāso ruccatīti.

Taŋ sutvā paņđito ‘ayaŋ rājā ativiya kāmagiddho andhabālabhāvena imesaŋ catunnaŋ vacanaŋ gaņhāti, gamane dosaŋ kathetvā nivattessāmi na’ni cintetvā catasso gāthāyo abhāsi–

605. ‘Jānāsi kho rāja mahānubhāvo, mahabbalo cūļanibrahmadatto;

rājā ca taŋ icchati māraņatthaŋ, migaŋ yathā okacarena luddo.

606. ‘Yathāpi maccho baļisaŋ, vankaŋ maŋsena chāditaŋ;

āmagiddho na jānāti, maccho maraņamattano.

607. ‘Evameva tuvaŋ rāja, cūļaneyyassa dhītaraŋ;

kāmagiddho na jānāsi, macchova maraņamattano.

608. ‘Sace (p. 6.262) gacchasi pañcālaŋ, khippamattaŋ jahissasi;

migaŋ panthānubandhaŋva, mahantaŋ bhayamessatī’ ti.

Tattha rājāti videhaŋ ālapati. Mahānubhāvoti mahāyaso. Mahabbaloti

aţţharasa-akkhobhaņisankhena balena samannāgato. Māraņatthanti māraņassa atthāya. Okacarenāti okacārikāya migiyā. Luddo hi ekaŋ migiŋ

sikkhāpetvā rajjukena bandhitvā araññaŋ netvā migānaŋ gocaraţţhāne

ţhapesi. Sā bālamigaŋ attano santikaŋ ānetukāmā sakasaññāya rāgaŋ

janentī viravati. Tassā saddaŋ sutvā bālamigo migagaņaparivuto vanagumbe nipanno sesamigīsu saññaŋ akatvā tassā saddassavanasaŋsaggena baddho vuţţhāya nikkhamitvā gīvaŋ ukkhipitvā kilesavasena taŋ

migiŋ upagantvā luddassa passaŋ datvā tiţţhati. Tamenaŋ so tikhiņāya

sattiyā vijjhitvā jīvitakkhayaŋ pāpeti. Tattha luddo viya cūļanirājā, okacārikā viya assa dhītā, luddassa hatthe āvudhaŋ viya kevaţţabrāhmaņo. Iti yathā okacarena luddo migaŋ māraņatthāya icchati, evaŋ sopi rājā taŋ icchatīti attho.

Āmagiddhoti byāmasatagambhīre udake vasantopi tasmiŋ baļisassa

vankaţţhānaŋ chādetvā ţhite āmasankhāte āmise giddho hutvā baļisaŋ

gilati, attano maraņaŋ na jānāti. Dhītaranti cūļanibāļisikassa kevaţţabrāhma-ņassa vacanabaļisaŋ chādetvā ţhitaŋ āmisasadisaŋ. Tassa rañño dhītaraŋ kāmagiddho hutvā maccho attano maraņasankhātaŋ āmisaŋ viya na jānāsi.

Pañcālanti uttarapañcālanagaraŋ. Attanti attānaŋ. Panthānubandhanti

yathā gāmadvāramaggaŋ anubandhamigaŋ mahantaŋ bhayamessati,

tañhi migaŋ māraņatthāya āvudhāni gahetvā nikkhantesu manussesu ye ye passanti, te te mārenti, evaŋ uttarapañcālanagaraŋ gacchantampi taŋ mahantaŋ maraņabhayaŋ essati upagamissatīti.

Evaŋ mahāsatto catūhi gāthāhi rājānaŋ niggaņhitvā kathesi. So rājā tena ativiya niggahitova ‘ayaŋ maŋ attano dāsaŋ viya maññati, rājāti (p. 6.263) saññampi na karoti, aggarājena “dhītaraŋ dassāmī” ti mama santikaŋ pesitaŋ ñatvā ekampi mangalapaţisaŋyuttaŋ kathaŋ akathetvā maŋ “bālamigo viya, gilitabaļisamaccho viya panthānubandhamigo viya, maraņaŋ pāpuņissatī” ti vadatī’ ti kujjhitvā anantaraŋ gāthamāha–

609. ‘Mayameva bālamhase eļamūgā, ye uttamatthāni tayī lapimhā;

kimeva tvaŋ nangalakoţivađđho, atthāni jānāsi yathāpi aññe’ ti.

Tattha bālamhaseti bālāmha. Eļamūgāti lālamukhā mayameva. Uttamatthānīti uttama-itthiratanapaţilābhakāraņāni. Tayī lavimhāti tava santike kathayimhā. Kimevāti garahatthe nipāto. Nangalakoţivađđhoti gahapatiputto daharakālato paţţhāya nangalakoţiŋ vahantoyeva vađđhati, tamatthaŋ sandhāya

‘tvaŋ gahapatikammameva jānāsi, na khattiyānaŋ mangalakamman’ ti

iminā adhippāyenevamāha. Aññeti yathā kevaţţo vā senakādayo vā aññe

paņđitā imāni khattiyānaŋ mangalatthāni jānanti, tathā tvaŋ tāni kiŋ jānāsi, gahapatikammajānanameva tavānucchavikanti.

Iti naŋ akkositvā paribhāsitvā ‘gahapatiputto mama mangalantarāyaŋ karoti, nīharatha nan’ ti nīharāpetuŋ gāthamāha–

610. ‘Imaŋ gale gahetvāna, nāsetha vijitā mama;

yo me ratanalābhassa, antarāyāya bhāsatī’ ti.

So rañño kuddhabhāvaŋ ñatvā ‘sace kho pana maŋ koci rañño vacanaŋ

gahetvā hatthe vā gīvāya vā parāmaseyya, taŋ me alaŋ assa yāvajīvaŋ

lajjituŋ, tasmā sayameva nikkhamissāmī’ ti cintetvā rājānaŋ vanditvā attano

gehaŋ gato. Rājāpi kevalaŋ kodhavaseneva vadati, bodhisatte pana garucittatāya na kañci tathā kātuŋ āņāpesi. Atha mahāsatto ‘ayaŋ rājā bālo attano

hitāhitaŋ na jānāti (p. 6.264), kāmagiddho hutvā “tassa dhītaraŋ labhissāmiyevā” ti anāgatabhayaŋ ajānitvā gacchanto mahāvināsaŋ pāpuņissati. Nāssa

kathaŋ hadaye kātuŋ vaţţati, bahupakāro me esa mahāyasadāyako, imassa

mayā paccayena bhavituŋ vaţţati. Paţhamaŋ kho pana suvapotakaŋ

pesetvā tathato ñatvā pacchā ahaŋ gamissāmī’ ti cintetvā suvapotakaŋ

pesesi. Tamatthaŋ pakāsento satthā āha–

611. ‘Tato ca so apakkamma, vedehassa upantikā;

atha āmantayī dūtaŋ, mādharaŋ suvapaņđitaŋ.

612. ‘Ehi samma haritapakkha, veyyāvaccaŋ karohi me;

atthi pañcālarājassa, sāļikā sayanapālikā.

613. ‘Taŋ bandhanena pucchassu, sā hi sabbassa kovidā;

sā tesaŋ sabbaŋ jānāti, rañño ca kosiyassa ca.

614. ‘Āmoti so paţissutvā, mādharo suvapaņđito;

agamāsi haritapakkho, sāļikāya upantikaŋ.

615. ‘Tato ca kho so gantvāna, mādharo suvapaņđito;

athāmantayi sugharaŋ, sāļikaŋ mañjubhāņikaŋ.

616. ‘Kacci te sughare khamanīyaŋ, kacci vesse anāmayaŋ;

kacci te madhunā lājā, labbhate sughare tuvaŋ.

617. ‘Kusalañceva me samma, atho samma anāmayaŋ;

atho me madhunā lājā, labbhate suvapaņđita.

618. ‘Kuto nu samma āgamma, kassa vā pahito tuvaŋ;

na ca mesi ito pubbe, diţţho vā yadi vā suto’ ti.

Tattha haritapakkhāti haritapattasamānapakkhā. Veyyāvaccanti ‘ehi, sammā’ ti vutte āgantvā anke nisinnaŋ ‘samma, aññena manussabhūtena kātuŋ asakkuņeyyaŋ mamekaŋ veyyāvaţikaŋ karohī’ ti āha.

‘Kiŋ (p. 6.265) karomi, devā’ ti vutte ‘samma, kevaţţabrāhmaņassa dūteyye-nāgatakāraņaŋ ţhapetvā rājānañca kevaţţañca aññe na jānanti, ubhova rañño sayanagabbhe nisinnā mantayiŋsu. Tassa pana atthi pañcālarājassa sāļikā sayanapālikā. Sā kira taŋ rahassaŋ jānāti, tvaŋ tattha gantvā tāya saddhiŋ methunapaţisaŋyuttaŋ vissāsaŋ katvā tesaŋ taŋ rahassaŋ bandhanena pucchassu. Taŋ sāļikaŋ paţicchanne padese yathā taŋ koci na jānāti, evaŋ puccha. Sace hi te koci saddaŋ suņāti, jīvitaŋ te natthi, tasmā paţicchanne ţhāne saņikaŋ pucchā’ ti. Sā tesaŋ sabbanti sā tesaŋ rañño ca kosiyagottassa ca kevaţţassāti dvinnampi janānaŋ sabbaŋ rahassaŋ jānāti.

Āmotīti bhikkhave, so suvapotako paņđitena purimanayeneva sakkāraŋ

katvā pesito ‘āmo’ ti tassa paţissutvā mahāsattaŋ vanditvā padakkhiņaŋ

katvā vivaţasīhapañjarena nikkhamitvā vātavegena siviraţţhe ariţţhapuraŋ

nāma gantvā tattha pavattiŋ sallakkhetvā sāļikāya santikaŋ gato. Kathaŋ?

So hi rājanivesanassa kañcanathupikāya nisīditvā rāganissitaŋ madhuraravaŋ ravi. Kiŋ kāraņā? Imaŋ saddaŋ sutvā sāļikā paţiravissati, tāya

saññāya tassā santikaŋ gamissāmīti. Sāpi tassa saddaŋ sutvā rājasayanassa santike suvaņņapañjare nisinnā rāgarattacittā hutvā tikkhattuŋ paţiravi. So thokaŋ gantvā punappunaŋ saddaŋ katvā tāya katasaddānusārena kamena sīhapañjara-ummāre ţhatvā parissayābhāvaŋ oloketvā tassā santikaŋ gato. Atha naŋ sā ‘ehi, samma, suvaņņapañjare nisīdā’ ti āha. So gantvā nisīdi. Āmantayīti evaŋ so gantvā methunapaţisaŋyuttaŋ vissāsaŋ kattukāmo hutvā taŋ āmantesi. Sugharanti kañcanapañjare vasanatāya sundaragharaŋ. Vesseti vessike vessajātike. Sāļikā kira sakuņesu vessajā-tikā nāma, tena taŋ evaŋ ālapati. Tuvanti sughare taŋ pucchāmi ‘kacci te madhunā saddhiŋ lājā labbhatī’ ti. Āgammāti samma, kuto āgantvā idha paviţţhoti pucchati. Kassa vāti kena vā pesito tvaŋ idhāgatoti.

So (p. 6.266) tassā vacanaŋ sutvā ‘sacāhaŋ “mithilato āgato” ti vakkhāmi, esā maraņamāpannāpi mayā saddhiŋ vissāsaŋ na karissati. Siviraţţhe kho pana ariţţhapuraŋ sallakkhetvā āgato, tasmā musāvādaŋ katvā sivirājena pesito hutvā tato āgatabhāvaŋ kathessāmī’ ti cintetvā āha–

619. ‘Ahosiŋ sivirājassa, pāsāde sayanapālako;

tato so dhammiko rājā, baddhe mocesi bandhanā’ ti.

Tattha baddheti attano dhammikatāya sabbe baddhake bandhanā mocesi.

Evaŋ mocento mampi saddahitvā ‘muñcatha nan’ ti mocāpesi. Sohaŋ

vivaţā suvaņņapañjarā nikkhamitvāpi bahipāsāde yatthicchāmi, tattha

gocaraŋ gahetvā suvaņņapañjareyeva vasāmi. Yathā tvaŋ, na evaŋ nicca-kālaŋ pañjareyeva acchāmīti.

Athassa sā attano atthāya suvaņņataţţake ţhapite madhulāje ceva madhu-rodakañca datvā ‘samma, tvaŋ dūrato āgato, kenatthena idhāgatosī’ ti pucchi. So tassā vacanaŋ sutvā rahassaŋ sotukāmo musāvādaŋ katvā āha–

620. ‘Tassa mekā dutiyāsi, sāļikā mañjubhāņikā;

taŋ tattha avadhī seno, pekkhato sughare mamā’ ti.

Tattha tassa mekāti tassa mayhaŋ ekā. Dutiyāsīti purāņadutiyikā ahosi.

Atha naŋ sā pucchi ‘kathaŋ pana te bhariyaŋ seno avadhī’ ti? So tassā

ācikkhanto ‘suņa bhadde, ekadivasaŋ amhākaŋ rājā udakakīļaŋ gacchanto

mampi pakkosi. Athāhaŋ bhariyaŋ ādāya tena saddhiŋ gantvā kīļitvā sāyanhasamaye teneva saddhiŋ paccāgantvā raññā saddhiŋyeva pāsādaŋ abhiruyha sarīraŋ sukkhāpanatthāya bhariyaŋ ādāya sīhapañjarena nikkhamitvā

kūţāgārakucchiyaŋ nisīdiŋ. Tasmiŋ khaņe eko seno kūţāgārā nikkhanto

amhe gaņhituŋ pakkhandi. Ahaŋ maraņabhayabhīto vegena palāyiŋ. Sā

pana tadā garugabbhā ahosi, tasmā vegena palāyituŋ nāsakkhi. Atha so

mayhaŋ passantasseva taŋ māretvā ādāya (p. 6.267) gato. Atha maŋ tassā

sokena rodamānaŋ disvā amhākaŋ rājā “samma, kiŋ rodasī” ti pucchitvā

tamatthaŋ sutvā “mā bāļhaŋ, samma, rodasi, aññaŋ bhariyaŋ pariyesāhī” ti

vatvā “kiŋ, deva, aññāya anācārāya dussīlāya bhariyāya ānītāya, tatopi ekakeneva carituŋ varan” ti vutte “samma, ahaŋ ekaŋ sakuņikaŋ sīlācārasampannaŋ assosiŋ, tava bhariyāya sadisameva. Cūļanirājassa hi sayanapālikā sāļikā evarūpā, tvaŋ tattha gantvā tassā manaŋ pucchitvā okāsaŋ

kāretvā sace te ruccati, āgantvā amhākaŋ ācikkha. Athāhaŋ vo vivāhaŋ

katvā mahantena parivārena taŋ ānessāmā” ti vatvā maŋ idha pahiņi,

tenamhi kāraņenāgato’ ti vatvā gāthaŋ āha–

621. ‘Tassā kāmā hi sammatto, āgatosmi tavanti ke;

sace kareyya okāsaŋ, ubhayova vasāmase’ ti.

Sā tassa vacanaŋ sutvā somanassappattā ahosi. Evaŋ santepi attano piyabhāvaŋ ajānāpetvā anicchamānā viya āha–

622. ‘Suvova suviŋ kāmeyya, sāļiko pana sāļikaŋ;

suvassa sāļikāyeva, saŋvāso hoti kīdiso’ ti.

Tattha suvoti samma suvapaņđita, suvova suviŋ kāmeyya. Kīdisoti asamā-najātikānaŋ saŋvāso nāma kīdiso hoti. Suvo hi samānajātikaŋ suviŋ disvā cirasanthavampi sāļikaŋ jahissati, so piyavippayogo mahato dukkhāya bhavissati, asamānajātikānaŋ saŋvāso nāma na sametīti.

Itaro taŋ sutvā ‘ayaŋ maŋ na paţikkhipati, parihārameva karoti, addhā maŋ icchissati, nānāvidhāhi naŋ upamāhi saddahāpessāmī’ ti cintetvā āha–

623. ‘Yoyaŋ kāme kāmayati, api caņđālikāmapi;

sabbo hi sadiso hoti, natthi kāme asādiso’ ti.

Tattha (p. 6.268) caņđālikāmapīti caņđālikaŋ api. Sadisoti cittasadisatāya sabbo saŋvāso sadisova hoti. Kāmasmiñhi cittameva pamāņaŋ, na jātīti.

Evañca pana vatvā manussesu tāva nānājātikānaŋ samānabhāvadassa-natthaŋ atītaŋ āharitvā dassento anantaraŋ gāthamāha–

624. ‘Atthi jampāvatī nāma, mātā sivissa rājino;

sā bhariyā vāsudevassa, kaņhassa mahesī piyā’ ti.

Tattha jampāvatīti sivirañño mātā jampāvatī nāma caņđālī ahosi. Sā kaņhā-yanagottassa dasabhātikānaŋ jeţţhakassa vāsudevassa piyā mahesī ahosi.

So kirekadivasaŋ dvāravatito nikkhamitvā uyyānaŋ gacchanto nagaraŋ

pavisantiŋ ekamante ţhitaŋ abhirūpaŋ ekaŋ caņđālikaŋ disvāva paţibaddhacitto hutvā ‘kiŋ jātikā’ ti pucchāpetvā ‘caņđālajātikā’ ti sutvāpi paţibaddhacittatāya asāmikabhāvaŋ pucchāpetvā ‘asāmikā’ ti sutvā taŋ ādāya

tato nivattitvā nivesanaŋ netvā aggamahesiŋ akāsi. Sā siviŋ nāma puttaŋ vijāyi. So pitu accayena dvāravatiyaŋ rajjaŋ kāresi. Taŋ sandhāyetaŋ vuttaŋ.

Iti so imaŋ udāharaņaŋ āharitvā ‘evarūpopi nāma khattiyo caņđāliyā saddhiŋ saŋvāsaŋ kappesi, amhesu tiracchānagatesu kiŋ vattabbaŋ, añña-maññaŋ saŋvāsarocanaŋyeva pamāņan’ ti vatvā aparampi udāharaņaŋ āharanto āha–

625. ‘Raţţhavatī kimpurisī, sāpi vacchaŋ akāmayi;

manusso migiyā saddhiŋ, natthi kāme asādiso’ ti.

Tattha vacchanti evaŋnāmakaŋ tāpasaŋ. Kathaŋ pana sā taŋ kāmesīti? Atītasmiñhi eko brāhmaņo kāmesu ādīnavaŋ disvā mahantaŋ yasaŋ pahāya isipabbajjaŋ pabbajitvā himavante paņņasālaŋ māpetvā vasi. Tassa paņņasālato avidūre ekissā guhāya bahū kinnarā vasanti. Tattheva eko (p. 6.269) makkaţako dvāre vasati. So jālaŋ vinetvā tesaŋ sīsaŋ bhinditvā lohitaŋ pivati. Kinnarā nāma dubbalā honti bhīrukajātikā. Sopi makkaţako ativisālo. Te tassa kiñci kātuŋ asakkontā taŋ tāpasaŋ upasankamitvā katapaţisanthārā āgatakāraņaŋ puţţhā ‘deva, eko makkaţako jīvitaŋ no hanati, tumhe ţhapetvā amhākaŋ aññaŋ paţisaraņaŋ na passāma, taŋ māretvā amhākaŋ sotthibhāvaŋ karohī’ ti āhaŋsu. Taŋ sutvā tāpaso ‘apetha na mādisā pāņātipātaŋ karontī’ ti apasādesi. Tesu raţţhavatī nāma kinnarī abhirūpā pāsādikā asāmikā ahosi. Te taŋ alankaritvā tāpasassa santikaŋ netvā ‘deva, ayaŋ te pādaparicārikā hotu, amhākaŋ paccāmittaŋ vadhehī’ ti āhaŋsu. Tāpaso taŋ disvāva paţibaddhacitto hutvā tāya saddhiŋ saŋvāsaŋ kappetvā guhādvāre ţhatvā gocaratthāya nikkhantaŋ makkaţakaŋ muggarena pothetvā jīvitakkhayaŋ pāpesi. So tāya saddhiŋ samaggavāsaŋ vasanto puttadhītāhi vađđhitvā tattheva kālama-kāsi. Evaŋ sā taŋ kāmesi. Suvapotako imaŋ udāharaņaŋ āharitvā ‘vaccha-tāpaso tāva manusso hutvā tiracchānagatāya kinnariyā saddhiŋ saŋvāsaŋ kappesi, kimangaŋ pana amhākaŋ? Mayañhi ubho pakkhinova tiracchānaga-tāvā’ ti dīpento ‘manusso migiyā saddhin’ ti āha. Evaŋ manussā tiracchāna-gatāhi saddhiŋ samaggavāsaŋ vasanti, natthi kāme asādiso nāma, citta-meva pamāņanti kathesi.

Sā tassa vacanaŋ sutvā ‘sāmi, cittaŋ nāma sabbakālaŋ ekasadisaŋ na hoti, piyavippayogassa bhāyāmī’ ti āha. Sopi suvapotako itthimāyāsu kusalo, tena taŋ vīmaŋsanto puna gāthamāha–

626. ‘Handa khvāhaŋ gamissāmi, sāļike mañjubhāņike;

Paccakkhānupadañhetaŋ, atimaññasi nūna man’ ti.

Tattha paccakkhānupadaŋ hetanti yaŋ tvaŋ vadesi, sabbametaŋ paccakkhānassa anupadaŋ, paccakkhānakāraņaŋ paccakkhānakoţţhāso panesa. Atimaññasi nūna manti ‘nūna maŋ icchati ayan’ ti tvaŋ maŋ atikkamitvā maññasi, mayhaŋ sāraŋ na jānāsi (p. 6.270). Ahañhi rājapūjito, na mayhaŋ bhariyā dullabhā, aññaŋ bhariyaŋ pariyesissāmīti.

Sā tassa vacanaŋ sutvāva bhijjamānahadayā viya tassa saha dassaneneva uppannakāmaratiyā anuđayhamānā viya hutvāpi attano itthimāyāya

anicchamānā viya hutvā diyađđhaŋ gāthamāha–

627. ‘Na sirī taramānassa, mādhara suvapaņđita;

idheva tāva acchassu, yāva rājāna dakkhasi; sossi saddaŋ mudingānaŋ, ānubhāvañca rājino’ ti.

Tattha na sirīti samma suvapaņđita, taramānassa sirī nāma na hoti, taramā-nena katakammaŋ na sobhati, ‘gharāvāso ca nāmesa atigaruko’ ti cintetvā tuletvā kātabbo. Idheva tāva acchassu, yāva mahantena yasena samannā-gataŋ amhākaŋ rājānaŋ passissasi. Sossīti sāyanhasamaye kinnarisamāna-līlāhi uttamarūpadharāhi nārīhi vajjamānānaŋ mudingānaŋ aññesañca gīta-vāditānaŋ saddaŋ tvaŋ suņissasi, rañño ca ānubhāvaŋ mahantaŋ siriso-bhaggaŋ passissasi. ‘Samma, kiŋ tvaŋ turitosi, kiŋ lesampi na jānāsi, acchassu tāva, pacchā jānissāmā’ ti.

Atha te sāyanhasamanantare methunasaŋvāsaŋ kariŋsu, samaggā sammodamānā piyasaŋvāsaŋ vasiŋsu. Atha naŋ suvapotako ‘na idānesā mayhaŋ rahassaŋ guhissati, idāni naŋ pucchitvā gantuŋ vaţţatī’ ti cintetvā ‘sāļike’ ti āha. ‘Kiŋ, sāmī’ ti? ‘Ahaŋ kiñci te vattukāmomhī’ ti. ‘Vada, sāmī’ ti. ‘Hotu, ajja amhākaŋ mangaladivaso, aññatarasmiŋ divase jānissā-mī’ ti. ‘Sace mangalapaţisaŋyuttā kathā bhavissati, kathehi. No ce, mā kathehi sāmī’ ti. ‘Mangalakathāvesā, bhadde’ ti. ‘Tena hi kathehī’ ti. Atha naŋ ‘bhadde, sace sotukāmā bhavissasi, kathessāmi te’ ti vatvā taŋ rahassaŋ pucchanto diyađđhaŋ gāthamāha–

628. ‘Yo nu khvāyaŋ tibbo saddo, tirojanapade suto;

dhītā pañcālarājassa, osadhī viya vaņņinī; taŋ dassati videhānaŋ, so vivāho bhavissatī’ ti.

Tassattho (p. 6.271)– yo nu kho ayaŋ saddo tibbo bahalo, tirojanapade suto pararaţţhesu janapadesu vissuto paññāto pākaţo patthaţo. Kinti? Dhītā pañcālarājassa osadhītārakā viya virocamānā tāya eva samānavaņņinī atthi, taŋ so videhānaŋ dassati, so vivāho bhavissati. Yo so evaŋ patthaţo saddo, ahaŋ taŋ sutvā cintesiŋ ‘ayaŋ kumārikā uttamarūpadharā, videharājāpi cūļanirañño paţisattu ahosi. Aññe bahū rājāno cūļanibrahmadattassa vasava-ttino santi, tesaŋ adatvā kiŋ kāraņā videhassa dhītaraŋ dassatī’ ti?

Sā tassa vacanaŋ sutvā evamāha– ‘sāmi, kiŋ kāraņā mangaladivase ava-mangalaŋ kathesī’ ti? ‘Ahaŋ, bhadde, “mangalan” ti kathemi, tvaŋ “avama-ngalan” ti kathesi, kiŋ nu kho etan’ ti? ‘Sāmi, amittānampi tesaŋ evarūpā mangalakiriyā mā hotū’ ti. ‘Kathehi tāva bhadde’ ti. ‘Sāmi, na sakkā kathetun’-ti. ‘Bhadde, tayā viditaŋ rahassaŋ mama akathitakālato paţţhāya natthi amhākaŋ samaggasaŋvāso’ ti. Sā tena nippīļiyamānā ‘tena hi, sāmi, suņā-hī’ ti vatvā imaŋ gāthamāha–

629. ‘Ediso mā amittānaŋ, vivāho hotu mādhara;

yathā pañcālarājassa, vedehena bhavissatī’ ti.

Imaŋ gāthaŋ vatvā puna tena ‘bhadde, kasmā evarūpaŋ kathaŋ kathesī’-ti vutte ‘tena hi suņāhi, ettha dosaŋ te kathessāmī’ ti vatvā imaŋ gāthamāha–

630. ‘Ānayitvāna vedehaŋ, pañcālānaŋ rathesabho;

tato naŋ ghātayissati, nassa sakhī bhavissatī’ ti.

Tattha tato naŋ ghātayissatīTi yadā so imaŋ nagaraŋ āgato bhavissati, tadā tena saddhiŋ sakhibhāvaŋ mittadhammaŋ na karissati, daţţhumpissa dhītaraŋ na dassati. Eko kirassa pana atthadhammānusāsako mahosadha-paņđito nāma atthi, tena saddhiŋ taŋ ghātessati. Te ubho jane ghātetvā jaya-pānaŋ pivissāmāti kevaţţo raññā saddhiŋ mantetvā taŋ gaņhitvā āgantuŋ gatoti.

Evaŋ (p. 6.272) sā guyhamantaŋ nissesaŋ katvā suvapaņđitassa kathesi. Taŋ sutvā suvapaņđito ‘ācariyo kevaţţo upāyakusalo, acchariyaŋ tassa rañño evarūpena upāyena ghātanan’ ti kevaţţaŋ vaņņetvā ‘evarūpena ava-mangalena amhākaŋ ko attho, tuņhībhūtā sayāmā’ ti vatvā āgamanaka-mmassa nipphattiŋ ñatvā taŋ rattiŋ tāya saddhiŋ vasitvā ‘bhadde, ahaŋ siviraţţhaŋ gantvā manāpāya bhariyāya laddhabhāvaŋ sivirañño deviyā ca ārocessāmī’ ti gamanaŋ anujānāpetuŋ āha–

631. ‘Handa kho maŋ anujānāhi, rattiyo sattamattiyo;

yāvāhaŋ sivirājassa, ārocemi mahesino; laddho ca me āvasatho, sāļikāya upantikan’ ti.

Tattha mahesinoti mahesiyā cassa. Āvasathoti vasanaţţhānaŋ. Upanti-kanti atha ne ‘etha tassā santikaŋ gacchāmā’ ti vatvā aţţhame divase idhā-netvā mahantena parivārena taŋ gahetvā gamissāmi, yāva mamāgamanaŋ, tāva mā ukkaņţhīti.

Taŋ sutvā sāļikā tena viyogaŋ anicchamānāpi tassa vacanaŋ paţikkhi-pituŋ asakkontī anantaraŋ gāthamāha–

632. ‘Handa kho taŋ anujānāmi, rattiyo sattamattiyo;

sace tvaŋ sattarattena, nāgacchasi mamantike; maññe okkantasattaŋ maŋ, matāya āgamissasī’ ti.

Tattha maññe okkantasattaŋ manti evaŋ sante ahaŋ maŋ apagatajīvitaŋ sallakkhemi. So tvaŋ aţţhame divase anāgacchanto mayi matāya āgami-ssasi, tasmā mā papañcaŋ akāsīti.

Itaropi ‘bhadde, kiŋ vadesi, mayhampi aţţhame divase taŋ apassantassa

kuto jīvitan’ ti vācāya vatvā hadayena pana ‘jīva vā tvaŋ mara vā, kiŋ tayā

mayhan’ ti cintetvā uţţhāya thokaŋ siviraţţhābhimukho gantvā nivattitvā

mithilaŋ gantvā paņđitassa aŋsakūţe otaritvā mahāsattena pana tāya

saññāya uparipāsādaŋ āropetvā puţţho sabbaŋ taŋ pavattiŋ paņđitassa (p. 6.273) ārocesi. Sopissa purimanayeneva sabbaŋ sakkāramakāsi. Tamatthaŋ pakā-sento satthā āha–

633. ‘Tato ca kho so gantvāna, mādharo suvapaņđito;

mahosadhassa akkhāsi, sāļikāvacanaŋ idan’ ti.

Tattha sāļikāvacanaŋ idanti idaŋ sāļikāya vacananti sabbaŋ vitthāretvā kathesīti.

Suvakhaņđaŋ niţţhitaŋ.

Mahā-umangakaņđaŋ

Taŋ sutvā mahāsatto cintesi ‘rājā mama anicchamānasseva gamissati,

gantvā ca pana mahāvināsaŋ pāpuņissati. Atha mayhaŋ “evarūpassa nāma

yasadāyakassa rañño vacanaŋ hadaye katvā tassa sangahaŋ nākāsī” ti garahāpi uppajjissati, mādise paņđite vijjamāne kinkāraņā esa nassissati, ahaŋ

rañño puretarameva gantvā cūļaniŋ disvā suvibhattaŋ katvā videharañño

nivāsatthāya nagaraŋ māpetvā gāvutamattaŋ jangha-umangaŋ, ađđhayojanikañca mahā-umangaŋ, kāretvā cūļanirañño dhītaraŋ abhisiñcitvā

amhākaŋ raññopādaparicārikaŋ katvā aţţhārasa-akkhobhaņisankhehi

balehi ekasatarājūsu parivāretvā ţhitesveva amhākaŋ rājānaŋ rāhumukhato candaŋ viya mocetvā ādāyāgamanaŋ nāma mama bhāro’ ti. Tassevaŋ cintentassa sarīre pīti uppajji. So pītivegena udānaŋ udānento imaŋ upa-đđhagāthamāha–

634. ‘Yasseva ghare bhuñjeyya bhogaŋ, tasseva atthaŋ puriso care-yyā’ ti.

Tassattho– yassa rañño santike puriso mahantaŋ issariyaŋ labhitvā bhogaŋ bhuñjeyya, akkosantassapi paharantassapi gale gahetvā nikkađđha-ntassapi tasseva atthaŋ hitaŋ vuđđhiŋ paņđito kāyadvārādīhi tīhi dvārehi careyya. Na hi mittadubbhikammaŋ paņđitehi kātabbanti.

Iti (p. 6.274) cintetvā so nhatvā alankaritvā mahantena yasena rājakulaŋ gantvā rājānaŋ vanditvā ekamantaŋ ţhito āha– ‘kiŋ, deva, gacchissatha utta-rapañcālanagaran’ ti? ‘Āma, tāta, pañcālacandiŋ alabhantassa mama kiŋ rajjena, mā maŋ pariccaji, mayā saddhiŋyeva ehi. Tattha amhākaŋ gatakā-raņā dve atthā nipphajjissanti, itthiratanañca lacchāmi, raññā ca me saddhiŋ metti patiţţhahissatī’ ti. Atha naŋ paņđito ‘tena hi, deva, ahaŋ pure gantvā tumhākaŋ nivesanāni māpessāmi, tumhe mayā pahitasāsanena āgaccheyyā-thā’ ti vadanto dve gāthā abhāsi–

‘Handāhaŋ gacchāmi pure janinda, pañcālarājassa puraŋ surammaŋ. nivesanāni māpetuŋ, vedehassa yasassino. 635. ‘Nivesanāni māpetvā, vedehassa yasassino;

yadā te pahiņeyyāmi, tadā eyyāsi khattiyā’ ti.

Tattha vedehassāti tava videharājassa. Eyyāsīti āgaccheyyāsīti.

Taŋ sutvā rājā ‘na kira maŋ paņđito pariccajatī’ ti haţţhatuţţho hutvā āha–

‘tāta, tava pure gacchantassa kiŋ laddhuŋ vaţţatī’ ti? ‘Balavāhanaŋ,

devā’ ti. ‘Yattakaŋ icchasi, tattakaŋ gaņha, tātā’ ti. ‘Cattāri bandhanāgārāni

vivarāpetvā corānaŋ sankhalikabandhanāni bhindāpetvā tepi mayā saddhiŋ

pesetha devā’ ti. ‘Yathāruci karohi, tātā’ ti. Mahāsatto bandhanāgāradvārāni

vivarāpetvā sūre mahāyodhe gataţţhāne kammaŋ nipphādetuŋ samatthe

nīharāpetvā ‘maŋ upaţţhahathā’ ti vatvā tesaŋ sakkāraŋ kāretvā vađđhakikammāracammakāra-iţţhakapāsāņakāracittakārādayo nānāsippakusalā

aţţhārasa seniyo ādāya vāsipharasukuddālakhaņitti-ādīni bahūni upakaraņāni gāhāpetvā mahābalakāyaparivuto nagarā nikkhami. Tamatthaŋ pakāsento satthā āha–

636. ‘Tato (p. 6.275) ca pāyāsi pure mahosadho, pañcālarājassa puraŋ surammaŋ;

nivesanāni māpetuŋ, vedehassa yasassino’ ti.

Mahāsattopi gacchanto yojanantare yojanantare ekekaŋ gāmaŋ nivesetvā

ekekaŋ amaccaŋ ‘tumhe rañño pañcālacandiŋ gahetvā nivattanakāle

hatthi-assarathe kappetvā rājānaŋ ādāya paccāmitte paţibāhantā khippaŋ

mithilaŋ pāpeyyāthā’ ti vatvā ţhapesi. Gangātīraŋ pana patvā ānandakumāraŋ pakkosāpetvā ‘ānanda, tvaŋ tīņi vađđhakisatāni ādāya uddhaŋgangaŋ gantvā sāradārūni gāhāpetvā tisatamattā nāvā māpetvā nagarassatthāya tattheva tacchāpetvā sallahukānaŋ dārūnaŋ nāvāya pūrāpetvā

khippaŋ āgaccheyyāsī’ ti pesesi. Sayaŋ pana nāvāya gangaŋ taritvā otiņņaţţhānato paţţhāya padasaññāyeva gaņetvā ‘idaŋ ađđhayojanaţţhānaŋ, ettha

mahā-umango bhavissati, imasmiŋ ţhāne rañño nivesananagaraŋ bhavissati, ito paţţhāya yāva rājagehā gāvutamatte ţhāne jangha-umango bhavissatī’ ti paricchinditvā nagaraŋ pāvisi. Cūļanirājā bodhisattassa āgamanaŋ

sutvā ‘idāni me manoratho matthakaŋ pāpuņissati, paccāmittānaŋ piţţhiŋ

passissāmi, imasmiŋ āgate vedehopi na cirasseva āgamissati, atha ne

ubhopi māretvā sakalajambudīpatale ekarajjaŋ karissāmī’ ti paramatuţţhiŋ

patto ahosi. Sakalanagaraŋ sankhubhi ‘esa kira mahosadhapaņđito, iminā kira ekasatarājāno leđđunā kākā viya palāpitā’ ti.

Mahāsatto nāgaresu attano rūpasampattiŋ passantesuyeva rājadvāraŋ

gantvā rañño paţivedetvā ‘pavisatū’ ti vutte pavisitvā rājānaŋ vanditvā ekamantaŋ nisīdi. Atha naŋ rājā paţisanthāraŋ katvā ‘tāta, rājā kadā āgamissatī’ ti pucchi. ‘Mayā pesitakāle, devā’ ti. ‘Tvaŋ pana kimatthaŋ āgatosī’ ti.

‘Amhākaŋ rañño nivesanaŋ māpetuŋ, devā’ ti. ‘Sādhu, tātā’ ti. Athassa

senāya paribbayaŋ dāpetvā mahāsattassa mahantaŋ sakkāraŋ kāretvā

nivesanagehaŋ dāpetvā ‘tāta, yāva te rājā nāgacchati, tāva anukkaņţhamāno amhākampi kattabbayuttakaŋ (p. 6.276) karontova vasāhi tvan’ ti āha.

So kira rājanivesanaŋ abhiruhantova mahāsopānapādamūle ţhatvā ‘idha

jangha-umangadvāraŋ bhavissatī’ ti sallakkhesi. Athassa etadahosi ‘rājā

“amhākampi kattabbayuttakaŋ karohī” ti vadati, umange khaņiyamāne yathā idaŋ sopānaŋ na osakkati, tathā kātuŋ vaţţatī’ ti. Atha rājānaŋ evamāha–

‘deva, ahaŋ pavisanto sopānapādamūle ţhatvā navakammaŋ olokento

mahāsopāne dosaŋ passiŋ. Sace te ruccati, ahaŋ dārūni labhanto

manāpaŋ katvā atthareyyan’ ti. ‘Sādhu, paņđita, attharāhī’ ti. So ‘idha uma-ngadvāraŋ bhavissatī’ ti sallakkhetvā taŋ porāņasopānaŋ haritvā yattha umangadvāraŋ bhavissati, tattha paŋsuno apatanatthāya phalakasanthāraŋ kāretvā yathā sopānaŋ na osakkati, evaŋ niccalaŋ katvā sopānaŋ atthari. Rājā taŋ kāraņaŋ ajānanto ‘mama sinehena karotī’ ti maññi.

Evaŋ taŋ divasaŋ teneva navakammena vītināmetvā punadivase rājānaŋ āha– ‘deva, sace amhākaŋ rañño vasanaţţhānaŋ jāneyyāma, manāpaŋ katvā paţijaggeyyāmā’ ti. Sādhu, paņđita, ţhapetvā mama nivesanaŋ sakala-nagare yaŋ nivesanaŋ icchasi, taŋ gaņhāti. Mahārāja, mayaŋ āgantukā, tumhākaŋ bahū vallabhā yodhā, te attano attano gehesu gayhamānesu amhehi saddhiŋ kalahaŋ karissanti. ‘Tadā, deva, tehi saddhiŋ mayaŋ kiŋ karissāmā’ ti? ‘Tesaŋ vacanaŋ mā gaņha. Yaŋ icchasi, taŋ ţhānameva gaņhāpehī’ ti. ‘Deva, te punappunaŋ āgantvā tumhākaŋ kathessanti, tena tumhākaŋ cittasukhaŋ na labhissati. Sace pana iccheyyātha, yāva mayaŋ nivesanāni gaņhāma, tāva amhākaŋyeva manussā dovārikā assu. Tato te dvāraŋ alabhitvā nāgamissanti. Evaŋ sante tumhākampi cittasukhaŋ labhi-ssatī’ ti. Rājā ‘sādhū’ ti sampaţicchi.

Mahāsatto sopānapādamūle sopānasīse mahādvāreti sabbattha attano manusseyeva ţhapetvā ‘kassaci pavisituŋ mā adatthā’ ti vatvā atha rañño mātu nivesanaŋ gantvā ‘bhindanākāraŋ dassethā’ ti manusse āņāpesi. Te dvārakoţţhakālindato paţţhāya iţţhakā ca mattikā ca apanetuŋ ārabhiŋsu.

Rājamātā taŋ pavattiŋ sutvā āgantvā ‘kissa, (p. 6.277) tātā, mama gehaŋ

bhindathā’ ti āha. ‘Mahosadhapaņđito bhindāpetvā attano rañño nivesanaŋ

kātukāmo’ ti. ‘Yadi evaŋ idheva vasathā’ ti. ‘Amhākaŋ rañño mahantaŋ

balavāhanaŋ, idaŋ nappahoti, aññaŋ mahantaŋ gehaŋ karissāmā’ ti.

‘Tumhe maŋ na jānātha, ahaŋ rājamātā, idāni puttassa santikaŋ gantvā

jānissāmī’ ti. ‘Mayaŋ rañño vacanena bhindāma, sakkontī vārehī’ ti. Sā

kujjhitvā ‘idāni vo kattabbaŋ jānissāmī’ ti rājadvāraŋ agamāsi. Atha naŋ

‘mā pavisā’ ti dovārikā vārayiŋsu. ‘Ahaŋ rājamātā’ ti. ‘Na mayaŋ taŋ

jānāma, mayaŋ raññā “kassaci pavisituŋ mā adatthā” ti āņattā, gaccha tvan’ti. Sā gahetabbagahaņaŋ apassantī nivattitvā attano nivesanaŋ olokentī

aţţhāsi. Atha naŋ eko puriso ‘kiŋ idha karosi, gacchasi, na gacchasī’ ti

gīvāya gahetvā bhūmiyaŋ pātesi.

Sā cintesi ‘addhā ime rañño āņattā bhavissanti, itarathā evaŋ kātuŋ na

sakkhissanti, paņđitasseva santikaŋ gacchissāmī’ ti. Sā gantvā ‘tāta mahosadha, kasmā mama nivesanaŋ bhindāpesī’ ti āha. So tāya saddhiŋ na

kathesi, santike ţhito puriso panassa ‘devi, kiŋ kathesī’ ti āha. ‘Tāta, mahosadhapaņđito kasmā mama gehaŋ bhindāpetī’ ti? ‘Vedeharañño vasanaţţhānaŋ kātun’ ti. ‘Kiŋ, tāta, evaŋ mahante nagare aññattha nivesanaţţhānaŋ na labbhatī’ ti maññati. ‘Imaŋ satasahassaŋ lañjaŋ gahetvā

aññattha gehaŋ kāretū’ ti. ‘Sādhu, devi, tumhākaŋ gehaŋ vissajjāpessāmi, lañjassa gahitabhāvaŋ mā kassaci kathayittha. Mā no aññepi lañjaŋ datvā gehāni vissajjāpetukāmā ahesun’ ti. Sādhu, tāta, ‘rañño mātā lañjaŋ adāsī’ ti mayhampi lajjanakameva, tasmā na kassaci kathessāmīti. So ‘sādhū’ ti tassā santikā satasahassaŋ gahetvā gehaŋ vissajjāpetvā kevaţţassa gehaŋ aga-māsi. Sopi dvāraŋ gantvā veļupesikāhi piţţhicammuppāţanaŋ labhitvā gahe-tabbagahaņaŋ apassanto puna gehaŋ gantvā satasahassameva adāsi. Ete-nupāyena sakalanagare gehaţţhānaŋ gaņhantena lañjaŋ gahetvā laddhaka-hāpaņānaññeva nava koţiyo jātā.

Mahāsatto sakalanagaraŋ vicaritvā rājakulaŋ agamāsi. Atha naŋ rājā

pucchi ‘kiŋ, paņđita, laddhaŋ te vasanaţţhānan’ ti? ‘Mahārāja, adentā nāma

(p. 6.278) natthi, apica kho pana gehesu gayhamānesu kilamanti. Tesaŋ piyavippayogaŋ kātuŋ amhākaŋ ayuttaŋ. Bahinagare gāvutamatte ţhāne

gangāya ca nagarassa ca antare asukaţţhāne amhākaŋ rañño vasananagaraŋ karissāmī’ ti. Taŋ sutvā rājā ‘antonagare yujjhitumpi dukkhaŋ, neva

sakasenā, na parasenā ñātuŋ sakkā. Bahinagare pana sukhaŋ yuddhaŋ

kātuŋ, tasmā bahinagareyeva te koţţetvā māressāmā’ ti tussitvā ‘sādhu,

paņđita, tayā sallakkhitaţţhāneyeva kārehī’ ti āha. ‘Mahārāja, ahaŋ kāressāmi, tumhākaŋ pana manussehi dārupaņņādīnaŋ atthāya amhākaŋ nava-kammaţţhānaŋ nāgantabbaŋ. Āgacchantā hi kalahaŋ karissanti, teneva tumhākañca amhākañca cittasukhaŋ na bhavissatī’ ti. ‘Sādhu, paņđita, tena passena nisañcāraŋ kārehī’ ti. ‘Deva, amhākaŋ hatthī udakābhiratā udake-yeva kīļissanti. Udake āvile jāte “mahosadhassa āgatakālato paţţhāya pasannaŋ udakaŋ pātuŋ na labhāmā” ti sace nāgarā kujjhissanti, tampi sahi-tabban’ ti. Rājā ‘vissatthā tumhākaŋ hatthī kīļantū’ ti vatvā nagare bheriŋ carāpesi– ‘yo ito nikkhamitvā mahosadhassa nagaramāpitaţţhānaŋ gacchati, tassa sahassadaņđo’ ti.

Mahāsatto rājānaŋ vanditvā attano parisaŋ ādāya nikkhamitvā yathāparicchinnaţţhāne nagaraŋ māpetuŋ ārabhi. Pāragangāya vagguliŋ nāma

gāmaŋ kāretvā hatthi-assarathavāhanañceva gobalibaddañca tattha

ţhapetvā nagarakaraņaŋ vicārento ‘ettakā idaŋ karontū’ ti sabbakammāni

vibhajitvā umangakammaŋ paţţhapesi. Mahā-umangadvāraŋ gangātitthe

ahosi. Saţţhimattāni yodhasatāni mahā-umangaŋ khaņanti. Mahantehi

cammapasibbakehi vālukapaŋsuŋ haritvā gangāya pātenti. Pātitapātitaŋ

paŋsuŋ hatthī maddanti, gangā āļulā sandati. Nagaravāsino ‘mahosadhassa āgatakālato paţţhāya pasannaŋ udakaŋ pātuŋ na labhāma, gangā āļulā sandati, kiŋ nu kho etan’ ti vadanti. Atha nesaŋ paņđitassa upanikkhi-ttakapurisā ārocenti ‘mahosadhassa kira hatthī udakaŋ kīļantā gangāya kaddamaŋ karonti, tena gangā āļulā sandatī’ ti.

Bodhisattānaŋ (p. 6.279) adhippāyo nāma samijjhati, tasmā umange

mūlāni vā khāņukāni vā marumbāni vā pāsāņāni vā sabbepi bhūmiyaŋ pavisiŋsu. Jangha-umangassa dvāraŋ tasmiŋyeva nagare ahosi. Tīņi purisasatāni jangha-umangaŋ khaņanti, cammapasibbakehi paŋsuŋharitvā tasmiŋ

nagare pātenti. Pātitapātitaŋ udakena maddāpetvā pākāraŋ cinanti, aññāni

vā kammāni karonti. Mahā-umangassa pavisanadvāraŋ nagare ahosi aţţhārasahatthubbedhena yantayuttadvārena samannāgataŋ. Tañhi ekāya āņiyā

akkantāya pidhīyati, ekāya āņiyā akkantāya vivarīyati. Mahā-umangassa

dvīsu passesu iţţhakāhi cinitvā sudhākammaŋ kāresi, matthake phalakena

channaŋ kāretvā ullokaŋ mattikāya limpāpetvā setakammaŋ kāretvā cittakammaŋ kāresi. Sabbāni panettha asīti mahādvārāni catusaţţhi cūļadvārāni

ahesuŋ, sabbāni yantayuttāneva. Ekāya āņiyā akkantāya sabbāneva pidhīyanti, ekāya āņiyā akkantāya sabbāneva vivarīyanti. Dvīsu passesu anekasatadīpālayā ahesuŋ, tepi yantayuttāyeva. Ekasmiŋ vivariyamāne sabbe vivarīyanti, ekasmiŋ pidhīyamāne sabbe pidhīyanti. Dvīsu passesu ekasatānaŋ

khattiyānaŋ ekasatasayanagabbhā ahesuŋ. Ekekasmiŋ gabbhe nānāvaņņapaccattharaņatthataŋ ekekaŋ mahāsayanaŋ samussitasetacchattaŋ,

ekekaŋ mahāsayanaŋ nissāya ekekaŋ mātugāmarūpakaŋ uttamarūpadharaŋ patiţţhitaŋ. Taŋ hatthena aparāmasitvā ‘manussarūpan’ ti na sakkā

ñātuŋ, apica umangassa ubhosu passesu kusalā cittakārā nānappakāraŋ

cittakammaŋ kariŋsu. Sakkavilāsasinerusattaparibhaņđacakkavāļasāgarasattamahāsara- catumahādīpa-himavanta-anotattasara-manosilātala candimasūriya-cātumahārājikādichakāmāvacarasampattiyopi sabbā umangeyeva

dassayiŋsu. Bhūmiyaŋ rajatapaţţavaņņā vālukā okiriŋsu, upari ullokapadu-māni dassesuŋ. Ubhosu passesu nānappakāre āpaņepi dassayiŋsu. Tesu tesu ţhānesu gandhadāmapupphadāmādīni olambetvā sudhammādeva-sabhaŋ viya umangaŋ alankariŋsu.

Tānipi kho tīņi vađđhakisatāni tīņi nāvāsatāni bandhitvā niţţhitaparikammānaŋ dabbasambhārānaŋ pūretvā gangāya āharitvā paņđitassa ārocesuŋ (p. 6.280). Tāni so nagare upayogaŋ netvā ‘mayā āņattadivaseyeva

āhareyyāthā’ ti vatvā nāvā paţicchannaţţhāne ţhapāpesi. Nagare udakaparikhā, kaddamaparikhā, sukkhaparikhāti tisso parikhāyo kāresi. Aţţhārasahattho pākāro gopuraţţālako rājanivesanāni hatthisālādayo pokkharaņiyoti sabbametaŋ niţţhaŋ agamāsi. Iti mahā-umango jangha-umango nagaranti sabbametaŋ catūhi māsehi niţţhitaŋ. Atha mahāsatto catumāsaccayena rañño āgamana-tthāya dūtaŋ pāhesi. Tamatthaŋ pakāsento satthā āha–

637. ‘Nivesanāni māpetvā, vedehassa yasassino;

athassa pāhiņī dūtaŋ, vedehaŋ mithilaggahaŋ; ehi dāni mahārāja, māpitaŋ te nivesanan’ ti.

Tattha pāhiņīti pesesi.

Rājā dūtassa vacanaŋ sutvā tuţţhacitto hutvā mahantena parivārena

nagarā nikkhami. Tamatthaŋ pakāsento satthā āha–

638. ‘Tato ca rājā pāyāsi, senāya caturangiyā;

anantavāhanaŋ daţţhuŋ, phītaŋ kapiliyaŋ puran’ ti.

Tattha anantavāhananti aparimitahatthi-assādivāhanaŋ. Kapiliyaŋ puranti kapilaraţţhe māpitaŋ nagaraŋ.

So anupubbena gantvā gangātīraŋ pāpuņi. Atha naŋ mahāsatto paccu-ggantvā attanā katanagaraŋ pavesesi. So tattha pāsādavaragato nānaggara-sabhojanaŋ bhuñjitvā thokaŋ vissamitvā sāyanhasamaye attano āgata-bhāvaŋ ñāpetuŋ cūļanirañño dūtaŋ pesesi. Tamatthaŋ pakāsento satthā āha–

639. ‘Tato ca kho so gantvāna, brahmadattassa pāhiņi;

āgatosmi mahārāja, tava pādāni vandituŋ.

640. ‘Dadāhi dāni me bhariyaŋ, nāriŋ sabbangasobhiniŋ;

suvaņņena paţicchannaŋ, dāsīgaņapurakkhatan’ ti.

Tattha (p. 6.281) vanditunti vedeho mahallako, cūļanirājā tassa puttanattamattopi na hoti, kilesavasena mucchito pana hutvā ‘jāmātarena nāma sasuro

vandanīyo’ ti cintetvā tassa cittaŋ ajānantova vandanasāsanaŋ pahiņi.

Dadāhi dānīti ahaŋ tayā ‘dhītaraŋ dassāmī’ ti pakkosāpito, taŋ me idāni

dehīti pahiņi. Suvaņņena paţicchannanti suvaņņālankārena paţimaņđitaŋ.

Cūļanirājā dūtassa vacanaŋ sutvā somanassappatto ‘idāni me paccāmitto kuhiŋ gamissati, ubhinnampi nesaŋ sīsāni chinditvā jayapānaŋ pivissā-mā’ ti cintetvā kevalaŋ somanassaŋ dassento dūtassa sakkāraŋ katvā ana-ntaraŋ gāthamāha–

641. ‘Svāgataŋ teva vedeha, atho te adurāgataŋ;

nakkhattaññeva paripuccha, ahaŋ kaññaŋ dadāmi te; suvaņņena paţicchannaŋ, dāsīgaņapurakkhatan’ ti.

Tattha vedehāti vedehassa sāsanaŋ sutvā taŋ purato ţhitaŋ viya ālapati.

Atha vā ‘evaŋ brahmadattena vuttanti vadehī’ ti dūtaŋ āņāpento evamāha.

Taŋ sutvā dūto vedehassa santikaŋ gantvā ‘deva, mangalakiriyāya anu-cchavikaŋ nakkhattaŋ kira jānāhi, rājā te dhītaraŋ detī’ ti āha. So ‘ajjeva nakkhattaŋ sobhanan’ ti puna dūtaŋ pahiņi. Tamatthaŋ pakāsento satthā āha–

642. ‘Tato ca rājā vedeho, nakkhattaŋ paripucchatha;

nakkhattaŋ paripucchitvā, brahmadattassa pāhiņi.

643. ‘Dadāhi dāni me bhariyaŋ, nāriŋ sabbangasobhiniŋ;

suvaņņena paţicchannaŋ, dāsīgaņapurakkhatan’ ti.

Cūļanirājāpi–

644. ‘Dadāmi dāni te bhariyaŋ, nāriŋ sabbangasobhiniŋ;

suvaņņena paţicchannaŋ, dāsīgaņapurakkhatan’ ti.–

Imaŋ (p. 6.282) gāthaŋ vatvā ‘idāni pesemi, idāni pesemī’ ti musāvādaŋ

katvā ekasatarājūnaŋ saññaŋ adāsi ‘aţţhārasa-akkhobhaņisankhāya

senāya saddhiŋ sabbe yuddhasajjā hutvā nikkhamantu, ajja ubhinnampi

paccatthikānaŋ sīsāni chinditvā sve jayapānaŋ pivissāmā’ ti. Te sabbepi

nikkhamiŋsu. Sayaŋ nikkhanto pana mātaraŋ calākadeviñca aggamahesiŋ, nandādeviñca, puttaŋ pañcālacandañca, dhītaraŋ pañcālacandiñcāti cattāro jane orodhehi saddhiŋ pāsāde nivāsāpetvā nikkhami. Bodhisattopi vedeha-rañño ceva tena saddhiŋ āgatasenāya ca mahantaŋ sakkāraŋ kāresi. Keci manussā suraŋ pivanti, keci macchamaŋsādīni khādanti, keci dūramaggā āgatattā kilantā sayanti. Videharājā pana senakādayo cattāro paņđite gahetvā amaccagaņaparivuto alankatamahātale nisīdi.

Cūļanirājāpi aţţhārasa-akkhobhaņisankhāya senāya sabbaŋ taŋ nagaraŋ

tisantiŋ catusankhepaŋ parikkhipitvā anekasatasahassāhi ukkāhi dhāriyamānāhi aruņe uggacchanteyeva gahaņasajjo hutvā aţţhāsi. Taŋ ñatvā mahāsatto attano yodhānaŋ tīņi satāni pesesi ‘tumhe jangha-umangena gantvā

rañño mātarañca aggamahesiñca puttañca dhītarañca jangha-umangena

ānetvā mahā-umangena netvā umangadvārato bahi akatvā anto-umangeyeva ţhapetvā yāva amhākaŋ āgamanā rakkhantā tattha ţhatvā amhākaŋ āgamanakāle umangā nīharitvā umangadvāre mahāvisālamāļake ţhape-thā’ ti. Te tassa vacanaŋ sampaţicchitvā jangha-umangena gantvā sopānapā-damūle phalakasantharaņaŋ ugghāţetvā sopānapādamūle sopānasīse mahā-taleti ettake ţhāne ārakkhamanusse ca khujjādiparicārikāyo ca hatthapādesu bandhitvā mukhañca pidahitvā tattha tattha paţicchannaţţhāne ţhapetvā rañño paţiyattaŋ khādanīyabhojanīyaŋ kiñci khāditvā kiñci bhinditvā cuņņa-vicuņņaŋ katvā aparibhogaŋ katvā chađđetvā uparipāsādaŋ abhiruhiŋsu.

Tadā calākadevī nandādeviñca rājaputtañca rājadhītarañca gahetvā ‘ko

jānāti, kiŋ bhavissatī’ ti maññamānā attanā saddhiŋ ekasayaneyeva sayāpesi. Te yodhā gabbhadvāre ţhatvā pakkosiŋsu. Sā nikkhamitvā ‘kiŋ,

tātā’ ti āha. ‘Devi, amhākaŋ rājā vedehañca mahosadhañca jīvitakkhayaŋ

pāpetvā sakalajambudīpe (p. 6.283) ekarajjaŋ katvā ekasatarājaparivuto

mahantena yasena ajja mahājayapānaŋ pivanto tumhe cattāropi jane

gahetvā ānehī’ ti amhe pahiņīti.

Tepi tesaŋ vacanaŋ saddahitvā pāsādā otaritvā sopānapādamūlaŋ agamiŋsu. Atha ne gahetvā jangha-umangaŋ pavisiŋsu. Te āhaŋsu ‘mayaŋ

ettakaŋ kālaŋ idha vasantā imaŋ vīthiŋ na otiņņapubbā’ ti. ‘Devi, imaŋ

vīthiŋ na sabbadā otaranti, mangalavīthi nāmesā, ajja mangaladivasabhāvena rājā iminā maggena ānetuŋ āņāpesī’ ti. Te tesaŋ vacanaŋ saddahiŋsu.

Athekacce te cattāro gahetvā gacchiŋsu. Ekacce nivattitvā rājanivesane ratanagabbhe vivaritvā yathicchitaŋ ratanasāraŋ gahetvā āgamiŋsu. Itarepi

cattāro khattiyā purato mahā-umangaŋ patvā alankatadevasabhaŋ viya

umangaŋ disvā ‘rañño atthāya sajjitan’ ti saññaŋ kariŋsu. Atha ne gangāya avidūraţhānaŋ netvā anto-umangeyeva alankatagabbhe nisīdāpetvā ekacce ārakkhaŋ gahetvā acchiŋsu. Ekacce tesaŋ ānītabhāvaŋ ñāpetuŋ gantvā bodhisattassa ārocesuŋ. So tesaŋ kathaŋ sutvā ‘idāni me manoratho matthakaŋ pāpuņissatī’ ti somanassajāto rañño santikaŋ gantvā ekamantaŋ aţţhāsi. Rājāpi kilesāturatāya ‘idāni me dhītaraŋ pesessati, idāni me dhītaraŋ pesessatī’ ti pallankato uţţhāya vātapānena olokento anekehi ukkā-satasahassehi ekobhāsaŋ jātaŋ nagaraŋ mahatiyā senāya parivutaŋ disvā āsankitaparisankito ‘kiŋ nu kho etan’ ti paņđitehi saddhiŋ mantento gātha-māha–

645. ‘Hatthī assā rathā pattī, senā tiţţhanti vammitā;

ukkā padittā jhāyanti, kiŋ nu maññanti paņđitā’ ti.

Tattha kiŋ nu maññantīti cūļanirājā amhākaŋ tuţţho, udāhu kuddho, kiŋ nu paņđitā maññantīti pucchi.

Taŋ sutvā senako āha– ‘mā cintayittha, mahārāja, atibahū ukkā paññā-yanti, rājā tumhākaŋ dātuŋ dhītaraŋ gahetvā eti maññe’ ti. Pukkusopi (p. 6.284) ‘tumhākaŋ āgantukasakkāraŋ kātuŋ ārakkhaŋ gahetvā ţhito bhavissatī’ ti āha. Evaŋ tesaŋ yaŋ yaŋ ruccati, taŋ taŋ kathayiŋsu. Rājā pana ‘asuka-ţţhāne senā tiţţhantu, asukaţţhāne ārakkhaŋ gaņhatha, appamattā hothā’ ti vadantānaŋ saddaŋ sutvā olokento sannaddhapañcāvudhaŋ senaŋ passitvā maraņabhayabhīto hutvā mahāsattassa kathaŋ paccāsīsanto itaraŋ gāthamāha–

646. ‘Hatthī assā rathā pattī, senā tiţţhanti vammitā;

ukkā padittā jhāyanti, kiŋ nu kāhanti paņđitā’ ti.

Tattha kiŋ nu kāhanti paņđitāti paņđita, kiŋ nāma cintesi, imā senā amhākaŋ kiŋ karissantīti.

Taŋ sutvā mahāsatto ‘imaŋ andhabālaŋ thokaŋ santāsetvā pacchā mama paññābalaŋ dassetvā assāsessāmī’ ti cintetvā āha–

647. ‘Rakkhati taŋ mahārāja, cūļaneyyo mahabbalo;

paduţţho brahmadattena, pāto taŋ ghātayissatī’ ti.

Taŋ sutvā sabbe maraņabhayatajjitā jātā. Rañño kaņđo sussi mukhe kheļo parichijji, sarīre dāho uppajji. So maraņabhayabhīto paridevanto dve gāthā āha–

648. ‘Ubbedhati me hadayaŋ, mukhañca parisussati;

nibbutiŋ nādhigacchāmi, aggidađđhova ātape.

649. ‘Kammārānaŋ yathā ukkā, attho jhāyati no bahi;

evampi hadayaŋ mayhaŋ, anto jhāyati no bahī’ ti.

Tattha ubbedhatīti tāta mahosadhapaņđita, hadayaŋ me mahāvātappaha-ritaŋ viya pallavaŋ kampati. Anto jhāyatīti so ‘ukkā viya mayhaŋ hadaya-maŋsaŋ abbhantare jhāyati, bahi pana na jhāyatī’ ti paridevati.

Mahāsatto tassa paridevitasaddaŋ sutvā ‘ayaŋ andhabālo aññesu diva-sesu mama vacanaŋ na akāsi, bhiyyo naŋ niggaņhissāmī’ ti cintetvā āha–

650. ‘Pamatto (p. 6.285) mantanātīto, bhinnamantosi khattiya;

idāni kho taŋ tāyantu, paņđitā mantino janā.

651. ‘Akatvāmaccassa vacanaŋ, atthakāmahitesino;

attapītirato rājā, migo kūţeva ohito.

652. ‘Yathāpi maccho baļisaŋ, vankaŋ maŋsena chāditaŋ;

āmagiddho na jānāti, maccho maraņamattano.

653. ‘Evameva tuvaŋ rāja, cūļaneyyassa dhītaraŋ;

kāmagiddho na jānāsi, macchova maraņamattano.

654. ‘Sace gacchasi pañcālaŋ, khippamattaŋ jahissasi;

migaŋ panthānubandhaŋva, mahantaŋ bhayamessati.

655. ‘Anariyarūpo puriso janinda, ahīva ucchangagato đaseyya;

na tena mittiŋ kayirātha dhīro, dukkho have kāpurisena sangamo.

656. ‘Yadeva jaññā purisaŋ janinda, sīlavāyaŋ bahussuto;

teneva mittiŋ kayirātha dhīro, sukho have sappurisena sangamo’ ti.

Tattha pamattoti mahārāja, tvaŋ kāmena pamatto. Mantanātītoti mayā anāgatabhayaŋ disvā paññāya paricchinditvā mantitamantanaŋ atikkamanto.

Bhinnamantoti mantanātikkantattāyeva bhinnamanto, yo vā te senakādīhi

saddhiŋ manto gahito, eso bhinnotipi bhinnamantosi jāto. Paņđitāti ime sena-kādayo cattāro janā idāni taŋ rakkhantu, passāmi nesaŋ balanti dīpeti. Aka-tvāmaccassāti mama uttama-amaccassa vacanaŋ akatvā. Attapītiratoti attano kilesapītiyā abhirato hutvā. Migo kūţeva ohitoti yathā nāma nivāpalo-bhena āgato migo kūţapāse bajjhati, evaŋ mama vacanaŋ aggahetvā ‘pañcālacandiŋ (p. 6.286) labhissāmī’ ti kilesalobhena āgantvā idāni kūţapāse baddho migo viya jātosīti.

‘Yathāpi macco’ ti gāthādvayaŋ ‘tadā mayā ayaŋ upamā ābhatā’ ti

dassetuŋ vuttaŋ. ‘Sace gacchasī’ ti gāthāpi ‘na kevalaŋ ettakameva,

imampi ahaŋ āharin’ ti dassetuŋ vuttā. Anariyarūpoti kevaţţabrāhmaņasadiso asappurisajātiko nillajjapuriso. Na tena mittinti tādisena saddhiŋ mitti-dhammaŋ na kayirātha, tvaŋ pana kevaţţena saddhiŋ mittidhammaŋ katvā tassa vacanaŋ gaņhi. Dukkhoti evarūpena saddhiŋ sangamo nāma ekavā-rampi kato idhalokepi paralokepi mahādukkhāvahanato dukkho nāma hoti. Yadevāti yaŋ eva, ayameva vā pāţho. Sukhoti idhalokepi paralokepi sukho-yeva.

Atha naŋ ‘puna evarūpaŋ karissatī’ ti suţţhutaraŋ niggaņhanto pubbe raññā kathitakathaŋ āharitvā dassento–

657. ‘Bālo tuvaŋ eļamūgosi rāja, yo uttamatthāni mayī lapittho;

kimevahaŋ nangalakoţivađđho, atthāni jānāmi yathāpi aññe.

658. ‘Imaŋ gale gahetvāna, nāsetha vijitā mama;

yo me ratanalābhassa, antarāyāya bhāsatī’ ti.–

Imā dve gāthā vatvā ‘mahārāja, ahaŋ gahapatiputto, yathā tava aññe senakādayo paņđitā atthāni jānanti, tathā kimeva ahaŋ jānissaŋ, agocaro esa

mayhaŋ, gahapatisippamevāhaŋ jānāmi, ayaŋ attho senakādīnaŋ paņđitānaŋ pākaţo hoti, ajja te aţţhārasa-akkhobhaņisankhāya senāya parivāritassa senakādayo avassayā hontu, maŋ pana gīvāyaŋ gahetvā nikkađđhituŋ āņāpesi, idāni maŋ kasmā pucchasī’ ti evaŋ suniggahitaŋ niggaņhi.

Taŋ sutvā rājā cintesi ‘paņđito mayā kathitadosameva katheti. Pubbeva hi idaŋ anāgatabhayaŋ jāni, tena maŋ ativiya niggaņhāti, na kho (p. 6.287) panāyaŋ ettakaŋ kālaŋ nikkammakova acchissati, avassaŋ iminā mayhaŋ sotthibhāvo kato bhavissatī’ ti. Atha naŋ pariggaņhanto dve gāthā abhāsi–

659. ‘Mahosadha atītena, nānuvijjhanti paņđitā,

kiŋ maŋ assaŋva sambaddhaŋ, patodeneva vijjhasi.

660. ‘Sace passasi mokkhaŋ vā, khemaŋ vā pana passasi;

teneva maŋ anusāsa, kiŋ atītena vijjhasī’ ti.

Tattha nānuvijjhantīti atītadosaŋ gahetvā mukhasattīhi na vijjhanti. Assaŋva sambaddhanti sattusenāya parivutattā suţţhu bandhitvā ţhapitaŋ assaŋ viya kiŋ maŋ vijjhasi. Teneva manti evaŋ te mokkho bhavissati, evaŋ khemanti teneva sotthibhāvena maŋ anusāsa assāsehi, tañhi ţhapetvā aññaŋ me paţisaraņaŋ natthīti.

Atha naŋ mahāsatto ‘ayaŋ rājā ativiya andhabālo, purisavisesaŋ na jānāti, thokaŋ kilametvā pacchā tassa avassayo bhavissamī’ ti cintetvā āha–

661. ‘Atītaŋ mānusaŋ kammaŋ, dukkaraŋ durabhisambhavaŋ;

na taŋ sakkopi mocetuŋ, tvaŋ pajānassu khattiya.

662. ‘Santi vehāyasā nāgā, iddhimanto yasassino;

tepi ādāya gaccheyyuŋ, yassa honti tathāvidhā.

663. ‘Santi vehāyasā assā, iddhimanto yasassino;

tepi ādāya gaccheyyuŋ, yassa honti tathāvidhā.

664. ‘Santi vehāyasā pakkhī, iddhimanto yasassino;

tepi ādāya gaccheyyuŋ, yassa honti tathāvidhā.

665. ‘Santi vehāyasā yakkhā, iddhimanto yasassino;

tepi ādāya gaccheyyuŋ, yassa honti tathāvidhā.

666. ‘Atītaŋ mānusaŋ kammaŋ, dukkaraŋ durabhisambhavaŋ;

na taŋ sakkomi mocetuŋ, antalikkhena khattiyā’ ti.

Tattha (p. 6.288) kammanti mahārāja, idaŋ ito tava mocanaŋ nāma atītaŋ,

manussehi kattabbakammaŋ atītaŋ. Dukkaraŋ durabhisambhavanti neva

kātuŋ, na sambhavituŋ sakkā. Na taŋ sakkomīti ahaŋ taŋ ito mocetuŋ na

sakkomi. Tvaŋ pajānassu khattiyāti mahārāja, tvamevettha kattabbaŋ

jānassu. Vehāyasāti ākāsena gamanasamatthā. Nāgāti hatthino. Yassāti

yassa rañño. Tathāvidhāti chaddantakule vā uposathakule vā jātā nāgā honti, taŋ rājānaŋ te ādāya gaccheyyuŋ. Assāti valāhaka-assarājakule jātā assā. Pakkhīti garuļhaŋ sandhāyāha. Yakkhāti sātāgirādayo yakkhā. Antalikkhe-nāti antalikkhena mocetuŋ na sakkomi, taŋ ādāya ākāsena mithilaŋ netuŋ na sakkomīti attho.

Rājā taŋ sutvā appaţibhāno nisīdi. Atha senako cintesi ‘idāni rañño ceva

amhākañca ţhapetvā paņđitaŋ aññaŋ paţisaraņaŋ natthi, rājā panassa

kathaŋ sutvā maraņabhayatajjito kiñci vattuŋ na sakkoti, ahaŋ paņđitaŋ

yācissāmī’ ti. So yācanto dve gāthā abhāsi–

667. ‘Atīradassī puriso, mahante udakaņņave;

yattha so labhate gādhaŋ, tattha so vindate sukhaŋ.

668. ‘Evaŋ amhañca rañño ca, tvaŋ patiţţhā mahosadha;

tvaŋ nosi mantinaŋ seţţho, amhe dukkhā pamocayā’ ti.

Tattha atīradassīti samudde bhinnanāvo tīraŋ apassanto. Yatthāti ūmive-gabbhāhato vicaranto yamhi padese patiţţhaŋ labhati. Pamocayāti pubbepi mithilaŋ parivāretvā ţhitakāle tayāva pamocitamhā, idānipi tvameva amhe dukkhā mocehīti yāci.

Atha naŋ niggaņhanto mahāsatto gāthāya ajjhabhāsi–

669. ‘Atītaŋ mānusaŋ kammaŋ, dukkaraŋ durabhisambhavaŋ;

na taŋ sakkomi mocetuŋ, tvaŋ pajānassu senakā’ ti.

Tattha (p. 6.289) pajānassu senakāti senaka, ahaŋ na sakkomi, tvaŋ pana imaŋ rājānaŋ ākāsena mithilaŋ nehīti.

Rājā gahetabbagahaņaŋ apassanto maraņabhayatajjito mahāsattena

saddhiŋ kathetuŋ asakkonto ‘kadāci senakopi kiñci upāyaŋ jāneyya,

pucchissāmi tāva nan’ ti pucchanto gāthamāha–

670. ‘Suņohi metaŋ vacanaŋ, passa senaŋ mahabbhayaŋ;

senakaŋ dāni pucchāmi, kiŋ kiccaŋ idha maññasī’ ti.

Tattha kiŋ kiccanti kiŋ kātabbayuttakaŋ idha maññasi, mahosadhenamhi pariccatto, yadi tvaŋ jānāsi, vadehīti.

Taŋ sutvā senako ‘maŋ rājā upāyaŋ pucchati, sobhano vā hotu mā vā, kathessāmi ekaŋ upāyan’ ti cintetvā gāthamāha–

671. ‘Aggiŋ vā dvārato dema, gaņhāmase vikantanaŋ;

aññamaññaŋ vadhitvāna, khippaŋ hissāma jīvitaŋ; mā no rājā brahmadatto, ciraŋ dukkhena mārayī’ ti.

Tattha dvāratoti dvāraŋ pidahitvā tattha aggiŋ dema. Vikantananti añña-maññaŋ vikantanaŋ satthaŋ gaņhāma. Hissāmāti jīvitaŋ khippaŋ jahi-ssāma, alankatapāsādoyeva no dārucitako bhavissati.

Taŋ sutvā rājā anattamano ‘attano puttadārassa evarūpaŋ citakaŋ karo-hī’ ti vatvā pukkusādayo pucchi. Tepi attano patirūpā bālakathāyeva katha-yiŋsu. Tena vuttaŋ–

672. ‘Suņohi metaŋ vacanaŋ, passa senaŋ mahabbhayaŋ;

pukkusaŋ dāni pucchāmi, kiŋ kiccaŋ idha maññasi.

673. ‘Visaŋ khāditvā mīyāma, khippaŋ hissāma jīvitaŋ;

mā no rājā brahmadatto, ciraŋ dukkhena mārayi.

674. ‘Suņohi metaŋ vacanaŋ, passa senaŋ mahabbhayaŋ;

kāmindaŋ dāni pucchāmi, kiŋ kiccaŋ idha maññasi.

675. ‘Rajjuyā (p. 6.290) bajjha mīyāma, papātā papatāmase;

mā no rājā brahmadatto, ciraŋ dukkhena mārayi.

676. ‘Suņohi metaŋ vacanaŋ, passa senaŋ mahabbhayaŋ;

devindaŋ dāni pucchāmi, kiŋ kiccaŋ idha maññasi.

677. ‘Aggiŋ vā dvārato dema, gaņhāmase vikantanaŋ;

aññamaññaŋ vadhitvāna, khippaŋ hissāma jīvitaŋ; na no sakkoti mocetuŋ, sukheneva mahosadho’ ti.

Apica etesu devindo ‘ayaŋ rājā kiŋ karoti, aggimhi sante khajjopanakaŋ

dhamati, ţhapetvā mahosadhaŋ añño idha sotthibhāvaŋ kātuŋ samattho

nāma natthi, ayaŋ taŋ apucchitvā amhe pucchati, mayaŋ kiŋ jānāmā’ ti

cintetvā aññaŋ upāyaŋ apassanto senakena kathitameva kathetvā mahāsattaŋ vaņņento dve pāde āha. Tatrāyaŋ adhippāyo– ‘mahārāja, mayaŋ

sabbepi paņđitameva yācāma. Sace pana yāciyamānopi na no sakkoti

mocetuŋ sukheneva mahosadho, atha senakassa vacanaŋ karissāmā’ ti.

Taŋ sutvā rājā pubbe bodhisattassa kathitadosaŋ saritvā tena saddhiŋ kathetuŋ asakkonto tassa suņantasseva paridevanto āha–

678. ‘Yathā kadalino sāraŋ, anvesaŋ nādhigacchati;

evaŋ anvesamānā naŋ, pañhaŋ najjhagamāmase.

679. ‘Yathā simbalino sāraŋ, anvesaŋ nādhigacchati;

evaŋ anvesamānā naŋ, pañhaŋ najjhagamāmase.

680. ‘Adese vata no vuţţhaŋ, kuñjarānaŋ vanodake;

sakāse dummanussānaŋ, bālānaŋ avijānataŋ.

681. ‘Ubbedhati me hadayaŋ, mukhañca parisussati;

nibbutiŋ nādhigacchāmi, aggidađđhova ātape.

682. ‘Kammārānaŋ (p. 6.291) yathā ukkā, anto jhāyati no bahi;

evampi hadayaŋ mayhaŋ, anto jhāyati no bahī’ ti.

Tattha kadalinoti yathā kadalikkhandhassa nissārattā sāratthiko puriso anvesantopi tato sāraŋ nādhigacchati, evaŋ mayaŋ imamhā dukkhā mucca-nupāyaŋ pañhaŋ pañca paņđite pucchitvā anvesamānāpi pañhaŋ najjhaga-māmase. Amhehi pucchitaŋ upāyaŋ ajānantā assuņantā viya jātā, mayaŋ taŋ pañhaŋ nādhigacchāma. Dutiyagāthāyapi eseva nayo. Kuñjarānaŋ vano-daketi yathā kuñjarānaŋ nirudake ţhāne vuţţhaŋ adese vuţţhaŋ nāma hoti, te hi tathārūpe nirudake vanagahane padese vasantā khippameva paccāmi-ttānaŋ vasaŋ gacchanti, evaŋ amhehipi imesaŋ dummanussānaŋ bālānaŋ santike vasantehi adese vuţţhaŋ. Ettakesu hi paņđitesu ekopi me idāni paţi-saraņaŋ natthīti nānāvidhena vilapati.

Taŋ sutvā paņđito ‘ayaŋ rājā ativiya kilamati. Sace naŋ na assāsessāmi, hadayena phalitena marissatī’ ti cintetvā assāsesi. Tamatthaŋ pakāsento satthā āha–

683. ‘Tato so paņđito dhīro, atthadassī mahosadho;

vedehaŋ dukkhitaŋ disvā, idaŋ vacanamabravi.

684. ‘Mā tvaŋ bhāyi mahārāja, mā tvaŋ bhāyi rathesabha;

ahaŋ taŋ mocayissāmi, rāhuggahaŋva candimaŋ.

685. ‘Mā tvaŋ bhāyi mahārāja, mā tvaŋ bhāyi rathesabha;

ahaŋ taŋ mocayissāmi, rāhuggahaŋva sūriyaŋ.

686. ‘Mā tvaŋ bhāyi mahārāja, mā tvaŋ bhāyi rathesabha;

ahaŋ taŋ mocayissāmi, panke sannaŋva kuñjaraŋ.

687. ‘Mā tvaŋ bhāyi mahārāja, mā tvaŋ bhāyi rathesabha;

ahaŋ taŋ mocayissāmi, peļābaddhaŋva pannagaŋ.

688. ‘Mā tvaŋ bhāyi mahārāja, mā tvaŋ bhāyi rathesabha;

ahaŋ taŋ mocayissāmi, pakkhiŋ baddhaŋva pañjare.

689. ‘Mā (p. 6.292) tvaŋ bhāyi mahārāja, mā tvaŋ bhāyi rathesabha;

ahaŋ taŋ mocayissāmi, macche jālagateriva.

690. ‘Mā tvaŋ bhāyi mahārāja, mā tvaŋ bhāyi rathesabha;

ahaŋ taŋ mocayissāmi, sayoggabalavāhanaŋ.

691. ‘Mā tvaŋ bhāyi mahārāja, mā tvaŋ bhāyi rathesabha;

pañcālaŋ vāhayissāmi, kākasenaŋva leđđunā.

692. ‘Adu paññā kimatthiyā, amacco vāpi tādiso;

yo taŋ sambādhapakkhandaŋ, dukkhā na parimocaye’ ti.

Tattha idanti davađāhadađđhe araññe ghanavassaŋ vassāpento viya naŋ

assāsento idaŋ ‘mā tvaŋ bhāyi, mahārājā’ ti-ādikaŋ vacanaŋ abravi. Tattha

sannanti laggaŋ. Peļābaddhanti peļāya abbhantaragataŋ sappaŋ. Pañcālanti etaŋ evaŋ mahantimpi pañcālarañño senaŋ. Vāhayissāmīti palāpessāmi. Adūti nāmatthe nipāto, paññā nāma kimatthiyāti attho. Amacco vāpi tādisoti tādiso paññāya sampanno amacco vāpi kimatthiyo, yo taŋ evaŋ maraņasambādhappattaŋ dukkhā na parimocaye. Mahārāja, ahaŋ paţhama-taraŋ āgacchanto nāma kimatthaŋ āgatoti maññasi. Mā bhāyi, ahaŋ taŋ imamhā dukkhā mocayissāmīti assāsesi.

Sopi tassa vacanaŋ sutvā ‘idāni me jīvitaŋ laddhan’ ti assāsaŋ paţilabhi. Bodhisattena sīhanāde kate sabbe ca tussiŋsu. Atha naŋ senako pucchi ‘paņđita, tvaŋ sabbe amhe gahetvā gacchanto kenupāyena gamissasī’ ti? ‘Alankata-umangena nessāmi, tumhe gamanasajjā hothā’ ti vatvā umanga-dvāravivaraņatthaŋ yodhe āņāpento gāthamāha–

693. ‘Etha māņavā uţţhetha, mukhaŋ sodhetha sandhino;

vedeho sahamaccehi, umangena gamissatī’ ti.

Tattha māņavāti taruņādhivacanaŋ. Mukhaŋ sodhethāti umangadvāraŋ vivaratha. Sandhinoti gharasandhino ca dvāraŋ sodhetha, ekasatānaŋ saya-nagabbhānaŋ dvāraŋ vivaratha, anekasatānaŋ dīpālayānaŋ dvāraŋ vivara-thāti.

Te (p. 6.293) uţţhāya umangadvāraŋ vivariŋsu. Sakalo umango ekobhāso alankatadevasabhā viya viroci. Tamatthaŋ pakāsento satthā āha–

694. ‘Tassa taŋ vacanaŋ sutvā, paņđitassānucārino;

umangadvāraŋ vivariŋsu, yantayutte ca aggaļe’ ti.

Tattha anucārinoti veyyāvaccakarā. Yantayutte ca aggaļeti sūcighaţikasa-mpannāni ca dvārakavāţāni.

Te umangadvāraŋ vivaritvā mahāsattassa ārocesuŋ. So rañño saññama-dāsi ‘kālo, deva, pāsādā otarathā’ ti. Taŋ sutvā rājā otari. Atha senako sīsato nāļipaţţaŋ apanetvā sāţakaŋ omuñcitvā kacchaŋ daļhaŋ bandhi. Atha naŋ mahāsatto disvā ‘senaka, kiŋ karosī’ ti pucchi. ‘Paņđita, umangena gaccha-ntehi nāma veţhanaŋ mocetvā kacchaŋ daļhaŋ bandhitvā gantabban’ ti. ‘Senaka, “umangaŋ pavisanto onamitvā jaņņukehi patiţţhāya pavisissāmī” ti mā saññamakāsi. Sace hatthinā gantukāmosi, hatthiŋ abhiruyha gacchāhi.

Sace assena gantukāmosi, assaŋ abhiruyha gacchāhi. Ucco umango aţţhārasahatthubbedho visāladvāro, tvaŋ yathāruciyā alankatappaţiyatto rañño

purato gacchāhī’ ti āha. Bodhisatto kira senakassa gamanaŋ purato vicāretvā rājānaŋ majjhe katvā sayaŋ pacchato ahosi. Kiŋ kāraņā? Rājā alankata-umangaŋ olokento mā saņikaŋ agamāsīti. Umange mahājanassa yāgubhattakhādanīyādīni appamāņāni ahesuŋ. Te manussā khādantā pivantā

umangaŋ olokentā gacchanti. Mahāsatto ‘yātha mahārāja, yātha mahārājā’ ti codento pacchato yāti. Rājā alankatadevasabhaŋ viya umangaŋ olokento yāti. Tamatthaŋ pakāsento satthā āha–

695. ‘Purato senako yāti, pacchato ca mahosadho;

majjhe ca rājā vedeho, amaccaparivārito’ ti.

Rañño (p. 6.294) āgatabhāvaŋ ñatvā te māņavā rājamātarañca deviñca

puttañca dhītarañca umangā nīharitvā mahāvisālamāļake ţhapesuŋ. Rājāpi

bodhisattena saddhiŋ umangā nikkhami. Te rājānañca paņđitañca disvā

‘nissaŋsayaŋ parahatthaŋ gatamhā, amhe gahetvā āgatehi paņđitassa

purisehi bhavitabban’ ti maraņabhayatajjitā mahāviravaŋ viraviŋsu. Cūļanirā-jāpi kira vedeharañño palāyanabhayena gangāto gāvutamattaţţhāne aţţhāsi. So sannisinnāya rattiyā tesaŋ viravaŋ sutvā ‘nandādeviyā viya saddo’ ti vattukāmopi ‘kuhiŋ nandādeviŋ passissasī’ ti parihāsabhayena na kiñci āha. Mahāsatto pana tasmiŋ ţhāne pañcālacandiŋ kumārikaŋ ratanarāsimhi ţhapetvā abhisiñcitvā ‘mahārāja, tvaŋ imissā kāraņā āgato, ayaŋ te aggama-hesī hotū’ ti āha. Tīņi nāvāsatāni upaţţhāpesuŋ, rājā visālamāļakā otaritvā alankatanāvaŋ abhiruhi. Tepi cattāro khattiyā nāvaŋ abhiruhiŋsu. Tamatthaŋ pakāsento satthā āha–

696. ‘Umangā nikkhamitvāna, vedeho nāvamāruhi;

abhiruļhañca taŋ ñatvā, anusāsi mahosadho.

697. ‘Ayaŋ te sasuro deva, ayaŋ sassu janādhipa;

yathā mātu paţipatti, evaŋ te hotu sassuyā.

698. ‘Yathāpi niyako bhātā, sa-udariyo ekamātuko;

evaŋ pañcālacando te, dayitabbo rathesabha.

699. ‘Ayaŋ pañcālacandī te, rājaputtī abhicchitā;

kāmaŋ karohi te tāya, bhariyā te rathesabhā’ ti.

Tattha anusāsīti evaŋ kirassa ahosi ‘kadāci eso kujjhitvā cūļanirañño mātaraŋ māreyya, abhirūpāya nandādeviyā saddhiŋ saŋvāsaŋ kappeyya, rājakumāraŋ vā māreyya, paţiññamassa gaņhissāmī’ ti. Tasmā ‘ayaŋ te’ ti-ā-dīni vadanto anusāsi. Tattha ayaŋ te sasuroti ayaŋ tava sasurassa cūļani-rañño putto pañcālacandiyā kaniţţhabhātiko, ayaŋ te idāni sasuro. Ayaŋ sassūti ayaŋ imissā mātā nandādevī nāma tava sassu. YathāmātūTi yathā mātu puttā vattappaţivattaŋ karonti (p. 6.295), evaŋ te etissā hotu, balavatiŋ mātusaññaŋ paccupaţţhāpetvā mā naŋ kadāci lobhacittena olokehi. Niya-koti ajjhattiko ekapitarā jāto. Ekamātukoti ekamātarā jāto. Dayitabboti piyāyi-tabbo. Bhariyāti ayaŋ te bhariyā, mā etissā avamānaŋ akāsīti rañño paţiññaŋ gaņhi.

Rājāpi ‘sādhū’ ti sampaţicchi. Rājamātaraŋ pana ārabbha kiñci na kathesi. Kiŋ kāraņā? Tassā mahallakabhāveneva. Idaŋ pana sabbaŋ bodhisatto tīre ţhatvāva kathesi. Atha naŋ rājā mahādukkhato muttatāya gantukāmo hutvā ‘tāta, tvaŋ tīre ţhitova kathesī’ ti vatvā gāthamāha–

700. ‘Āruyha nāvaŋ taramāno, kiŋ nu tīramhi tiţţhasi;

kicchā muttāmha dukkhato, yāma dāni mahosadhā’ ti.

Mahāsatto ‘deva, tumhehi saddhiŋ gamanaŋ nāma mayhaŋ ayuttan’ ti vatvā āha–

701. ‘Nesa dhammo mahārāja, yohaŋ senāya nāyako;

senangaŋ parihāpetvā, attānaŋ parimocaye.

702. ‘Nivesanamhi te deva, senangaŋ parihāpitaŋ;

taŋ dinnaŋ brahmadattena, ānayissaŋ rathesabhā’ ti.

Tattha dhammoti sabhāvo. Nivesanamhīti taŋ nagaraŋ sandhāyāha. Pari-mocayeti parimoceyyaŋ. Parihāpitanti chađđitaŋ. Tesu hi manussesu dūra-maggaŋ āgatattā keci kilantā niddaŋ okkantā keci khādantā pivantā amhākaŋ nikkhantabhāvampi na jāniŋsu, keci gilānā. Mayā saddhiŋ cattāro māse kammaŋ katvā mama upakārakā manussā cettha bahū, na sakkā mayā ekamanussampi chađđetvā gantuŋ, ahaŋ pana nivattitvā sabbampi taŋ tava senaŋ brahmadattena dinnaŋ appaţividdhaŋ ānessāmi. Tumhe, mahārāja, katthaci avilambantā sīghaŋ gacchatha. Mayā evā antarāmagge hatthivāhanādīni ţhapitāni, kilantakilantāni pahāya samatthasamatthehi sīghaŋ mithilameva pavisathāti.

Tato (p. 6.296) rājā gāthamāha–

703. ‘Appaseno mahāsenaŋ, kathaŋ viggayha ţhassasi;

dubbalo balavantena, vihaññissasi paņđitā’ ti.

Tattha viggayhāTi parippharitvā. Vihaññissasīti haññissasi.

Tato bodhisatto āha–

704. ‘Appasenopi ce mantī, mahāsenaŋ amantinaŋ;

jināti rājā rājāno, ādiccovudayaŋ taman’ ti.

Tattha mantīti mantāya samannāgato paññavā upāyakusalo. Amantinanti anupāyakusalaŋ jināti, paññavā duppaññaŋ jināti. Rājā rājānoti ekopi ca eva-rūpo rājā bahūpi duppaññarājāno jinātiyeva. Yathā kinti? Ādiccovudayaŋ tamanti, yathā ādicco udayanto tamaŋ viddhaŋsetvā ālokaŋ dasseti, evaŋ jināti ceva sūriyo viya virocati ca.

Idaŋ vatvā mahāsatto rājānaŋ ‘gacchatha tumhe’ ti vanditvā uyyojesi. So ‘mutto vatamhi amittahatthato, imissā ca laddhattā manorathopi me matthakaŋ patto’ ti bodhisattassa guņe āvajjetvā uppannapītipāmojjo paņđi-tassa guņe senakassa kathento gāthamāha–

705. ‘Susukhaŋ vata saŋvāso, paņđitehīti senaka;

pakkhīva pañjare baddhe, macche jālagateriva; amittahatthattagate, mocayī no mahosadho’ ti.

Tattha susukhaŋ vatāti atisukhaŋ vata idaŋ, yo saŋvāso paņđitehi. Itīti kāraņatthe nipāto. Idaŋ vuttaŋ hoti– yasmā amittahatthagate mocayi no mahosadho, tasmā, senaka, vadāmi. Susukhaŋ vata idaŋ, yo esa paņđitehi saŋvāsoti.

Taŋ (p. 6.297) sutvā senakopi paņđitassa guņe kathento āha–

706. ‘Evametaŋ mahārāja, paņđitā hi sukhāvahā;

pakkhīva pañjare baddhe, macche jālagateriva; amittahatthattagate, mocayī no mahosadho’ ti.

Atha vedeharājā nadiŋ uttaritvā yojanantare yojanantare mahāsattena

kāritagāmaŋ sampatto. Tatrassa bodhisattena ţhapitamanussā hatthivāhanādīni ceva annapānādīni ca adaŋsu. So kilante hatthi-assarathādayo ţhapetvā

itare ādāya tehi saddhiŋ aññaŋ gāmaŋ pāpuņi. Etenupāyena yojanasatikaŋ

maggaŋ atikkamitvā punadivase pātova mithilaŋ pāvisi. Mahāsattopi umangadvāraŋ gantvā attanā sannaddhakhaggaŋ omuñcitvā umangadvāre

vālukaŋ viyūhitvā ţhapesi. Ṭhapetvā ca pana umangaŋ pavisitvā umangena

gantvā nagaraŋ pavisitvā pāsādaŋ abhiruyha gandhodakena nhatvā nānaggarasabhojanaŋ bhuñjitvā sayanavaragato ‘manoratho me matthakaŋ

patto’ ti āvajjento nipajji. Atha tassā rattiyā accayena cūļanirājā senangaŋ

vicārayamāno taŋ nagaraŋ upāgami. Tamatthaŋ pakāsento satthā āha–

707. ‘Rakkhitvā kasiņaŋ rattiŋ, cūļaneyyo mahabbalo;

udentaŋ aruņuggasmiŋ, upakāriŋ upāgami.

708. ‘Āruyha pavaraŋ nāgaŋ, balavantaŋ saţţhihāyanaŋ;

rājā avoca pañcālo, cūļaneyyo mahabbalo.

709. ‘Sannaddho maņivammena, saramādāya pāņinā;

pesiye ajjhabhāsittha, puthugumbe samāgate’ ti.

Tattha kasiņanti sakalaŋ nissesaŋ. Udentanti udente. Upakārinti pañcāla-nagaraŋ upādāya mahāsattenakāritattā ‘upakārī’ ti laddhanāmakaŋ taŋ nagaraŋ upāgami. Avocāti attano senaŋ avoca. Pesiyeti attano pesanakā-rake. Ajjhabhāsitthāti adhi-abhāsittha, puretarameva abhāsittha, puthugu-mbeti bahūsu sippesu patiţţhite anekasippajānanaketi.

Idāni (p. 6.298) te sarūpato dassetumāha–

710. ‘Hatthārohe anīkaţţhe, rathike pattikārake;

upāsanamhi katahatthe, vālavedhe samāgate’ ti.

Tattha upāsanamhīti dhanusippe. Katahattheti avirajjhanavedhitāya sampa-nnahatthe.

Idāni rājā vedehaŋ jīvaggāhaŋ gaņhāpetuŋ āņāpento āha–

711. ‘Pesetha kuñjare dantī, balavante saţţhihāyane;

maddantu kuñjarā nagaraŋ, vedehena sumāpitaŋ.

712. ‘Vacchadantamukhā setā, tikkhaggā aţţhivedhino;

paņunnā dhanuvegena, sampatantutarītarā.

713. ‘Māņavā vammino sūrā, citradaņđayutāvudhā;

pakkhandino mahānāgā, hatthīnaŋ hontu sammukhā.

714. ‘Sattiyo teladhotāyo, accimantā pabhassarā;

vijjotamānā tiţţhantu, sataraŋsīva tārakā.

715. ‘Āvudhabalavantānaŋ, guņikāyūradhārinaŋ;

etādisānaŋ yodhānaŋ, sangāme apalāyinaŋ; vedeho kuto muccissati, sace pakkhīva kāhiti.

716. ‘ tiŋsa me purisanāvutyo, sabbevekekaniccitā;

yesaŋ samaŋ na passāmi, kevalaŋ mahīmaŋ caraŋ.

717. ‘Nāgā ca kappitā dantī, balavanto saţţhihāyanā;

yesaŋ khandhesu sobhanti, kumārā cārudassanā.

718. ‘Pītālankārā pītavasanā, pītuttaranivāsanā;

nāgakhandhesu sobhanti, devaputtāva nandane.

719. ‘Pāţhīnavaņņā nettiŋsā, teladhotā pabhassarā;

niţţhitā naradhīrebhi, samadhārā sunissitā.

720. ‘Vellālino (p. 6.299) vītamalā, sikkāyasamayā daļā;

gahitā balavantebhi, suppahārappahāribhi.

721. ‘Suvaņņatharusampannā, lohitakacchupadhāritā;

vivattamānā sobhanti, vijjūvabbhaghanantare.

722. ‘Paţākā vammino sūrā, asicammassa kovidā;

dhanuggahā sikkhitarā, nāgakhandhe nipātino.

723. ‘Etādisehi parikkhitto, natthi mokkho ito tava;

pabhāvaŋ te na passāmi, yena tvaŋ mithilaŋ vaje’ ti.

Tattha dantīti sampannadante. Vacchadantamukhāti nikhādanasadisamukhā. Paņunnāti vissaţţhā. Sampatantutarītarāti evarūpā sarā itarītarā

sampatantu samāgacchantu. Ghanameghavassaŋ viya saravassaŋ vassathāti āņāpesi. Māņavāti taruņayodhā. Vamminoti vammahatthā. Citradaņđayutāvudhāti citradaņđayuttehi āvudhehi samannāgatā. Pakkhandinoti sangāmapakkhandikā. Mahānāgāti mahānāgesu koñcanādaŋ katvā āgacchantesupi

niccalā ţhatvā tesaŋ dante gahetvā luñcituŋ samatthā yodhā. Sataraŋsīva

tārakāti sataraŋsī viya osadhitārakā. Āvudhabalavantānanti āvudhabalena

yuttānaŋ samannāgatānaŋ. Guņikāyūradhārinanti guņi vuccati kavacaŋ,

kavacāni ceva kāyūrābharaņāni ca dhārentānaŋ, kavacasankhātāni vā kāyū-rāni dhārentānaŋ. Sace pakkhīva kāhitīti sacepi pakkhī viya ākāse pakkha-ndanaŋ karissati, tathāpi kiŋ muccissatīti vadati.

Tiŋsa me purisanāvutyoTi purisānaŋ tiŋsasahassāni navutisatāni tiŋsa-nāvutyoti vuccanti. Sabbevekekaniccitāti ettakā mayhaŋ paresaŋ hatthato āvudhaŋ gahetvā paccāmittānaŋ sīsapātanasamatthā ekekaŋ vicinitvā gahitā anivattino yodhāti dasseti. Kevalaŋ mahīmaŋ caranti sakalampi imaŋ mahiŋ caranto yesaŋ samaŋ sadisaŋ na passāmi, kuto uttaritaraŋ, teyeva me yodhā ettakāti dasseti. Cārudassanāti (p. 6.300) cāru vuccati suvaņņaŋ, suvaņņavaņņāti attho. Pītālankārāti pītavaņņasuvaņņālankārā. Pītavasanāti pītavaņņasuvaņņavatthā. Pītuttaranivāsanāti pīta-uttarāsanganivatthā. Pāţhī-navaņņāti pāsāņamacchasadisā. Nettiŋsāti khaggā. Naradhīrebhīti paņđita-purisehi. Sunissitāti sunisitā atitikhiņā.

Vellālinoti ţhitamajjhanhike sūriyo viya vijjotamānā. Sikkāyasamayāti satta

vāre koñcasakuņe khādāpetvā gahitena sikkāyasena katā. Suppahārappahāribhīti daļhappahārehi yodhehi. Lohitakacchupadhāritāti lohitavaņņāya kosiyā

samannāgatā. Paţākāti ākāse parivattanasamatthā. Sūrāti jātisūrā. Asicammassa kovidāti etesaŋ gahaņe kusalā. Dhanuggahāti dhanuggahakā.

Sikkhitarāti etasmiŋ dhanuggahaņe ativiya sikkhitā. Nāgakhandhe nipātinoti hatthikkhandhe khaggena chinditvā nipātanasamatthā. Natthi mokkhoti ambho, vedeha, tvaŋ paţhamaŋ tāva gahapatiputtassānubhāvena muttosi, idāni pana natthi tava mokkhoti vadati. Pabhāvaŋ teti idāni te rājānubhāvaŋ na passāmi, yena tvaŋ mithilaŋ gamissasi khippaŋ, jāle paviţţhamaccho viya jātosīti.

Cūļanirājā vedehaŋ tajjento ‘idāni naŋ gaņhissāmī’ ti vajirankusena nāgaŋ codento ‘gaņhatha, bhindatha, vijjhathā’ ti senaŋ āņāpento upakārinagaraŋ avattharanto viya upāgami. Atha naŋ mahāsattassa upanikkhittakapurisā ‘ko jānāti, kiŋ bhavissatī’ ti attano upaţţhāke gahetvā parivārayiŋsu. Tasmiŋ khaņe bodhisatto sirisayanā vuţţhāya katasarīrappaţijaggano bhuttapātarāso alankatappaţiyatto satasahassagghanakaŋ kāsikavatthaŋ nivāsetvā rattaka-mbalaŋ ekaŋse karitvā sattaratanavicittaŋ valañjanadaņđakaŋ ādāya suva-ņņapādukaŋ āruyha devaccharāya viya alankata-itthiyā vālabījaniyā bījiya-māno alankatapāsāde sīhapañjaraŋ vivaritvā cūļanirañño attānaŋ dassento sakkadevarājalīlāya aparāparaŋ cankami. Cūļanirājāpi tassa rūpasiriŋ olo-ketvā cittaŋ pasādetuŋ nāsakkhi, ‘idāni naŋ gaņhissāmī’ ti turitaturitova (p. 6.301) hatthiŋ pesesi. Paņđito cintesi ‘ayaŋ “vedeho me laddho” ti saññāya turitatu-ritova āgacchati, na jānāti attano puttadāraŋ gahetvā amhākaŋ rañño gata-bhāvaŋ, suvaņņādāsasadisaŋ mama mukhaŋ dassetvā kathessāmi tena saddhin’ ti. So vātapāne ţhitova madhurassaraŋ nicchāretvā tena saddhiŋ kathento āha–

724. ‘Kiŋ nu santaramānova, nāgaŋ pesesi kuñjaraŋ;

pahaţţharūpo āpatasi, siddhatthosmīti maññasi.

725. ‘Oharetaŋ dhanuŋ cāpaŋ, khurappaŋ paţisaŋhara;

oharetaŋ subhaŋ vammaŋ, veļuriyamaņisanthatan’ ti.

Tattha kuñjaranti seţţhaŋ. Pahaţţharūpoti haţţhatuţţhacitto somanassajāto. Āpatasīti āgacchasi. Siddhatthosmīti nipphannatthosmi, manoratho me matthakaŋ pattoti maññasi. Oharetanti imaŋ cāpasankhātaŋ dhanuŋ ohara, avahara, chađđehi, ko nu te etenattho. Paţisaŋharāti apanetvā aññassa vā dehi, paţicchanne vā ţhāne ţhapehi, kiŋ khurappena karissasi. Vammanti etaŋ vammampi apanehi. Idaŋ tayā hiyyo paţimukkaŋ bhavissati, chađđehi naŋ, mā te sarīraŋ uppaņđukaŋ ahosi, akilametvā pātova nagaraŋ pavisā-hīti raññā saddhiŋ keļimakāsi.

So tassa vacanaŋ sutvā ‘gahapatiputto mayā saddhiŋ keļiŋ karoti, ajja te kattabbaŋ jānissāmī’ ti taŋ tajjento gāthamāha–

726. ‘Pasannamukhavaņņosi, mhitapubbañca bhāsasi;

hoti kho maraņakāle, edisī vaņņasampadā’ ti.

Tattha mhitapubbañcāti paţhamaŋ mhitaŋ katvā pacchā bhāsanto mhita-pubbameva bhāsasi, maŋ kismiñci na gaņesi. Hoti khoti maraņakāle nāma vaņņasampadā hotiyeva, tasmā tvaŋ virocasi, ajja te sīsaŋ chinditvā jaya-pānaŋ pivissāmāti.

Evaŋ tassa tena saddhiŋ kathanakāle mahābalakāyo mahāsattassa rūpa-siriŋ disvā ‘ambho, amhākaŋ rājā mahosadhapaņđitena saddhiŋ manteti (p. 6.302), kiŋ nu kho kathesi, etesaŋ kathaŋ suņissāmā’ ti rañño santikameva aga-māsi. Paņđitopi tassa kathaŋ sutvā ‘na maŋ “mahosadhapaņđito” ti jānāsi.

Nāhaŋ attānaŋ māretuŋ dassāmi, manto te, deva, bhinno, kevaţţena ca

tayā ca hadayena cintitaŋ na jātaŋ, mukhena kathitameva jātan’ ti pakāsento āha–

727. Moghaŋ te gajjitaŋ rāja, bhinnamantosi khattiya;

duggaņhosi tayā rājā, khaļunkeneva sindhavo.

728. ‘ tiņņo hiyyo rājā gangaŋ, sāmacco saparijjano;

haŋsarājaŋ yathā dhanko, anujjavaŋ patissasī’ ti.

Tattha bhinnamantosīti yo tayā kevaţţena saddhiŋ sayanagabbhe manto gahito, taŋ mantaŋ na jānātīti mā saññaŋ kari, pageva so mayā ñāto, bhinnamanto asi jāto. Duggaņhosi tayāti mahārāja, tayā amhākaŋ rājā assa-khaļunkena sindhavo viya duggaņhosi, khaļunkaŋ āruļhena javasampannaŋ ājānīyaŋ āruyha gacchanto viya gahetuŋ na sakkāti attho. Khaļunko viya hi kevaţţo, taŋ āruļhapuriso viya tvaŋ, javasampanno sindhavo viya ahaŋ, taŋ āruļhapuriso viya amhākaŋ rājāti dasseti. Tiņņo hiyyoti hiyyova uttiņņo. So ca kho sāmacco saparijano, na ekakova palāyitvā gato. Anujjavanti sace pana tvaŋ taŋ anujavissasi anubandhissasi, atha yathā suvaņņahaŋsarājaŋ anujavanto dhanko antarāva patissati, evaŋ patissasi, antarāva vināsaŋ pāpuņissasīti vadati.

Idāni so achambhitakesarasīho viya udāharaņaŋ āharanto āha–

729. ‘Singālā rattibhāgena, phullaŋ disvāna kiŋsukaŋ;

maŋsapesīti maññantā, paribyūļhā migādhamā.

730. ‘Vītivattāsu (p. 6.303) rattīsu, uggatasmiŋ divākare;

kiŋ sukaŋ phullitaŋ disvā, āsacchinnā migādhamā.

731. ‘Evameva tuvaŋ rāja, vedehaŋ parivāriya;

āsacchinno gamissasi, singālā kiŋsukaŋ yathā’ ti.

Tattha disvānāti candālokena oloketvā. Paribyūļhāti pātova maŋsapesiŋ khāditvā gamissāmāti parivāretvā aţţhaŋsu. Vītivattāsūti te yāsu yāsu rattīsu evaŋ aţţhaŋsu, tāsu tāsu rattīsu atītāsu. Disvāti sūriyālokena kiŋsukaŋ disvā ‘na idaŋ maŋsan’ ti ñatvā chinnāsā hutvā palāyiŋsu. Singālāti yathā singālā kiŋsukaŋ parivāretvā āsacchinnā gatā, evaŋ tuvampi idha vedeha-rañño natthibhāvaŋ ñatvā āsacchinno hutvā gamissasi, senaŋ gahetvā palā-yissasīti dīpeti.

Rājā tassa achambhitavacanaŋ sutvā cintesi ‘ayaŋ gahapatiputto atisūro hutvā kathesi, nissaŋsayaŋ vedeho palāto bhavissatī’ ti. So ativiya kujjhitvā ‘pubbe mayaŋ gahapatiputtaŋ nissāya udarasāţakassapi assāmikā jātā, idāni tena amhākaŋ hatthagato paccāmitto palāpito, bahussa vata no ana-tthassa kārako, ubhinnaŋ kattabbakāraņaŋ imasseva karissāmī’ ti tassa kāraņaŋ kātuŋ āņāpento āha–

732. ‘Imassa hatthe pāde ca, kaņņanāsañca chindatha;

yo me amittaŋ hatthagataŋ, vedehaŋ parimocayi.

733. ‘Imaŋ maŋsaŋva pātabyaŋ, sūle katvā pacantu naŋ;

yo me amittaŋ hatthagataŋ, vedehaŋ parimocayi.

734. ‘Yathāpi āsabhaŋ cammaŋ, pathabyā vitanīyati;

sīhassa atho byagghassa, hoti sankusamāhataŋ.

735. ‘Evaŋ taŋ vitanitvāna, vedhayissāmi sattiyā;

yo me amittaŋ hatthagataŋ, vedehaŋ parimocayī’ ti.

Tattha (p. 6.304) pātabyanti pācayitabbaŋ pacitabbayuttakaŋ migādīnaŋ

maŋsaŋ viya imaŋ gahapatiputtaŋ sūle āvuņitvā pacantu. Sīhassa atho

byagghassāti etesañca yathā cammaŋ sankusamāhataŋ hoti, evaŋ hotu.

Vedhayissāmīti vijjhāpessāmi.

Taŋ sutvā mahāsatto hasitaŋ katvā ‘ayaŋ rājā attano deviyā ca bandha-vānañca mayā mithilaŋ pahitabhāvaŋ na jānāti, tena me imaŋ kammakā-raņaŋ vicāreti, kodhavasena kho pana maŋ usunā vā vijjheyya, aññaŋ vā attano ruccanakaŋ kareyya, sokāturaŋ imaŋ vedanāppattaŋ katvā hatthipi-ţţheyeva visaññiŋ naŋ nipajjāpetuŋ taŋ kāraņaŋ ārocessāmī’ ti cintetvā āha–

736. ‘Sace me hatthe pāde ca, kaņņanāsañca checchasi;

evaŋ pañcālacandassa, vedeho chedayissati.

737. ‘Sace me hatthe pāde ca, kaņņanāsañca checchasi;

evaŋ pañcālacandiyā, vedeho chedayissati.

738. ‘Sace me hatthe pāde ca, kaņņanāsañca checchasi;

evaŋ nandāya deviyā, vedeho chedayissati.

739. ‘Sace me hatthe pāde ca, kaņņanāsañca checchasi;

evaŋ te puttadārassa, vedeho chedayissati.

740. ‘Sace maŋsaŋva pātabyaŋ, sūle katvā pacissasi;

evaŋ pañcālacandassa, vedeho pācayissati.

741. ‘Sace maŋsaŋva pātabyaŋ, sūle katvā pacissasi;

evaŋ pañcālacandiyā, vedeho pācayissati.

742. ‘Sace maŋsaŋva pātabyaŋ, sūle katvā pacissasi;

evaŋ nandāya deviyā, vedeho pācayissati.

743. ‘Sace maŋsaŋva pātabyaŋ, sūle katvā pacissasi;

evaŋ te puttadārassa, vedeho pācayissati.

744. ‘Sace (p. 6.305) maŋ vitanitvāna, vedhayissasi sattiyā;

evaŋ pañcālacandassa, vedeho vedhayissati.

745. ‘Sace maŋ vitanitvāna, vedhayissasi sattiyā;

evaŋ pañcālacandiyā, vedeho vedhayissati.

746. ‘Sace maŋ vitanitvāna, vedhayissasi sattiyā;

evaŋ nandāya deviyā, vedeho vedhayissati.

747. ‘Sace maŋ vitanitvāna, vedhayissasi sattiyā;

Evaŋ te puttadārassa, vedeho vedhayissati; evaŋ no mantitaŋ raho, vedehena mayā saha.

748. ‘Yathāpi palasataŋ cammaŋ, kontimantāsuniţţhitaŋ;

upeti tanutāņāya, sarānaŋ paţihantave.

749. ‘Sukhāvaho dukkhanudo, vedehassa yasassino;

matiŋ te paţihaññāmi, usuŋ palasatena vā’ ti.

Tattha chedayissatīti ‘paņđitassa kira cūļaninā hatthapādā chinnā’ ti

sutvāva chedayissati. Puttadārassāti mama ekassa chindanapaccayā tava

dvinnaŋ puttānañceva aggamahesiyā cāti tiņņampi janānaŋ amhākaŋ rājā

chedayissati. Evaŋ no mantitaŋ rahoti mahārāja, mayā ca vedeharājena ca

evaŋ rahasi mantitaŋ ‘yaŋ yaŋ idha mayhaŋ cūļanirājā kāreti, taŋ taŋ

tattha tassa puttadārānaŋ kātabban’ ti. Palasatanti palasatappamāņaŋ bahū

khāre khādāpetvā mudubhāvaŋ upanītaŋ cammaŋ. Kontimantāsuniţţhitanti kontimantā vuccati cammakārasatthaŋ, tāya kantanalikhitānaŋ vasena

katattā suţţhu niţţhitaŋ. Tanutāņāyāti yathā taŋ cammaŋ sangāme sarānaŋ

paţihantave sarīratāņaŋ upeti, sare paţihanitvā sarīraŋ rakkhati. Sukhāvahoti mahārāja, ahampi amhākaŋ rañño paccāmittānaŋ vāraņatthena taŋ

saraparittāņacammaŋ viya sukhāvaho. Dukkhanudoti kāyikasukhacetasika-sukhañca āvahāmi, dukkhañca nudemi. Matinti tasmā tava matiŋ paññaŋ usuŋ tena palasatacammena viya attano matiyā paţihanissāmīti.

Taŋ (p. 6.306) sutvā rājā cintesi ‘gahapatiputto kiŋ katheti, yathā kira ahaŋ

etassa karissāmi, evaŋ vedeharājā mama puttadārānaŋ kammakāraņaŋ

karissati, na jānāti mama puttadārānaŋ ārakkhassa susaŋvihitabhāvaŋ,

“idāni māressatī” ti maraņabhayena vilapati, nāssa vacanaŋ saddahāmī’ ti.

Mahāsatto ‘ayaŋ maŋ maraņabhayena kathetīti maññati, jānāpessāmi nan’-ti cintetvā āha–

750. ‘Ingha passa mahārāja, suññaŋ antepuraŋ tava;

orodhā ca kumārā ca, tava mātā ca khattiya; umangā nīharitvāna, vedehassupanāmitā’ ti.

Tattha umangāti mahārāja, mayā attano māņave pesetvā pāsādā otarāpetvā jangha-umangena āharāpetvā mahā-umangā nīharitvā bandhavā te

vedehassa upanāmitāti.

Taŋ sutvā rājā cintesi ‘paņđito ativiya daļhaŋ katvā katheti, mayā ca rattibhāge gangāpasse nandādeviyā saddo viya suto, mahāpañño paņđito

kadāci saccaŋ bhaņeyyā’ ti. So uppannabalavasokopi satiŋ upaţţhāpetvā

asocanto viya ekaŋ amaccaŋ pakkosāpetvā jānanatthāya pesento imaŋ

gāthamāha–

751. ‘Ingha antepuraŋ mayhaŋ, gantvāna vicinātha naŋ;

yathā imassa vacanaŋ, saccaŋ vā yadi vā musā’ ti.

So saparivāro rājanivesanaŋ gantvā dvāraŋ vivaritvā anto pavisitvā

hatthapāde bandhitvā mukhañca pidahitvā nāgadantakesu olaggite antepurapālake ca khujjavāmanakādayo ca bhājanāni bhinditvā tattha tattha vippakiņņakhādanīyabhojanīyañca ratanagharadvārāni vivaritvā kataratanavilopaŋ

vivaţadvāraŋ sirigabbhañca yathāvivaţehi eva vātapānehi pavisitvā caramānaŋ kākagaņañca chađđitagāmasadisaŋ susānabhūmiyaŋ viya ca nissi-rikaŋ rājanivesanañca disvā punāgantvā rañño ārocento āha–

752. ‘Evametaŋ mahārāja, yathā āha mahosadho;

suññaŋ antepuraŋ sabbaŋ, kākapaţţanakaŋ yathā’ ti.

Tattha (p. 6.307) kākapaţţanakaŋ yathāti macchagandhena āgatehi kākaga-ņehi samākiņņo samuddatīre chađđitagāmako viya.

Taŋ sutvā rājā catunnaŋ janānaŋ piyavippayogasambhavena sokena

kampamāno ‘idaŋ mama dukkhaŋ gahapatiputtaŋ nissāya uppannan’ ti

daņđena ghaţţito āsīviso viya bodhisattassa ativiya kujjhi. Mahāsatto tassā-kāraŋ disvā ‘ayaŋ rājā mahāyaso kadāci kodhavasena “kiŋ mama etehī” ti khattiyamānena maŋ viheţheyya, yaŋnūnāhaŋ nandādeviŋ iminā adiţţha-pubbaŋ viya karonto tassā sarīravaņņaŋ vaņņeyyaŋ. Atha so taŋ anussa-ritvā “sacāhaŋ mahosadhaŋ māressāmi, evarūpaŋ itthiratanaŋ na labhi-ssāmi, amārento puna taŋ labhissāmī” ti attano bhariyāya sinehena na kiñci mayhaŋ karissatī’ ti cintetvā attano anurakkhaņatthaŋ pāsāde ţhitova ratta-kambalantarā suvaņņavaņņaŋ bāhuŋ nīharitvā tassā gatamaggācikkhanava-sena vaņņento āha–

753. ‘Ito gatā mahārāja, nārī sabbangasobhanā;

kosambaphalakasussoņī, haŋsagaggarabhāņinī.

754. ‘Ito nītā mahārāja, nārī sabbangasobhanā;

koseyyavasanā sāmā, jātarūpasumekhalā.

755. ‘Surattapādā kalyāņī, suvaņņamaņimekhalā;

pārevatakkhī sutanū, bimboţţhā tanumajjhimā.

756. ‘Sujātā bhujalaţţhīva, vedīva tanumajjhimā;

dīghassā kesā asitā, īsakaggapavellitā.

757. ‘Sujātā migachāpāva, hemantaggisikhāriva;

nadīva giriduggesu, sañchannā khuddaveļubhi.

758. ‘Nāganāsūru kalyāņī, paramā timbarutthanī;

nātidīghā nātirassā, nālomā nātilomasā’ ti.

Tattha itoti umangaŋ dasseti. Kosambaphalakasussoņīti visālakañcanaphalakaŋ viya sundarasoņī. Haŋsagaggarabhāņinīti gocaratthāya vicarantānaŋ (p. 6.308) haŋsapotakānaŋ viya gaggarena madhurena sarena sama-nnāgatā. Koseyyavasanāti kañcanakhacitakoseyyavatthavasanā. Sāmāti suvaņņasāmā. Pārevatakkhīti pañcasu pasādesu rattaţţhāne pārevatasaku-ņisadisakkhī. Sutanūti sobhanasarīrā. Bimboţţhāti bimbaphalaŋ viya surajji-tamaţţhoţţhapariyosānā. Tanumajjhimāti karamitatanumajjhimā. Sujātā bhuja-laţţhīvāti vijambhanakāle vāteritarattapallavavilāsinī sujātā bhujalatā viya viro-cati. Vedīvāti kañcanavedi viya tanumajjhimā. Īsakaggapavellitāti īsakaŋ aggesu onatā. Īsakaggapavellitā vā nettiŋsāya aggaŋ viya vinatā.

Migachāpāvāti pabbatasānumhi sujātā ekavassikabyagghapotikā viya vilāsakuttiyuttā. Hemantaggisikhārivāti obhāsasampannatāya hemante aggisikhā viya sobhati. KhuddaveļubhīTi yathā khuddakehi udakaveļūhi

sañchannā nadī sobhati, evaŋ tanukalomāya lomarājiyā sobhati. Kalyāņīti

chavimaŋsakesanhāru-aţţhīnaŋ vasena pañcavidhena kalyāņena samannā-gatā. Paramā timbarutthanīti timbarutthanī paramā uttamā, suvaņņaphalake ţhapitasuvaņņavaņņatimbaruphaladvayamivassā susaņţhānasampannaŋ nirantaraŋ thanayugalaŋ.

Evaŋ mahāsatte tassā rūpasiriŋ vaņņenteva tassa sā pubbe adiţţhapubbā viya ahosi, balavasinehaŋ uppādesi. Athassa sinehuppattibhāvaŋ ñatvā mahāsatto anantaraŋ gāthamāha–

759. ‘Nandāya nūna maraņena, nandasi sirivāhana;

ahañca nūna nandā ca, gacchāma samasādhanan’ ti.

Tattha sirivāhanāti sirisampannavāhana mahārāja, nūna tvaŋ evaŋ uttamarūpadharāya nandāya maraņena nandasīti vadati. Gacchāmāti sace hi

tvaŋ maŋ māressasi, ekaŋseneva amhākaŋ rājā nandaŋ māressati. Iti

nandā ca ahañca yamassa santikaŋ gamissāma, yamo amhe ubho disvā

nandaŋ (p. 6.309) mayhameva dassati, tassa tuyhaŋ maŋ māretvā tādisaŋ itthiratanaŋ alabhantassa kiŋ rajjena, nāhaŋ attano maraņena parihāniŋ passāmi, devāti.

Iti mahāsatto ettake ţhāne nandameva vaņņesi, na itare tayo jane. Kinkā-raņā? Sattā hi nāma piyabhariyāsu viya sesesu ālayaŋ na karonti, mātaraŋ vā saranto puttadhītaropi sarissatīti tasmā tameva vaņņesi, rājamātaraŋ pana mahallikābhāvena na vaņņesi. Ñāņasampanne mahāsatte madhurassa-rena vaņņenteyeva nandādevī āgantvā rañño purato ţhitā viya ahosi. Tato rājā cintesi ‘ţhapetvā mahosadhaŋ añño mama bhariyaŋ ānetuŋ samattho nāma natthī’ ti. Athassa naŋ sarantassa soko uppajji. Atha naŋ mahāsatto ‘mā cintayittha, mahārāja, devī ca te putto ca mātā ca tayopi āgacchissanti, mama gamanamevettha pamāņaŋ, tasmā tvaŋ assāsaŋ paţilabha, narindā’-ti rājānaŋ assāsesi. Atha rājā cintesi ‘ahaŋ attano nagaraŋ surakkhitaŋ sugopitaŋ kārāpetvā imaŋ upakārinagaraŋ ettakena balavāhanena pari-kkhipitvāva ţhito. Ayaŋ pana paņđito evaŋ sugopitāpi mama nagarā deviñca me puttañca mātarañca ānetvā vedehassa dāpesi. Amhesu ca evaŋ parivā-retvā ţhitesveva ekassapi ajānantassa vedehaŋ sasenāvāhanaŋ palāpesi. Kiŋ nu kho dibbamāyaŋ jānāti, udāhu cakkhumohanan’ ti. Atha naŋ pucchanto āha–

760. ‘Dibbaŋ adhīyase māyaŋ, akāsi cakkhumohanaŋ;

yo me amittaŋ hatthagataŋ, vedehaŋ parimocayī’ ti.

Taŋ sutvā mahāsatto ‘ahaŋ dibbamāyaŋ jānāmi, paņđitā hi nāma dibba-māyaŋ uggaņhitvā bhaye sampatte attānampi parampi dukkhato mocayanti-yevā’ ti vatvā āha–

761. ‘Adhīyanti mahārāja, dibbamāyidha paņđitā;

te mocayanti attānaŋ, paņđitā mantino janā.

762. ‘Santi (p. 6.310) māņavaputtā me, kusalā sandhichedakā;

yesaŋ katena maggena, vedaho mithilaŋ gato’ ti.

Tattha dibbamāyidhāti dibbamāyaŋ idha. Māņavaputtāti upaţţhākataruņa-yodhā. Yesaŋ katenāti yehi katena. Maggenāti alankata-umangena.

Taŋ sutvā rājā ‘alankata-umangena kira gato, kīdiso nu kho umango’ ti

umangaŋ daţţhukāmo ahosi. Athassa icchitaŋ ñatvā mahāsatto ‘rājā

umangaŋ daţţhukāmo, dassessāmissa umangan’ ti dassento āha–

763. ‘Ingha passa mahārāja, umangaŋ sādhu māpitaŋ;

hatthīnaŋ atha assānaŋ, rathānaŋ atha pattinaŋ;

ālokabhūtaŋ tiţţhantaŋ, umangaŋ sādhu māpitan’ ti.

Tattha hatthīnanti iţţhakakammacittakammavasena katānaŋ etesaŋ

hatthi-ādīnaŋ pantīhi upasobhitaŋ alankatadevasabhāsadisaŋ ekobhāsaŋ

hutvā tiţţhantaŋ umangaŋ passa, devāti.

Evañca pana vatvā ‘mahārāja, mama paññāya māpite candassa ca sūriyassa ca uţţhitaţţhāne viya pākaţe alankata-umange asītimahādvārāni catusaţţhicūļadvārāni ekasatasayanagabbhe anekasatadīpagabbhe ca passa,

mayā saddhiŋ samaggo sammodamāno hutvā attano balena saddhiŋ upakārinagaraŋ pavisa, devā’ ti nagaradvāraŋ vivarāpesi. Rājā ekasatarājaparivāro nagaraŋ pāvisi. Mahāsatto pāsādā oruyha rājānaŋ vanditvā saparivāraŋ ādāya umangaŋ pāvisi. Rājā alankatadevasabhaŋ viya umangaŋ

disvā bodhisattassa guņe vaņņento āha–

764. ‘Lābhā vata videhānaŋ, yassimedisā paņđitā;

ghare vasanti vijite, yathā tvaŋsi mahosadhā’ ti.

Tattha videhānanti evarūpānaŋ paņđitānaŋ ākarassa uţţhānaţţhānabhū-tassa videhānaŋ janapadassa lābhā vata. Yassimedisāti yassa ime (p. 6.311) evarūpā paņđitā upāyakusalā santike vā ekaghare vā ekajanapade vā eka-raţţhe vā vasanti, tassapi lābhā vata. Yathā tvaŋsīti yathā tvaŋ asi, tādisena paņđitena saddhiŋyeva ekaraţţhe vā ekajanapade vā ekanagare vā eka-ghare vā vasituŋ labhanti. Tesaŋ videharaţţhavāsīnañceva mithilanagaravā-sīnañca tayā saddhiŋ ekato vasituŋ labhantānaŋ lābhā vatāti vadati.

Athassa mahāsatto ekasatasayanagabbhe dasseti. Ekassa dvāre vivaţe

sabbesaŋ vivarīyati. Ekassa dvāre pidahite sabbesaŋ pidhīyati. Rājā

umangaŋ olokento purato gacchati, paņđito pana pacchato. Sabbā senā

umangameva pāvisi. Rājā umangato nikkhami. Paņđito tassa nikkhantabhāvaŋ ñatvā sayaŋ nikkhamitvā aññesaŋ nikkhamituŋ adatvā umangadvāraŋ pidahanto āņiŋ akkami. Tāvadeva asītimahādvārāni catusaţţhicūļadvārāni ekasatasayanagabbhadvārāni anekasatadīpagabbhadvārāni ca ekappahāreneva pidahiŋsu. Sakalo umango lokantariyanirayo viya andhakāro

ahosi. Mahājano bhītatasito ahosi. Mahāsatto hiyyo umangaŋ pavisanto yaŋ

khaggaŋ vāluke ţhapesi, taŋ gahetvā bhūmito aţţhārasahatthubbedhaŋ

ākāsaŋ ullanghitvā oruyha rājānaŋ hatthe gahetvā asiŋ uggiritvā tāsetvā

‘mahārāja, sakalajambudīpe rajjaŋ kassa rajjan’ ti pucchi. So bhīto ‘tuyhameva paņđitā’ ti vatvā ‘abhayaŋ me dehī’ ti āha. ‘Mā bhāyittha, mahārāja,

nāhaŋ taŋ māretukāmatāya khaggaŋ parāmasiŋ, mama paññānubhāvaŋ

dassetuŋ parāmasin’ ti khaggaŋ rañño adāsi. Atha naŋ khaggaŋ gahetvā

ţhitaŋ ‘mahārāja, sace maŋ māretukāmosi, idāneva iminā khaggena

mārehi. Atha abhayaŋ dātukāmo, abhayaŋ dehī’ ti āha. ‘Paņđita, mayā

tuyhampi abhayaŋ dinnameva, tvaŋ mā cintayī’ ti asiŋ ţhapetvā ubhopi

aññamaññaŋ adubbhāya sapathaŋ kariŋsu.

Atha rājā bodhisattaŋ āha– ‘paņđita, evaŋ ñāņabalasampanno hutvā rajjaŋ kasmā na gaņhāsī’ ti? ‘Mahārāja, ahaŋ icchamāno ajjeva sakalajambu-dīpe rājāno māretvā rajjaŋ gaņheyyaŋ, paraŋ māretvā ca yasaggahaņaŋ nāma paņđitehi na pasatthan’ ti. ‘Paņđita, mahājano dvāraŋ alabhamāno paridevati, umangadvāraŋ vivaritvā mahājanassa jīvitadānaŋ dehī’ ti (p. 6.312).

So dvāraŋ vivari, sakalo umango ekobhāso ahosi. Mahājano assāsaŋ paţilabhi. Sabbe rājāno attano senāya saddhiŋ nikkhamitvā paņđitassa santikaŋ

āgamiŋsu. So raññā saddhiŋ visālamāļake aţţhāsi. Atha naŋ te rājāno

āhaŋsu ‘paņđita, taŋ nissāya jīvitaŋ laddhaŋ, sace muhuttaŋ umangadvāraŋ na vivarittha, sabbesaŋ no tattheva maraņaŋ abhavissā’ ti. ‘Na

mahārājāno idāneva tumhehi maññeva nissāya jīvitaŋ laddhaŋ, pubbepi

laddhaŋyevā’ ti. ‘Kadā, paņđitā’ ti? ‘Ṭhapetvā amhākaŋ nagaraŋ sakalajambudīpe rajjaŋ gahetvā uttarapañcālanagaraŋ gantvā uyyāne jayapānaŋ

pātuŋ surāya paţiyattakālaŋ sarathā’ ti? ‘Āma, paņđitā’ ti. Tadā esa rājā

kevaţţena saddhiŋ dummantitena visayojitāya surāya ceva macchamaŋsehi ca tumhe māretuŋ kiccamakāsi. Athāhaŋ ‘mādise paņđite dharamāne ime anāthamaraņaŋ mā marantū’ ti attano yodhe pesetvā sabbabhājanāni bhindāpetvā etesaŋ mantaŋ bhinditvā tumhākaŋ jīvitadānaŋ adāsinti.

Te sabbepi ubbiggamānasā hutvā cūļanirājānaŋ pucchiŋsu ‘saccaŋ kira, mahārājā’ ti? ‘Āma, mayā kevaţţassa kathaŋ gahetvā kataŋ, saccameva paņđito kathetī’ ti. Te sabbepi mahāsattaŋ ālingitvā ‘paņđita, tvaŋ sabbesaŋ no patiţţhā jāto, taŋ nissāya mayaŋ jīvitaŋ labhimhā’ ti sabbapasādhanehi mahāsattassa pūjaŋ kariŋsu. Paņđito rājānaŋ āha– ‘mahārāja, tumhe mā cintayittha, pāpamittasaŋsaggasseva esa doso, ime rājāno khamāpethā’ ti.

Rājā ‘mayā duppurisaŋ nissāya tumhākaŋ evarūpaŋ kataŋ, esa mayhaŋ

doso, khamatha me dosaŋ, puna evarūpaŋ na karissāmī’ ti khamāpesi. Te

aññamaññaŋ accayaŋ desetvā samaggā sammodamānā ahesuŋ. Atha rājā

bahūni khādanīyabhojanīyagandhamālādīni āharāpetvā sabbehi saddhiŋ

sattāhaŋ umangeyeva kīļitvā nagaraŋ pavisitvā mahāsattassa mahāsakkāraŋ kāretvā ekasatarājaparivuto mahātale nisīditvā paņđitaŋ attano

santike vasāpetukāmatāya āha–

765. ‘Vuttiñca (p. 6.313) parihārañca, diguņaŋ bhattavetanaŋ;

dadāmi vipule bhoge, bhuñja kāme ramassu ca; mā videhaŋ paccagamā, kiŋ videho karissatī’ ti.

Tattha vuttinti yasanissitaŋ jīvitavuttiŋ. Parihāranti gāmanigamadānaŋ. Bhattanti nivāpaŋ. Vetananti paribbayaŋ. Bhogeti aññepi te vipule bhoge dadāmi.

Paņđito taŋ paţikkhipanto āha–

766. ‘Yo cajetha mahārāja, bhattāraŋ dhanakāraņā;

ubhinnaŋ hoti gārayho, attano ca parassa ca; yāva jīveyya vedeho, nāññassa puriso siyā.

767. ‘Yo cajetha mahārāja, bhattāraŋ dhanakāraņā;

ubhinnaŋ hoti gārayho, attano ca parassa ca; yāva tiţţheyya vedeho, nāññassa vijite vase’ ti.

Tattha attano ca parassa cāTi evarūpañhi ‘dhanakāraņā mayā attano

bhattāraŋ pariccajantena pāpaŋ katan’ ti attāpi attānaŋ garahati, ‘iminā

dhanakāraņā attano bhattā pariccatto, pāpadhammo ayan’ ti paropi garahati.

Tasmā na sakkā tasmiŋ dharante mayā aññassa vijite vasitunti.

Atha naŋ rājā āha– ‘tena hi, paņđita, tava rañño divangatakāle idhāgantuŋ paţiññaŋ dehī’ ti. So ‘sādhu, deva, ahaŋ jīvanto āgamissāmī’ ti āha. Athassa rājā sattāhaŋ mahāsakkāraŋ katvā sattāhaccayena puna āpucchanakāle ‘ahaŋ te, paņđita, idañcidañca dammī’ ti vadanto gāthamāha–

768. ‘Dammi nikkhasahassaŋ te, gāmāsītiñca kāsisu;

dāsisatāni cattāri, dammi bhariyāsatañca te; sabbaŋ senangamādāya, sotthiŋ gaccha mahosadhā’ ti.

Tattha nikkhasahassanti pañcasuvaņņena nikkhena nikkhānaŋ sahassaŋ. Gāmāti ye gāmā saŋvacchare saŋvacchare sahassasahassuţţhānakā, te ca gāme (p. 6.314) te dammi. Kāsisūti kāsiraţţhe. Taŋ videharaţţhassa āsannaŋ, tasmā tatthassa asītigāme adāsi.

Sopi rājānaŋ āha– ‘mahārāja, tumhe bandhavānaŋ mā cintayittha, ahaŋ mama rañño gamanakāleyeva “mahārāja, nandādeviŋ mātuţţhāne ţhape-yyāsi, pañcālacandaŋ kaniţţhaţţhāne” ti vatvā dhītāya te abhisekaŋ dāpetvā rājānaŋ uyyojesiŋ, mātarañca deviñca puttañca sīghameva pesessāmī’ ti. So ‘sādhu, paņđitā’ ti attano dhītu dātabbāni dāsidāsavatthālankārasuvaņņa-hirañña-alankatahatthi-assarathādīni ‘imāni tassā dadeyyāsī’ ti mahāsattaŋ paţicchāpetvā senāvāhanassa kattabbakiccaŋ vicārento āha–

769. ‘Yāva dadantu hatthīnaŋ, assānaŋ diguņaŋ vidhaŋ;

tappentu annapānena, rathike pattikārake’ ti.

Tattha yāvāti na kevalaŋ diguņameva, yāva pahoti, tāva hatthīnañca assānañca yavagodhumādividhaŋ dethāti vadati. Tappentūti yattakena te antarā-magge akilantā gacchanti, tattakaŋ dentā tappentu.

Evañca pana vatvā paņđitaŋ uyyojento āha–

770. ‘Hatthī asse rathe pattī, gacchevādāya paņđita;

passatu taŋ mahārājā, vedeho mithilaŋ gatan’ ti.

Tattha mithilaŋ gatanti sotthinā taŋ mithilanagaraŋ sampattaŋ passatu.

Iti so paņđitassa mahantaŋ sakkāraŋ katvā uyyojesi. Tepi ekasatarājāno

mahāsattassa sakkāraŋ katvā bahuŋ paņņākāraŋ adaŋsu. Tesaŋ santike

upanikkhittakapurisāpi paņđitameva parivārayiŋsu. So mahantena parivārena parivuto maggaŋ paţipajjitvā antarāmaggeyeva cūļaniraññā dinnagāmato āyaŋ āharāpetuŋ purise pesetvā videharaţţhaŋ sampāpuņi. Senakopi kintarāmagge attano purisaŋ ţhapesi ‘cūļanirañño puna āgamanaŋ vā anāgamanaŋ vā jānitvā yassa kassaci āgamanañca mayhaŋ āroceyyāsī’ ti. So tiyojanamatthakeyeva mahāsattaŋ disvā āgantvā ‘paņđito mahantena parivārena āgacchatī’ ti senakassa ārocesi. So taŋ sutvā rājakulaŋ agamāsi (p. 6.315). Rājāpi pāsādatale ţhito vātapānena olokento mahatiŋ senaŋ disvā ‘mahosadhapaņđitassa senā mandā, ayaŋ ativiya mahatī senā dissati, kiŋ nu kho cūļanirājā āgato siyā’ ti bhītatasito tamatthaŋ pucchanto āha–

771. ‘Hatthī assā rathā pattī, senā padissate mahā;

caturanginī bhīsarūpā, kiŋ nu maññasi paņđitā’ ti.

Athassa senako tamatthaŋ ārocento āha–

772. ‘Ānando te mahārāja, uttamo paţidissati;

sabbaŋ senangamādāya, sotthiŋ patto mahosadho’ ti.

Taŋ sutvā rājā āha– ‘senaka, paņđitassa senā mandā, ayaŋ pana mahatī’-ti. ‘Mahārāja, cūļanirājā tena pasādito bhavissati, tenassa pasannena dinnā bhavissatī’ ti. Rājā nagare bheriŋ carāpesi ‘nagaraŋ alankaritvā paņđitassa paccuggamanaŋ karontū’ ti. Nāgarā tathā kariŋsu. Paņđito nagaraŋ pavi-sitvā rājakulaŋ gantvā rājānaŋ vanditvā ekamantaŋ nisīdi. Atha naŋ rājā uţţhāya ālingitvā pallankavaragato paţisanthāraŋ karonto āha–

773. ‘Yathā petaŋ susānasmiŋ, chađđetvā caturo janā;

evaŋ kapilayye tyamha, chađđayitvā idhāgatā.

774. ‘Atha tvaŋ kena vaņņena, kena vā pana hetunā;

kena vā atthajātena, attānaŋ parimocayī’ ti.

Tattha caturo janāti paņđita, yathā nāma kālakataŋ caturo janā mañca-kena susānaŋ netvā tattha chađđetvā anapekkhā gacchanti, evaŋ kapilayye raţţhe taŋ chađđetvā mayaŋ imāgatāti attho. Kena vaņņenāti kena kāra-ņena. Hetunāti paccayena. Atthajātenāti atthena. Attānaŋ parimocayīti ami-ttahatthagato kena kāraņena paccayena kena atthena tvaŋ attānaŋ parimo-cesīti pucchati.

Tato (p. 6.316) mahāsatto āha–

775. ‘Atthaŋ atthena vedeha, mantaŋ mantena khattiya;

parivārayiŋ rājānaŋ, jambudīpaŋva sāgaro’ ti.

Tassattho– ahaŋ, mahārāja, tena cintitaŋ atthaŋ attano cintitena atthena,

tena ca mantitaŋ mantaŋ attano mantitena mantena parivāresiŋ. Na kevalañca ettakameva, ekasatarājaparivāraŋ pana taŋ rājānaŋ jambudīpaŋ

sāgaro viya parivārayissanti. Sabbaŋ attano katakammaŋ vitthāretvā

kathesi.

Taŋ sutvā rājā ativiya tussi. Athassa paņđito cūļaniraññā attano dinnaŋ paņņākāraŋ ācikkhanto āha–

776. ‘Dinnaŋ nikkhasahassaŋ me, gāmāsīti ca kāsisu;

dāsisatāni cattāri, dinnaŋ bhariyāsatañca me; sabbaŋ senangamādāya, sotthināmhi idhāgato’ ti.

Tato rājā ativiya tuţţhapahaţţho mahāsattassa guņaŋ vaņņento tameva udānaŋ udānesi–

777. ‘Susukhaŋ vata saŋvāso, paņđitehīti senaka;

pakkhīva pañjare baddhe macche jālagateriva; amittahatthattagate, mocayī no mahosadho’ ti.

Senakopi tassa vacanaŋ sampaţicchanto tameva gāthamāha–

778. ‘Evametaŋ mahārāja, paņđitā hi sukhāvahā;

pakkhīva pañjare baddhe, macche jālagateriva; amittahatthattagate, mocayī no mahosadho’ ti.

Atha rājā nagare chaņabheriŋ carāpetvā ‘sattāhaŋ mahāchaņaŋ karontu, yesaŋ mayi sineho atthi, te sabbe paņđitassa sakkāraŋ sammānaŋ karontū’-ti āņāpento āha–

779. ‘Āhaññantu (p. 6.317) sabbavīņā, bheriyo dindimāni ca;

dhamentu māgadhā sankhā, vaggū nadantu dundubhī’ ti.

Tattha āhaññantūti vādiyantu. Māgadhā sankhāti magadharaţţhe sañjātā sankhā. Dundubhīti mahābheriyo.

Atha te nāgarā ca jānapadā ca pakatiyāpi paņđitassa sakkāraŋ kātukāmā bherisaddaŋ sutvā atirekataraŋ akaŋsu. Tamatthaŋ pakāsento satthā āha–

780. ‘Orodhā ca kumārā ca, vesiyānā ca brāhmaņā;

bahuŋ annañca pānañca, paņđitassābhihārayuŋ.

781. ‘Hatthārohā anīkaţţhā, rathikā pattikārakā;

bahuŋ annañca pānañca, paņđitassābhihārayuŋ.

782. ‘Samāgatā jānapadā, negamā ca samāgatā;

bahuŋ annañca pānañca, paņđitassābhihārayuŋ.

783. ‘Bahujano pasannosi, disvā paņđitamāgataŋ;

paņđitamhi anuppatte, celukkhepo avattathā’ ti.

Tattha orodhāti udumbaradeviŋ ādiŋ katvā antepurikā. Abhihārayunti

abhihārāpesuŋ, pahiņiŋsūti attho. Bahujanoti bhikkhave, nagaravāsino ca

catudvāragāmavāsino ca janapadavāsino cāti bahujano pasanno ahosi. Disvā paņđitamāgatanti paņđitaŋ mithilaŋ āgataŋ disvā. Avattathāti paņđitamhi mithilaŋ anuppatte ‘ayaŋ no paţhamameva paccāmittavasaŋ gataŋ rājānaŋ mocetvā pesetvā pacchā ekasatarājāno aññamaññaŋ khamāpetvā samagge katvā cūļaniŋ pasādetvā tena dinnaŋ mahantaŋ yasaŋ ādāya āgato’ ti tuţţhacittena janena pavattito celukkhepo pavattatha.

Atha mahāsatto chaņāvasāne rājakulaŋ āgantvā ‘mahārāja, cūļanirañño mātarañca deviñca puttañca sīghaŋ pesetuŋ vaţţatī’ ti āha. ‘Sādhu, tāta, pesehī’ ti. So tesaŋ tiņņaŋ janānaŋ mahantaŋ sakkāraŋ katvā (p. 6.318) attanā saddhiŋ āgatasenāyapi sakkāraŋ sammānaŋ kāretvā te tayo jane mahantena parivārena attano purisehi saddhiŋ pesesi. Raññā attano dinnā satabhariyā ca cattāri dāsisatāni ca nandādeviyā saddhiŋ pesesi, attanā saddhiŋ āgatasenampi tehi saddhiŋyeva pesesi. Te mahantena parivārena uttarapañcālanagaraŋ pāpuņiŋsu. Atha rājā mātaraŋ pucchi ‘kiŋ, amma, vedeharājena te sangaho kato’ ti? ‘Kiŋ tāta, kathesi, maŋ devatāţhāne ţhapetvā sakkāramakāsi, nandādevimpi mātuţţhāne ţhapesi, pañcālacandaŋ kaniţţhabhātikaţţhāne ţhapesī’ ti. Taŋ sutvā rājā ativiya tussitvā bahuŋ paņņākāraŋ pesesi. Tato paţţhāya te ubhopi samaggā sammodamānā vasiŋ-sūti.

Mahā-umangakhaņđaŋ niţţhitaŋ.

Dakarakkhasapañho

Pañcālacandī videharaññā piyā ahosi manāpā. Sā dutiye saŋvacchare

puttaŋ vijāyi. Tassa dasame saŋvacchare vedeharājā kālamakāsi. Bodhisatto tassa chattaŋ ussāpetvā ‘deva, ahaŋ tava ayyakassa cūļanirañño

santikaŋ gamissāmī’ ti āpucchi. Paņđita, mā maŋ daharaŋ chađđetvā

gamittha, ahaŋ taŋ pituţţhāne ţhapetvā sakkāraŋ karissāmīti. Pañcālaca-ndīpi naŋ ‘paņđita, tumhākaŋ gatakāle aññaŋ paţisaraņaŋ natthi, mā gami-tthā’ ti yāci. Sopi ‘mayā rañño paţiññā dinnā, na sakkā agantun’ ti mahāja-nassa kalunaŋ paridevantasseva attano upaţţhāke gahetvā nagarā nikkha-mitvā uttarapañcālanagaraŋ gato. Rājā tassāgamanaŋ sutvā paccuggantvā mahantena sakkārena nagaraŋ pavesetvā mahantaŋ gehaŋ datvā ţhapetvā paţhamadinne asītigāme na aññaŋ bhogaŋ adāsi. So taŋ rājānaŋ upa-ţţhāsi.

Tadā bherī nāma paribbājikā rājagehe bhuñjati, sā paņđitā byattā. Tāya

mahāsatto na diţţhapubbo, ‘mahosadhapaņđito kira rājānaŋ upaţţhātī’ ti

saddameva suņāti. Tenapi sā na diţţhapubbā, ‘bherī nāma paribbājikā rājagehe bhuñjatī’ ti saddameva suņāti. Nandādevī pana ‘piyavippayogaŋ katvā

amhe kilamāpesī’ ti bodhisatte anattamanā ahosi. Sā pañcasatā vallabhitthiyo āņāpesi ‘mahosadhassa ekaŋ dosaŋ upadhāretvā (p. 6.319) rañño

antare paribhindituŋ vāyamathā’ ti. Tā tassa antaraŋ olokentiyo vicaranti.

Athekadivasaŋ sā paribbājikā bhuñjitvā rājagehā nikkhantī bodhisattaŋ rājupaţţhānaŋ āgacchantaŋ rājangaņe passi. So taŋ vanditvā aţţhāsi. Sā ‘ayaŋ kira paņđito, jānissāmi tāvassa paņđitabhāvaŋ vā apaņđitabhāvaŋ vā’-ti hatthamuddāya pañhaŋ pucchantī bodhisattaŋ oloketvā hatthaŋ pasāresi.

Sā kira

‘kīdisaŋ, paņđita, rājā taŋ paradesato ānetvā idāni paţijaggati, na paţijagga-tī’ ti manasāva pañhaŋ pucchi. Bodhisatto ‘ayaŋ hatthamuddāya maŋ pañhaŋ pucchatī’ ti ñatvā pañhaŋ vissajjento hatthamuţţhiŋ akāsi. So kira ‘ayye, mama paţiññaŋ gahetvā pakkositvā idāni rājā gāļhamuţţhiva jāto, na me apubbaŋ kiñci detī’ ti manasāva pañhaŋ vissajjesi. Sā taŋ kāraņaŋ ñatvā hatthaŋ ukkhipitvā attano sīsaŋ parāmasi. Tena idaŋ dasseti ‘paņđita, sace kilamasi, mayaŋ viya kasmā na pabbajasī’ ti? Taŋ ñatvā mahāsatto attano kucchiŋ parāmasi. Tena idaŋ dasseti ‘ayye, mama positabbā putta-dārā bahutarā, tena na pabbajāmī’ ti. Iti sā hatthamuddāya pañhaŋ pucchitvā attano āvāsameva agamāsi. Mahāsattopi taŋ vanditvā rājupaţţhānaŋ gato.

Nandādeviyā payuttā vallabhitthiyo sīhapañjare ţhitā taŋ kiriyaŋ disvā cūļanirañño santikaŋ gantvā ‘deva, mahosadho bheriparibbājikāya saddhiŋ ekato hutvā tumhākaŋ rajjaŋ gaņhitukāmo, tumhākaŋ paccatthiko hotī’ ti paribhindiŋsu. Rājā āha– ‘kiŋ vo diţţhaŋ vā sutaŋ vā’ ti? Mahārāja, paribbā-jikā bhuñjitvā otarantī mahosadhaŋ disvā rājānaŋ hatthatalaŋ viya khalama-ņđalaŋ viya ca samaŋ katvā ‘rajjaŋ attano hatthagataŋ kātuŋ sakkosī’ ti hatthaŋ pasāresi. Mahosadhopi khaggaggahaņākāraŋ dassento ‘katipāha-ccayena sīsaŋ chinditvā rajjaŋ attano hatthagataŋ karissāmī’ ti muţţhiŋ akāsi. Sā ‘sīsameva chindāhī’ ti attano hatthaŋ ukkhipitvā sīsaŋ parāmasi. Mahosadho ‘majjheyeva naŋ chindissāmī’ ti kucchiŋ parāmasi. Appamattā, mahārāja, hotha, mahosadhaŋ ghātetuŋ vaţţatīti. So tāsaŋ kathaŋ sutvā cintesi ‘na sakkā paņđitena mayi dussituŋ, paribbājikaŋ pucchissāmī’ ti.

So (p. 6.320) punadivase paribbājikāya bhuttakāle taŋ upasankamitvā

pucchi ‘ayye, kacci te mahosadhapaņđito diţţho’ ti? ‘Āma, mahārāja, hiyyo

ito bhuñjitvā nikkhantiyā diţţho’ ti. ‘Koci pana vo kathāsallāpo ahosī’ ti. ‘Mahārāja, sallāpo natthi, “so pana paņđito” ti sutvā “sace paņđito, idaŋ jānissatī” ti

hatthamuddāya naŋ pañhaŋ pucchantī ‘paņđita, kacci te rājā pasāritahattho,

na sankucitahattho, kacci te sangaņhātī’ ti hatthaŋ pasāresiŋ. Paņđito– ‘rājā

mama paţiññaŋ gahetvā pakkositvā idāni kiñci na detī’ ti muţţhimakāsi.

Athāhaŋ– ‘sace kilamasi, mayaŋ viya kasmā na pabbajasī’ ti sīsaŋ parāmasiŋ. So– ‘mama posetabbā puttadārā bahutarā, tena na pabbajāmī’ ti

attano kucchiŋ parāmasīti. ‘Paņđito, ayye, mahosadho’ ti? ‘Āma, mahārāja, pathavitale paññāya tena sadiso nāma natthī’ ti. Rājā tassā kathaŋ sutvā taŋ vanditvā uyyojesi. Tassā gatakāle paņđito rājupaţţhānaŋ paviţţho. Atha naŋ pucchi ‘kacci te, paņđita, bherī nāma paribbājikā diţţhā’ ti? ‘Āma, mahārāja, hiyyo ito nikkhantiŋ passiŋ, sā hatthamuddāya evaŋ maŋ pañhaŋ pucchi, ahañcassā tatheva vissajjesin’ ti tāya kathitaniyāmeneva kathesi. Rājā taŋ divasaŋ pasīditvā paņđitassa senāpatiţţhānaŋ adāsi, sabbakiccāni tameva paţicchāpesi. Tassa yaso mahā ahosi.

Rañño dinnayasānantarameva so cintesi ‘raññā ekappahāreneva mayhaŋ atimahantaŋ issariyaŋ dinnaŋ, rājāno kho pana māretukāmāpi evaŋ karo-ntiyeva, yaŋnūnāhaŋ “mama suhadayo vā no vā” ti rājānaŋ vīmaŋseyyaŋ, na kho panañño jānituŋ sakkhissati, bherī paribbājikā ñāņasampannā, sā eke-nupāyena jānissatī’ ti. So bahūni gandhamālādīni gahetvā paribbājikāya āvāsaŋ gantvā taŋ pūjayitvā vanditvā ‘ayye, tumhehi rañño mama guņaka-thāya kathitadivasato paţţhāya rājā ajjhottharitvā mayhaŋ atimahantaŋ yasaŋ deti, taŋ kho pana “sabhāvena vā deti, no vā” ti na jānāmi, sādhu vatassa, sace ekenupāyena rañño mayi sinehabhāvaŋ jāneyyāthā’ ti āha. Sā ‘sādhū’ ti paţissuņitvā punadivase rājagehaŋ gacchamānā dakarakkhasa-pañhaŋ nāma cintesi. Evaŋ kirassā ahosi ‘ahaŋ carapuriso viya hutvā upā-yena (p. 6.321) rājānaŋ pañhaŋ pucchitvā “paņđitassa suhadayo vā, no vā” ti jānissāmī’ ti. Sā gantvā katabhattakiccā nisīdi. Rājāpi naŋ vanditvā eka-mantaŋ nisīdi. Tassā etadahosi ‘sace rājā paņđitassa upari duhadayo bhavi-ssati, pañhaŋ puţţho attano duhadayabhāvaŋ mahājanamajjheyeva kathe-ssati, taŋ ayuttaŋ, ekamante naŋ pañhaŋ pucchissāmī’ ti. Sā ‘raho paccā-sīsāmi, mahārājā’ ti āha. Rājā manusse paţikkamāpesi. Atha naŋ sā āha–

‘mahārāja, taŋ pañhaŋ pucchāmī’ ti. ‘Puccha, ayye, jānanto kathessāmī’ ti.

Atha sā dakarakkhasapañhe paţhamaŋ gāthamāha–

‘Sace vo vuyhamānānaŋ, sattannaŋ udakaņņave; manussabalimesāno, nāvaŋ gaņheyya rakkhaso; anupubbaŋ kathaŋ datvā, muñcesi dakarakkhasā’ ti. (jā. 1.16.224);

Tattha sattannanti tumhākaŋ mātā ca nandādevī ca tikhiņamantikumāro

ca dhanusekhasahāyo ca purohito ca mahosadho ca tumhe cāti imesaŋ

sattannaŋ. Udakaņņaveti gambhīravitthate udake. Manussabalimesānoti

manussabaliŋ gavesanto. Gaņheyyāti thāmasampanno dakarakkhaso

udakaŋ dvidhā katvā nikkhamitvā taŋ nāvaŋ gaņheyya, gahetvā ca pana ‘mahārāja, ime cha jane mama anupaţipāţiyā dehi, taŋ vissajjessāmī’ ti vadeyya. Atha tvaŋ anupubbaŋ kathaŋ datvā muñcesi dakarakkhasā, kaŋ paţhamaŋ datvā …pe… kaŋ chaţţhaŋ datvā dakarakkhasato muñceyyāsīti?

Taŋ sutvā rājā attano yathājjhāsayaŋ kathento imaŋ gāthamāha–

‘Mātaraŋ paţhamaŋ dajjaŋ, bhariyaŋ datvāna bhātaraŋ; tato sahāyaŋ datvāna, pañcamaŋ dajjaŋ brāhmaņaŋ; chaţţhāhaŋ dajjamattānaŋ, neva dajjaŋ mahosadhan’ ti. (jā. 1.16.225).

Tattha chaţţhāhanti ayye, pañcame khādite athāhaŋ ‘bho dakarakkhasa, mukhaŋ vivarā’ ti vatvā tena mukhe vivaţe daļhaŋ kacchaŋ bandhitvā imaŋ rajjasiriŋ agaņetvā ‘idāni maŋ khādā’ ti tassa mukhe pateyyaŋ, na tveva jīva-māno mahosadhapaņđitaŋ dadeyyanti, ettakena ayaŋ pañho niţţhito.

Evaŋ (p. 6.322) ñātaŋ paribbājikāya rañño mahāsatte suhadayataŋ, na

pana ettakeneva paņđitassa guņo cando viya pākaţo hoti. Tenassā etadahosi ‘ahaŋ mahājanamajjhe etesaŋ guņaŋ kathayissāmi, rājā tesaŋ

aguņaŋ kathetvā paņđitassa guņaŋ kathessati, evaŋ paņđitassa guņo

nabhe puņņacando viya pākaţo bhavissatī’ ti. Sā sabbaŋ antepurajanaŋ

sannipātāpetvā ādito paţţhāya puna rājānaŋ tameva pañhaŋ pucchitvā tena tatheva vutte ‘mahārāja, tvaŋ “mātaraŋ paţhamaŋ dassāmī” ti vadasi, mātā nāma mahāguņā, tuyhañca mātā na aññesaŋ mātusadisā. Bahūpakārā te esā’ ti tassā guņaŋ kathentī gāthādvayamāha–

‘Posetā te janettī ca, dīgharattānukampikā; chabbhī tayi padussati, paņđitā atthadassinī; aññaŋ upanisaŋ katvā, vadhā taŋ parimocayi. ‘Taŋ tādisiŋ pāņadadiŋ, orasaŋ gabbhadhāriniŋ; mātaraŋ kena dosena, dajjāsi dakarakkhino’ ti. (jā. 1.16.226-227);

Tattha posetāti daharakāle dve tayo vāre nhāpetvā pāyetvā bhojetvā taŋ

posesi. Dīgharattānukampikāti cirakālaŋ mudunā hitacittena anukampikā. Chambhī tayi padussatīti yadā tayi chambhī nāma brāhmaņo padussi, tadā sā paņđitā atthadassinī aññaŋ tava paţirūpakaŋ katvā taŋ vadhā parimo-cayi.

Cūļanissa kira mahācūļanī nāma pitā ahosi. Sā imassa daharakāle purohitena saddhiŋ methunaŋ paţisevitvā rājānaŋ visena mārāpetvā brāhmaņassa chattaŋ ussāpetvā tassa aggamahesī hutvā ekadivasaŋ ‘amma,

chātomhī’ ti vutte puttassa phāņitena saddhiŋ pūvakhajjakaŋ dāpesi. Atha naŋ makkhikā parivārayiŋsu, so ‘imaŋ nimmakkhikaŋ katvā khādissāmī’ ti thokaŋ paţikkamitvā bhūmiyaŋ phāņitabindūni pātetvā attano santike makkhikā pothetvā palāpesi. Tā gantvā itaraŋ phāņitaŋ parivārayiŋsu. So nimmakkhikaŋ katvā khajjakaŋ khāditvā hatthaŋ (p. 6.323) dhovitvā mukhaŋ vikkhāletvā pakkāmi. Brāhmaņo tassa taŋ kiriyaŋ disvā cintesi ‘ayaŋ dārako idāneva nimmakkhikaŋ phāņitaŋ khādati, vuđđhippatto mama rajjaŋ na dassati, idāneva naŋ māressāmī’ ti. So deviyā tamatthaŋ ārocesi.

Sā ‘sādhū, deva, ahaŋ tayi sinehena attano sāmikampi māresiŋ, iminā

me ko attho, mahārāja, ekampi ajānāpetvā rahassena naŋ māressāmī’ ti

brāhmaņaŋ vañcetvā ‘attheso upāyo’ ti paņđitaŋ upāyakusalaŋ bhattakārakaŋ pakkosāpetvā ‘samma, mama putto cūļanikumāro ca tava putto

dhanusekhakumāro ca ekadivasaŋ jātā ekato kumāraparihārena vađđhitā

piyasahāyakā, chabbhibrāhmaņo mama puttaŋ māretukāmo, tvaŋ tassa jīvitadānaŋ dehī’ ti vatvā ‘sādhu, devi, kiŋ karomī’ ti vutte ‘mama putto

abhiņhaŋ tava gehe hotu, tvañca te ca katipāhaŋ nirāsankabhāvatthāya

mahānaseyeva supatha. Tato nirāsankabhāvaŋ ñatvā tumhākaŋ sayanaţţhāne eļakaţţhīni ţhapetvā manussānaŋ sayanavelāya mahānase aggiŋ

datvā kañci ajānāpetvā mama puttañca tava puttañca gahetvā aggadvāreneva nikkhamitvā tiroraţţhaŋ gantvā mama puttassa rājaputtabhāvaŋ anāci-kkhitvā jīvitaŋ anurakkhāhī’ ti āha.

So ‘sādhū’ ti sampaţicchi. Athassa sā ratanasāraŋ adāsi. So tathā katvā kumārañca puttañca ādāya maddaraţţhe sāgalanagaraŋ gantvā rājānaŋ upa-ţţhāsi. So porāņabhattakārakaŋ apanetvā tassa taŋ ţhānaŋ adāsi. Dvepi kumārā tena saddhiŋyeva rājanivesanaŋ gacchanti. Rājā ‘kassete puttā kumārā’ ti pucchi. Bhattakārako ‘mayhaŋ puttā’ ti āha. ‘Nanu dve asadisā’ ti? ‘Dvinnaŋ itthīnaŋ puttā, devā’ ti. Te gacchante kāle vissāsikā hutvā madda-rañño dhītāya saddhiŋ rājanivesaneyeva kīļanti. Atha cūļanikumāro ca rāja-dhītā ca abhiņhadassanena aññamaññaŋ paţibaddhacittā ahesuŋ. Kīļana-ţţhāne kumāro rājadhītaraŋ geņđukampi pāsakampi āharāpeti. Anāharantiŋ sīse paharati, sā rodati. Athassā saddaŋ sutvā rājā ‘kena me dhītā pahaţā’ ti vadati. Dhātiyo āgantvā pucchanti. Kumārikā ‘sacāhaŋ “iminā pahaţāmhī” ti vakkhāmi (p. 6.324), pitā me etassa rājadaņđaŋ karissatī’ ti sinehena na katheti, ‘nāhaŋ kenaci pahaţā’ ti vadati.

Athekadivasaŋ maddarājā naŋ paharantaŋ addasa. Disvānassa etada-hosi ‘ayaŋ kumāro na ca bhattakārakena sadiso abhirūpo pāsādiko ativiya achambhito, na iminā etassa puttena bhavitabban’ ti. So tato paţţhāya taŋ pariggaņhi. Dhātiyo kīļanaţţhāne khādanīyaŋ āharitvā rājadhītāya denti, sā aññesampi dārakānaŋ deti. Te jaņņunā patiţţhāya onatā gaņhanti. Cūļaniku-māro pana ţhitakova tassā hatthato acchinditvā gaņhāti. Rājāpi taŋ kiriyaŋ addasa. Athekadivasaŋ cūļanikumārassa geņđuko rañño cūļasayanassa heţţhā pāvisi. Kumāro taŋ gaņhanto attano issaramānena ‘imassa paccanta-rañño heţţhāsayane na pavisāmī’ ti taŋ daņđakena nīharitvā gaņhi. Rājā tampi kiriyaŋ disvā ‘nicchayenesa na bhattakārakassa putto’ ti taŋ pakkosā-petvā ‘kasseso putto’ ti pucchi. ‘Mayhaŋ putto, devā’ ti. ‘Ahaŋ tava puttañca aputtañca jānāmi, sabhāvaŋ me kathehi, no ce kathesi, jīvitaŋ te natthī’ ti khaggaŋ uggiri. So maraņabhayabhīto ‘kathemi, deva, raho pana paccāsīsā-mī’ ti vatvā raññā okāse kate abhayaŋ yācitvā yathābhūtaŋ ārocesi. Rājā tathato ñatvā attano dhītaraŋ alankaritvā tassa pādaparicārikaŋ katvā adāsi.

Imesaŋ pana palātadivase ‘bhattakārako ca cūļanikumāro ca bhattakāra-kassa putto ca mahānase paditteyeva dađđhā’ ti sakalanagare ekakolāhalaŋ ahosi. Calākadevīpi taŋ pavattiŋ sutvā brāhmaņassa ārocesi ‘deva, tumhākaŋ manoratho matthakaŋ patto, te kira tayopi bhattageheyeva dađđhā’ ti. So tuţţhahaţţho ahosi. Calākadevīpi ‘cūļanikumārassa aţţhīnī’ ti eļakassa aţţhīni āharāpetvā brāhmaņassa dassetvā chađđāpesi. Imamatthaŋ sandhāya paribbājikā ‘aññaŋ upanisaŋ katvā, vadhā taŋ parimocayī’ ti āha. Sā hi eļakassa aţţhīni ‘manussa-aţţhīnī’ ti dassetvā taŋ vadhā mocesi. Ora-santi yāya tvaŋ ure katvā vađđhito, taŋ orasaŋ piyaŋ manāpaŋ. Gabbhadhā-rininti yāya tvaŋ kucchinā dhārito, taŋ evarūpaŋ mātaraŋ kena dosena dakarakkhasassa dassasīti.

Taŋ (p. 6.325) sutvā rājā ‘ayye, bahū mama mātu guņā, ahañcassā mama upakārabhāvaŋ jānāmi, tatopi pana mameva guņā bahutarā’ ti mātu aguņaŋ kathento imaŋ gāthādvayamāha–

‘Daharā viyalankāraŋ, dhāreti apiļandhanaŋ; dovārike anīkaţţhe, ativelaŋ pajagghati.

‘Athopi paţirājūnaŋ, sayaŋ dūtāni sāsati; mātaraŋ tena dosena, dajjāhaŋ dakarakkhino’ ti. (jā. 1.16.228-229);

Tattha daharā viyāti mahallikāpi hutvā taruņī viya. Dhāreti apiļandhananti

piļandhituŋ ayuttaŋ alankāraŋ dhāreti. Sā kira vajirapūritaŋ kañcanamekhalaŋ piļandhitvā rañño amaccehi saddhiŋ mahātale nisinnakāle aparāparaŋ cankamati, mekhalāsaddena rājanivesanaŋ ekaninnādaŋ hoti. Paja-gghatīti esā dovārike ca hatthi-ācariyādike anīkaţţhe ca, ye etissā ucchiţţha-kampi bhuñjituŋ ayuttarūpā, tepi āmantetvā tehi saddhiŋ ativelaŋ mahāha-sitaŋ hasati. Paţirājūnanti aññesaŋ rājūnaŋ. Sayaŋ dūtāni sāsatīti mama vacanena sayaŋ paņņaŋ likhitvā dūtepi peseti ‘mama mātā kāme paribhu-ñjanavayasmiŋyeva ţhitā, asukarājā kira āgantvā taŋ ānetū’ ti. Te ‘mayaŋ rañño upaţţhākā, kasmā no evaŋ vadesī’ ti paţipaņņāni pesenti. Tesu parisa-majjhe vāciyamānesu mama sīsaŋ chindanakālo viya hoti, mātaraŋ tena dosena dakarakkhasassa dassāmīti.

Atha paribbājikā ‘mahārāja, mātaraŋ tāva iminā dosena dehi, bhariyā pana te bahūpakārā’ ti tassā guņaŋ kathentī dve gāthā abhāsi–

‘Itthigumbassa pavarā, accantaŋ piyabhāņinī; anuggatā sīlavatī, chāyāva anapāyinī.

‘Akkodhanā puññavatī, paņđitā atthadassinī; ubbariŋ kena dosena, ajjāsi dakarakkhino’ ti. (jā. 1.16.230-231);

Tattha (p. 6.326) itthigumbassāTi itthigaņassa. Anuggatāti daharakālato

paţţhāya anugatā. ‘Akkodhanā’ ti-ādikena panassā guņe katheti. Maddaraţţhe sāgalanagare vasanakāle pahaţāpi tava āņākaraņabhayena tayi sinehena mātāpitūnaŋ na kathesi, evamesā akkodhanā puññavatī paņđitā atthadassinīti. Idaŋ daharakāle akkodhanādibhāvaŋ sandhāyāha. Ubbarinti

orodhaŋ. Evaŋ guņasampannaŋ nandādeviŋ kena dosena dakarakkhasassa dassasīti vadati.

So tassā aguņaŋ kathento āha–

‘Khiđđāratisamāpannaŋ, anatthavasamāgataŋ; sā maŋ sakāna puttānaŋ, ayācaŋ yācate dhanaŋ. ‘Sohaŋ dadāmi sāratto, bahuŋ uccāvacaŋ dhanaŋ; suduccajaŋ cajitvāna, pacchā socāmi dummano;

Ubbariŋ tena dosena, dajjāhaŋ dakarakkhino’ ti. (jā. 1.16.232-233);

Tattha anatthavasamāgatanti tāya khiđđāratiyā kāmakīļāya anatthakāra-kānaŋ kilesānaŋ vasaŋ āgataŋ maŋ viditvā. Sā manti sā nandādevī maŋ.

Sakāna puttānanti yaŋ mayā attano puttadhītānañca bhariyānañca dinnaŋ

piļandhanaŋ, taŋ ayācitabbarūpaŋ ‘mayhaŋ dehī’ ti yācati. Pacchā socāmīti sā dutiyadivase ‘imāni piļandhanāni raññā me dinnāni, āharathetānī’ ti

tesaŋ rodantānaŋ omuñcitvā gaņhāti. Athāhaŋ te rodamāne mama

santikaŋ āgate disvā pacchā socāmi. Evaŋ dosakārikā esā. Iminā naŋ

dosena dakarakkhasassa dassāmīti.

Atha naŋ paribbājikā ‘imaŋ tāva iminā dosena dehi, kaniţţho pana te tikhi-ņamantikumāro upakārako, taŋ kena dosena dassatī’ ti pucchantī āha–

‘Yenocitā janapadā, ānītā ca paţiggahaŋ;

ābhataŋ pararajjebhi, abhiţţhāya bahuŋ dhanaŋ. Dhanuggahānaŋ pavaraŋ, sūraŋ tikhiņamantinaŋ; bhātaraŋ kena dosena, dajjāsi dakarakkhino’ ti. (jā. 1.16.234-235);

Tattha (p. 6.327) ocitāti vađđhitā. Paţiggahanti yena ca tumhe paradese

vasantā puna gehaŋ ānītā. Abhiţţhāyāti abhibhavitvā. Tikhiņamantinanti

tikhiņapaññaŋ.

So kira mātu brāhmaņena saddhiŋ vasanakāle jāto. Athassa vayappattassa brāhmaņo khaggaŋ hatthe datvā ‘imaŋ gahetvā maŋ upaţţhahā’ ti

āha. So brāhmaņaŋ ‘pitā me’ ti saññāya upaţţhāsi. Atha naŋ eko amacco

‘kumāra, na tvaŋ etassa putto, tava kucchigatakāle calākadevī rājānaŋ

māretvā etassa chattaŋ ussāpesi, tvaŋ mahācūļanirañño putto’ ti āha. So

kujjhitvā ‘ekena upāyena naŋ māressāmī’ ti rājakulaŋ pavisanto taŋ

khaggaŋ ekassa pādamūlikassa datvā aparaŋ ‘tvaŋ rājadvāre “mameso

khaggo” ti iminā saddhiŋ vivādaŋ kareyyāsī’ ti vatvā pāvisi. Te kalahaŋ

kariŋsu. So ‘kiŋ esa kalaho’ ti ekaŋ purisaŋ pesesi. So āgantvā ‘khagga-tthāyā’ ti āha. Brāhmaņo taŋ sutvā ‘kiŋ etan’ ti pucchi. So kira tumhehi mama dinnakhaggo parassa santakoti. ‘Kiŋ vadesi, tāta, tena hi āharāpehi, sañjānissāmi nan’ ti āha. So taŋ āharāpetvā kosato nikkađđhitvā ‘passathā’-ti taŋ sañjhānāpento viya upagantvā ekappahāreneva tassa sīsaŋ chinditvā attano pādamūle pātesi. Tato rājagehaŋ paţijaggitvā nagaraŋ alankaritvā tassa abhiseke upanīte mātā cūļanikumārassa maddaraţţhe vasanabhāvaŋ ācikkhi. Taŋ sutvā kumāro senangaparivuto tattha gantvā bhātaraŋ ānetvā rajjaŋ paţicchāpesi. Tato paţţhāya taŋ ‘ tikhiņamantī’ ti sañjāniŋsu. Paribbā-jikā taŋ ‘evarūpaŋ bhātaraŋ kena dosena dakarakkhasassa dajjāsī’ ti pucchi.

Rājā tassa dosaŋ kathento āha–

‘Yenocitā janapadā, ānītā ca paţiggahaŋ;

ābhataŋ pararajjebhi, abhiţţhāya bahuŋ dhanaŋ. ‘Dhanuggahānaŋ pavaro, sūro tikhiņamanti ca; mayāyaŋ sukhito rājā, atimaññati dārako.

‘Upaţţhānampi (p. 6.328) me ayye, na so eti yathā pure; bhātaraŋ tena dosena, dajjāhaŋ dakarakkhino’ ti. (jā. 1.16.236-238);

Tattha pararajjebhīti imassa pararajjato ca bahu dhanaŋ ābhataŋ, ayañca pararajje vasanto puna imaŋ gehaŋ ānetvā ‘esa mayā mahati yase patiţţhā-pito’ ti vadati. Yathā pureti pubbe pātova āgacchati, idāni pana na tathā eti. Iminā naŋ dosena dakarakkhasassa dassāmīti.

Atha paribbājikā ‘bhātu tāva ko doso hotu, dhanusekhakumāro pana tayi sinehaguņayutto bahūpakāro’ ti tassa guņaŋ kathentī āha–

‘Ekarattena ubhayo, tvañceva dhanusekha ca; ubho jātettha pañcālā, sahāyā susamāvayā. ‘Cariyā taŋ anubandhittho, ekadukkhasukho tava; ussukko te divārattiŋ, sabbakiccesu byāvaţo;

Sahāyaŋ kena dosena, dajjāsi dakarakkhino’ ti. (jā. 1.16.239-240);

Tattha dhanusekhacāti dhanusekho ca, dhanusekhakumāro cāti attho.

Etthāti idheva nagare. Pañcālāti uttarapañcālanagare jātattā evaŋvohārā.

SusamāvayāTi suţţhu samavayā. Cariyā taŋ anubandhitthoti daharakāle

janapadacārikāya pakkantaŋ taŋ anubandhi, chāyāva na vijahi. Ussukkoti tava kiccesu ratthindivaŋ ussukko chandajāto niccaŋ byāvaţo. Taŋ kena dosena dakarakkhasassa dassasīti.

Athassa rājā dosaŋ kathento āha–

‘Cariyā maŋ ayaŋ ayye, pajagghittho mayā saha; ajjāpi tena vaņņena, ativelaŋ pajagghati.

‘Ubbariyāpihaŋ ayye, mantayāmi rahogato; anāmanto pavisati, pubbe appaţivedito.

‘Laddhadvāro katokāso, ahirikaŋ anādaraŋ; sahāyaŋ tena dosena, dajjāhaŋ dakarakkhino’ ti. (jā. 1.16.241-243);

Tattha (p. 6.329) ajjāpi tena vaņņenāti yathā cariyāya pubbe maŋ anubandhanto mayā anāthena saddhiŋ ekatova bhuñjanto sayanto hatthaŋ paharitvā mahāhasitaŋ hasi, ajjāpi tatheva hasati, duggatakāle viya maŋ

maññati. Anāmantoti raho nandādeviyā saddhiŋ mantentepi mayi ajānāpetvā sahasāva pavisati. Iminā dosena taŋ ahirikaŋ anādaraŋ dakarakkha-sassa dassāmīti.

Atha paribbājikā ‘mahārāja, tava sahāyakassa tāva eso doso hotu, puro-hito pana tava bahūpakāro’ ti tassa guņaŋ kathentī āha–

‘Kusalo sabbanimittānaŋ, rutaññū āgatāgamo;

uppāte supine yutto, niyyāne ca pavesane.

‘Paţţho bhūmantalikkhasmiŋ, nakkhattapadakovido; brāhmaņaŋ kena dosena, dajjāsi dakarakkhino’ ti. (jā. 1.16.244-245);

Tattha sabbanimittānanti ‘iminā nimittena idaŋ bhavissati, iminā idan’ ti

evaŋ sabbanimittesu kusalo. Rutaññūti sabbaravaŋ jānāti. Uppāteti candaggāhasūriyaggāha-ukkāpātadisāđāhādike uppāte. Supine yuttoti supine ca

tassa nipphattijānanavasena yutto. Niyyāne ca pavesaneti iminā nakkhattena

niyyāyitabbaŋ, iminā pavisitabbanti jānāti. Paţţhoti cheko paţibalo, bhūmiyañca antalikkhe ca dosaguņe jānituŋ samattho. Nakkhattapadakovidoti

aţţhavīsatiyā nakkhattakoţţhāsesu cheko. Taŋ kena dosena dakarakkhasassa dassasīti.

Rājā tassa dosaŋ kathento āha–

‘Parisāyampi me ayye, ummīletvā udikkhati; tasmā accabhamuŋ luddaŋ, dajjāhaŋ dakarakkhino’ ti. (jā. 1.16.246);

Tassattho– ayye, esa maŋ parisamajjhe olokentopi akkhīni ummīletvā

kuddho viya udikkhati, tasmā evaŋ atikkamitvā ţhitabhamuŋ amanāpena

ukkhittabhamukaŋ viya luddaŋ bhayānakaŋ taŋ ahaŋ dakarakkhasassa

dassāmīti.

Tato (p. 6.330) paribbājikā ‘mahārāja, tvaŋ “mātaraŋ ādiŋ katvā ime pañca

dakarakkhasassa dammī” ti vadasi, “evarūpañca sirivibhavaŋ agaņetvā

attano jīvitampi mahosadhassa dammī” ti vadasi, kaŋ tassa guņaŋ passasī’ ti pucchantī imā gāthāyo āha–

‘Sasamuddapariyāyaŋ, mahiŋ sāgarakuņđalaŋ; vasundharaŋ āvasati, amaccaparivārito.

‘Cāturanto mahāraţţho, vijitāvī mahabbalo; pathabyā ekarājāsi, yaso te vipulaŋ gato.

‘Soļasitthisahassāni, āmuttamaņikuņđalā; nānājanapadā nārī, devakaññūpamā subhā. ‘Evaŋ sabbangasampannaŋ, sabbakāmasamiddhinaŋ; sukhitānaŋ piyaŋ dīghaŋ, jīvitaŋ āhu khattiya. ‘Atha tvaŋ kena vaņņena, kena vā pana hetunā;

Paņđitaŋ anurakkhanto, pāņaŋ cajasi duccajan’ ti. (jā. 1.16.247-251);

Tattha sasamuddapariyāyanti samuddamariyādasankhātena samuddaparikkhepena samannāgataŋ. Sāgarakuņđalanti parikkhipitvā ţhitassa sāgarassa kuņđalabhūtaŋ. Vijitāvīti vijitasangāmo. Ekarājāti aññassa attano sadi-sassa rañño abhāvato ekova rājā. Sabbakāmasamiddhinanti sabbesampi vatthukāmakilesakāmānaŋ samiddhiyā samannāgatānaŋ. Sukhitānanti eva-rūpānaŋ sukhitānaŋ sattānaŋ evaŋ sabbangasampannaŋ jīvitaŋ dīgha-meva piyaŋ, na te appaŋ jīvitamicchantīti paņđitā vadanti. Pāņanti evarūpaŋ attano jīvitaŋ kasmā paņđitaŋ anurakkhanto cajasīti.

Rājā tassā kathaŋ sutvā paņđitassa guņaŋ kathento imā gāthā abhāsi–

‘Yatopi āgato ayye, mama hatthaŋ mahosadho; nābhijānāmi dhīrassa, aņumattampi dukkaţaŋ. ‘Sace ca kismici kāle, maraņaŋ me pure siyā; so me putte paputte ca, sukhāpeyya mahosadho. ‘Anāgataŋ (p. 6.331) paccuppannaŋ, sabbamatthampi passati; anāparādhakammantaŋ, na dajjaŋ dakarakkhino’ ti. (jā. 1.16.252-254).

Tattha kismicīti kismiñci kāle. Sukhāpeyyāti sukhasmiŋyeva patiţţhāpeyya.

Sabbamatthanti esa anāgatañca paccuppannañca atītañca sabbaŋ atthaŋ

sabbaññubuddho viya passati. Anāparādhakammantanti kāyakammādīsu

aparādharahitaŋ. Na dajjanti ayye, evaŋ asamadhuraŋ paņđitaŋ nāhaŋ

dakarakkhasassa dassāmīti evaŋ so mahāsattassa guņe candamaņđalaŋ

uddharanto viya ukkhipitvā kathesi.

Iti imaŋ jātakaŋ yathānusandhippattaŋ. Atha paribbājikā cintesi ‘ettakenapi paņđitassa guņā pākaţā na honti, sakalanagaravāsīnaŋ majjhe sāgarapiţţhe āsittatelaŋ vippakirantī viya tassa guņe pākaţe karissāmī’ ti rājānaŋ

gahetvā pāsādā oruyha rājangaņe āsanaŋ paññapetvā tattha nisīdāpetvā

nāgare sannipātāpetvā puna rājānaŋ ādito paţţhāya dakarakkhasassa

pañhaŋ pucchitvā tena heţţhā kathitaniyāmeneva kathitakāle nāgare āmantetvā āha–

‘Idaŋ suņātha pañcālā, cūļaneyyassa bhāsitaŋ; paņđitaŋ anurakkhanto, pāņaŋ cajati duccajaŋ. ‘Mātu bhariyāya bhātucca, sakhino brāhmaņassa ca; attano cāpi pañcālo, channaŋ cajati jīvitaŋ. ‘Evaŋ mahatthikā paññā, nipuņā sādhucintinī; diţţhadhammahitatthāya, samparāyasukhāya cā’ ti. (jā. 1.16.255-257);

Tattha mahatthikāti mahantaŋ atthaŋ gahetvā ţhitā. Diţţhadhammahitatthāyāti imasmiŋyeva attabhāve hitatthāya ca paraloke sukhatthāya ca hotīti.

Iti sā ratanagharassa maņikkhandhena kūţaŋ gaņhantī viya mahāsattassa guņehi desanākūţaŋ gaņhīti.

Dakarakkhasapañho niţţhito.

Satthā (p. 6.332) imaŋ dhammadesanaŋ āharitvā ‘na, bhikkhave, idāneva tathāgato paññavā, pubbepi paññavāyevā’ ti jātakaŋ samodhānento osāna-gāthā āha–

‘Bherī uppalavaņņāsi, pitā suddhodano ahu; mātā āsi mahāmāyā, amarā bimbasundarī.

‘Suvo ahosi ānando, sāriputto ca cūļanī; devadatto ca kevaţţo, calākā thullanandinī.

‘Pañcālacandī sundarī, sāļikā mallikā ahu; ambaţţho āsi kāmindo, poţţhapādo ca pukkuso. ‘Pilotiko ca devindo, senako āsi kassapo; udumbarā mangalikā, vedeho kāļudāyako; mahosadho lokanātho, evaŋ dhāretha jātakan’ ti.

Umangajātakavaņņanā pañcamā.

(chaţţho bhāgo niţţhito.)

